
Namo tassa bhagavato arahato sammāsambuddhassa.

Majjhimanikāye

Majjhimapaṇṇāsapāḷi

1. Gahapativaggo

1. Kandarakasuttaŋ
1. evaŋ (p. 2.001) me sutaŋ– ekaŋ samayaŋ bhagavā campāyaŋ viharati gaggarāya pokkharaṇiyā tīre mahatā bhikkhusanghena saddhiŋ. atha kho pesso ca hatthārohaputto kandarako ca paribbājako yena bhagavā tenupasankamiŋsu; upasankamitvā pesso hatthārohaputto bhagavantaŋ abhivādetvā ekamantaŋ nisīdi. Kandarako pana paribbājako bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho kandarako paribbājako tuṇhībhūtaŋ tuṇhībhūtaŋ bhikkhusanghaŋ anuviloketvā bhagavantaŋ etadavoca– ‘acchariyaŋ bho gotama, abbhutaŋ, bho gotama, yāvañcidaŋ bhotā gotamena sammā bhikkhusangho paṭipādito! Yepi te, bho gotama, ahesuŋ atītamaddhānaŋ arahanto sammāsambuddhā tepi bhagavanto etaparamaŋyeva sammā bhikkhusanghaŋ paṭipādesuŋ– seyyathāpi etarahi bhotā gotamena sammā bhikkhusangho paṭipādito. Yepi te, bho gotama, bhavissanti anāgatamaddhānaŋ arahanto sammāsambuddhā tepi bhagavanto etaparamaŋyeva sammā bhikkhusanghaŋ paṭipādessanti– seyyathāpi etarahi bhotā gotamena sammā bhikkhusangho paṭipādito’ ti.

2. ‘Evametaŋ (p. 2.002) kandaraka, evametaŋ, kandaraka. Yepi te, kandaraka, ahesuŋ atītamaddhānaŋ arahanto sammāsambuddhā tepi bhagavanto etaparamaŋyeva sammā bhikkhusanghaŋ paṭipādesuŋ– seyyathāpi etarahi mayā sammā bhikkhusangho paṭipādito. Yepi te, kandaraka, bhavissanti anāgatamaddhānaŋ arahanto sammāsambuddhā tepi bhagavanto etaparamaŋyeva sammā bhikkhusanghaŋ paṭipādessanti– seyyathāpi etarahi mayā sammā bhikkhusangho paṭipādito.

‘Santi hi, kandaraka, bhikkhū imasmiŋ bhikkhusanghe arahanto khīṇāsavā vusitavanto katakaraṇīyā ohitabhārā anuppattasadatthā parikkhīṇabhavasaŋyojanā sammadaññā vimuttā. Santi hi, kandaraka, bhikkhū imasmiŋ bhikkhusanghe sekkhā santatasīlā santatavuttino nipakā nipakavuttino; te catūsu satipaṭṭhānesu suppatiṭṭhitacittā viharanti. Katamesu catūsu? Idha, kandaraka, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu vedanānupassī viharati ātāpī sampajāno satimā, vineyya loke abhijjhādomanassaŋ; citte cittānupassī viharati ātāpī sampajāno satimā, vineyya loke abhijjhādomanassaŋ; dhammesu dhammānupassī viharati ātāpī sampajāno satimā, vineyya loke abhijjhādomanassan’ ti.

3. Evaŋ vutte, pesso hatthārohaputto bhagavantaŋ etadavoca– ‘acchariyaŋ, bhante, abbhutaŋ, bhante! Yāva supaññattā cime, bhante, bhagavatā cattāro satipaṭṭhānā sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya. Mayampi hi, bhante, gihī odātavasanā kālena kālaŋ imesu catūsu satipaṭṭhānesu suppatiṭṭhitacittā viharāma. Idha mayaŋ, bhante, kāye kāyānupassino viharāma ātāpino sampajānā satimanto, vineyya loke abhijjhādomanassaŋ; vedanāsu vedanānupassino viharāma ātāpino sampajānā satimanto, vineyya loke abhijjhādomanassaŋ; citte (p. 2.003) cittānupassino viharāma ātāpino sampajānā satimanto, vineyya loke abhijjhādomanassaŋ; dhammesu dhammānupassino viharāma ātāpino sampajānā satimanto, vineyya loke abhijjhādomanassaŋ. Acchariyaŋ, bhante, abbhutaŋ, bhante! Yāvañcidaŋ, bhante, bhagavā evaŋ manussagahane evaŋ manussakasaṭe evaŋ manussasāṭheyye vattamāne sattānaŋ hitāhitaŋ jānāti. Gahanañhetaŋ, bhante, yadidaŋ manussā; uttānakañhetaŋ, bhante, yadidaŋ pasavo. Ahañhi, bhante, pahomi hatthidammaŋ sāretuŋ. Yāvatakena antarena campaŋ gatāgataŋ karissati sabbāni tāni sāṭheyyāni kūṭeyyāni vankeyyāni jimheyyāni pātukarissati. Amhākaŋ pana, bhante, dāsāti vā pessāti vā kammakarāti vā aññathāva kāyena samudācaranti aññathāva vācāya aññathāva nesaŋ cittaŋ hoti. Acchariyaŋ, bhante, abbhutaŋ, bhante! Yāvañcidaŋ, bhante, bhagavā evaŋ manussagahane evaŋ manussakasaṭe evaŋ manussasāṭheyye vattamāne sattānaŋ hitāhitaŋ jānāti. Gahanañhetaŋ, bhante, yadidaŋ manussā; uttānakañhetaŋ, bhante, yadidaŋ pasavo’ ti.

4. ‘Evametaŋ, pessa, evametaŋ, pessa. Gahanañhetaŋ pessa, yadidaŋ manussā; uttānakañhetaŋ, pessa, yadidaŋ pasavo. Cattārome, pessa, puggalā santo saŋvijjamānā lokasmiŋ. Katame cattāro? Idha, pessa, ekacco puggalo attantapo hoti attaparitāpanānuyogamanuyutto; idha pana, pessa, ekacco puggalo parantapo hoti paraparitāpanānuyogamanuyutto; idha pana, pessa, ekacco puggalo attantapo ca hoti attaparitāpanānuyogamanuyutto, parantapo ca paraparitāpanānuyogamanuyutto idha pana, pessa, ekacco puggalo nevattantapo hoti nāttaparitāpanānuyogamanuyutto na parantapo na paraparitāpanānuyogamanuyutto. So anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati. Imesaŋ, pessa, catunnaŋ puggalānaŋ katamo te puggalo cittaŋ ārādhetī’ ti?

‘Yvāyaŋ, bhante, puggalo attantapo attaparitāpanānuyogamanuyutto, ayaŋ me puggalo cittaŋ nārādheti. Yopāyaŋ, bhante, puggalo parantapo paraparitāpanānuyogamanuyutto (p. 2.004) ayampi me puggalo cittaŋ nārādheti. Yopāyaŋ, bhante, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto, ayampi me puggalo cittaŋ nārādheti. Yo ca kho ayaŋ, bhante, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto, so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati– ayameva me puggalo cittaŋ ārādhetī’ ti.

5. ‘Kasmā pana te, pessa, ime tayo puggalā cittaŋ nārādhentī’ ti? ‘Yvāyaŋ, bhante, puggalo attantapo attaparitāpanānuyogamanuyutto so attānaŋ sukhakāmaŋ dukkhapaṭikkūlaŋ ātāpeti paritāpeti– iminā me ayaŋ puggalo cittaŋ nārādheti. Yopāyaŋ, bhante, puggalo parantapo paraparitāpanānuyogamanuyutto so paraŋ sukhakāmaŋ dukkhapaṭikkūlaŋ ātāpeti paritāpeti– iminā me ayaŋ puggalo cittaŋ nārādheti. Yopāyaŋ, bhante, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto so attānañca parañca sukhakāmaŋ dukkhapaṭikkūlaŋ ātāpeti paritāpeti – iminā me ayaŋ puggalo cittaŋ nārādheti. Yo ca kho ayaŋ, bhante, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati; so attānañca parañca sukhakāmaŋ dukkhapaṭikkūlaŋ neva ātāpeti na paritāpeti– iminā me ayaŋ puggalo cittaŋ ārādheti. Handa, ca dāni mayaŋ, bhante, gacchāma; bahukiccā mayaŋ bahukaraṇīyā’ ti. ‘Yassadāni tvaŋ, pessa, kālaŋ maññasī’ ti. Atha kho pesso hatthārohaputto bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

6. Atha (p. 2.005) kho bhagavā acirapakkante pesse hatthārohaputte bhikkhū āmantesi– ‘paṇḍito, bhikkhave, pesso hatthārohaputto; mahāpañño, bhikkhave, pesso hatthārohaputto. Sace, bhikkhave, pesso hatthārohaputto muhuttaŋ nisīdeyya yāvassāhaŋ ime cattāro puggale vitthārena vibhajissāmi, mahatā atthena saŋyutto abhavissa. Api ca, bhikkhave, ettāvatāpi pesso hatthārohaputto mahatā atthena saŋyutto’ ti. ‘Etassa, bhagavā, kālo, etassa, sugata, kālo, yaŋ bhagavā ime cattāro puggale vitthārena vibhajeyya. Bhagavato sutvā bhikkhū dhāressantī’ ti. ‘Tena hi, bhikkhave, suṇātha, sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

7. ‘Katamo ca, bhikkhave, puggalo attantapo attaparitāpanānuyogamanuyutto? Idha, bhikkhave, ekacco puggalo acelako hoti muttācāro hatthāpalekhano na-ehibhaddantiko natiṭṭhabhaddantiko; nābhihaṭaŋ na uddissakataŋ na nimantanaŋ sādiyati; so na kumbhimukhā paṭiggaṇhāti na kaḷopimukhā paṭiggaṇhāti na eḷakamantaraŋ na daṇḍamantaraŋ na musalamantaraŋ na dvinnaŋ bhuñjamānānaŋ na gabbhiniyā na pāyamānāya na purisantaragatāya na sankittīsu na yattha sā upaṭṭhito hoti na yattha makkhikā saṇḍasaṇḍacārinī; na macchaŋ na maŋsaŋ na suraŋ na merayaŋ na thusodakaŋ pivati. So ekāgāriko vā hoti ekālopiko, dvāgāriko vā hoti dvālopiko …pe… sattāgāriko vā hoti sattālopiko; ekissāpi dattiyā yāpeti, dvīhipi dattīhi yāpeti …pe… sattahipi dattīhi yāpeti; ekāhikampi āhāraŋ āhāreti, dvīhikampi āhāraŋ āhāreti …pe… sattāhikampi āhāraŋ āhāreti– iti evarūpaŋ aḍḍhamāsikaŋ pariyāyabhattabhojanānuyogamanuyutto viharati. So sākabhakkho vā hoti, sāmākabhakkho vā hoti, nīvārabhakkho vā hoti, daddulabhakkho vā hoti, haṭabhakkho vā hoti, kaṇabhakkho vā hoti, ācāmabhakkho vā hoti, piññākabhakkho vā hoti, tiṇabhakkho vā hoti, gomayabhakkho vā (p. 2.006) hoti; vanamūlaphalāhāro yāpeti pavattaphalabhojī. So sāṇānipi dhāreti, masāṇānipi dhāreti, chavadussānipi dhāreti, paŋsukūlānipi dhāreti, tirīṭānipi dhāreti, ajinampi dhāreti, ajinakkhipampi dhāreti, kusacīrampi dhāreti, vākacīrampi dhāreti, phalakacīrampi dhāreti, kesakambalampi dhāreti, vāḷakambalampi dhāreti, ulūkapakkhampi dhāreti; kesamassulocakopi hoti, kesamassulocanānuyogamanuyutto, ubbhaṭṭhakopi hoti āsanapaṭikkhitto, ukkuṭikopi hoti ukkuṭikappadhānamanuyutto, kaṇṭakāpassayikopi hoti kaṇṭakāpassaye seyyaŋ kappeti; sāyatatiyakampi udakorohanānuyogamanuyutto viharati– iti evarūpaŋ anekavihitaŋ kāyassa ātāpanaparitāpanānuyogamanuyutto viharati. Ayaŋ vuccati, bhikkhave, puggalo attantapo attaparitāpanānuyogamanuyutto.

8. ‘Katamo ca, bhikkhave, puggalo parantapo paraparitāpanānuyogamanuyutto? Idha, bhikkhave, ekacco puggalo orabbhiko hoti sūkariko sākuṇiko māgaviko luddo macchaghātako coro coraghātako goghātako bandhanāgāriko ye vā panaññepi keci kurūrakammantā. Ayaŋ vuccati, bhikkhave, puggalo parantapo paraparitāpanānuyogamanuyutto.

9. ‘Katamo ca, bhikkhave, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto? Idha, bhikkhave, ekacco puggalo rājā vā hoti khattiyo muddhāvasitto brāhmaṇo vā mahāsālo. So puratthimena nagarassa navaŋ santhāgāraŋ kārāpetvā kesamassuŋ ohāretvā kharājinaŋ nivāsetvā sappitelena kāyaŋ abbhañjitvā magavisāṇena piṭṭhiŋ kaṇḍuvamāno navaŋ santhāgāraŋ pavisati saddhiŋ mahesiyā brāhmaṇena ca purohitena. So tattha anantarahitāya bhūmiyā haritupalittāya seyyaŋ kappeti. Ekissāya gāviyā sarūpavacchāya yaŋ ekasmiŋ thane khīraŋ hoti tena rājā yāpeti, yaŋ dutiyasmiŋ thane khīraŋ hoti tena mahesī yāpeti, yaŋ tatiyasmiŋ thane khīraŋ hoti tena brāhmaṇo purohito yāpeti (p. 2.007) yaŋ catutthasmiŋ thane khīraŋ hoti tena aggiŋ juhati, avasesena vacchako yāpeti. So evamāha– “ettakā usabhā haññantu yaññatthāya, ettakā vacchatarā haññantu yaññatthāya, ettakā vacchatariyo haññantu yaññatthāya, ettakā ajā haññantu yaññatthāya, ettakā urabbhā haññantu yaññatthāya, (ettakā assā haññantu yaññatthāya), ettakā rukkhā chijjantu yūpatthāya, ettakā dabbhā lūyantu barihisatthāyā” ti . Yepissa te honti dāsāti vā pessāti vā kammakarāti vā tepi daṇḍatajjitā bhayatajjitā assumukhā rudamānā parikammāni karonti. Ayaŋ vuccati, bhikkhave, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto.

10. ‘Katamo ca, bhikkhave, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto, so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati? Idha, bhikkhave, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Taŋ dhammaŋ suṇāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate saddhaŋ paṭilabhati. So tena saddhāpaṭilābhena samannāgato iti paṭisañcikkhati– “sambādho gharāvāso rajāpatho, abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti So aparena samayena appaŋ vā bhogakkhandhaŋ pahāya, mahantaŋ vā bhogakkhandhaŋ pahāya, appaŋ vā ñātiparivaṭṭaŋ pahāya (p. 2.008) mahantaŋ vā ñātiparivaṭṭaŋ pahāya, kesamassuŋ ohāretvā, kāsāyāni vatthāni acchādetvā agārasmā anagāriyaŋ pabbajati.

11. ‘So evaŋ pabbajito samāno bhikkhūnaŋ sikkhāsājīvasamāpanno pāṇātipātaŋ pahāya pāṇātipātā paṭivirato hoti nihitadaṇḍo nihitasattho, lajjī dayāpanno sabbapāṇabhūtahitānukampī viharati. Adinnādānaŋ pahāya adinnādānā paṭivirato hoti dinnādāyī dinnapāṭikankhī, athenena sucibhūtena attanā viharati. Abrahmacariyaŋ pahāya brahmacārī hoti ārācārī virato methunā gāmadhammā. Musāvādaŋ pahāya musāvādā paṭivirato hoti saccavādī saccasandho theto paccayiko avisaŋvādako lokassa. Pisuṇaŋ vācaŋ pahāya pisuṇāya vācāya paṭivirato hoti, ito sutvā na amutra akkhātā imesaŋ bhedāya, amutra vā sutvā na imesaŋ akkhātā amūsaŋ bhedāya– iti bhinnānaŋ vā sandhātā sahitānaŋ vā anuppadātā samaggārāmo samaggarato samagganandī samaggakaraṇiŋ vācaŋ bhāsitā hoti. Pharusaŋ vācaŋ pahāya pharusāya vācāya paṭivirato hoti, yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā tathārūpiŋ vācaŋ bhāsitā hoti. Samphappalāpaŋ pahāya samphappalāpā paṭivirato hoti kālavādī bhūtavādī atthavādī dhammavādī vinayavādī, nidhānavatiŋ vācaŋ bhāsitā kālena sāpadesaŋ pariyantavatiŋ atthasaŋhitaŋ. So bījagāmabhūtagāmasamārambhā paṭivirato hoti, ekabhattiko hoti rattūparato virato vikālabhojanā; naccagītavāditavisūkadassanā paṭivirato hoti; mālāgandhavilepanadhāraṇamaṇḍanavibhūsanaṭṭhānā paṭivirato hoti; uccāsayanamahāsayanā paṭivirato hoti; jātarūparajatapaṭiggahaṇā paṭivirato hoti; āmakadhaññapaṭiggahaṇā paṭivirato hoti; āmakamaŋsapaṭiggahaṇā paṭivirato hoti; itthikumārikapaṭiggahaṇā paṭivirato hoti; dāsidāsapaṭiggahaṇā paṭivirato hoti; ajeḷakapaṭiggahaṇā paṭivirato hoti; kukkuṭasūkarapaṭiggahaṇā paṭivirato hoti; hatthigavassavaḷavapaṭiggahaṇā paṭivirato hoti; khettavatthupaṭiggahaṇā paṭivirato hoti; dūteyyapahiṇagamanānuyogā paṭivirato hoti; kayavikkayā paṭivirato (p. 2.009) hoti; tulākūṭakaŋsakūṭamānakūṭā paṭivirato hoti; ukkoṭanavañcananikatisāciyogā paṭivirato hoti; chedanavadhabandhanaviparāmosa-ālopasahasākārā paṭivirato hoti .

‘So santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati, samādāyeva pakkamati. Seyyathāpi nāma pakkhī sakuṇo yena yeneva ḍeti, sapattabhārova ḍeti; evameva bhikkhu santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati, samādāyeva pakkamati So iminā ariyena sīlakkhandhena samannāgato ajjhattaŋ anavajjasukhaŋ paṭisaŋvedeti.

12. ‘So cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya na nimittaggāhī hoti nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati. So iminā ariyena indriyasaŋvarena samannāgato ajjhattaŋ abyāsekasukhaŋ paṭisaŋvedeti.

‘So abhikkante paṭikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti.

13. ‘So (p. 2.010) iminā ca ariyena sīlakkhandhena samannāgato, (imāya ca ariyāya santuṭṭhiyā samannāgato,) iminā ca ariyena indriyasaŋvarena samannāgato, iminā ca ariyena satisampajaññena samannāgato vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So pacchābhattaŋ piṇḍapātapaṭikkanto nisīdati pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā. So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti, byāpādapadosaŋ pahāya abyāpannacitto viharati sabbapāṇabhūtahitānukampī, byāpādapadosā cittaŋ parisodheti; thīnamiddhaŋ pahāya vigatathīnamiddho viharati ālokasaññī sato sampajāno, thīnamiddhā cittaŋ parisodheti; uddhaccakukkuccaŋ pahāya anuddhato viharati ajjhattaŋ vūpasantacitto, uddhaccakukkuccā cittaŋ parisodheti; vicikicchaŋ pahāya tiṇṇavicikiccho viharati akathankathī kusalesu dhammesu, vicikicchāya cittaŋ parisodheti.

‘So ime pañca nīvaraṇe pahāya cetaso upakkilese paññāya dubbalīkaraṇe, vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati; vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati; pītiyā ca virāgā upekkhako ca viharati sato ca sampajāno sukhañca kāyena paṭisaŋvedeti, yaŋ taŋ ariyā ācikkhanti – “upekkhako satimā sukhavihārī” ti tatiyaŋ jhānaŋ upasampajja viharati sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati.

14. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi (p. 2.011) jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

15. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā; ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti.

16. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmeti. So “idaŋ dukkhan” ti yathābhūtaŋ pajānāti. “Ayaŋ dukkhasamudayo” ti yathābhūtaŋ pajānāti. “Ayaŋ dukkhanirodho” ti yathābhūtaŋ pajānāti. “Ayaŋ dukkhanirodhagāminī paṭipadā” ti yathābhūtaŋ pajānāti. “Ime āsavā” ti yathābhūtaŋ pajānāti. “Ayaŋ āsavasamudayo” ti yathābhūtaŋ pajānāti. “Ayaŋ āsavanirodho” ti yathābhūtaŋ pajānāti (p. 2.012) “Ayaŋ āsavanirodhagāminī paṭipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Ayaŋ vuccati, bhikkhave, puggalo nevattantapo nāttaparitāpanānuyogamanuyutto, na parantapo na paraparitāpanānuyogamanuyutto So attantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharatī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Kandarakasuttaŋ niṭṭhitaŋ paṭhamaŋ.

2. Aṭṭhakanāgarasuttaŋ
17. Evaŋ me sutaŋ– ekaŋ samayaŋ āyasmā ānando vesāliyaŋ viharati beluvagāmake . Tena kho pana samayena dasamo gahapati aṭṭhakanāgaro pāṭaliputtaŋ anuppatto hoti kenacideva karaṇīyena. Atha kho dasamo gahapati aṭṭhakanāgaro yena kukkuṭārāmo yena aññataro bhikkhu tenupasankami; upasankamitvā taŋ bhikkhuŋ abhivādetvā ekamantaŋ nisīdi. Ekamantaŋ nisinno kho dasamo gahapati aṭṭhakanāgaro taŋ bhikkhuŋ etadavoca– ‘kahaŋ nu kho, bhante, āyasmā ānando etarahi viharati? Dassanakāmā hi mayaŋ taŋ āyasmantaŋ ānandan’ ti. ‘Eso, gahapati, āyasmā ānando vesāliyaŋ viharati beluvagāmake’ ti. Atha kho dasamo gahapati aṭṭhakanāgaro pāṭaliputte taŋ karaṇīyaŋ tīretvā yena vesālī yena beluvagāmako yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi.

18. Ekamantaŋ nisinno kho dasamo gahapati aṭṭhakanāgaro āyasmantaŋ ānandaŋ etadavoca– ‘atthi nu kho, bhante ānanda, tena bhagavatā (p. 2.013) jānatā passatā arahatā sammāsambuddhena ekadhammo akkhāto yattha bhikkhuno appamattassa ātāpino pahitattassa viharato avimuttañceva cittaŋ vimuccati, aparikkhīṇā ca āsavā parikkhayaŋ gacchanti ananuppattañca anuttaraŋ yogakkhemaŋ anupāpuṇātī’ ti?

‘Atthi kho, gahapati, tena bhagavatā jānatā passatā arahatā sammāsambuddhena ekadhammo akkhāto yattha bhikkhuno appamattassa ātāpino pahitattassa viharato avimuttañceva cittaŋ vimuccati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇātī’ ti.

‘Katamo pana, bhante ānanda, tena bhagavatā jānatā passatā arahatā sammāsambuddhena ekadhammo akkhāto yattha bhikkhuno appamattassa ātāpino pahitattassa viharato avimuttañceva cittaŋ vimuccati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇātī’ ti?

19. ‘Idha, gahapati, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. So iti paṭisañcikkhati– “idampi paṭhamaŋ jhānaŋ abhisankhataŋ abhisañcetayitaŋ. Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ṭhito āsavānaŋ khayaŋ pāpuṇāti. No ce āsavānaŋ khayaŋ pāpuṇāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho, gahapati, tena bhagavatā jānatā passatā arahatā sammāsambuddhena ekadhammo akkhāto yattha bhikkhuno appamattassa ātāpino pahitattassa viharato avimuttañceva cittaŋ vimuccati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇāti.

20. ‘Puna caparaŋ, gahapati, bhikkhu vitakkavicārānaŋ vūpasamā ajjhattaŋ sampasādanaŋ …pe… dutiyaŋ jhānaŋ upasampajja viharati. So iti paṭisañcikkhati– “idampi kho dutiyaŋ jhānaŋ abhisankhataŋ abhisañcetayitaŋ… anuttaraŋ yogakkhemaŋ anupāpuṇāti.

‘Puna (p. 2.014) caparaŋ, gahapati, bhikkhu pītiyā ca virāgā …pe… tatiyaŋ jhānaŋ upasampajja viharati. So iti paṭisañcikkhati– “idampi kho tatiyaŋ jhānaŋ abhisankhataŋ abhisañcetayitaŋ …pe… anuttaraŋ yogakkhemaŋ anupāpuṇāti.

‘Puna caparaŋ, gahapati, bhikkhu sukhassa ca pahānā …pe… catutthaŋ jhānaŋ upasampajja viharati. So iti paṭisañcikkhati– “idampi kho catutthaŋ jhānaŋ abhisankhataŋ abhisañcetayitaŋ… anuttaraŋ yogakkhemaŋ anupāpuṇāti.

‘Puna caparaŋ, gahapati, bhikkhu mettāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ . Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharati. So iti paṭisañcikkhati– “ayampi kho mettācetovimutti abhisankhatā abhisañcetayitā. Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ṭhito …pe… anuttaraŋ yogakkhemaŋ anupāpuṇāti.

‘Puna caparaŋ, gahapati, bhikkhu karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā viharati. So iti paṭisañcikkhati– “ayampi kho upekkhācetovimutti abhisankhatā abhisañcetayitā. Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman”tntti pajānāti. So tattha ṭhito… anuttaraŋ yogakkhemaŋ anupāpuṇāti.

‘Puna caparaŋ, gahapati, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. So iti paṭisañcikkhati– “ayampi kho ākāsānañcāyatanasamāpatti abhisankhatā abhisañcetayitā. Yaŋ kho pana kiñci abhisankhataŋ abhisañcetayitaŋ tadaniccaŋ (p. 2.015) nirodhadhamman” ti pajānāti. So tattha ṭhito …pe… anuttaraŋ yogakkhemaŋ anupāpuṇāti.

‘Puna caparaŋ, gahapati, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. So iti paṭisañcikkhati– “ayampi kho viññāṇañcāyatanasamāpatti abhisankhatā abhisañcetayitā. Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ṭhito …pe… anuttaraŋ yogakkhemaŋ anupāpuṇāti.

‘Puna caparaŋ, gahapati, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. So iti paṭisañcikkhati– “ayampi kho ākiñcaññāyatanasamāpatti abhisankhatā abhisañcetayitā. Yaŋ kho pana kiñci abhisankhataŋ abhisañcetayitaŋ tadaniccaŋ nirodhadhamman” ti pajānāti. So tattha ṭhito āsavānaŋ khayaŋ pāpuṇāti. No ce āsavānaŋ khayaŋ pāpuṇāti, teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho, gahapati, tena bhagavatā jānatā passatā arahatā sammāsambuddhena ekadhammo akkhāto yattha bhikkhuno appamattassa ātāpino pahitattassa viharato avimuttañceva cittaŋ vimuccati, aparikkhīṇā ca āsavā parikkhayaŋ gacchanti, ananuppattañca anuttaraŋ yogakkhemaŋ anupāpuṇātī’ ti.

21. Evaŋ vutte, dasamo gahapati aṭṭhakanāgaro āyasmantaŋ ānandaŋ etadavoca– ‘seyyathāpi, bhante ānanda, puriso ekaŋva nidhimukhaŋ gavesanto sakideva ekādasa nidhimukhāni adhigaccheyya; evameva kho ahaŋ, bhante, ekaŋ amatadvāraŋ gavesanto sakideva ekādasa amatadvārāni alatthaŋ bhāvanāya. Seyyathāpi, bhante, purisassa agāraŋ ekādasadvāraŋ, so tasmiŋ agāre āditte ekamekenapi dvārena sakkuṇeyya attānaŋ sotthiŋ kātuŋ; evameva kho ahaŋ, bhante, imesaŋ ekādasannaŋ amatadvārānaŋ ekamekenapi amatadvārena sakkuṇissāmi attānaŋ sotthiŋ kātuŋ. Imehi nāma, bhante, aññatitthiyā ācariyassa ācariyadhanaŋ pariyesissanti, kimangaŋ panāhaŋ āyasmato ānandassa pūjaŋ na karissāmī’ ti (p. 2.016) Atha kho dasamo gahapati aṭṭhakanāgaro pāṭaliputtakañca vesālikañca bhikkhusanghaŋ sannipātetvā paṇītena khādanīyena bhojanīyena sahatthā santappesi sampavāresi, ekamekañca bhikkhuŋ paccekaŋ dussayugena acchādesi, āyasmantañca ānandaŋ ticīvarena acchādesi, āyasmato ca ānandassa pañcasatavihāraŋ kārāpesīti.

Aṭṭhakanāgarasuttaŋ niṭṭhitaŋ dutiyaŋ.

3. Sekhasuttaŋ
22. Evaŋ me sutaŋ– ekaŋ samayaŋ bhagavā sakkesu viharati kapilavatthusmiŋ nigrodhārāme. Tena kho pana samayena kāpilavatthavānaŋ sakyānaŋ navaŋ santhāgāraŋ acirakāritaŋ hoti anajjhāvuṭṭhaŋ samaṇena vā brāhmaṇena vā kenaci vā manussabhūtena. Atha kho kāpilavatthavā sakyā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho kāpilavatthavā sakyā bhagavantaŋ etadavocuŋ– ‘idha, bhante, kāpilavatthavānaŋ sakyānaŋ navaŋ santhāgāraŋ acirakāritaŋ anajjhāvuṭṭhaŋ samaṇena vā brāhmaṇena vā kenaci vā manussabhūtena. Taŋ, bhante, bhagavā paṭhamaŋ paribhuñjatu. Bhagavatā paṭhamaŋ paribhuttaŋ pacchā kāpilavatthavā sakyā paribhuñjissanti. Tadassa kāpilavatthavānaŋ sakyānaŋ dīgharattaŋ hitāya sukhāyā’ ti Adhivāsesi bhagavā tuṇhībhāvena. Atha kho kāpilavatthavā sakyā bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā yena navaŋ santhāgāraŋ tenupasankamiŋsu; upasankamitvā sabbasanthariŋ santhāgāraŋ santharitvā āsanāni paññapetvā udakamaṇikaŋ upaṭṭhapetvā telappadīpaŋ āropetvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aṭṭhaŋsu. Ekamantaŋ ṭhitā kho kāpilavatthavā sakyā bhagavantaŋ etadavocuŋ– ‘sabbasanthariŋ santhataŋ, bhante, santhāgāraŋ, āsanāni paññattāni, udakamaṇiko upaṭṭhāpito, telappadīpo āropito. Yassadāni, bhante (p. 2.017) bhagavā kālaŋ maññatī’ ti. Atha kho bhagavā nivāsetvā pattacīvaramādāya saddhiŋ bhikkhusanghena yena santhāgāraŋ tenupasankami; upasankamitvā pāde pakkhāletvā santhāgāraŋ pavisitvā majjhimaŋ thambhaŋ nissāya puratthābhimukho nisīdi. Bhikkhusanghopi kho pāde pakkhāletvā santhāgāraŋ pavisitvā pacchimaŋ bhittiŋ nissāya puratthābhimukho nisīdi, bhagavantaŋyeva purakkhatvā. Kāpilavatthavāpi kho sakyā pāde pakkhāletvā santhāgāraŋ pavisitvā puratthimaŋ bhittiŋ nissāya pacchimābhimukhā nisīdiŋsu, bhagavantaŋyeva purakkhatvā. Atha kho bhagavā kāpilavatthave sakye bahudeva rattiŋ dhammiyā kathāya sandassetvā samādapetvā samuttejetvā sampahaŋsetvā āyasmantaŋ ānandaŋ āmantesi– ‘paṭibhātu taŋ, ānanda, kāpilavatthavānaŋ sakyānaŋ sekho pāṭipado . Piṭṭhi me āgilāyati; tamahaŋ āyamissāmī’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā catugguṇaŋ sanghāṭiŋ paññāpetvā dakkhiṇena passena sīhaseyyaŋ kappesi, pāde pādaŋ accādhāya, sato sampajāno, uṭṭhānasaññaŋ manasi karitvā.

23. Atha kho āyasmā ānando mahānāmaŋ sakkaŋ āmantesi– ‘idha mahānāma, ariyasāvako sīlasampanno hoti, indriyesu guttadvāro hoti, bhojane mattaññū hoti, jāgariyaŋ anuyutto hoti, sattahi saddhammehi samannāgato hoti, catunnaŋ jhānānaŋ ābhicetasikānaŋ diṭṭhadhammasukhavihārānaŋ nikāmalābhī hoti akicchalābhī akasiralābhī.

24. ‘Kathañca, mahānāma ariyasāvako sīlasampanno hoti? Idha, mahānāma, ariyasāvako sīlavā hoti, pātimokkhasaŋvarasaŋvuto viharati ācāragocarasampanno aṇumattesu vajjesu bhayadassāvī, samādāya sikkhati sikkhāpadesu. Evaŋ kho, mahānāma, ariyasāvako sīlasampanno hoti.

‘Kathañca, mahānāma, ariyasāvako indriyesu guttadvāro hoti? Idha, mahānāma, ariyasāvako cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā (p. 2.018) pāpakā akusalā dhammā anvāssaveyyuŋ tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya na nimittaggāhī hoti nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati Evaŋ kho, mahānāma, ariyasāvako indriyesu guttadvāro hoti.

‘Kathañca, mahānāma, ariyasāvako bhojane mattaññū hoti? Idha, mahānāma, ariyasāvako paṭisankhā yoniso āhāraŋ āhāreti – “neva davāya na madāya na maṇḍanāya na vibhūsanāya; yāvadeva imassa kāyassa ṭhitiyā yāpanāya vihiŋsūparatiyā brahmacariyānuggahāya Iti purāṇañca vedanaŋ paṭihankhāmi, navañca vedanaŋ na uppādessāmi, yātrā ca me bhavissati anavajjatā ca phāsuvihāro cā” ti. Evaŋ kho, mahānāma, ariyasāvako bhojane mattaññū hoti.

‘Kathañca, mahānāma, ariyasāvako jāgariyaŋ anuyutto hoti? Idha, mahānāma, ariyasāvako divasaŋ cankamena nisajjāya āvaraṇīyehi dhammehi cittaŋ parisodheti, rattiyā paṭhamaŋ yāmaŋ cankamena nisajjāya āvaraṇīyehi dhammehi cittaŋ parisodheti, rattiyā majjhimaŋ yāmaŋ dakkhiṇena passena sīhaseyyaŋ kappeti, pāde pādaŋ accādhāya, sato sampajāno, uṭṭhānasaññaŋ manasi karitvā, rattiyā pacchimaŋ yāmaŋ paccuṭṭhāya cankamena nisajjāya āvaraṇīyehi dhammehi cittaŋ parisodheti. Evaŋ kho, mahānāma, ariyasāvako jāgariyaŋ anuyutto hoti.

25. ‘Kathañca, mahānāma, ariyasāvako sattahi saddhammehi samannāgato hoti? Idha, mahānāma, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Hirimā hoti, hirīyati kāyaduccaritena vacīduccaritena manoduccaritena, hirīyati pāpakānaŋ akusalānaŋ dhammānaŋ samāpattiyā. Ottappī hoti, ottappati kāyaduccaritena (p. 2.019) vacīduccaritena manoduccaritena, ottappati pāpakānaŋ akusalānaŋ dhammānaŋ samāpattiyā. Bahussuto hoti sutadharo sutasannicayo. Ye te dhammā ādikalyāṇā majjhekalyāṇā pariyosānakalyāṇā sātthā sabyañjanā kevalaparipuṇṇaŋ parisuddhaŋ brahmacariyaŋ abhivadanti tathārūpāssa dhammā bahussutā honti dhātā vacasā paricitā manasānupekkhitā diṭṭhiyā suppaṭividdhā. Āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daḷhaparakkamo anikkhittadhuro kusalesu dhammesu. Satimā hoti, paramena satinepakkena samannāgato, cirakatampi cirabhāsitampi saritā anussaritā. Paññavā hoti, udayatthagāminiyā paññāya samannāgato, ariyāya nibbedhikāya sammā dukkhakkhayagāminiyā. Evaŋ kho, mahānāma, ariyasāvako sattahi saddhammehi samannāgato hoti.

26. ‘Kathañca mahānāma, ariyasāvako catunnaŋ jhānānaŋ ābhicetasikānaŋ diṭṭhadhammasukhavihārānaŋ nikāmalābhī hoti akicchalābhī akasiralābhī? Idha, mahānāma, ariyasāvako vivicceva kāmehi vivicca akusalehi dhammehi, savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati; vitakkavicārānaŋ vūpasamā ajjhattaŋ sampasādanaŋ …pe… dutiyaŋ jhānaŋ upasampajja viharati; pītiyā ca virāgā …pe… tatiyaŋ jhānaŋ upasampajja viharati; sukhassa ca pahānā dukkhassa ca pahānā pubbeva somanassadomanassānaŋ atthangamā …pe… catutthaŋ jhānaŋ upasampajja viharati. Evaŋ kho, mahānāma, ariyasāvako catunnaŋ jhānānaŋ ābhicetasikānaŋ diṭṭhadhammasukhavihārānaŋ nikāmalābhī hoti akicchalābhī akasiralābhī.

27. ‘Yato kho, mahānāma, ariyasāvako evaŋ sīlasampanno hoti, evaŋ indriyesu guttadvāro hoti, evaŋ bhojane mattaññū hoti, evaŋ jāgariyaŋ anuyutto hoti, evaŋ sattahi saddhammehi samannāgato hoti, evaŋ catunnaŋ jhānānaŋ ābhicetasikānaŋ diṭṭhadhammasukhavihārānaŋ nikāmalābhī hoti akicchalābhī akasiralābhī, ayaŋ vuccati, mahānāma, ariyasāvako sekho pāṭipado apuccaṇḍatāya (p. 2.020) samāpanno, bhabbo abhinibbhidāya, bhabbo sambodhāya, bhabbo anuttarassa yogakkhemassa adhigamāya. Seyyathāpi, mahānāma, kukkuṭiyā aṇḍāni aṭṭha vā dasa vā dvādasa vā tānāssu kukkuṭiyā sammā adhisayitāni sammā pariseditāni sammā paribhāvitāni, kiñcāpi tassā kukkuṭiyā na evaŋ icchā uppajjeyya – “aho vatime kukkuṭapotakā pādanakhasikhāya vā mukhatuṇḍakena vā aṇḍakosaŋ padāletvā sotthinā abhinibbhijjeyyun” ti, atha kho bhabbāva te kukkuṭapotakā pādanakhasikhāya vā mukhatuṇḍakena vā aṇḍakosaŋ padāletvā sotthinā abhinibbhijjituŋ. Evameva kho, mahānāma, yato ariyasāvako evaŋ sīlasampanno hoti, evaŋ indriyesu guttadvāro hoti, evaŋ bhojane mattaññū hoti, evaŋ jāgariyaŋ anuyutto hoti, evaŋ sattahi saddhammehi samannāgato hoti, evaŋ catunnaŋ jhānānaŋ ābhicetasikānaŋ diṭṭhadhammasukhavihārānaŋ nikāmalābhī hoti akicchalābhī akasiralābhī, ayaŋ vuccati, mahānāma, ariyasāvako sekho pāṭipado apuccaṇḍatāya samāpanno bhabbo abhinibbhidāya, bhabbo sambodhāya, bhabbo anuttarassa yogakkhemassa adhigamāya.

28. ‘Sa kho so, mahānāma, ariyasāvako imaŋyeva anuttaraŋ upekkhāsatipārisuddhiŋ āgamma anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati, ayamassa paṭhamābhinibbhidā hoti kukkuṭacchāpakasseva aṇḍakosamhā.

‘Sa kho so, mahānāma, ariyasāvako imaŋye anuttaraŋ upekkhāsatipārisuddhiŋ āgamma dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate …pe… yathākammūpage satte pajānāti, ayamassa dutiyābhinibbhidā hoti kukkuṭacchāpakasseva aṇḍakosamhā.

‘Sa kho so, mahānāma, ariyasāvako imaŋyeva anuttaraŋ upekkhāsatipārisuddhiŋ āgamma āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati, ayamassa tatiyābhinibbhidā hoti kukkuṭacchāpakasseva aṇḍakosamhā.

29. ‘Yampi (p. 2.021), mahānāma, ariyasāvako sīlasampanno hoti, idampissa hoti caraṇasmiŋ; yampi, mahānāma, ariyasāvako indriyesu guttadvāro hoti, idampissa hoti caraṇasmiŋ; yampi, mahānāma, ariyasāvako bhojane mattaññū hoti, idampissa hoti caraṇasmiŋ; yampi, mahānāma, ariyasāvako jāgariyaŋ anuyutto hoti, idampissa hoti caraṇasmiŋ; yampi, mahānāma, ariyasāvako sattahi saddhammehi samannāgato hoti, idampissa hoti caraṇasmiŋ; yampi, mahānāma, ariyasāvako catunnaŋ jhānānaŋ ābhicetasikānaŋ diṭṭhadhammasukhavihārānaŋ nikāmalābhī hoti akicchalābhī akasiralābhī, idampissa hoti caraṇasmiŋ.

‘Yañca kho, mahānāma, ariyasāvako anekavihitaŋ pubbenivāsaŋ anussarati, seyyathidaŋ ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati, idampissa hoti vijjāya; yampi, mahānāma, ariyasāvako dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate …pe… yathākammūpage satte pajānāti, idampissa hoti vijjāya. Yampi, mahānāma, ariyasāvako āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati, idampissa hoti vijjāya.

‘Ayaŋ vuccati, mahānāma, ariyasāvako vijjāsampanno itipi caraṇasampanno itipi vijjācaraṇasampanno itipi.

30. ‘Brahmunāpesā, mahānāma, sanankumārena gāthā bhāsitā–


“Khattiyo seṭṭho janetasmiŋ, ye gottapaṭisārino;


Vijjācaraṇasampanno, so seṭṭho devamānuse” ti.

‘Sā kho panesā, mahānāma, brahmunā sanankumārena gāthā sugītā no duggītā, subhāsitā no dubbhāsitā, atthasaŋhitā no anatthasaŋhitā, anumatā bhagavatā’ ti.

Atha (p. 2.022) kho bhagavā uṭṭhahitvā āyasmantaŋ ānandaŋ āmantesi– ‘sādhu sādhu, ānanda, sādhu kho tvaŋ, ānanda, kāpilavatthavānaŋ sakyānaŋ sekhaŋ pāṭipadaŋ abhāsī’ ti.

Idamavocāyasmā ānando. Samanuñño satthā ahosi. Attamanā kāpilavatthavā sakyā āyasmato ānandassa bhāsitaŋ abhinandunti.

Sekhasuttaŋ niṭṭhitaŋ tatiyaŋ.

4. Potaliyasuttaŋ
31. Evaŋ me sutaŋ– ekaŋ samayaŋ bhagavā anguttarāpesu viharati āpaṇaŋ nāma anguttarāpānaŋ nigamo. Atha kho bhagavā pubbaṇhasamayaŋ nivāsetvā pattacīvaramādāya āpaṇaŋ piṇḍāya pāvisi. Āpaṇe piṇḍāya caritvā pacchābhattaŋ piṇḍapātapaṭikkanto yenaññataro vanasaṇḍo tenupasankami divāvihārāya. Taŋ vanasaṇḍaŋ ajjhogāhetvā aññatarasmiŋ rukkhamūle divāvihāraŋ nisīdi. Potaliyopi kho gahapati sampannanivāsanapāvuraṇo chattupāhanāhi janghāvihāraŋ anucankamamāno anuvicaramāno yena so vanasaṇḍo tenupasankami; upasankamitvā taŋ vanasaṇḍaŋ ajjhogāhetvā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhitaŋ kho potaliyaŋ gahapatiŋ bhagavā etadavoca– ‘saŋvijjanti kho, gahapati, āsanāni; sace ākankhasi nisīdā’ ti. Evaŋ vutte, potaliyo gahapati ‘gahapativādena maŋ samaṇo gotamo samudācaratī’ ti kupito anattamano tuṇhī ahosi. Dutiyampi kho bhagavā …pe… tatiyampi kho bhagavā potaliyaŋ gahapatiŋ etadavoca– ‘saŋvijjanti kho, gahapati, āsanāni; sace ākankhasi nisīdā’ ti. ‘Evaŋ vutte, potaliyo gahapati gahapativādena maŋ samaṇo gotamo samudācaratī’ ti kupito anattamano bhagavantaŋ etadavoca– ‘tayidaŋ, bho gotama, nacchannaŋ, tayidaŋ nappatirūpaŋ, yaŋ maŋ tvaŋ gahapativādena samudācarasī’ ti. ‘Te hi te, gahapati, ākārā, te lingā (p. 2.023) te nimittā yathā taŋ gahapatissā’ ti. ‘Tathā hi pana me, bho gotama, sabbe kammantā paṭikkhittā, sabbe vohārā samucchinnā’ ti. ‘Yathā kathaŋ pana te, gahapati, sabbe kammantā paṭikkhittā, sabbe vohārā samucchinnā’ ti? ‘Idha me, bho gotama, yaŋ ahosi dhanaŋ vā dhaññaŋ vā rajataŋ vā jātarūpaŋ vā sabbaŋ taŋ puttānaŋ dāyajjaŋ niyyātaŋ, tatthāhaŋ anovādī anupavādī ghāsacchādanaparamo viharāmi. Evaŋ kho me, bho gotama, sabbe kammantā paṭikkhittā, sabbe vohārā samucchinnā’ ti. ‘Aññathā kho tvaŋ, gahapati, vohārasamucchedaŋ vadasi, aññathā ca pana ariyassa vinaye vohārasamucchedo hotī’ ti. ‘Yathā kathaŋ pana, bhante, ariyassa vinaye vohārasamucchedo hoti? Sādhu me, bhante bhagavā tathā dhammaŋ desetu yathā ariyassa vinaye vohārasamucchedo hotī’ ti. ‘Tena hi, gahapati, suṇāhi, sādhukaŋ manasi karohi, bhāsissāmī’ ti. ‘Evaŋ, bhante’ ti kho potaliyo gahapati bhagavato paccassosi.

32. Bhagavā etadavoca– ‘aṭṭha kho ime, gahapati, dhammā ariyassa vinaye vohārasamucchedāya saŋvattanti. Katame aṭṭha? Apāṇātipātaŋ nissāya pāṇātipāto pahātabbo; dinnādānaŋ nissāya adinnādānaŋ pahātabbaŋ; saccavācaŋ nissāya musāvādo pahātabbo; apisuṇaŋ vācaŋ nissāya pisuṇā vācā pahātabbā; agiddhilobhaŋ nissāya giddhilobho pahātabbo; anindārosaŋ nissāya nindāroso pahātabbo; akkodhūpāyāsaŋ nissāya kodhūpāyāso pahātabbo; anatimānaŋ nissāya atimāno pahātabbo. Ime kho, gahapati, aṭṭha dhammā sankhittena vuttā, vitthārena avibhattā, ariyassa vinaye vohārasamucchedāya saŋvattantī’ ti. ‘Ye me, bhante, bhagavatā aṭṭha dhammā sankhittena vuttā, vitthārena avibhattā, ariyassa vinaye vohārasamucchedāya saŋvattanti, sādhu me, bhante, bhagavā ime aṭṭha dhamme vitthārena vibhajatu anukampaŋ upādāyā’ ti. ‘Tena hi, gahapati, suṇāhi, sādhukaŋ manasi karohi, bhāsissāmī’ ti. ‘Evaŋ, bhante’ ti kho potaliyo gahapati bhagavato paccassosi. Bhagavā etadavoca–

33. ‘“Apāṇātipātaŋ (p. 2.024) nissāya pāṇātipāto pahātabbo” ti iti kho panetaŋ vuttaŋ kiñcetaŋ paṭicca vuttaŋ Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu pāṇātipātī assaŋ, tesāhaŋ saŋyojanānaŋ pahānāya samucchedāya paṭipanno. Ahañceva kho pana pāṇātipātī assaŋ, attāpi maŋ upavadeyya pāṇātipātapaccayā, anuviccāpi maŋ viññū garaheyyuŋ pāṇātipātapaccayā, kāyassa bhedā paraŋ maraṇā duggati pāṭikankhā pāṇātipātapaccayā. Etadeva kho pana saŋyojanaŋ etaŋ nīvaraṇaŋ yadidaŋ pāṇātipāto. Ye ca pāṇātipātapaccayā uppajjeyyuŋ āsavā vighātapariḷāhā, pāṇātipātā paṭiviratassa evaŋsa te āsavā vighātapariḷāhā na honti”. “Apāṇātipātaŋ nissāya pāṇātipāto pahātabbo” ti– iti yantaŋ vuttaŋ idametaŋ paṭicca vuttaŋ.

34. ‘“Dinnādānaŋ nissāya adinnādānaŋ pahātabban” ti iti kho panetaŋ vuttaŋ, kiñcetaŋ paṭicca vuttaŋ? Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu adinnādāyī assaŋ, tesāhaŋ saŋyojanānaŋ pahānāya samucchedāya paṭipanno. Ahañceva kho pana adinnādāyī assaŋ, attāpi maŋ upavadeyya adinnādānapaccayā, anuviccāpi maŋ viññū garaheyyuŋ adinnādānapaccayā, kāyassa bhedā paraŋ maraṇā duggati pāṭikankhā adinnādānapaccayā. Etadeva kho pana saŋyojanaŋ etaŋ nīvaraṇaŋ yadidaŋ adinnādānaŋ. Ye ca adinnādānapaccayā uppajjeyyuŋ āsavā vighātapariḷāhā adinnādānā paṭiviratassa evaŋsa te āsavā vighātapariḷāhā na honti”. “Dinnādānaŋ nissāya adinnādānaŋ pahātabban” ti– iti yantaŋ vuttaŋ idametaŋ paṭicca vuttaŋ.

35. ‘“Saccavācaŋ nissāya musāvādo pahātabbo” ti iti kho panetaŋ vuttaŋ kiñcetaŋ paṭicca vuttaŋ? Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu musāvādī assaŋ, tesāhaŋ saŋyojanānaŋ pahānāya samucchedāya paṭipanno. Ahañceva kho pana musāvādī assaŋ, attāpi maŋ upavadeyya musāvādapaccayā, anuviccāpi maŋ viññū garaheyyuŋ musāvādapaccayā, kāyassa bhedā paraŋ maraṇā duggati pāṭikankhā musāvādapaccayā. Etadeva kho pana saŋyojanaŋ etaŋ nīvaraṇaŋ yadidaŋ (p. 2.025) musāvādo Ye ca musāvādapaccayā uppajjeyyuŋ āsavā vighātapariḷāhā, musāvādā paṭiviratassa evaŋsa te āsavā vighātapariḷāhā na honti”. “Saccavācaŋ nissāya musāvādo pahātabbo” ti– iti yantaŋ vuttaŋ idametaŋ paṭicca vuttaŋ.

36. ‘“Apisuṇaŋ vācaŋ nissāya pisuṇā vācā pahātabbā” ti iti kho panetaŋ vuttaŋ kiñcetaŋ paṭicca vuttaŋ? Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu pisuṇavāco assaŋ, tesāhaŋ saŋyojanānaŋ pahānāya samucchedāya paṭipanno. Ahañceva kho pana pisuṇavāco assaŋ, attāpi maŋ upavadeyya pisuṇavācāpaccayā anuviccāpi maŋ viññū garaheyyuŋ pisuṇavācāpaccayā, kāyassa bhedā paraŋ maraṇā duggati pāṭikankhā pisuṇavācāpaccayā. Etadeva kho pana saŋyojanaŋ etaŋ nīvaraṇaŋ yadidaŋ pisuṇā vācā. Ye ca pisuṇavācāpaccayā uppajjeyyuŋ āsavā vighātapariḷāhā, pisuṇāya vācāya paṭiviratassa evaŋsa te āsavā vighātapariḷāhā na honti”. “Apisuṇaŋ vācaŋ nissāya pisuṇā vācā pahātabbā” ti– iti yantaŋ vuttaŋ idametaŋ paṭicca vuttaŋ.

37. ‘“Agiddhilobhaŋ nissāya giddhilobho pahātabbo” ti iti kho panetaŋ vuttaŋ, kiñcetaŋ paṭicca vuttaŋ? Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu giddhilobhī assaŋ, tesāhaŋ saŋyojanānaŋ pahānāya samucchedāya paṭipanno. Ahañceva kho pana giddhilobhī assaŋ, attāpi maŋ upavadeyya giddhilobhapaccayā, anuviccāpi maŋ viññū garaheyyuŋ giddhilobhapaccayā, kāyassa bhedā paraŋ maraṇā duggati pāṭikankhā giddhilobhapaccayā. Etadeva kho pana saŋyojanaŋ etaŋ nīvaraṇaŋ yadidaŋ giddhilobho. Ye ca giddhilobhapaccayā uppajjeyyuŋ āsavā vighātapariḷāhā, giddhilobhā paṭiviratassa evaŋsa te āsavā vighātapariḷāhā na honti”. “Agiddhilobhaŋ nissāya giddhilobho pahātabbo” ti– iti yantaŋ vuttaŋ idametaŋ paṭicca vuttaŋ.

38. ‘“Anindārosaŋ nissāya nindāroso pahātabbo” ti iti kho panetaŋ vuttaŋ, kiñcetaŋ paṭicca vuttaŋ? Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu nindārosī assaŋ, tesāhaŋ (p. 2.026) saŋyojanānaŋ pahānāya samucchedāya paṭipanno. Ahañceva kho pana nindārosī assaŋ, attāpi maŋ upavadeyya nindārosapaccayā, anuviccāpi maŋ viññū garaheyyuŋ nindārosapaccayā, kāyassa bhedā paraŋ maraṇā duggati pāṭikankhā nindārosapaccayā. Etadeva kho pana saŋyojanaŋ etaŋ nīvaraṇaŋ yadidaŋ nindāroso. Ye ca nindārosapaccayā uppajjeyyuŋ āsavā vighātapariḷāhā, anindārosissa evaŋsa te āsavā vighātapariḷāhā na honti”. “Anindārosaŋ nissāya nindāroso pahātabbo” ti– iti yantaŋ vuttaŋ idametaŋ paṭicca vuttaŋ.

39. ‘“Akkodhūpāyāsaŋ nissāya kodhūpāyāso pahātabbo” ti iti kho panetaŋ vuttaŋ, kiñcetaŋ paṭicca vuttaŋ? Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu kodhūpāyāsī assaŋ, tesāhaŋ saŋyojanānaŋ pahānāya samucchedāya paṭipanno. Ahañceva kho pana kodhūpāyāsī assaŋ, attāpi maŋ upavadeyya kodhūpāyāsapaccayā anuviccāpi maŋ viññū garaheyyuŋ kodhūpāyāsapaccayā, kāyassa bhedā paraŋ maraṇā duggati pāṭikankhā kodhūpāyāsapaccayā. Etadeva kho pana saŋyojanaŋ etaŋ nīvaraṇaŋ yadidaŋ kodhūpāyāso. Ye ca kodhūpāyāsapaccayā uppajjeyyuŋ āsavā vighātapariḷāhā, akkodhūpāyāsissa evaŋsa te āsavā vighātapariḷāhā na honti”. “Akkodhūpāyāsaŋ nissāya kodhūpāyāso pahātabbo” ti– iti yantaŋ vuttaŋ idametaŋ paṭicca vuttaŋ.

40. ‘“Anatimānaŋ nissāya atimāno pahātabbo” ti iti kho panetaŋ vuttaŋ, kiñcetaŋ paṭicca vuttaŋ? Idha, gahapati, ariyasāvako iti paṭisañcikkhati– “yesaŋ kho ahaŋ saŋyojanānaŋ hetu atimānī assaŋ, tesāhaŋ saŋyojanānaŋ pahānāya samucchedāya paṭipanno. Ahañceva kho pana atimānī assaŋ, attāpi maŋ upavadeyya atimānapaccayā, anuviccāpi maŋ viññū garaheyyuŋ atimānapaccayā, kāyassa bhedā paraŋ maraṇā duggati pāṭikankhā atimānapaccayā. Etadeva kho pana saŋyojanaŋ etaŋ nīvaraṇaŋ yadidaŋ atimāno. Ye ca atimānapaccayā uppajjeyyuŋ āsavā vighātapariḷāhā, anatimānissa evaŋsa te āsavā vighātapariḷāhā na honti”. “Anatimānaŋ nissāya atimāno pahātabbo” ti– iti yantaŋ vuttaŋ idametaŋ paṭicca vuttaŋ.

41. ‘Ime (p. 2.027) kho, gahapati, aṭṭha dhammā sankhittena vuttā, vitthārena vibhattā, ye ariyassa vinaye vohārasamucchedāya saŋvattanti; na tveva tāva ariyassa vinaye sabbena sabbaŋ sabbathā sabbaŋ vohārasamucchedo hotī’ ti.

‘Yathā kathaŋ pana, bhante, ariyassa vinaye sabbena sabbaŋ sabbathā sabbaŋ vohārasamucchedo hoti? Sādhu me, bhante, bhagavā tathā dhammaŋ desetu yathā ariyassa vinaye sabbena sabbaŋ sabbathā sabbaŋ vohārasamucchedo hotī’ ti. ‘Tena hi, gahapati, suṇāhi, sādhukaŋ manasi karohi, bhāsissāmī’ ti. ‘Evaŋ, bhante’ ti kho potaliyo gahapati bhagavato paccassosi. Bhagavā etadavoca–

Kāmādīnavakathā

42. ‘Seyyathāpi gahapati, kukkuro jighacchādubbalyapareto goghātakasūnaŋ paccupaṭṭhito assa. Tamenaŋ dakkho goghātako vā goghātakantevāsī vā aṭṭhikankalaŋ sunikkantaŋ nikkantaŋ nimmaŋsaŋ lohitamakkhitaŋ upasumbheyya . Taŋ kiŋ maññasi, gahapati, api nu kho so kukkuro amuŋ aṭṭhikankalaŋ sunikkantaŋ nikkantaŋ nimmaŋsaŋ lohitamakkhitaŋ palehanto jighacchādubbalyaŋ paṭivineyyā’ ti?

‘No hetaŋ, bhante’.

‘Taŋ kissa hetu’?

‘Aduñhi, bhante, aṭṭhikankalaŋ sunikkantaŋ nikkantaŋ nimmaŋsaŋ lohitamakkhitaŋ. Yāvadeva pana so kukkuro kilamathassa vighātassa bhāgī assāti. Evameva kho, gahapati, ariyasāvako iti paṭisañcikkhati– “aṭṭhikankalūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti. Evametaŋ yathābhūtaŋ sammappaññāya disvā yāyaŋ upekkhā nānattā nānattasitā taŋ abhinivajjetvā, yāyaŋ upekkhā ekattā ekattasitā yattha sabbaso lokāmisūpādānā aparisesā nirujjhanti tamevūpekkhaŋ bhāveti.

43. ‘Seyyathāpi, gahapati, gijjho vā kanko vā kulalo vā maŋsapesiŋ ādāya uḍḍīyeyya . Tamenaŋ gijjhāpi kankāpi kulalāpi anupatitvā (p. 2.028) anupatitvā vitaccheyyuŋ vissajjeyyuŋ . Taŋ kiŋ maññasi, gahapati, sace so gijjho vā kanko vā kulalo vā taŋ maŋsapesiŋ na khippameva paṭinissajjeyya, so tatonidānaŋ maraṇaŋ vā nigaccheyya maraṇamattaŋ vā dukkhan’ ti?

‘Evaŋ, bhante’.

‘Evameva kho, gahapati, ariyasāvako iti paṭisañcikkhati – “maŋsapesūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti. Evametaŋ yathābhūtaŋ sammappaññāya disvā yāyaŋ upekkhā nānattā nānattasitā taŋ abhinivajjetvā yāyaŋ upekkhā ekattā ekattasitā yattha sabbaso lokāmisūpādānā aparisesā nirujjhanti tamevūpekkhaŋ bhāveti.

44. ‘Seyyathāpi, gahapati, puriso ādittaŋ tiṇukkaŋ ādāya paṭivātaŋ gaccheyya. Taŋ kiŋ maññasi, gahapati, sace so puriso taŋ ādittaŋ tiṇukkaŋ na khippameva paṭinissajjeyya tassa sā ādittā tiṇukkā hatthaŋ vā daheyya bāhuŋ vā daheyya aññataraŋ vā aññataraŋ vā angapaccangaŋ daheyya, so tatonidānaŋ maraṇaŋ vā nigaccheyya maraṇamattaŋ vā dukkhan’ ti?

‘Evaŋ, bhante’.

‘Evameva kho, gahapati, ariyasāvako iti paṭisañcikkhati – “ tiṇukkūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti. Evametaŋ yathābhūtaŋ sammappaññāya disvā …pe… tamevūpekkhaŋ bhāveti.

45. ‘Seyyathāpi gahapati, angārakāsu sādhikaporisā, pūrā angārānaŋ vītaccikānaŋ vītadhūmānaŋ. Atha puriso āgaccheyya jīvitukāmo amaritukāmo sukhakāmo dukkhappaṭikkūlo. Tamenaŋ dve balavanto purisā nānābāhāsu gahetvā angārakāsuŋ upakaḍḍheyyuŋ. Taŋ kiŋ maññasi, gahapati, api nu so puriso iticiticeva kāyaŋ sannāmeyyā’ ti?

‘Evaŋ, bhante’.

‘Taŋ kissa hetu’?

‘Viditañhi bhante, tassa purisassa imañcāhaŋ angārakāsuŋ papatissāmi, tatonidānaŋ maraṇaŋ vā nigacchissāmi maraṇamattaŋ vā dukkhan’ ti. ‘Evameva kho, gahapati, ariyasāvako iti paṭisañcikkhati– “angārakāsūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti. Evametaŋ yathābhūtaŋ sammappaññāya disvā …pe… tamevūpekkhaŋ bhāveti.

46. ‘Seyyathāpi (p. 2.029) gahapati, puriso supinakaŋ passeyya ārāmarāmaṇeyyakaŋ vanarāmaṇeyyakaŋ bhūmirāmaṇeyyakaŋ pokkharaṇirāmaṇeyyakaŋ. So paṭibuddho na kiñci paṭipasseyya . Evameva kho, gahapati, ariyasāvako iti paṭisañcikkhati– “supinakūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti …pe… tamevūpekkhaŋ bhāveti.

47. ‘Seyyathāpi, gahapati, puriso yācitakaŋ bhogaŋ yācitvā yānaŋ vā poriseyyaŋ pavaramaṇikuṇḍalaŋ. So tehi yācitakehi bhogehi purakkhato parivuto antarāpaṇaŋ paṭipajjeyya. Tamenaŋ jano disvā evaŋ vadeyya– “bhogī vata, bho, puriso, evaŋ kira bhogino bhogāni bhuñjantī” ti. Tamenaŋ sāmikā yattha yattheva passeyyuŋ tattha tattheva sāni hareyyuŋ. Taŋ kiŋ maññasi, gahapati, alaŋ nu kho tassa purisassa aññathattāyā’ ti?

‘Evaŋ, bhante’.

‘Taŋ kissa hetu’?

‘Sāmino hi, bhante, sāni harantī’ ti. ‘Evameva kho, gahapati, ariyasāvako iti paṭisañcikkhati– “yācitakūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti …pe… tamevūpekkhaŋ bhāveti.

48. ‘Seyyathāpi, gahapati, gāmassa vā nigamassa vā avidūre tibbo vanasaṇḍo. Tatrassa rukkho sampannaphalo ca upapannaphalo ca, na cassu kānici phalāni bhūmiyaŋ patitāni. Atha puriso āgaccheyya phalatthiko phalagavesī phalapariyesanaŋ caramāno. So taŋ vanasaṇḍaŋ ajjhogāhetvā taŋ rukkhaŋ passeyya sampannaphalañca upapannaphalañca. Tassa evamassa– “ayaŋ kho rukkho sampannaphalo ca upapannaphalo ca, natthi ca kānici phalāni bhūmiyaŋ patitāni. Jānāmi kho panāhaŋ rukkhaŋ ārohituŋ . Yaŋnūnāhaŋ imaŋ rukkhaŋ ārohitvā yāvadatthañca khādeyyaŋ ucchangañca pūreyyan” ti. So taŋ rukkhaŋ ārohitvā yāvadatthañca khādeyya ucchangañca pūreyya. Atha dutiyo puriso āgaccheyya phalatthiko phalagavesī phalapariyesanaŋ caramāno tiṇhaŋ kuṭhāriŋ ādāya. So taŋ vanasaṇḍaŋ ajjhogāhetvā (p. 2.030) taŋ rukkhaŋ passeyya sampannaphalañca upapannaphalañca. Tassa evamassa– “ayaŋ kho rukkho sampannaphalo ca upapannaphalo ca, natthi ca kānici phalāni bhūmiyaŋ patitāni. Na kho panāhaŋ jānāmi rukkhaŋ ārohituŋ. Yaŋnūnāhaŋ imaŋ rukkhaŋ mūlato chetvā yāvadatthañca khādeyyaŋ ucchangañca pūreyyan” ti. So taŋ rukkhaŋ mūlatova chindeyya. Taŋ kiŋ maññasi, gahapati, amuko yo so puriso paṭhamaŋ rukkhaŋ ārūḷho sace so na khippameva oroheyya tassa so rukkho papatanto hatthaŋ vā bhañjeyya pādaŋ vā bhañjeyya aññataraŋ vā aññataraŋ vā angapaccangaŋ bhañjeyya, so tatonidānaŋ maraṇaŋ vā nigaccheyya maraṇamattaŋ vā dukkhan’ ti?

‘Evaŋ, bhante’.

‘Evameva kho, gahapati, ariyasāvako iti paṭisañcikkhati – “rukkhaphalūpamā kāmā vuttā bhagavatā bahudukkhā bahupāyāsā, ādīnavo ettha bhiyyo” ti. Evametaŋ yathābhūtaŋ sammappaññāya disvā yāyaŋ upekkhā nānattā nānattasitā taŋ abhinivajjetvā yāyaŋ upekkhā ekattā ekattasitā yattha sabbaso lokāmisūpādānā aparisesā nirujjhanti tamevūpekkhaŋ bhāveti.

49. ‘Sa kho so, gahapati, ariyasāvako imaŋyeva anuttaraŋ upekkhāsatipārisuddhiŋ āgamma anekavihitaŋ pubbenivāsaŋ anussarati, seyyathidaŋ ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati.

‘Sa kho so, gahapati, ariyasāvako imaŋyeva anuttaraŋ upekkhāsatipārisuddhiŋ āgamm dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate …pe… yathākammūpage satte pajānāti.

‘Sa kho so, gahapati, ariyasāvako imaŋyeva anuttaraŋ upekkhāsatipārisuddhiŋ āgamma āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ettāvatā kho, gahapati, ariyassa vinaye sabbena sabbaŋ sabbathā sabbaŋ vohārasamucchedo hoti.

50. ‘Taŋ (p. 2.031) kiŋ maññasi, gahapati, yathā ariyassa vinaye sabbena sabbaŋ sabbathā sabbaŋ vohārasamucchedo hoti, api nu tvaŋ evarūpaŋ vohārasamucchedaŋ attani samanupassasī’ ti? ‘Ko cāhaŋ, bhante, ko ca ariyassa vinaye sabbena sabbaŋ sabbathā sabbaŋ vohārasamucchedo! Ārakā ahaŋ, bhante, ariyassa vinaye sabbena sabbaŋ sabbathā sabbaŋ vohārasamucchedā. Mayañhi, bhante, pubbe aññatitthiye paribbājake anājānīyeva samāne ājānīyāti amaññimha, anājānīyeva samāne ājānīyabhojanaŋ bhojimha, anājānīyeva samāne ājānīyaṭhāne ṭhapimha; bhikkhū pana mayaŋ, bhante, ājānīyeva samāne anājānīyāti amaññimha, ājānīyeva samāne anājānīyabhojanaŋ bhojimha, ājānīyeva samāne anājānīyaṭhāne ṭhapimha; idāni pana mayaŋ, bhante, aññatitthiye paribbājake anājānīyeva samāne anājānīyāti jānissāma, anājānīyeva samāne anājānīyabhojanaŋ bhojessāma, anājānīyeva samāne anājānīyaṭhāne ṭhapessāma. Bhikkhū pana mayaŋ, bhante, ājānīyeva samāne ājānīyāti jānissāma ājānīyeva samāne ājānīyabhojanaŋ bhojessāma, ājānīyeva samāne ājānīyaṭhāne ṭhapessāma. Ajanesi vata me, bhante, bhagavā samaṇesu samaṇappemaŋ, samaṇesu samaṇappasādaŋ, samaṇesu samaṇagāravaŋ. Abhikkantaŋ, bhante, abhikkantaŋ, bhante Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya, cakkhumanto rūpāni dakkhantīti; evamevaŋ kho, bhante, bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

Potaliyasuttaŋ niṭṭhitaŋ catutthaŋ.

5. Jīvakasuttaŋ
51. Evaŋ me sutaŋ– ekaŋ samayaŋ bhagavā rājagahe viharati jīvakassa komārabhaccassa ambavane. Atha kho jīvako komārabhacco yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi (p. 2.032) Ekamantaŋ nisinno kho jīvako komārabhacco bhagavantaŋ etadavoca– ‘sutaŋ metaŋ, bhante– “samaṇaŋ gotamaŋ uddissa pāṇaŋ ārabhanti, taŋ samaṇo gotamo jānaŋ uddissakataŋ maŋsaŋ paribhuñjati paṭiccakamman” ti. Ye te, bhante, evamāhaŋsu– “samaṇaŋ gotamaŋ uddissa pāṇaŋ ārabhanti, taŋ samaṇo gotamo jānaŋ uddissakataŋ maŋsaŋ paribhuñjati paṭiccakamman” ti, kacci te, bhante, bhagavato vuttavādino, na ca bhagavantaŋ abhūtena abbhācikkhanti, dhammassa cānudhammaŋ byākaronti, na ca koci sahadhammiko vādānuvādo gārayhaŋ ṭhānaŋ āgacchatī’ ti?

52. ‘Ye te, jīvaka, evamāhaŋsu– “samaṇaŋ gotamaŋ uddissa pāṇaŋ ārabhanti, taŋ samaṇo gotamo jānaŋ uddissakataŋ maŋsaŋ paribhuñjati paṭiccakamman” ti na me te vuttavādino, abbhācikkhanti ca maŋ te asatā abhūtena. Tīhi kho ahaŋ, jīvaka, ṭhānehi maŋsaŋ aparibhoganti vadāmi. Diṭṭhaŋ, sutaŋ, parisankitaŋ– imehi kho ahaŋ, jīvaka tīhi ṭhānehi maŋsaŋ aparibhoganti vadāmi. Tīhi kho ahaŋ, jīvaka, ṭhānehi maŋsaŋ paribhoganti vadāmi. Adiṭṭhaŋ, asutaŋ, aparisankitaŋ– imehi kho ahaŋ, jīvaka, tīhi ṭhānehi maŋsaŋ paribhoganti vadāmi.

53. ‘Idha, jīvaka, bhikkhu aññataraŋ gāmaŋ vā nigamaŋ vā upanissāya viharati. So mettāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharati. Tamenaŋ gahapati vā gahapatiputto vā upasankamitvā svātanāya bhattena nimanteti. Ākankhamānova, jīvaka, bhikkhu adhivāseti So tassā rattiyā accayena pubbaṇhasamayaŋ nivāsetvā pattacīvaramādāya yena tassa gahapatissa vā gahapatiputtassa vā nivesanaŋ tenupasankamati; upasankamitvā paññatte āsane nisīdati. Tamenaŋ so gahapati vā gahapatiputto vā paṇītena piṇḍapātena parivisati. Tassa na evaŋ hoti– “sādhu vata māyaŋ gahapati vā gahapatiputto vā paṇītena piṇḍapātena (p. 2.033) pariviseyyāti! Aho vata māyaŋ gahapati vā gahapatiputto vā āyatimpi evarūpena paṇītena piṇḍapātena pariviseyyā” ti– evampissa na hoti. So taŋ piṇḍapātaŋ agathito amucchito anajjhopanno ādīnavadassāvī nissaraṇapañño paribhuñjati. Taŋ kiŋ maññasi, jīvaka api nu so bhikkhu tasmiŋ samaye attabyābādhāya vā ceteti, parabyābādhāya vā ceteti, ubhayabyābādhāya vā cetetī’ ti?

‘No hetaŋ, bhante’.

‘Nanu so, jīvaka, bhikkhu tasmiŋ samaye anavajjaŋyeva āhāraŋ āhāretī’ ti?

‘Evaŋ, bhante. Sutaŋ metaŋ, bhante– “brahmā mettāvihārī” ti. Taŋ me idaŋ, bhante, bhagavā sakkhidiṭṭho; bhagavā hi, bhante, mettāvihārī’ ti. ‘Yena kho, jīvaka, rāgena yena dosena yena mohena byāpādavā assa so rāgo so doso so moho tathāgatassa pahīno ucchinnamūlo tālāvatthukato anabhāvankato āyatiŋ anuppādadhammo. Sace kho te, jīvaka, idaŋ sandhāya bhāsitaŋ anujānāmi te etan’ ti. ‘Etadeva kho pana me, bhante, sandhāya bhāsitaŋ’ .

54. ‘Idha, jīvaka, bhikkhu aññataraŋ gāmaŋ vā nigamaŋ vā upanissāya viharati. So karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā viharati. Tamenaŋ gahapati vā gahapatiputto vā upasankamitvā svātanāya bhattena nimanteti. Ākankhamānova, jīvaka, bhikkhu adhivāseti. So tassā rattiyā accayena pubbaṇhasamayaŋ nivāsetvā pattacīvaramādāya yena gahapatissa vā gahapatiputtassa vā nivesanaŋ tenupasankamati; upasankamitvā paññatte āsane nisīdati. Tamenaŋ so gahapati vā gahapatiputto vā paṇītena piṇḍapātena parivisati. Tassa na evaŋ hoti– “sādhu vata māyaŋ gahapati vā gahapatiputto vā paṇītena piṇḍapātena pariviseyyāti! Aho vata māyaŋ gahapati vā gahapatiputto vā āyatimpi (p. 2.034) evarūpena paṇītena piṇḍapātena pariviseyyā” ti– evampissa na hoti. So taŋ piṇḍapātaŋ agathito amucchito anajjhopanno ādīnavadassāvī nissaraṇapañño paribhuñjati. Taŋ kiŋ maññasi, jīvaka, api nu so bhikkhu tasmiŋ samaye attabyābādhāya vā ceteti, parabyābādhāya vā ceteti, ubhayabyābādhāya vā cetetī’ ti?

‘No hetaŋ, bhante’.

‘Nanu so, jīvaka, bhikkhu tasmiŋ samaye anavajjaŋyeva āhāraŋ āhāretī’ ti?

‘Evaŋ, bhante. Sutaŋ metaŋ, bhante– “brahmā upekkhāvihārī” ti. Taŋ me idaŋ, bhante, bhagavā sakkhidiṭṭho; bhagavā hi, bhante, upekkhāvihārī’ ti. ‘Yena kho, jīvaka, rāgena yena dosena yena mohena vihesavā assa arativā assa paṭighavā assa so rāgo so doso so moho tathāgatassa pahīno ucchinnamūlo tālāvatthukato anabhāvankato āyatiŋ anuppādadhammo. Sace kho te, jīvaka, idaŋ sandhāya bhāsitaŋ, anujānāmi te etan’ ti. ‘Etadeva kho pana me, bhante, sandhāya bhāsitaŋ’.

55. ‘Yo kho, jīvaka, tathāgataŋ vā tathāgatasāvakaŋ vā uddissa pāṇaŋ ārabhati so pañcahi ṭhānehi bahuŋ apuññaŋ pasavati. Yampi so, gahapati, evamāha– “gacchatha, amukaŋ nāma pāṇaŋ ānethā” ti, iminā paṭhamena ṭhānena bahuŋ apuññaŋ pasavati. Yampi so pāṇo galappaveṭhakena ānīyamāno dukkhaŋ domanassaŋ paṭisaŋvedeti, iminā dutiyena ṭhānena bahuŋ apuññaŋ pasavati. Yampi so evamāha– “gacchatha imaŋ pāṇaŋ ārabhathā” ti, iminā tatiyena ṭhānena bahuŋ apuññaŋ pasavati. Yampi so pāṇo ārabhiyamāno dukkhaŋ domanassaŋ paṭisaŋvedeti iminā catutthena ṭhānena bahuŋ apuññaŋ pasavati. Yampi so tathāgataŋ vā tathāgatasāvakaŋ vā akappiyena āsādeti, iminā pañcamena ṭhānena bahuŋ apuññaŋ pasavati. Yo kho, jīvaka, tathāgataŋ vā tathāgatasāvakaŋ vā uddissa pāṇaŋ ārabhati so imehi pañcahi ṭhānehi bahuŋ apuññaŋ pasavatī’ ti.

Evaŋ vutte, jīvako komārabhacco bhagavantaŋ etadavoca– ‘acchariyaŋ, bhante, abbhutaŋ, bhante! Kappiyaŋ vata, bhante, bhikkhū āhāraŋ āhārenti (p. 2.035) anavajjaŋ vata, bhante, bhikkhū āhāraŋ āhārenti. Abhikkantaŋ, bhante, abhikkantaŋ, bhante …pe… upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

Jīvakasuttaŋ niṭṭhitaŋ pañcamaŋ.

6. Upālisuttaŋ
56. Evaŋ me sutaŋ– ekaŋ samayaŋ bhagavā nāḷandāyaŋ viharati pāvārikambavane. Tena kho pana samayena nigaṇṭho nāṭaputto nāḷandāyaŋ paṭivasati mahatiyā nigaṇṭhaparisāya saddhiŋ. Atha kho dīghatapassī nigaṇṭho nāḷandāyaŋ piṇḍāya caritvā pacchābhattaŋ piṇḍapātapaṭikkanto yena pāvārikambavanaŋ yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhitaŋ kho dīghatapassiŋ nigaṇṭhaŋ bhagavā etadavoca– ‘saŋvijjanti kho, tapassi, āsanāni; sace ākankhasi nisīdā’ ti. Evaŋ vutte, dīghatapassī nigaṇṭho aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho dīghatapassiŋ nigaṇṭhaŋ bhagavā etadavoca– ‘kati pana, tapassi, nigaṇṭho nāṭaputto kammāni paññapeti pāpassa kammassa kiriyāya pāpassa kammassa pavattiyā’ ti?

‘Na kho, āvuso gotama, āciṇṇaŋ nigaṇṭhassa nāṭaputtassa “kammaŋ, kamman” ti paññapetuŋ; “daṇḍaŋ, daṇḍan” ti kho, āvuso gotama, āciṇṇaŋ nigaṇṭhassa nāṭaputtassa paññapetun’ ti.

‘Kati pana, tapassi, nigaṇṭho nāṭaputto daṇḍāni paññapeti pāpassa kammassa kiriyāya pāpassa kammassa pavattiyā’ ti?

‘Tīṇi kho, āvuso gotama, nigaṇṭho nāṭaputto daṇḍāni paññapeti pāpassa kammassa kiriyāya pāpassa kammassa pavattiyāti, seyyathidaŋ– kāyadaṇḍaŋ, vacīdaṇḍaŋ, manodaṇḍan’ ti.

‘Kiŋ pana, tapassi, aññadeva kāyadaṇḍaŋ, aññaŋ vacīdaṇḍaŋ, aññaŋ manodaṇḍan’ ti?

‘Aññadeva āvuso gotama, kāyadaṇḍaŋ, aññaŋ vacīdaṇḍaŋ, aññaŋ manodaṇḍan’ ti.

‘Imesaŋ pana, tapassi, tiṇṇaŋ daṇḍānaŋ evaŋ paṭivibhattānaŋ evaŋ paṭivisiṭṭhānaŋ katamaŋ daṇḍaŋ nigaṇṭho nāṭaputto mahāsāvajjataraŋ paññapeti pāpassa kammassa kiriyāya pāpassa kammassa pavattiyā (p. 2.036) yadi vā kāyadaṇḍaŋ, yadi vā vacīdaṇḍaŋ, yadi vā manodaṇḍan’ ti?

‘Imesaŋ kho, āvuso gotama, tiṇṇaŋ daṇḍānaŋ evaŋ paṭivibhattānaŋ evaŋ paṭivisiṭṭhānaŋ kāyadaṇḍaŋ nigaṇṭho nāṭaputto mahāsāvajjataraŋ paññapeti pāpassa kammassa kiriyāya pāpassa kammassa pavattiyā, no tathā vacīdaṇḍaŋ, no tathā manodaṇḍan’ ti.

‘Kāyadaṇḍanti, tapassi, vadesi’?

‘Kāyadaṇḍanti, āvuso gotama, vadāmi’.

‘Kāyadaṇḍanti, tapassi, vadesi’?

‘Kāyadaṇḍanti, āvuso gotama, vadāmi’.

‘Kāyadaṇḍanti, tapassi, vadesi’?

‘Kāyadaṇḍanti, āvuso gotama, vadāmī’ ti.

Itiha bhagavā dīghatapassiŋ nigaṇṭhaŋ imasmiŋ kathāvatthusmiŋ yāvatatiyakaŋ patiṭṭhāpesi.

57. Evaŋ vutte, dīghatapassī nigaṇṭho bhagavantaŋ etadavoca– ‘tvaŋ panāvuso gotama, kati daṇḍāni paññapesi pāpassa kammassa kiriyāya pāpassa kammassa pavattiyā’ ti?

‘Na kho, tapassi, āciṇṇaŋ tathāgatassa “daṇḍaŋ, daṇḍan” ti paññapetuŋ; “kammaŋ, kamman” ti kho, tapassi, āciṇṇaŋ tathāgatassa paññapetun’ ti?

‘Tvaŋ panāvuso gotama, kati kammāni paññapesi pāpassa kammassa kiriyāya pāpassa kammassa pavattiyā’ ti?

‘Tīṇi kho ahaŋ, tapassi, kammāni paññapemi pāpassa kammassa kiriyāya pāpassa kammassa pavattiyā, seyyathidaŋ– kāyakammaŋ, vacīkammaŋ, manokamman’ ti.

‘Kiŋ panāvuso gotama, aññadeva kāyakammaŋ, aññaŋ vacīkammaŋ, aññaŋ manokamman’ ti?

‘Aññadeva, tapassi, kāyakammaŋ, aññaŋ vacīkammaŋ, aññaŋ manokamman’ ti.

‘Imesaŋ panāvuso gotama, tiṇṇaŋ kammānaŋ evaŋ paṭivibhattānaŋ evaŋ paṭivisiṭṭhānaŋ katamaŋ kammaŋ mahāsāvajjataraŋ paññapesi pāpassa kammassa kiriyāya pāpassa kammassa pavattiyā, yadi vā kāyakammaŋ, yadi vā vacīkammaŋ, yadi vā manokamman’ ti?

‘Imesaŋ kho ahaŋ, tapassi, tiṇṇaŋ kammānaŋ evaŋ paṭivibhattānaŋ evaŋ paṭivisiṭṭhānaŋ manokammaŋ mahāsāvajjataraŋ paññapemi pāpassa kammassa kiriyāya pāpassa kammassa pavattiyā, no tathā kāyakammaŋ, no tathā vacīkamman’ ti.

‘Manokammanti, āvuso gotama, vadesi’?

‘Manokammanti, tapassi, vadāmi’.

‘Manokammanti, āvuso gotama, vadesi’?

‘Manokammanti, tapassi, vadāmi’.

‘Manokammanti āvuso gotama, vadesi’?

‘Manokammanti, tapassi, vadāmī’ ti.

Itiha dīghatapassī nigaṇṭho bhagavantaŋ imasmiŋ kathāvatthusmiŋ yāvatatiyakaŋ patiṭṭhāpetvā uṭṭhāyāsanā yena nigaṇṭho nāṭaputto tenupasankami.

58. Tena (p. 2.037) kho pana samayena nigaṇṭho nāṭaputto mahatiyā gihiparisāya saddhiŋ nisinno hoti bālakiniyā parisāya upālipamukhāya. Addasā kho nigaṇṭho nāṭaputto dīghatapassiŋ nigaṇṭhaŋ dūratova āgacchantaŋ; disvāna dīghatapassiŋ nigaṇṭhaŋ etadavoca – ‘handa, kuto nu tvaŋ, tapassi, āgacchasi divā divassā’ ti? ‘Ito hi kho ahaŋ, bhante, āgacchāmi samaṇassa gotamassa santikā’ ti. ‘Ahu pana te, tapassi, samaṇena gotamena saddhiŋ kocideva kathāsallāpo’ ti ‘Ahu kho me, bhante, samaṇena gotamena saddhiŋ kocideva kathāsallāpo’ ti. ‘Yathā kathaŋ pana te, tapassi, ahu samaṇena gotamena saddhiŋ kocideva kathāsallāpo’ ti? Atha kho dīghatapassī nigaṇṭho yāvatako ahosi bhagavatā saddhiŋ kathāsallāpo taŋ sabbaŋ nigaṇṭhassa nāṭaputtassa ārocesi. Evaŋ vutte, nigaṇṭho nāṭaputto dīghatapassiŋ nigaṇṭhaŋ etadavoca– ‘sādhu sādhu, tapassi! Yathā taŋ sutavatā sāvakena sammadeva satthusāsanaŋ ājānantena evameva dīghatapassinā nigaṇṭhena samaṇassa gotamassa byākataŋ. Kiñhi sobhati chavo manodaṇḍo imassa evaŋ oḷārikassa kāyadaṇḍassa upanidhāya! Atha kho kāyadaṇḍova mahāsāvajjataro pāpassa kammassa kiriyāya pāpassa kammassa pavattiyā, no tathā vacīdaṇḍo, no tathā manodaṇḍo’ ti.

59. Evaŋ vutte, upāli gahapati nigaṇṭhaŋ nāṭaputtaŋ etadavoca– ‘sādhu sādhu, bhante dīghatapassī ! Yathā taŋ sutavatā sāvakena sammadeva satthusāsanaŋ ājānantena evamevaŋ bhadantena tapassinā samaṇassa gotamassa byākataŋ. Kiñhi sobhati chavo manodaṇḍo imassa evaŋ oḷārikassa kāyadaṇḍassa upanidhāya! Atha kho kāyadaṇḍova mahāsāvajjataro pāpassa kammassa kiriyāya pāpassa kammassa pavattiyā, no tathā vacīdaṇḍo, no tathā manodaṇḍo. Handa cāhaŋ, bhante, gacchāmi samaṇassa gotamassa imasmiŋ kathāvatthusmiŋ vādaŋ āropessāmi. Sace me samaṇo gotamo tathā patiṭṭhahissati yathā bhadantena tapassinā patiṭṭhāpitaŋ; seyyathāpi nāma balavā puriso dīghalomikaŋ eḷakaŋ lomesu gahetvā ākaḍḍheyya parikaḍḍheyya samparikaḍḍheyya, evamevāhaŋ samaṇaŋ gotamaŋ vādena vādaŋ ākaḍḍhissāmi parikaḍḍhissāmi samparikaḍḍhissāmi (p. 2.038) Seyyathāpi nāma balavā soṇḍikākammakāro mahantaŋ soṇḍikākilañjaŋ gambhīre udakarahade pakkhipitvā kaṇṇe gahetvā ākaḍḍheyya parikaḍḍheyya samparikaḍḍheyya, evamevāhaŋ samaṇaŋ gotamaŋ vādena vādaŋ ākaḍḍhissāmi parikaḍḍhissāmi samparikaḍḍhissāmi. Seyyathāpi nāma balavā soṇḍikādhutto vālaŋ kaṇṇe gahetvā odhuneyya niddhuneyya nipphoṭeyya, evamevāhaŋ samaṇaŋ gotamaŋ vādena vādaŋ odhunissāmi niddhunissāmi nipphoṭessāmi Seyyathāpi nāma kuñjaro saṭṭhihāyano gambhīraŋ pokkharaṇiŋ ogāhetvā sāṇadhovikaŋ nāma kīḷitajātaŋ kīḷati, evamevāhaŋ samaṇaŋ gotamaŋ sāṇadhovikaŋ maññe kīḷitajātaŋ kīḷissāmi. Handa cāhaŋ, bhante, gacchāmi samaṇassa gotamassa imasmiŋ kathāvatthusmiŋ vādaŋ āropessāmī’ ti. ‘Gaccha tvaŋ, gahapati, samaṇassa gotamassa imasmiŋ kathāvatthusmiŋ vādaŋ āropehi. Ahaŋ vā hi, gahapati, samaṇassa gotamassa vādaŋ āropeyyaŋ, dīghatapassī vā nigaṇṭho, tvaŋ vā’ ti.

60. Evaŋ vutte, dīghatapassī nigaṇṭho nigaṇṭhaŋ nāṭaputtaŋ etadavoca– ‘na kho metaŋ, bhante, ruccati yaŋ upāli gahapati samaṇassa gotamassa vādaŋ āropeyya. Samaṇo hi, bhante, gotamo māyāvī āvaṭṭaniŋ māyaŋ jānāti yāya aññatitthiyānaŋ sāvake āvaṭṭetī’ ti. ‘Aṭṭhānaŋ kho etaŋ, tapassi, anavakāso yaŋ upāli gahapati samaṇassa gotamassa sāvakattaŋ upagaccheyya. Ṭhānañca kho etaŋ vijjati yaŋ samaṇo gotamo upālissa gahapatissa sāvakattaŋ upagaccheyya. Gaccha, tvaŋ, gahapati, samaṇassa gotamassa imasmiŋ kathāvatthusmiŋ vādaŋ āropehi. Ahaŋ vā hi, gahapati, samaṇassa gotamassa vādaŋ āropeyyaŋ, dīghatapassī vā nigaṇṭho, tvaŋ vā’ ti. Dutiyampi kho dīghatapassī …pe… tatiyampi kho dīghatapassī nigaṇṭho nigaṇṭhaŋ nāṭaputtaŋ etadavoca– ‘na kho metaŋ, bhante, ruccati yaŋ upāli gahapati samaṇassa gotamassa vādaŋ āropeyya. Samaṇo hi, bhante, gotamo māyāvī āvaṭṭaniŋ māyaŋ jānāti yāya aññatitthiyānaŋ sāvake āvaṭṭetī’ ti. ‘Aṭṭhānaŋ kho etaŋ, tapassi anavakāso yaŋ upāli gahapati samaṇassa gotamassa sāvakattaŋ (p. 2.039) upagaccheyya. Ṭhānañca kho etaŋ vijjati yaŋ samaṇo gotamo upālissa gahapatissa sāvakattaŋ upagaccheyya. Gaccha tvaŋ, gahapati, samaṇassa gotamassa imasmiŋ kathāvatthusmiŋ vādaŋ āropehi. Ahaŋ vā hi, gahapati, samaṇassa gotamassa vādaŋ āropeyyaŋ, dīghatapassī vā nigaṇṭho, tvaŋ vā’ ti. ‘Evaŋ, bhante’ ti kho upāli gahapati nigaṇṭhassa nāṭaputtassa paṭissutvā uṭṭhāyāsanā nigaṇṭhaŋ nāṭaputtaŋ abhivādetvā padakkhiṇaŋ katvā yena pāvārikambavanaŋ yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho upāli gahapati bhagavantaŋ etadavoca– ‘āgamā nu khvidha, bhante, dīghatapassī nigaṇṭho’ ti?

‘Āgamā khvidha, gahapati, dīghatapassī nigaṇṭho’ ti.

‘Ahu kho pana te, bhante, dīghatapassinā nigaṇṭhena saddhiŋ kocideva kathāsallāpo’ ti?

‘Ahu kho me, gahapati, dīghatapassinā nigaṇṭhena saddhiŋ kocideva kathāsallāpo’ ti.

‘Yathā kathaŋ pana te, bhante, ahu dīghatapassinā nigaṇṭhena saddhiŋ kocideva kathāsallāpo’ ti?

Atha kho bhagavā yāvatako ahosi dīghatapassinā nigaṇṭhena saddhiŋ kathāsallāpo taŋ sabbaŋ upālissa gahapatissa ārocesi.

61. Evaŋ vutte, upāli gahapati bhagavantaŋ etadavoca – ‘sādhu sādhu, bhante tapassī! Yathā taŋ sutavatā sāvakena sammadeva satthusāsanaŋ ājānantena evamevaŋ dīghatapassinā nigaṇṭhena bhagavato byākataŋ. Kiñhi sobhati chavo manodaṇḍo imassa evaŋ oḷārikassa kāyadaṇḍassa upanidhāya? Atha kho kāyadaṇḍova mahāsāvajjataro pāpassa kammassa kiriyāya pāpassa kammassa pavattiyā, no tathā vacīdaṇḍo, no tathā manodaṇḍo’ ti. ‘Sace kho tvaŋ, gahapati, sacce patiṭṭhāya manteyyāsi siyā no ettha kathāsallāpo’ ti. ‘Sacce ahaŋ, bhante, patiṭṭhāya mantessāmi; hotu no ettha kathāsallāpo’ ti.

62. ‘Taŋ kiŋ maññasi, gahapati, idhassa nigaṇṭho ābādhiko dukkhito bāḷhagilāno sītodakapaṭikkhitto uṇhodakapaṭisevī. So sītodakaŋ alabhamāno kālankareyya. Imassa pana, gahapati, nigaṇṭho nāṭaputto katthūpapattiŋ paññapetī’ ti?

‘Atthi, bhante, manosattā nāma devā tattha so upapajjati’.

‘Taŋ kissa hetu’?

‘Asu hi, bhante (p. 2.040) manopaṭibaddho kālankarotī’ ti.

‘Manasi karohi, gahapati, manasi karitvā kho, gahapati, byākarohi. Na kho te sandhiyati purimena vā pacchimaŋ, pacchimena vā purimaŋ. Bhāsitā kho pana te, gahapati, esā vācā – “sacce ahaŋ, bhante, patiṭṭhāya mantessāmi, hotu no ettha kathāsallāpo”’ ti. ‘Kiñcāpi, bhante, bhagavā evamāha, atha kho kāyadaṇḍova mahāsāvajjataro pāpassa kammassa kiriyāya pāpassa kammassa pavattiyā, no tathā vacīdaṇḍo, no tathā manodaṇḍo’ ti.

63. ‘Taŋ kiŋ maññasi, gahapati idhassa nigaṇṭho nāṭaputto cātuyāmasaŋvarasaŋvuto sabbavārivārito sabbavāriyutto sabbavāridhuto sabbavāriphuṭo. So abhikkamanto paṭikkamanto bahū khuddake pāṇe sanghātaŋ āpādeti. Imassa pana, gahapati, nigaṇṭho nāṭaputto kaŋ vipākaŋ paññapetī’ ti?

‘Asañcetanikaŋ, bhante, nigaṇṭho nāṭaputto no mahāsāvajjaŋ paññapetī’ ti.

‘Sace pana, gahapati, cetetī’ ti?

‘Mahāsāvajjaŋ, bhante, hotī’ ti.

‘Cetanaŋ pana, gahapati, nigaṇṭho nāṭaputto kismiŋ paññapetī’ ti?

‘Manodaṇḍasmiŋ, bhante’ ti.

‘Manasi karohi, gahapati manasi karitvā kho, gahapati, byākarohi. Na kho te sandhiyati purimena vā pacchimaŋ, pacchimena vā purimaŋ. Bhāsitā kho pana te, gahapati, esā vācā – “sacce ahaŋ, bhante, patiṭṭhāya mantessāmi; hotu no ettha kathāsallāpo”’ ti. ‘Kiñcāpi, bhante, bhagavā evamāha, atha kho kāyadaṇḍova mahāsāvajjataro pāpassa kammassa kiriyāya pāpassa kammassa pavattiyā, no tathā vacīdaṇḍo, no tathā manodaṇḍo’ ti.

64. ‘Taŋ kiŋ maññasi, gahapati, ayaŋ nāḷandā iddhā ceva phītā ca bahujanā ākiṇṇamanussā’ ti?

‘Evaŋ, bhante, ayaŋ nāḷandā iddhā ceva phītā ca bahujanā ākiṇṇamanussā’ ti.

‘Taŋ kiŋ maññasi, gahapati, idha puriso āgaccheyya ukkhittāsiko. So evaŋ vadeyya– “ahaŋ yāvatikā imissā nāḷandāya pāṇā te ekena khaṇena ekena muhuttena ekaŋ maŋsakhalaŋ ekaŋ maŋsapuñjaŋ karissāmī” ti. Taŋ kiŋ maññasi, gahapati, pahoti nu kho so puriso yāvatikā imissā nāḷandāya pāṇā te ekena khaṇena ekena muhuttena (p. 2.041) ekaŋ maŋsakhalaŋ ekaŋ maŋsapuñjaŋ kātun’ ti?

‘Dasapi, bhante, purisā, vīsampi, bhante, purisā, tiŋsampi, bhante, purisā, cattārīsampi, bhante, purisā, paññāsampi, bhante, purisā nappahonti yāvatikā imissā nāḷandāya pāṇā te ekena khaṇena ekena muhuttena ekaŋ maŋsakhalaŋ ekaŋ maŋsapuñjaŋ kātuŋ. Kiñhi sobhati eko chavo puriso’ ti!

‘Taŋ kiŋ maññasi, gahapati idha āgaccheyya samaṇo vā brāhmaṇo vā iddhimā cetovasippatto. So evaŋ vadeyya– “ahaŋ imaŋ nāḷandaŋ ekena manopadosena bhasmaŋ karissāmī” ti. Taŋ kiŋ maññasi, gahapati, pahoti nu kho so samaṇo vā brāhmaṇo vā iddhimā cetovasippatto imaŋ nāḷandaŋ ekena manopadosena bhasmaŋ kātun’ ti

‘Dasapi, bhante, nāḷandā, vīsampi nāḷandā, tiŋsampi nāḷandā, cattārīsampi nāḷandā, paññāsampi nāḷandā pahoti so samaṇo vā brāhmaṇo vā iddhimā cetovasippatto ekena manopadosena bhasmaŋ kātuŋ. Kiñhi sobhati ekā chavā nāḷandā’ ti!

‘Manasi karohi, gahapati, manasi karitvā kho, gahapati, byākarohi. Na kho te sandhiyati purimena vā pacchimaŋ, pacchimena vā purimaŋ. Bhāsitā kho pana te, gahapati, esā vācā– “sacce ahaŋ, bhante, patiṭṭhāya mantessāmi; hotu no ettha kathāsallāpo”’ ti.

‘Kiñcāpi, bhante, bhagavā evamāha, atha kho kāyadaṇḍova mahāsāvajjataro pāpassa kammassa kiriyāya pāpassa kammassa pavattiyā, no tathā vacīdaṇḍo, no tathā manodaṇḍo’ ti.

65. ‘Taŋ kiŋ maññasi, gahapati, sutaŋ te daṇḍakīraññaŋ kālingāraññaŋ majjhāraññaŋ mātangāraññaŋ araññaŋ araññabhūtan’ ti?

‘Evaŋ, bhante, sutaŋ me daṇḍakīraññaŋ kālingāraññaŋ majjhāraññaŋ mātangāraññaŋ araññaŋ araññabhūtan’ ti.

‘Taŋ kiŋ maññasi, gahapati, kinti te sutaŋ kena taŋ daṇḍakīraññaŋ kālingāraññaŋ majjhāraññaŋ mātangāraññaŋ araññaŋ araññabhūtan’ ti?

‘Sutaŋ metaŋ, bhante, isīnaŋ manopadosena taŋ daṇḍakīraññaŋ kālingāraññaŋ majjhāraññaŋ mātangāraññaŋ araññaŋ araññabhūtan’ ti.

‘Manasi karohi, gahapati, manasi karitvā kho, gahapati, byākarohi. Na kho te sandhiyati purimena vā pacchimaŋ, pacchimena vā purimaŋ. Bhāsitā kho pana te, gahapati, esā vācā– “sacce ahaŋ, bhante, patiṭṭhāya mantessāmi; hotu no ettha kathāsallāpo”’ ti.

66. ‘Purimenevāhaŋ (p. 2.042) bhante, opammena bhagavato attamano abhiraddho. Api cāhaŋ imāni bhagavato vicitrāni pañhapaṭibhānāni sotukāmo, evāhaŋ bhagavantaŋ paccanīkaŋ kātabbaŋ amaññissaŋ. Abhikkantaŋ, bhante, abhikkantaŋ, bhante! Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

67. ‘Anuviccakāraŋ kho, gahapati, karohi, anuviccakāro tumhādisānaŋ ñātamanussānaŋ sādhu hotī’ ti. ‘Imināpāhaŋ, bhante, bhagavato bhiyyosomattāya attamano abhiraddho yaŋ maŋ bhagavā evamāha– “anuviccakāraŋ kho, gahapati, karohi, anuviccakāro tumhādisānaŋ ñātamanussānaŋ sādhu hotī” ti. Mañhi, bhante, aññatitthiyā sāvakaŋ labhitvā kevalakappaŋ nāḷandaŋ paṭākaŋ parihareyyuŋ– “upāli amhākaŋ gahapati sāvakattaŋ upagato” ti. Atha ca pana maŋ bhagavā evamāha– “anuviccakāraŋ kho, gahapati, karohi, anuviccakāro tumhādisānaŋ ñātamanussānaŋ sādhu hotī” ti. Esāhaŋ, bhante, dutiyampi bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

68. ‘Dīgharattaŋ kho te, gahapati, nigaṇṭhānaŋ opānabhūtaŋ kulaŋ yena nesaŋ upagatānaŋ piṇḍakaŋ dātabbaŋ maññeyyāsī’ ti. ‘Imināpāhaŋ, bhante, bhagavato bhiyyosomattāya attamano abhiraddho yaŋ maŋ bhagavā evamāha– “dīgharattaŋ kho te, gahapati, nigaṇṭhānaŋ opānabhūtaŋ kulaŋ yena nesaŋ upagatānaŋ piṇḍakaŋ dātabbaŋ maññeyyāsī” ti. Sutaŋ metaŋ, bhante, samaṇo gotamo evamāha– “mayhameva dānaŋ dātabbaŋ, nāññesaŋ dānaŋ dātabbaŋ; mayhameva sāvakānaŋ dānaŋ dātabbaŋ, nāññesaŋ sāvakānaŋ dānaŋ dātabbaŋ; mayhameva dinnaŋ mahapphalaŋ, nāññesaŋ dinnaŋ mahapphalaŋ; mayhameva sāvakānaŋ dinnaŋ mahapphalaŋ, nāññesaŋ sāvakānaŋ dinnaŋ mahapphalan” ti. Atha ca pana maŋ bhagavā nigaṇṭhesupi dāne samādapeti. Api ca, bhante, mayamettha kālaŋ jānissāma. Esāhaŋ, bhante, tatiyampi bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

69. Atha (p. 2.043) kho bhagavā upālissa gahapatissa anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā bhagavā aññāsi upāliŋ gahapatiŋ kallacittaŋ muducittaŋ vinīvaraṇacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva upālissa gahapatissa tasmiŋyeva āsane virajaŋ vītamalaŋ dhammacakkhuŋ udapādi– “yaŋ kiñci samudayadhammaŋ sabbaŋ taŋ nirodhadhamman” ti. Atha kho upāli gahapati diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘handa ca dāni mayaŋ, bhante, gacchāma, bahukiccā mayaŋ bahukaraṇīyā’ ti. ‘Yassadāni tvaŋ, gahapati, kālaŋ maññasī’ ti.

70. Atha kho upāli gahapati bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā yena sakaŋ nivesanaŋ tenupasankami; upasankamitvā dovārikaŋ āmantesi– ‘ajjatagge, samma dovārika, āvarāmi dvāraŋ nigaṇṭhānaŋ nigaṇṭhīnaŋ, anāvaṭaŋ dvāraŋ bhagavato bhikkhūnaŋ bhikkhunīnaŋ upāsakānaŋ upāsikānaŋ. Sace koci nigaṇṭho āgacchati tamenaŋ tvaŋ evaŋ vadeyyāsi– “ tiṭṭha, bhante, mā pāvisi. Ajjatagge upāli gahapati samaṇassa gotamassa sāvakattaŋ upagato. Āvaṭaŋ dvāraŋ nigaṇṭhānaŋ nigaṇṭhīnaŋ, anāvaṭaŋ dvāraŋ bhagavato bhikkhūnaŋ bhikkhunīnaŋ upāsakānaŋ upāsikānaŋ Sace te, bhante, piṇḍakena attho, ettheva tiṭṭha, ettheva te āharissantī”’ ti. ‘Evaŋ, bhante’ ti kho dovāriko upālissa gahapatissa paccassosi.

71. Assosi kho dīghatapassī nigaṇṭho– ‘upāli kira gahapati samaṇassa gotamassa sāvakattaŋ upagato’ ti. Atha kho dīghatapassī nigaṇṭho yena nigaṇṭho nāṭaputto tenupasankami; upasankamitvā nigaṇṭhaŋ nāṭaputtaŋ etadavoca– ‘sutaŋ metaŋ, bhante, upāli kira gahapati samaṇassa gotamassa sāvakattaŋ upagato’ ti. ‘Aṭṭhānaŋ kho etaŋ, tapassi (p. 2.044) anavakāso yaŋ upāli gahapati samaṇassa gotamassa sāvakattaŋ upagaccheyya. Ṭhānañca kho etaŋ vijjati yaŋ samaṇo gotamo upālissa gahapatissa sāvakattaŋ upagaccheyyā’ ti Dutiyampi kho dīghatapassī nigaṇṭho …pe… tatiyampi kho dīghatapassī nigaṇṭho nigaṇṭhaŋ nāṭaputtaŋ etadavoca– ‘sutaŋ metaŋ, bhante …pe… upālissa gahapatissa sāvakattaŋ upagaccheyyā’ ti. ‘Handāhaŋ, bhante, gacchāmi yāva jānāmi yadi vā upāli gahapati samaṇassa gotamassa sāvakattaŋ upagato yadi vā no’ ti. ‘Gaccha tvaŋ, tapassi, jānāhi yadi vā upāli gahapati samaṇassa gotamassa sāvakattaŋ upagato yadi vā no’ ti.

72. Atha kho dīghatapassī nigaṇṭho yena upālissa gahapatissa nivesanaŋ tenupasankami. Addasā kho dovāriko dīghatapassiŋ nigaṇṭhaŋ dūratova āgacchantaŋ. Disvāna dīghatapassiŋ nigaṇṭhaŋ etadavoca– ‘ tiṭṭha, bhante, mā pāvisi. Ajjatagge upāli gahapati samaṇassa gotamassa sāvakattaŋ upagato. Āvaṭaŋ dvāraŋ nigaṇṭhānaŋ nigaṇṭhīnaŋ, anāvaṭaŋ dvāraŋ bhagavato bhikkhūnaŋ bhikkhunīnaŋ upāsakānaŋ upāsikānaŋ Sace te, bhante, piṇḍakena attho, ettheva tiṭṭha, ettheva te āharissantī’ ti. ‘Na me, āvuso, piṇḍakena attho’ ti vatvā tato paṭinivattitvā yena nigaṇṭho nāṭaputto tenupasankami; upasankamitvā nigaṇṭhaŋ nāṭaputtaŋ etadavoca– ‘saccaŋyeva kho, bhante, yaŋ upāli gahapati samaṇassa gotamassa sāvakattaŋ upagato. Etaŋ kho te ahaŋ, bhante, nālatthaŋ na kho me, bhante, ruccati yaŋ upāli gahapati samaṇassa gotamassa vādaŋ āropeyya. Samaṇo hi, bhante, gotamo māyāvī āvaṭṭaniŋ māyaŋ jānāti yāya aññatitthiyānaŋ sāvake āvaṭṭetīti. Āvaṭṭo kho te, bhante, upāli gahapati samaṇena gotamena āvaṭṭaniyā māyāyā’ ti. ‘Aṭṭhānaŋ kho etaŋ, tapassi, anavakāso yaŋ upāli gahapati samaṇassa gotamassa sāvakattaŋ upagaccheyya. Ṭhānañca kho etaŋ vijjati yaŋ samaṇo gotamo upālissa gahapatissa sāvakattaŋ upagaccheyyā’ ti. Dutiyampi kho dīghatapassī nigaṇṭho nigaṇṭhaŋ nāṭaputtaŋ etadavoca– ‘saccaŋyeva, bhante …pe… upālissa gahapatissa sāvakattaŋ upagaccheyyā’ ti. Tatiyampi kho dīghatapassī nigaṇṭho nigaṇṭhaŋ nāṭaputtaŋ etadavoca– ‘saccaŋyeva kho, bhante …pe… upālissa gahapatissa sāvakattaŋ upagaccheyyā’ ti. ‘Handa cāhaŋ (p. 2.045) tapassi, gacchāmi yāva cāhaŋ sāmaŋyeva jānāmi yadi vā upāli gahapati samaṇassa gotamassa sāvakattaŋ upagato yadi vā no’ ti.

Atha kho nigaṇṭho nāṭaputto mahatiyā nigaṇṭhaparisāya saddhiŋ yena upālissa gahapatissa nivesanaŋ tenupasankami. Addasā kho dovāriko nigaṇṭhaŋ nāṭaputtaŋ dūratova āgacchantaŋ. Disvāna nigaṇṭhaŋ nāṭaputtaŋ etadavoca– ‘ tiṭṭha, bhante, mā pāvisi. Ajjatagge upāli gahapati samaṇassa gotamassa sāvakattaŋ upagato. Āvaṭaŋ dvāraŋ nigaṇṭhānaŋ nigaṇṭhīnaŋ, anāvaṭaŋ dvāraŋ bhagavato bhikkhūnaŋ bhikkhunīnaŋ upāsakānaŋ upāsikānaŋ. Sace te, bhante, piṇḍakena attho, ettheva tiṭṭha, ettheva te āharissantī’ ti. ‘Tena hi, samma dovārika, yena upāli gahapati tenupasankama; upasankamitvā upāliŋ gahapatiŋ evaŋ vadehi– “nigaṇṭho, bhante, nāṭaputto mahatiyā nigaṇṭhaparisāya saddhiŋ bahidvārakoṭṭhake ṭhito; so te dassanakāmo”’ ti. ‘Evaŋ, bhante’ ti kho dovāriko nigaṇṭhassa nāṭaputtassa paṭissutvā yena upāli gahapati tenupasankami; upasankamitvā upāliŋ gahapatiŋ etadavoca – ‘nigaṇṭho, bhante, nāṭaputto mahatiyā nigaṇṭhaparisāya saddhiŋ bahidvārakoṭṭhake ṭhito; so te dassanakāmo’ ti. ‘Tena hi, samma dovārika, majjhimāya dvārasālāya āsanāni paññapehī’ ti. ‘Evaŋ, bhante’ ti kho dovāriko upālissa gahapatissa paṭissutvā majjhimāya dvārasālāya āsanāni paññapetvā yena upāli gahapati tenupasankami; upasankamitvā upāliŋ gahapatiŋ etadavoca– ‘paññattāni kho, bhante, majjhimāya dvārasālāya āsanāni. Yassadāni kālaŋ maññasī’ ti.

73. Atha kho upāli gahapati yena majjhimā dvārasālā tenupasankami; upasankamitvā yaŋ tattha āsanaŋ aggañca seṭṭhañca uttamañca paṇītañca tattha sāmaŋ nisīditvā dovārikaŋ āmantesi ‘tena hi, samma dovārika, yena nigaṇṭho nāṭaputto tenupasankama; upasankamitvā nigaṇṭhaŋ nāṭaputtaŋ evaŋ vadehi– “upāli, bhante, gahapati evamāha– pavisa kira, bhante, sace ākankhasī”’ ti. ‘Evaŋ, bhante’ ti kho dovāriko upālissa gahapatissa paṭissutvā yena nigaṇṭho nāṭaputto tenupasankami; upasankamitvā nigaṇṭhaŋ nāṭaputtaŋ etadavoca– ‘upāli, bhante, gahapati evamāha– “pavisa kira, bhante, sace ākankhasī”’ ti. Atha (p. 2.046) kho nigaṇṭho nāṭaputto mahatiyā nigaṇṭhaparisāya saddhiŋ yena majjhimā dvārasālā tenupasankami. Atha kho upāli gahapati– yaŋ sudaŋ pubbe yato passati nigaṇṭhaŋ nāṭaputtaŋ dūratova āgacchantaŋ disvāna tato paccuggantvā yaŋ tattha āsanaŋ aggañca seṭṭhañca uttamañca paṇītañca taŋ uttarāsangena sammajjitvā pariggahetvā nisīdāpeti so– dāni yaŋ tattha āsanaŋ aggañca seṭṭhañca uttamañca paṇītañca tattha sāmaŋ nisīditvā nigaṇṭhaŋ nāṭaputtaŋ etadavoca– ‘saŋvijjanti kho, bhante, āsanāni; sace ākankhasi, nisīdā’ ti. Evaŋ vutte, nigaṇṭho nāṭaputto upāliŋ gahapatiŋ etadavoca– ‘ummattosi tvaŋ, gahapati, dattosi tvaŋ, gahapati! “Gacchāmahaŋ, bhante, samaṇassa gotamassa vādaŋ āropessāmī” ti gantvā mahatāsi vādasanghāṭena paṭimukko āgato. Seyyathāpi, gahapati, puriso aṇḍahārako gantvā ubbhatehi aṇḍehi āgaccheyya, seyyathā vā pana gahapati puriso akkhikahārako gantvā ubbhatehi akkhīhi āgaccheyya; evameva kho tvaŋ, gahapati, “gacchāmahaŋ, bhante, samaṇassa gotamassa vādaŋ āropessāmī” ti gantvā mahatāsi vādasanghāṭena paṭimukko āgato. Āvaṭṭosi kho tvaŋ, gahapati, samaṇena gotamena āvaṭṭaniyā māyāyā’ ti.

74. ‘Bhaddikā, bhante, āvaṭṭanī māyā; kalyāṇī, bhante, āvaṭṭanī māyā; piyā me, bhante, ñātisālohitā imāya āvaṭṭaniyā āvaṭṭeyyuŋ; piyānampi me assa ñātisālohitānaŋ dīgharattaŋ hitāya sukhāya; sabbe cepi, bhante, khattiyā imāya āvaṭṭaniyā āvaṭṭeyyuŋ; sabbesānampissa khattiyānaŋ dīgharattaŋ hitāya sukhāya; sabbe cepi, bhante, brāhmaṇā …pe… vessā …pe… suddā imāya āvaṭṭaniyā āvaṭṭeyyuŋ; sabbesānampissa suddānaŋ dīgharattaŋ hitāya sukhāya; sadevako cepi, bhante, loko samārako sabrahmako sassamaṇabrāhmaṇī pajā sadevamanussā imāya āvaṭṭaniyā āvaṭṭeyyuŋ; sadevakassapissa lokassa samārakassa sabrahmakassa sassamaṇabrāhmaṇiyā pajāya sadevamanussāya dīgharattaŋ hitāya sukhāyāti. Tena hi, bhante, upamaŋ te karissāmi. Upamāya pidhekacce viññū purisā bhāsitassa atthaŋ ājānanti.

75. ‘Bhūtapubbaŋ (p. 2.047) bhante, aññatarassa brāhmaṇassa jiṇṇassa vuḍḍhassa mahallakassa daharā māṇavikā pajāpatī ahosi gabbhinī upavijaññā. Atha kho, bhante, sā māṇavikā taŋ brāhmaṇaŋ etadavoca– “gaccha tvaŋ, brāhmaṇa, āpaṇā makkaṭacchāpakaŋ kiṇitvā ānehi, yo me kumārakassa kīḷāpanako bhavissatī” ti. Evaŋ vutte, so brāhmaṇo taŋ māṇavikaŋ etadavoca– “āgamehi tāva, bhoti, yāva vijāyati. Sace tvaŋ, bhoti, kumārakaŋ vijāyissasi, tassā te ahaŋ āpaṇā makkaṭacchāpakaŋ kiṇitvā ānessāmi, yo te kumārakassa kīḷāpanako bhavissati. Sace pana tvaŋ, bhoti, kumārikaŋ vijāyissasi, tassā te ahaŋ āpaṇā makkaṭacchāpikaŋ kiṇitvā ānessāmi, yā te kumārikāya kīḷāpanikā bhavissatī” ti. Dutiyampi kho, bhante, sā māṇavikā …pe… tatiyampi kho, bhante, sā māṇavikā taŋ brāhmaṇaŋ etadavoca– “gaccha tvaŋ, brāhmaṇa, āpaṇā makkaṭacchāpakaŋ kiṇitvā ānehi, yo me kumārakassa kīḷāpanako bhavissatī” ti. Atha kho, bhante, so brāhmaṇo tassā māṇavikāya sāratto paṭibaddhacitto āpaṇā makkaṭacchāpakaŋ kiṇitvā ānetvā taŋ māṇavikaŋ etadavoca– “ayaŋ te, bhoti, āpaṇā makkaṭacchāpako kiṇitvā ānīto, yo te kumārakassa kīḷāpanako bhavissatī” ti. Evaŋ vutte, bhante, sā māṇavikā taŋ brāhmaṇaŋ etadavoca– “gaccha tvaŋ, brāhmaṇa, imaŋ makkaṭacchāpakaŋ ādāya yena rattapāṇi rajataputto tenupasankama; upasankamitvā rattapāṇiŋ rajakaputtaŋ evaŋ vadehi– icchāmahaŋ, samma rattapāṇi, imaŋ makkaṭacchāpakaŋ pītāvalepanaŋ nāma rangajātaŋ rajitaŋ ākoṭitapaccākoṭitaŋ ubhatobhāgavimaṭṭhan” ti.

‘Atha kho, bhante, so brāhmaṇo tassā māṇavikāya sāratto paṭibaddhacitto taŋ makkaṭacchāpakaŋ ādāya yena rattapāṇi rajakaputto tenupasankami; upasankamitvā rattapāṇiŋ rajakaputtaŋ etadavoca– “icchāmahaŋ, samma rattapāṇi, imaŋ makkaṭacchāpakaŋ pītāvalepanaŋ nāma rangajātaŋ rajitaŋ ākoṭitapaccākoṭitaŋ ubhatobhāgavimaṭṭhan” ti. Evaŋ vutte, bhante, rattapāṇi rajakaputto taŋ brāhmaṇaŋ etadavoca– “ayaŋ kho te, makkaṭacchāpako rangakkhamo hi kho, no ākoṭanakkhamo no vimajjanakkhamo” ti. Evameva kho, bhante, bālānaŋ nigaṇṭhānaŋ vādo rangakkhamo (p. 2.048) hi kho bālānaŋ no paṇḍitānaŋ, no anuyogakkhamo, no vimajjanakkhamo. Atha kho, bhante, so brāhmaṇo aparena samayena navaŋ dussayugaŋ ādāya yena rattapāṇi rajakaputto tenupasankami; upasankamitvā rattapāṇiŋ rajakaputtaŋ etadavoca– “icchāmahaŋ, samma rattapāṇi, imaŋ navaŋ dussayugaŋ pītāvalepanaŋ nāma rangajātaŋ rajitaŋ ākoṭitapaccākoṭitaŋ ubhatobhāgavimaṭṭhan” ti. Evaŋ vutte, bhante, rattapāṇi rajakaputto taŋ brāhmaṇaŋ etadavoca– “idaŋ kho te, bhante, navaŋ dussayugaŋ rangakkhamañceva ākoṭanakkhamañca vimajjanakkhamañcā” ti. Evameva kho, bhante, tassa bhagavato vādo arahato sammāsambuddhassa rangakkhamo ceva paṇḍitānaŋ no bālānaŋ, anuyogakkhamo ca vimajjanakkhamo cā’ ti.

‘Sarājikā kho, gahapati, parisā evaŋ jānāti– “upāli gahapati nigaṇṭhassa nāṭaputtassa sāvako” ti. Kassa taŋ, gahapati, sāvakaŋ dhāremā’ ti? Evaŋ vutte, upāli gahapati uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā nigaṇṭhaŋ nāṭaputtaŋ etadavoca– ‘tena hi, bhante, suṇohi yassāhaŋ sāvako’ ti–

76. 
‘Dhīrassa vigatamohassa, pabhinnakhīlassa vijitavijayassa.


Anīghassa susamacittassa, vuddhasīlassa sādhupaññassa.


Vesamantarassa vimalassa, bhagavato tassa sāvakohamasmi.


‘Akathankathissa tusitassa, vantalokāmisassa muditassa.


Katasamaṇassa manujassa, antimasārīrassa narassa.


Anopamassa virajassa, bhagavato tassa sāvakohamasmi.


‘Asaŋsayassa kusalassa, venayikassa sārathivarassa;


Anuttarassa ruciradhammassa, nikkankhassa pabhāsakassa .


Mānacchidassa vīrassa, bhagavato tassa sāvakohamasmi.


‘Nisabhassa appameyyassa, gambhīrassa monapattassa;


Khemankarassa vedassa, dhammaṭṭhassa saŋvutattassa.


Sangātigassa muttassa, bhagavato tassa sāvakohamasmi.


‘Nāgassa (p. 2.049) pantasenassa, khīṇasaŋyojanassa muttassa;


Paṭimantakassa dhonassa, pannadhajassa vītarāgassa.


Dantassa nippapañcassa, bhagavato tassa sāvakohamasmi.


‘Isisattamassa akuhassa, tevijjassa brahmapattassa;


Nhātakassa padakassa, passaddhassa viditavedassa.


Purindadassa sakkassa, bhagavato tassa sāvakohamasmi.


‘Ariyassa bhāvitattassa, pattipattassa veyyākaraṇassa;


Satimato vipassissa, anabhinatassa no apanatassa.


Anejassa vasippattassa, bhagavato tassa sāvakohamasmi


‘Samuggatassa jhāyissa, ananugatantarassa suddhassa;


Asitassa hitassa, pavivittassa aggappattassa.


Tiṇṇassa tārayantassa, bhagavato tassa sāvakohamasmi.


‘Santassa bhūripaññassa, mahāpaññassa vītalobhassa;


Tathāgatassa sugatassa, appaṭipuggalassa asamassa.


Visāradassa nipuṇassa, bhagavato tassa sāvakohamasmi.


‘Taṇhacchidassa buddhassa, vītadhūmassa anupalittassa;


Āhuneyyassa yakkhassa, uttamapuggalassa atulassa.


Mahato yasaggapattassa, bhagavato tassa sāvakohamasmī’ ti.

77. ‘Kadā saññūḷhā pana te, gahapati, ime samaṇassa gotamassa vaṇṇā’ ti? ‘Seyyathāpi, bhante, nānāpupphānaŋ mahāpuppharāsi tamenaŋ dakkho mālākāro vā mālākārantevāsī vā vicittaŋ mālaŋ gantheyya; evameva kho, bhante, so bhagavā anekavaṇṇo anekasatavaṇṇo. Ko hi, bhante, vaṇṇārahassa vaṇṇaŋ na karissatī’ ti? Atha kho nigaṇṭhassa nāṭaputtassa bhagavato sakkāraŋ asahamānassa tattheva uṇhaŋ lohitaŋ mukhato uggacchīti .

Upālisuttaŋ niṭṭhitaŋ chaṭṭhaŋ.

7. Kukkuravatikasuttaŋ
78. Evaŋ (p. 2.050) me sutaŋ– ekaŋ samayaŋ bhagavā koliyesu viharati haliddavasanaŋ nāma koliyānaŋ nigamo. Atha kho puṇṇo ca koliyaputto govatiko acelo ca seniyo kukkuravatiko yena bhagavā tenupasankamiŋsu; upasankamitvā puṇṇo koliyaputto govatiko bhagavantaŋ abhivādetvā ekamantaŋ nisīdi. Acelo pana seniyo kukkuravatiko bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā kukkurova palikujjitvā ekamantaŋ nisīdi. Ekamantaŋ nisinno kho puṇṇo koliyaputto govatiko bhagavantaŋ etadavoca– ‘ayaŋ bhante, acelo seniyo kukkuravatiko dukkarakārako chamānikkhittaŋ bhojanaŋ bhuñjati. Tassa taŋ kukkuravataŋ dīgharattaŋ samattaŋ samādinnaŋ. Tassa kā gati, ko abhisamparāyo’ ti? ‘Alaŋ, puṇṇa, tiṭṭhatetaŋ; mā maŋ etaŋ pucchī’ ti. Dutiyampi kho puṇṇo koliyaputto govatiko …pe… tatiyampi kho puṇṇo koliyaputto govatiko bhagavantaŋ etadavoca– ‘ayaŋ, bhante, acelo seniyo kukkuravatiko dukkarakārako chamānikkhittaŋ bhojanaŋ bhuñjati. Tassa taŋ kukkuravataŋ dīgharattaŋ samattaŋ samādinnaŋ. Tassa kā gati, ko abhisamparāyo’ ti?

79. ‘Addhā kho te ahaŋ, puṇṇa, na labhāmi. Alaŋ, puṇṇa, tiṭṭhatetaŋ; mā maŋ etaŋ pucchīti; api ca tyāhaŋ byākarissāmi. Idha, puṇṇa, ekacco kukkuravataŋ bhāveti paripuṇṇaŋ abbokiṇṇaŋ, kukkurasīlaŋ bhāveti paripuṇṇaŋ abbokiṇṇaŋ, kukkuracittaŋ bhāveti paripuṇṇaŋ abbokiṇṇaŋ kukkurākappaŋ bhāveti paripuṇṇaŋ abbokiṇṇaŋ. So kukkuravataŋ bhāvetvā paripuṇṇaŋ abbokiṇṇaŋ, kukkurasīlaŋ bhāvetvā paripuṇṇaŋ abbokiṇṇaŋ, kukkuracittaŋ bhāvetvā paripuṇṇaŋ abbokiṇṇaŋ, kukkurākappaŋ bhāvetvā paripuṇṇaŋ abbokiṇṇaŋ kāyassa bhedā paraŋ maraṇā kukkurānaŋ sahabyataŋ upapajjati. Sace kho panassa evaŋdiṭṭhi hoti– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti, sāssa hoti micchādiṭṭhi. Micchādiṭṭhissa kho ahaŋ, puṇṇa, dvinnaŋ gatīnaŋ aññataraŋ gatiŋ vadāmi nirayaŋ vā tiracchānayoniŋ vā. Iti kho, puṇṇa, sampajjamānaŋ (p. 2.051) kukkuravataŋ kukkurānaŋ sahabyataŋ upaneti, vipajjamānaŋ nirayan’ ti. Evaŋ vutte, acelo seniyo kukkuravatiko parodi, assūni pavattesi.

Atha kho bhagavā puṇṇaŋ koliyaputtaŋ govatikaŋ etadavoca– ‘etaŋ kho te ahaŋ, puṇṇa, nālatthaŋ. Alaŋ, puṇṇa, tiṭṭhatetaŋ; mā maŋ etaŋ pucchī’ ti. ‘Nāhaŋ, bhante, etaŋ rodāmi yaŋ maŋ bhagavā evamāha; api ca me idaŋ, bhante, kukkuravataŋ dīgharattaŋ samattaŋ samādinnaŋ. Ayaŋ, bhante, puṇṇo koliyaputto govatiko. Tassa taŋ govataŋ dīgharattaŋ samattaŋ samādinnaŋ. Tassa kā gati, ko abhisamparāyo’ ti? ‘Alaŋ, seniya, tiṭṭhatetaŋ; mā maŋ etaŋ pucchī’ ti. Dutiyampi kho acelo seniyo …pe… tatiyampi kho acelo seniyo kukkuravatiko bhagavantaŋ etadavoca– ‘ayaŋ, bhante, puṇṇo koliyaputto govatiko. Tassa taŋ govataŋ dīgharattaŋ samattaŋ samādinnaŋ. Tassa kā gati, ko abhisamparāyo’ ti?

80. ‘Addhā kho te ahaŋ, seniya, na labhāmi. Alaŋ, seniya, tiṭṭhatetaŋ; mā maŋ etaŋ pucchīti; api ca tyāhaŋ byākarissāmi. Idha, seniya, ekacco govataŋ bhāveti paripuṇṇaŋ abbokiṇṇaŋ, gosīlaŋ bhāveti paripuṇṇaŋ abbokiṇṇaŋ, gocittaŋ bhāveti paripuṇṇaŋ abbokiṇṇaŋ, gavākappaŋ bhāveti paripuṇṇaŋ abbokiṇṇaŋ. So govataŋ bhāvetvā paripuṇṇaŋ abbokiṇṇaŋ, gosīlaŋ bhāvetvā paripuṇṇaŋ abbokiṇṇaŋ, gocittaŋ bhāvetvā paripuṇṇaŋ abbokiṇṇaŋ, gavākappaŋ bhāvetvā paripuṇṇaŋ abbokiṇṇaŋ kāyassa bhedā paraŋ maraṇā gunnaŋ sahabyataŋ upapajjati. Sace kho panassa evaŋdiṭṭhi hoti– “imināhaŋ sīlena vā vatena vā tapena vā brahmacariyena vā devo vā bhavissāmi devaññataro vā” ti sāssa hoti micchādiṭṭhi. Micchādiṭṭhissa kho ahaŋ, seniya, dvinnaŋ gatīnaŋ aññataraŋ gatiŋ vadāmi – nirayaŋ vā tiracchānayoniŋ vā. Iti kho, seniya, sampajjamānaŋ govataŋ gunnaŋ sahabyataŋ upaneti, vipajjamānaŋ nirayan’ ti. Evaŋ vutte, puṇṇo koliyaputto govatiko parodi, assūni pavattesi.

Atha kho bhagavā acelaŋ seniyaŋ kukkuravatikaŋ etadavoca– ‘etaŋ kho te ahaŋ, seniya nālatthaŋ. Alaŋ, seniya, tiṭṭhatetaŋ; mā maŋ (p. 2.052) etaŋ pucchī’ ti. ‘Nāhaŋ, bhante, etaŋ rodāmi yaŋ maŋ bhagavā evamāha; api ca me idaŋ, bhante, govataŋ dīgharattaŋ samattaŋ samādinnaŋ. Evaŋ pasanno ahaŋ, bhante, bhagavati; pahoti bhagavā tathā dhammaŋ desetuŋ yathā ahaŋ cevimaŋ govataŋ pajaheyyaŋ, ayañceva acelo seniyo kukkuravatiko taŋ kukkuravataŋ pajaheyyā’ ti. ‘Tena hi, puṇṇa, suṇāhi, sādhukaŋ manasi karohi, bhāsissāmī’ ti. ‘Evaŋ, bhante’ ti kho puṇṇo koliyaputto govatiko bhagavato paccassosi. Bhagavā etadavoca–

81. ‘Cattārimāni, puṇṇa, kammāni mayā sayaŋ abhiññā sacchikatvā paveditāni. Katamāni cattāri? Atthi, puṇṇa, kammaŋ kaṇhaŋ kaṇhavipākaŋ; atthi, puṇṇa, kammaŋ sukkaŋ sukkavipākaŋ; atthi, puṇṇa, kammaŋ kaṇhasukkaŋ kaṇhasukkavipākaŋ; atthi, puṇṇa, kammaŋ akaṇhaŋ asukkaŋ akaṇha-asukkavipākaŋ, kammakkhayāya saŋvattati

‘Katamañca, puṇṇa, kammaŋ kaṇhaŋ kaṇhavipākaŋ? Idha, puṇṇa, ekacco sabyābajjhaŋ kāyasankhāraŋ abhisankharoti, sabyābajjhaŋ vacīsankhāraŋ abhisankharoti, sabyābajjhaŋ manosankhāraŋ abhisankharoti. So sabyābajjhaŋ kāyasankhāraŋ abhisankharitvā, sabyābajjhaŋ vacīsankhāraŋ abhisankharitvā, sabyābajjhaŋ manosankhāraŋ abhisankharitvā, sabyābajjhaŋ lokaŋ upapajjati. Tamenaŋ sabyābajjhaŋ lokaŋ upapannaŋ samānaŋ sabyābajjhā phassā phusanti. So sabyābajjhehi phassehi phuṭṭho samāno sabyābajjhaŋ vedanaŋ vedeti ekantadukkhaŋ, seyyathāpi sattā nerayikā Iti kho, puṇṇa, bhūtā bhūtassa upapatti hoti; yaŋ karoti tena upapajjati, upapannamenaŋ phassā phusanti. Evaŋpāhaŋ, puṇṇa, “kammadāyādā sattā” ti vadāmi. Idaŋ vuccati, puṇṇa, kammaŋ kaṇhaŋ kaṇhavipākaŋ.

‘Katamañca, puṇṇa, kammaŋ sukkaŋ sukkavipākaŋ? Idha, puṇṇa, ekacco abyābajjhaŋ kāyasankhāraŋ abhisankharoti, abyābajjhaŋ vacīsankhāraŋ abhisankharoti, abyābajjhaŋ manosankhāraŋ abhisankharoti. So abyābajjhaŋ kāyasankhāraŋ abhisankharitvā, abyābajjhaŋ vacīsankhāraŋ abhisankharitvā, abyābajjhaŋ manosankhāraŋ abhisankharitvā abyābajjhaŋ lokaŋ upapajjati. Tamenaŋ abyābajjhaŋ lokaŋ upapannaŋ (p. 2.053) samānaŋ abyābajjhā phassā phusanti. So abyābajjhehi phassehi phuṭṭho samāno abyābajjhaŋ vedanaŋ vedeti ekantasukhaŋ, seyyathāpi devā subhakiṇhā. Iti kho puṇṇa, bhūtā bhūtassa upapatti hoti; yaŋ karoti tena upapajjati, upapannamenaŋ phassā phusanti. Evaŋpāhaŋ, puṇṇa, “kammadāyādā sattā” ti vadāmi. Idaŋ vuccati, puṇṇa, kammaŋ sukkaŋ sukkavipākaŋ.

‘Katamañca, puṇṇa, kammaŋ kaṇhasukkaŋ kaṇhasukkavipākaŋ? Idha, puṇṇa, ekacco sabyābajjhampi abyābajjhampi kāyasankhāraŋ abhisankharoti, sabyābajjhampi abyābajjhampi vacīsankhāraŋ abhisankharoti, sabyābajjhampi abyābajjhampi manosankhāraŋ abhisankharoti. So sabyābajjhampi abyābajjhampi kāyasankhāraŋ abhisankharitvā, sabyābajjhampi abyābajjhampi vacīsankhāraŋ abhinkharitvā, sabyābajjhampi abyābajjhampi manosankhāraŋ abhisankharitvā sabyābajjhampi abyābajjhampi lokaŋ upapajjati. Tamenaŋ sabyābajjhampi abyābajjhampi lokaŋ upapannaŋ samānaŋ sabyābajjhāpi abyābajjhāpi phassā phusanti. So sabyābajjhehipi abyābajjhehipi phassehi phuṭṭho samāno sabyābajjhampi abyābajjhampi vedanaŋ vedeti vokiṇṇasukhadukkhaŋ, seyyathāpi manussā ekacce ca devā ekacce ca vinipātikā. Iti kho, puṇṇa, bhūtā bhūtassa upapatti hoti; yaŋ karoti tena upapajjati. Upapannamenaŋ phassā phusanti. Evaŋpāhaŋ, puṇṇa, “kammadāyādā sattā” ti vadāmi. Idaŋ vuccati, puṇṇa, kammaŋ kaṇhasukkaŋ kaṇhasukkavipākaŋ.

‘Katamañca puṇṇa, kammaŋ akaṇhaŋ asukkaŋ akaṇha-asukkavipākaŋ, kammakkhayāya saŋvattati? Tatra, puṇṇa, yamidaŋ kammaŋ kaṇhaŋ kaṇhavipākaŋ tassa pahānāya yā cetanā, yamidaŋ kammaŋ sukkaŋ sukkavipākaŋ tassa pahānāya yā cetanā, yamidaŋ kammaŋ kaṇhasukkaŋ kaṇhasukkavipākaŋ tassa pahānāya yā cetanā– idaŋ vuccati, puṇṇa, kammaŋ akaṇhaŋ asukkaŋ akaṇha-asukkavipākaŋ, kammakkhayāya saŋvattatīti. Imāni kho, puṇṇa, cattāri kammāni mayā sayaŋ abhiññā sacchikatvā paveditānī’ ti.

82. Evaŋ vutte, puṇṇo koliyaputto govatiko bhagavantaŋ etadavoca– ‘abhikkantaŋ, bhante, abhikkantaŋ, bhante! Seyyathāpi, bhante …pe… upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti. Acelo (p. 2.054) pana seniyo kukkuravatiko bhagavantaŋ etadavoca– ‘abhikkantaŋ, bhante, abhikkantaŋ, bhante! Seyyathāpi, bhante …pe… pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Labheyyāhaŋ, bhante, bhagavato santike pabbajjaŋ, labheyyaŋ upasampadan’ ti. ‘Yo kho, seniya aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ so cattāro māse parivasati. Catunnaŋ māsānaŋ accayena āraddhacittā bhikkhū pabbājenti, upasampādenti bhikkhubhāvāya. Api ca mettha puggalavemattatā viditā’ ti.

‘Sace, bhante, aññatitthiyapubbā imasmiŋ dhammavinaye ākankhantā pabbajjaŋ ākankhantā upasampadaŋ te cattāro māse parivasanti catunnaŋ māsānaŋ accayena āraddhacittā bhikkhū pabbājenti upasampādenti bhikkhubhāvāya, ahaŋ cattāri vassāni parivasissāmi. Catunnaŋ vassānaŋ accayena āraddhacittā bhikkhū pabbājentu, upasampādentu bhikkhubhāvāyā’ ti. Alattha kho acelo seniyo kukkuravatiko bhagavato santike pabbajjaŋ, alattha upasampadaŋ. Acirūpasampanno kho panāyasmā seniyo eko vūpakaṭṭho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro kho panāyasmā seniyo arahataŋ ahosīti.

Kukkuravatikasuttaŋ niṭṭhitaŋ sattamaŋ.

8. Abhayarājakumārasuttaŋ
83. Evaŋ me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Atha kho abhayo rājakumāro yena nigaṇṭho nāṭaputto tenupasankami; upasankamitvā nigaṇṭhaŋ nāṭaputtaŋ abhivādetvā ekamantaŋ nisīdi. Ekamantaŋ nisinnaŋ kho abhayaŋ rājakumāraŋ nigaṇṭho nāṭaputto etadavoca– ‘ehi tvaŋ, rājakumāra, samaṇassa gotamassa vādaŋ (p. 2.055) āropehi. Evaŋ te kalyāṇo kittisaddo abbhuggacchissati– “abhayena rājakumārena samaṇassa gotamassa evaŋ mahiddhikassa evaŋ mahānubhāvassa vādo āropito”’ ti. ‘Yathā kathaŋ panāhaŋ, bhante, samaṇassa gotamassa evaŋ mahiddhikassa evaŋ mahānubhāvassa vādaŋ āropessāmī’ ti? ‘Ehi tvaŋ, rājakumāra, yena samaṇo gotamo tenupasankama; upasankamitvā samaṇaŋ gotamaŋ evaŋ vadehi– “bhāseyya nu kho, bhante, tathāgato taŋ vācaŋ yā sā vācā paresaŋ appiyā amanāpā” ti? Sace te samaṇo gotamo evaŋ puṭṭho evaŋ byākaroti– “bhāseyya, rājakumāra, tathāgato taŋ vācaŋ yā sā vācā paresaŋ appiyā amanāpā” ti, tamenaŋ tvaŋ evaŋ vadeyyāsi– “atha kiñcarahi te, bhante, puthujjanena nānākaraṇaŋ? Puthujjanopi hi taŋ vācaŋ bhāseyya yā sā vācā paresaŋ appiyā amanāpā” ti. Sace pana te samaṇo gotamo evaŋ puṭṭho evaŋ byākaroti– “na, rājakumāra, tathāgato taŋ vācaŋ bhāseyya yā sā vācā paresaŋ appiyā amanāpā” ti, tamenaŋ tvaŋ evaŋ vadeyyāsi– “atha kiñcarahi te, bhante, devadatto byākato– ‘āpāyiko devadatto, nerayiko devadatto, kappaṭṭho devadatto, atekiccho devadatto’ ti? Tāya ca pana te vācāya devadatto kupito ahosi anattamano” ti. Imaŋ kho te, rājakumāra, samaṇo gotamo ubhatokoṭikaŋ pañhaŋ puṭṭho samāno neva sakkhiti uggilituŋ na sakkhiti ogilituŋ. Seyyathāpi nāma purisassa ayosinghāṭakaŋ kaṇṭhe vilaggaŋ, so neva sakkuṇeyya uggilituŋ na sakkuṇeyya ogilituŋ; evameva kho te, rājakumāra, samaṇo gotamo imaŋ ubhatokoṭikaŋ pañhaŋ puṭṭho samāno neva sakkhiti uggilituŋ na sakkhiti ogilitun’ ti. ‘Evaŋ, bhante’ ti kho abhayo rājakumāro nigaṇṭhassa nāṭaputtassa paṭissutvā uṭṭhāyāsanā nigaṇṭhaŋ nāṭaputtaŋ abhivādetvā padakkhiṇaŋ katvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi.

84. Ekamantaŋ nisinnassa kho abhayassa rājakumārassa sūriyaŋ ulloketvā etadahosi– ‘akālo kho ajja bhagavato vādaŋ āropetuŋ (p. 2.056) Sve dānāhaŋ sake nivesane bhagavato vādaŋ āropessāmī’ ti bhagavantaŋ etadavoca– ‘adhivāsetu me, bhante, bhagavā svātanāya attacatuttho bhattan’ ti. Adhivāsesi bhagavā tuṇhībhāvena. Atha kho abhayo rājakumāro bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā tassā rattiyā accayena pubbaṇhasamayaŋ nivāsetvā pattacīvaramādāya yena abhayassa rājakumārassa nivesanaŋ tenupasankami; upasankamitvā paññatte āsane nisīdi. Atha kho abhayo rājakumāro bhagavantaŋ paṇītena khādanīyena bhojanīyena sahatthā santappesi sampavāresi. Atha kho abhayo rājakumāro bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi.

85. Ekamantaŋ nisinno kho abhayo rājakumāro bhagavantaŋ etadavoca– ‘bhāseyya nu kho, bhante, tathāgato taŋ vācaŋ yā sā vācā paresaŋ appiyā amanāpā’ ti? ‘Na khvettha, rājakumāra, ekaŋsenā’ ti. ‘Ettha, bhante, anassuŋ nigaṇṭhā’ ti. ‘Kiŋ pana tvaŋ, rājakumāra, evaŋ vadesi– “ettha bhante, anassuŋ nigaṇṭhā”’ ti? ‘Idhāhaŋ, bhante, yena nigaṇṭho nāṭaputto tenupasankami; upasankamitvā nigaṇṭhaŋ nāṭaputtaŋ abhivādetvā ekamantaŋ nisīdiŋ. Ekamantaŋ nisinnaŋ kho maŋ, bhante, nigaṇṭho nāṭaputto etadavoca– “ehi tvaŋ, rājakumāra, samaṇassa gotamassa vādaŋ āropehi. Evaŋ te kalyāṇo kittisaddo abbhuggacchissati– abhayena rājakumārena samaṇassa gotamassa evaŋ mahiddhikassa evaŋ mahānubhāvassa vādo āropito” ti. Evaŋ vutte, ahaŋ, bhante, nigaṇṭhaŋ nāṭaputtaŋ etadavocaŋ– “yathā kathaŋ panāhaŋ bhante, samaṇassa gotamassa evaŋ mahiddhikassa evaŋ mahānubhāvassa vādaŋ āropessāmī” ti? “Ehi tvaŋ, rājakumāra, yena samaṇo gotamo tenupasankama; upasankamitvā samaṇaŋ gotamaŋ evaŋ vadehi– bhāseyya nu kho, bhante, tathāgato taŋ vācaŋ yā sā vācā paresaŋ appiyā amanāpāti? Sace te samaṇo gotamo evaŋ puṭṭho evaŋ byākaroti– bhāseyya, rājakumāra, tathāgato taŋ vācaŋ yā sā vācā paresaŋ appiyā amanāpāti, tamenaŋ tvaŋ evaŋ vadeyyāsi– atha kiñcarahi te, bhante, puthujjanena nānākaraṇaŋ? Puthujjanopi hi taŋ vācaŋ bhāseyya (p. 2.057) yā sā vācā paresaŋ appiyā amanāpāti. Sace pana te samaṇo gotamo evaŋ puṭṭho evaŋ byākaroti– na, rājakumāra, tathāgato taŋ vācaŋ bhāseyya yā sā vācā paresaŋ appiyā amanāpāti, tamenaŋ tvaŋ evaŋ vadeyyāsi – atha kiñcarahi te, bhante, devadatto byākato– āpāyiko devadatto, nerayiko devadatto, kappaṭṭho devadatto, atekiccho devadattoti? Tāya ca pana te vācāya devadatto kupito ahosi anattamanoti. Imaŋ kho te, rājakumāra, samaṇo gotamo ubhatokoṭikaŋ pañhaŋ puṭṭho samāno neva sakkhiti uggilituŋ na sakkhiti ogilituŋ. Seyyathāpi nāma purisassa ayosinghāṭakaŋ kaṇṭhe vilaggaŋ, so neva sakkuṇeyya uggilituŋ na sakkuṇeyya ogilituŋ; evameva kho te, rājakumāra, samaṇo gotamo imaŋ ubhatokoṭikaŋ pañhaŋ puṭṭho samāno neva sakkhiti uggilituŋ na sakkhiti ogilitun”’ ti.

86. Tena kho pana samayena daharo kumāro mando uttānaseyyako abhayassa rājakumārassa anke nisinno hoti. Atha kho bhagavā abhayaŋ rājakumāraŋ etadavoca– ‘taŋ kiŋ maññasi, rājakumāra, sacāyaŋ kumāro tuyhaŋ vā pamādamanvāya dhātiyā vā pamādamanvāya kaṭṭhaŋ vā kaṭhalaŋ vā mukhe āhareyya, kinti naŋ kareyyāsī’ ti? ‘Āhareyyassāhaŋ, bhante. Sace, bhante, na sakkuṇeyyaŋ ādikeneva āhattuŋ, vāmena hatthena sīsaŋ pariggahetvā dakkhiṇena hatthena vankanguliŋ karitvā salohitampi āhareyyaŋ. Taŋ kissa hetu? Atthi me, bhante, kumāre anukampā’ ti. ‘Evameva kho, rājakumāra, yaŋ tathāgato vācaŋ jānāti abhūtaŋ atacchaŋ anatthasaŋhitaŋ sā ca paresaŋ appiyā amanāpā, na taŋ tathāgato vācaŋ bhāsati. Yampi tathāgato vācaŋ jānāti bhūtaŋ tacchaŋ anatthasaŋhitaŋ sā ca paresaŋ appiyā amanāpā, tampi tathāgato vācaŋ na bhāsati. Yañca kho tathāgato vācaŋ jānāti bhūtaŋ tacchaŋ atthasaŋhitaŋ sā ca paresaŋ appiyā amanāpā, tatra kālaññū tathāgato hoti tassā vācāya veyyākaraṇāya. Yaŋ tathāgato vācaŋ jānāti abhūtaŋ atacchaŋ (p. 2.058) anatthasaŋhitaŋ sā ca paresaŋ piyā manāpā, na taŋ tathāgato vācaŋ bhāsati. Yampi tathāgato vācaŋ jānāti bhūtaŋ tacchaŋ anatthasaŋhitaŋ sā ca paresaŋ piyā manāpā tampi tathāgato vācaŋ na bhāsati. Yañca tathāgato vācaŋ jānāti bhūtaŋ tacchaŋ atthasaŋhitaŋ sā ca paresaŋ piyā manāpā, tatra kālaññū tathāgato hoti tassā vācāya veyyākaraṇāya. Taŋ kissa hetu? Atthi, rājakumāra, tathāgatassa sattesu anukampā’ ti.

87. ‘Yeme, bhante, khattiyapaṇḍitāpi brāhmaṇapaṇḍitāpi gahapatipaṇḍitāpi samaṇapaṇḍitāpi pañhaŋ abhisankharitvā tathāgataŋ upasankamitvā pucchanti, pubbeva nu kho, etaŋ, bhante bhagavato cetaso parivitakkitaŋ hoti “ye maŋ upasankamitvā evaŋ pucchissanti tesāhaŋ evaŋ puṭṭho evaŋ byākarissāmī” ti, udāhu ṭhānasovetaŋ tathāgataŋ paṭibhātī’ ti?

‘Tena hi, rājakumāra, taññevettha paṭipucchissāmi, yathā te khameyya tathā naŋ byākareyyāsi. Taŋ kiŋ maññasi, rājakumāra, kusalo tvaŋ rathassa angapaccangānan’ ti?

‘Evaŋ, bhante, kusalo ahaŋ rathassa angapaccangānan’ ti.

‘Taŋ kiŋ maññasi, rājakumāra, ye taŋ upasankamitvā evaŋ puccheyyuŋ– “kiŋ nāmidaŋ rathassa angapaccangan” ti? Pubbeva nu kho te etaŋ cetaso parivitakkitaŋ assa “ye maŋ upasankamitvā evaŋ pucchissanti tesāhaŋ evaŋ puṭṭho evaŋ byākarissāmī” ti, udāhu ṭhānasovetaŋ paṭibhāseyyā’ ti?

‘Ahañhi, bhante, rathiko saññāto kusalo rathassa angapaccangānaŋ. Sabbāni me rathassa angapaccangāni suviditāni. Ṭhānasovetaŋ maŋ paṭibhāseyyā’ ti

‘Evameva kho, rājakumāra, ye te khattiyapaṇḍitāpi brāhmaṇapaṇḍitāpi gahapatipaṇḍitāpi samaṇapaṇḍitāpi pañhaŋ abhisankharitvā tathāgataŋ upasankamitvā pucchanti, ṭhānasovetaŋ tathāgataŋ paṭibhāti. Taŋ kissa hetu? Sā hi, rājakumāra, tathāgatassa dhammadhātu suppaṭividdhā yassā dhammadhātuyā suppaṭividdhattā ṭhānasovetaŋ tathāgataŋ paṭibhātī’ ti.

Evaŋ vutte, abhayo rājakumāro bhagavantaŋ etadavoca– ‘abhikkantaŋ, bhante, abhikkantaŋ, bhante …pe… ajjatagge pāṇupetaŋ saraṇaŋ gatan’ ti.

Abhayarājakumārasuttaŋ niṭṭhitaŋ aṭṭhamaŋ.

9. Bahuvedanīyasuttaŋ
88. Evaŋ (p. 2.059) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho pañcakango thapati yenāyasmā udāyī tenupasankami; upasankamitvā āyasmantaŋ udāyiŋ abhivādetvā ekamantaŋ nisīdi. Ekamantaŋ nisinno kho pañcakango thapati āyasmantaŋ udāyiŋ etadavoca– ‘kati nu kho, bhante udāyi, vedanā vuttā bhagavatā’ ti? ‘ tisso kho, thapati, vedanā vuttā bhagavatā. Sukhā vedanā, dukkhā vedanā, adukkhamasukhā vedanā– imā kho, thapati, tisso vedanā vuttā bhagavatā’ ti. Evaŋ vutte, pañcakango thapati āyasmantaŋ udāyiŋ etadavoca– ‘na kho, bhante udāyi, tisso vedanā vuttā bhagavatā; dve vedanā vuttā bhagavatā– sukhā vedanā, dukkhā vedanā. Yāyaŋ, bhante, adukkhamasukhā vedanā santasmiŋ esā paṇīte sukhe vuttā bhagavatā’ ti. Dutiyampi kho āyasmā udāyī pañcakangaŋ thapatiŋ etadavoca– ‘na kho, gahapati, dve vedanā vuttā bhagavatā; tisso vedanā vuttā bhagavatā. Sukhā vedanā, dukkhā vedanā, adukkhamasukhā vedanā– imā kho, thapati, tisso vedanā vuttā bhagavatā’ ti. Dutiyampi kho pañcakango thapati āyasmantaŋ udāyiŋ etadavoca– ‘na kho, bhante udāyi, tisso vedanā vuttā bhagavatā; dve vedanā vuttā bhagavatā– sukhā vedanā, dukkhā vedanā. Yāyaŋ, bhante adukkhamasukhā vedanā santasmiŋ esā paṇīte sukhe vuttā bhagavatā’ ti. Tatiyampi kho āyasmā udāyī pañcakangaŋ thapatiŋ etadavoca– ‘na kho, thapati, dve vedanā vuttā bhagavatā; tisso vedanā vuttā bhagavatā. Sukhā vedanā, dukkhā vedanā, adukkhamasukhā vedanā– imā kho, thapati, tisso vedanā vuttā bhagavatā’ ti. Tatiyampi kho pañcakango thapati āyasmantaŋ udāyiŋ etadavoca– ‘na kho, bhante udāyi, tisso vedanā vuttā bhagavatā, dve vedanā vuttā bhagavatā – sukhā vedanā, dukkhā vedanā. Yāyaŋ, bhante, adukkhamasukhā vedanā santasmiŋ esā paṇīte sukhe vuttā bhagavatā’ ti. Neva kho sakkhi āyasmā udāyī pañcakangaŋ thapatiŋ saññāpetuŋ na panāsakkhi pañcakango thapati āyasmantaŋ udāyiŋ saññāpetuŋ.

89. Assosi kho āyasmā ānando āyasmato udāyissa pañcakangena thapatinā saddhiŋ imaŋ kathāsallāpaŋ. Atha kho āyasmā ānando (p. 2.060) yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando yāvatako ahosi āyasmato udāyissa pañcakangena thapatinā saddhiŋ kathāsallāpo taŋ sabbaŋ bhagavato ārocesi. Evaŋ vutte, bhagavā āyasmantaŋ ānandaŋ etadavoca– ‘santaññeva kho, ānanda, pariyāyaŋ pañcakango thapati udāyissa nābbhanumodi, santaññeva ca pana pariyāyaŋ udāyī pañcakangassa thapatissa nābbhanumodi. Dvepānanda, vedanā vuttā mayā pariyāyena tissopi vedanā vuttā mayā pariyāyena, pañcapi vedanā vuttā mayā pariyāyena, chapi vedanā vuttā mayā pariyāyena, aṭṭhārasapi vedanā vuttā mayā pariyāyena, chattiŋsapi vedanā vuttā mayā pariyāyena, aṭṭhasatampi vedanā vuttā mayā pariyāyena. Evaŋ pariyāyadesito kho, ānanda, mayā dhammo. Evaŋ pariyāyadesite kho, ānanda, mayā dhamme ye aññamaññassa subhāsitaŋ sulapitaŋ na samanujānissanti na samanumaññissanti na samanumodissanti tesametaŋ pāṭikankhaŋ– bhaṇḍanajātā kalahajātā vivādāpannā aññamaññaŋ mukhasattīhi vitudantā viharissanti. Evaŋ pariyāyadesito kho, ānanda, mayā dhammo. Evaŋ pariyāyadesite kho, ānanda, mayā dhamme ye aññamaññassa subhāsitaŋ sulapitaŋ samanujānissanti samanumaññissanti samanumodissanti tesametaŋ pāṭikankhaŋ– samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharissanti’.

90. ‘Pañca kho ime, ānanda, kāmaguṇā. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā …pe… jivhāviññeyyā rasā …pe… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā– ime kho, ānanda, pañca kāmaguṇā. Yaŋ kho, ānanda, ime pañca kāmaguṇe paṭicca uppajjati sukhaŋ somanassaŋ idaŋ vuccati kāmasukhaŋ.

‘Yo kho, ānanda, evaŋ vadeyya– “etaparamaŋ sattā sukhaŋ somanassaŋ paṭisaŋvedentī” ti, idamassa nānujānāmi. Taŋ kissa hetu? Atthānanda, etamhā sukhā aññaŋ sukhaŋ abhikkantatarañca paṇītatarañca. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati (p. 2.061) Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo kho, ānanda, evaŋ vadeyya– “etaparamaŋ sattā sukhaŋ somanassaŋ paṭisaŋvedentī” ti, idamassa nānujānāmi. Taŋ kissa hetu? Atthānanda, etamhā sukhā aññaŋ sukhaŋ abhikkantatarañca paṇītatarañca. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo kho, ānanda, evaŋ vadeyya …pe…. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu pītiyā ca virāgā …pe… tatiyaŋ jhānaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo kho, ānanda, evaŋ vadeyya …pe…. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu sukhassa ca pahānā …pe… catutthaŋ jhānaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo kho, ānanda, evaŋ vadeyya …pe…. Katamañcānanda, etamhā sukhā aññaŋ sukhaŋ abhikkantatarañca paṇītatarañca Idhānanda, bhikkhu sabbaso rūpasaññānaŋ samatikkamā, paṭighasaññānaŋ atthangamā, nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo kho, ānanda, evaŋ vadeyya …pe…. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo kho, ānanda, evaŋ vadeyya …pe…. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo (p. 2.062) kho, ānanda, evaŋ vadeyya …pe…. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

‘Yo kho, ānanda, evaŋ vadeyya– “etaparamaŋ sattā sukhaŋ somanassaŋ paṭisaŋvedentī” ti, idamassa nānujānāmi. Taŋ kissa hetu? Atthānanda, etamhā sukhā aññaŋ sukhaŋ abhikkantatarañca paṇītatarañca. Katamañcānanda, etamhā sukhā aññaŋ sukhaŋ abhikkantatarañca paṇītatarañca? Idhānanda, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati. Idaŋ kho, ānanda, etamhā sukhā aññaŋ sukhaŋ abhikkantatarañca paṇītatarañca.

91. ‘Ṭhānaŋ kho panetaŋ, ānanda, vijjati yaŋ aññatitthiyā paribbājakā evaŋ vadeyyuŋ “saññāvedayitanirodhaŋ samaṇo gotamo āha; tañca sukhasmiŋ paññapeti. Tayidaŋ kiŋsu, tayidaŋ kathaŋsū” ti? Evaŋvādino, ānanda, aññatitthiyā paribbājakā evamassu vacanīyā– “na kho, āvuso, bhagavā sukhaŋyeva vedanaŋ sandhāya sukhasmiŋ paññapeti; api ca, āvuso, yattha yattha sukhaŋ upalabbhati yahiŋ yahiŋ taŋ taŋ tathāgato sukhasmiŋ paññapetī”’ ti.

Idamavoca bhagavā. Attamano āyasmā ānando bhagavato bhāsitaŋ abhinandīti.

Bahuvedanīyasuttaŋ niṭṭhitaŋ navamaŋ.

10. Apaṇṇakasuttaŋ
92. Evaŋ me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena sālā nāma kosalānaŋ brāhmaṇagāmo tadavasari. Assosuŋ kho sāleyyakā brāhmaṇagahapatikā– ‘samaṇo khalu bho gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ sālaŋ (p. 2.063) anuppatto. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti. Atha kho sāleyyakā brāhmaṇagahapatikā yena bhagavā tenupasankamiŋsu; upasankamitvā appekacce bhagavantaŋ abhivādetvā ekamantaŋ nisīdiŋsu. Appekacce bhagavatā saddhiŋ sammodiŋsu; sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Appekacce yena bhagavā tenañjaliŋ paṇāmetvā ekamantaŋ nisīdiŋsu. Appekacce bhagavato santike nāmagottaŋ sāvetvā ekamantaŋ nisīdiŋsu. Appekacce tuṇhībhūtā ekamantaŋ nisīdiŋsu.

93. Ekamantaŋ nisinne kho sāleyyake brāhmaṇagahapatike bhagavā etadavoca– ‘atthi pana vo, gahapatayo, koci manāpo satthā yasmiŋ vo ākāravatī saddhā paṭiladdhā’ ti? ‘Natthi kho no, bhante, koci manāpo satthā yasmiŋ no ākāravatī saddhā paṭiladdhā’ ti. ‘Manāpaŋ vo, gahapatayo, satthāraŋ alabhantehi ayaŋ apaṇṇako dhammo samādāya vattitabbo. Apaṇṇako hi, gahapatayo, dhammo samatto samādinno, so vo bhavissati dīgharattaŋ hitāya sukhāya. Katamo ca, gahapatayo, apaṇṇako dhammo’?

94. ‘Santi gahapatayo, eke samaṇabrāhmaṇā evaŋvādino evaŋdiṭṭhino– “natthi dinnaŋ, natthi yiṭṭhaŋ, natthi hutaŋ; natthi sukatadukkaṭānaŋ kammānaŋ phalaŋ vipāko, natthi ayaŋ loko, natthi paro loko; natthi mātā, natthi pitā; natthi sattā opapātikā; natthi loke samaṇabrāhmaṇā sammaggatā sammā paṭipannā ye imañca lokaŋ parañca lokaŋ sayaŋ abhiññā sacchikatvā pavedentī” ti. Tesaŋyeva kho, gahapatayo, samaṇabrāhmaṇānaŋ (p. 2.064) eke samaṇabrāhmaṇā ujuvipaccanīkavādā. Te evamāhaŋsu– “atthi dinnaŋ, atthi yiṭṭhaŋ, atthi hutaŋ; atthi sukatadukkaṭānaŋ kammānaŋ phalaŋ vipāko; atthi ayaŋ loko, atthi paro loko; atthi mātā, atthi pitā; atthi sattā opapātikā; atthi loke samaṇabrāhmaṇā sammaggatā sammā paṭipannā ye imañca lokaŋ parañca lokaŋ sayaŋ abhiññā sacchikatvā pavedentī” ti. Taŋ kiŋ maññatha, gahapatayo– “nanume samaṇabrāhmaṇā aññamaññassa ujuvipaccanīkavādā”’ ti? ‘Evaŋ, bhante’.

95. ‘Tatra, gahapatayo, ye te samaṇabrāhmaṇā evaŋvādino evaŋdiṭṭhino– “natthi dinnaŋ, natthi yiṭṭhaŋ …pe… ye imañca lokaŋ parañca lokaŋ sayaŋ abhiññā sacchikatvā pavedentī” ti tesametaŋ pāṭikankhaŋ: yamidaŋ kāyasucaritaŋ, vacīsucaritaŋ, manosucaritaŋ – ime tayo kusale dhamme abhinivajjetvā yamidaŋ kāyaduccaritaŋ, vacīduccaritaŋ, manoduccaritaŋ– ime tayo akusale dhamme samādāya vattissanti. Taŋ kissa hetu? Na hi te bhonto samaṇabrāhmaṇā passanti akusalānaŋ dhammānaŋ ādīnavaŋ okāraŋ sankilesaŋ, kusalānaŋ dhammānaŋ nekkhamme ānisaŋsaŋ vodānapakkhaŋ. Santaŋyeva pana paraŋ lokaŋ “natthi paro loko” tissa diṭṭhi hoti; sāssa hoti micchādiṭṭhi. Santaŋyeva kho pana paraŋ lokaŋ “natthi paro loko” ti sankappeti; svāssa hoti micchāsankappo. Santaŋyeva kho pana paraŋ lokaŋ “natthi paro loko” ti vācaŋ bhāsati; sāssa hoti micchāvācā. Santaŋyeva kho pana paraŋ lokaŋ “natthi paro loko” ti āha; ye te arahanto paralokaviduno tesamayaŋ paccanīkaŋ karoti. Santaŋyeva kho pana paraŋ lokaŋ “natthi paro loko” ti paraŋ saññāpeti; sāssa hoti asaddhammasaññatti . Tāya ca pana asaddhammasaññattiyā attānukkaŋseti, paraŋ vambheti. Iti pubbeva kho panassa susīlyaŋ pahīnaŋ hoti, dussīlyaŋ paccupaṭṭhitaŋ– ayañca micchādiṭṭhi micchāsankappo micchāvācā ariyānaŋ paccanīkatā asaddhammasaññatti attukkaŋsanā paravambhanā. Evamassime aneke pāpakā akusalā dhammā sambhavanti micchādiṭṭhipaccayā.

‘Tatra (p. 2.065) gahapatayo, viññū puriso iti paṭisañcikkhati– “sace kho natthi paro loko evamayaŋ bhavaŋ purisapuggalo kāyassa bhedā sotthimattānaŋ karissati; sace kho atthi paro loko evamayaŋ bhavaŋ purisapuggalo kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissati. Kāmaŋ kho pana māhu paro loko, hotu nesaŋ bhavataŋ samaṇabrāhmaṇānaŋ saccaŋ vacanaŋ; atha ca panāyaŋ bhavaŋ purisapuggalo diṭṭheva dhamme viññūnaŋ gārayho– dussīlo purisapuggalo micchādiṭṭhi natthikavādo” ti. Sace kho attheva paro loko, evaŋ imassa bhoto purisapuggalassa ubhayattha kaliggaho– yañca diṭṭheva dhamme viññūnaŋ gārayho, yañca kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissati. Evamassāyaŋ apaṇṇako dhammo dussamatto samādinno, ekaŋsaŋ pharitvā tiṭṭhati, riñcati kusalaŋ ṭhānaŋ.

96. ‘Tatra gahapatayo, ye te samaṇabrāhmaṇā evaŋvādino evaŋdiṭṭhino– “atthi dinnaŋ …pe… ye imañca lokaŋ parañca lokaŋ sayaŋ abhiññā sacchikatvā pavedentī” ti tesametaŋ pāṭikankhaŋ: yamidaŋ kāyaduccaritaŋ, vacīduccaritaŋ, manoduccaritaŋ– ime tayo akusale dhamme abhinivajjetvā yamidaŋ kāyasucaritaŋ, vacīsucaritaŋ, manosucaritaŋ– ime tayo kusale dhamme samādāya vattissanti. Taŋ kissa hetu? Passanti hi te bhonto samaṇabrāhmaṇā akusalānaŋ dhammānaŋ ādīnavaŋ okāraŋ sankilesaŋ, kusalānaŋ dhammānaŋ nekkhamme ānisaŋsaŋ vodānapakkhaŋ. Santaŋyeva kho pana paraŋ lokaŋ “atthi paro loko” tissa diṭṭhi hoti; sāssa hoti sammādiṭṭhi. Santaŋyeva kho pana paraŋ lokaŋ “atthi paro loko” ti sankappeti; svāssa hoti sammāsankappo. Santaŋyeva kho pana paraŋ lokaŋ “atthi paro loko” ti vācaŋ bhāsati; sāssa hoti sammāvācā. Santaŋyeva kho pana paraŋ lokaŋ “atthi paro loko” ti āha; ye te arahanto paralokaviduno tesamayaŋ na paccanīkaŋ karoti. Santaŋyeva kho pana paraŋ lokaŋ “atthi paro loko” ti paraŋ saññāpeti; sāssa hoti saddhammasaññatti. Tāya ca pana saddhammasaññattiyā nevattānukkaŋseti, na paraŋ vambheti. Iti pubbeva kho panassa dussīlyaŋ pahīnaŋ hoti, susīlyaŋ paccupaṭṭhitaŋ– ayañca sammādiṭṭhi sammāsankappo sammāvācā ariyānaŋ apaccanīkatā saddhammasaññatti anattukkaŋsanā (p. 2.066) aparavambhanā. Evamassime aneke kusalā dhammā sambhavanti sammādiṭṭhipaccayā.

‘Tatra, gahapatayo, viññū puriso iti paṭisañcikkhati– “sace kho atthi paro loko evamayaŋ bhavaŋ purisapuggalo kāyassa bhedā paraŋ maraṇā sugatiŋ saggaŋ lokaŋ upapajjissati. Kāmaŋ kho pana māhu paro loko, hotu nesaŋ bhavataŋ samaṇabrāhmaṇānaŋ saccaŋ vacanaŋ; atha ca panāyaŋ bhavaŋ purisapuggalo diṭṭheva dhamme viññūnaŋ pāsaŋso– sīlavā purisapuggalo sammādiṭṭhi atthikavādo” ti. Sace kho attheva paro loko, evaŋ imassa bhoto purisapuggalassa ubhayattha kaṭaggaho– yañca diṭṭheva dhamme viññūnaŋ pāsaŋso, yañca kāyassa bhedā paraŋ maraṇā sugatiŋ saggaŋ lokaŋ upapajjissati. Evamassāyaŋ apaṇṇako dhammo susamatto samādinno, ubhayaŋsaŋ pharitvā tiṭṭhati, riñcati akusalaŋ ṭhānaŋ.

97. ‘Santi, gahapatayo, eke samaṇabrāhmaṇā evaŋvādino evaŋdiṭṭhino– “karoto kārayato, chindato chedāpayato, pacato pācāpayato, socayato socāpayato, kilamato kilamāpayato, phandato phandāpayato, pāṇamatipātayato, adinnaŋ ādiyato, sandhiŋ chindato, nillopaŋ harato, ekāgārikaŋ karoto, paripanthe tiṭṭhato, paradāraŋ gacchato, musā bhaṇato; karoto na karīyati pāpaŋ. Khurapariyantena cepi cakkena yo imissā pathaviyā pāṇe ekaŋ maŋsakhalaŋ ekaŋ maŋsapuñjaŋ kareyya, natthi tatonidānaŋ pāpaŋ, natthi pāpassa āgamo. Dakkhiṇañcepi gangāya tīraŋ gaccheyya hananto ghātento, chindanto chedāpento, pacanto pācento; natthi tatonidānaŋ pāpaŋ, natthi pāpassa āgamo. Uttarañcepi gangāya tīraŋ gaccheyya dadanto dāpento, yajanto yajāpento; natthi tatonidānaŋ puññaŋ, natthi puññassa āgamo. Dānena damena saŋyamena saccavajjena natthi puññaŋ, natthi puññassa āgamo” ti. Tesaŋyeva kho, gahapatayo, samaṇabrāhmaṇānaŋ eke samaṇabrāhmaṇā ujuvipaccanīkavādā te evamāhaŋsu – “karoto kārayato, chindato chedāpayato, pacato pācāpayato, socayato (p. 2.067) socāpayato, kilamato kilamāpayato, phandato phandāpayato, pāṇamatipātayato, adinnaŋ ādiyato, sandhiŋ chindato, nillopaŋ harato, ekāgārikaŋ karoto, paripanthe tiṭṭhato, paradāraŋ gacchato, musā bhaṇato; karoto karīyati pāpaŋ. Khurapariyantena cepi cakkena yo imissā pathaviyā pāṇe ekaŋ maŋsakhalaŋ ekaŋ maŋsapuñjaŋ kareyya, atthi tatonidānaŋ pāpaŋ, atthi pāpassa āgamo. Dakkhiṇañcepi gangāya tīraŋ gaccheyya hananto ghātento, chindanto chedāpento, pacanto pācento; atthi tatonidānaŋ pāpaŋ, atthi pāpassa āgamo. Uttarañcepi gangāya tīraŋ gaccheyya dadanto dāpento, yajanto yajāpento; atthi tatonidānaŋ puññaŋ, atthi puññassa āgamo. Dānena damena saŋyamena saccavajjena atthi puññaŋ, atthi puññassa āgamo” ti. Taŋ kiŋ maññatha, gahapatayo, nanume samaṇabrāhmaṇā aññamaññassa ujuvipaccanīkavādā’ ti? ‘Evaŋ, bhante’.

98. ‘Tatra, gahapatayo, ye te samaṇabrāhmaṇā evaŋvādino evaŋdiṭṭhino– “karoto kārayato, chindato chedāpayato, pacato pācāpayato, socayato socāpayato, kilamato kilamāpayato, phandato phandāpayato, pāṇamatipātayato, adinnaŋ ādiyato, sandhiŋ chindato, nillopaŋ harato, ekāgārikaŋ karoto, paripanthe tiṭṭhato, paradāraŋ gacchato, musā bhaṇato; karoto na karīyati pāpaŋ. Khurapariyantena cepi cakkena yo imissā pathaviyā pāṇe ekaŋ maŋsakhalaŋ ekaŋ maŋsapuñjaŋ kareyya, natthi tatonidānaŋ pāpaŋ, natthi pāpassa āgamo. Dakkhiṇañcepi gangāya tīraŋ gaccheyya hananto ghātento …pe… dānena damena saŋyamena saccavajjena natthi puññaŋ, natthi puññassa āgamo” ti tesametaŋ pāṭikankhaŋ: yamidaŋ kāyasucaritaŋ, vacīsucaritaŋ, manosucaritaŋ– ime tayo kusale dhamme abhinivajjetvā yamidaŋ kāyaduccaritaŋ, vacīduccaritaŋ, manoduccaritaŋ– ime tayo akusale dhamme samādāya vattissanti. Taŋ kissa hetu? Na hi te bhonto samaṇabrāhmaṇā passanti akusalānaŋ dhammānaŋ ādīnavaŋ okāraŋ sankilesaŋ, kusalānaŋ dhammānaŋ nekkhamme ānisaŋsaŋ vodānapakkhaŋ. Santaŋyeva kho pana kiriyaŋ “natthi kiriyā” tissa diṭṭhi hoti; sāssa hoti micchādiṭṭhi. Santaŋyeva kho pana kiriyaŋ “natthi kiriyā” ti sankappeti; svāssa hoti (p. 2.068) micchāsankappo. Santaŋyeva kho pana kiriyaŋ “natthi kiriyā” ti vācaŋ bhāsati; sāssa hoti micchāvācā. Santaŋyeva kho pana kiriyaŋ “natthi kiriyā” ti āha, ye te arahanto kiriyavādā tesamayaŋ paccanīkaŋ karoti. Santaŋyeva kho pana kiriyaŋ “natthi kiriyā” ti paraŋ saññāpeti; sāssa hoti asaddhammasaññatti. Tāya ca pana asaddhammasaññattiyā attānukkaŋseti, paraŋ vambheti. Iti pubbeva kho panassa susīlyaŋ pahīnaŋ hoti, dussīlyaŋ paccupaṭṭhitaŋ– ayañca micchādiṭṭhi micchāsankappo micchāvācā ariyānaŋ paccanīkatā asaddhammasaññatti attukkaŋsanā paravambhanā. Evamassime aneke pāpakā akusalā dhammā sambhavanti micchādiṭṭhipaccayā.

‘Tatra, gahapatayo, viññū puriso iti paṭisañcikkhati– “sace kho natthi kiriyā, evamayaŋ bhavaŋ purisapuggalo kāyassa bhedā sotthimattānaŋ karissati; sace kho atthi kiriyā evamayaŋ bhavaŋ purisapuggalo kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissati. Kāmaŋ kho pana māhu kiriyā, hotu nesaŋ bhavataŋ samaṇabrāhmaṇānaŋ saccaŋ vacanaŋ; atha ca panāyaŋ bhavaŋ purisapuggalo diṭṭheva dhamme viññūnaŋ gārayho– dussīlo purisapuggalo micchādiṭṭhi akiriyavādo” ti. Sace kho attheva kiriyā, evaŋ imassa bhoto purisapuggalassa ubhayattha kaliggaho– yañca diṭṭheva dhamme viññūnaŋ gārayho, yañca kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissati. Evamassāyaŋ apaṇṇako dhammo dussamatto samādinno, ekaŋsaŋ pharitvā tiṭṭhati, riñcati kusalaŋ ṭhānaŋ.

99. ‘Tatra, gahapatayo, ye te samaṇabrāhmaṇā evaŋvādino evaŋdiṭṭhino– “karoto kārayato, chindato chedāpayato, pacato pācāpayato, socayato socāpayato, kilamato kilamāpayato, phandato phandāpayato, pāṇamatipātayato, adinnaŋ ādiyato, sandhiŋ chindato, nillopaŋ harato, ekāgārikaŋ karoto, paripanthe tiṭṭhato, paradāraŋ gacchato, musā bhaṇato; karoto karīyati pāpaŋ. Khurapariyantena cepi cakkena yo imissā pathaviyā pāṇe ekaŋ maŋsakhalaŋ ekaŋ maŋsapuñjaŋ kareyya, atthi tatonidānaŋ pāpaŋ, atthi pāpassa āgamo. Dakkhiṇañcepi gangāya tīraŋ gaccheyya hananto ghātento, chindanto (p. 2.069) chedāpento, pacanto pācento, atthi tatonidānaŋ pāpaŋ, atthi pāpassa āgamo. Uttarañcepi gangāya tīraŋ gaccheyya dadanto dāpento, yajanto yajāpento, atthi tatonidānaŋ puññaŋ, atthi puññassa āgamo. Dānena damena saŋyamena saccavajjena atthi puññaŋ, atthi puññassa āgamo” ti tesametaŋ pāṭikankhaŋ: yamidaŋ kāyaduccaritaŋ, vacīduccaritaŋ manoduccaritaŋ– ime tayo akusale dhamme abhinivajjetvā yamidaŋ kāyasucaritaŋ, vacīsucaritaŋ, manosucaritaŋ– ime tayo kusale dhamme samādāya vattissanti. Taŋ kissa hetu? Passanti hi te bhonto samaṇabrāhmaṇā akusalānaŋ dhammānaŋ ādīnavaŋ okāraŋ sankilesaŋ, kusalānaŋ dhammānaŋ nekkhamme ānisaŋsaŋ vodānapakkhaŋ. Santaŋyeva kho pana kiriyaŋ “atthi kiriyā” tissa diṭṭhi hoti; sāssa hoti sammādiṭṭhi. Santaŋyeva kho pana kiriyaŋ “atthi kiriyā” ti sankappeti; svāssa hoti sammāsankappo. Santaŋyeva kho pana kiriyaŋ “atthi kiriyā” ti vācaŋ bhāsati; sāssa hoti sammāvācā. Santaŋyeva kho pana kiriyaŋ “atthi kiriyā” ti āha; ye te arahanto kiriyavādā tesamayaŋ na paccanīkaŋ karoti. Santaŋyeva kho pana kiriyaŋ “atthi kiriyā” ti paraŋ saññāpeti; sāssa hoti saddhammasaññatti. Tāya ca pana saddhammasaññattiyā nevattānukkaŋseti, na paraŋ vambheti. Iti pubbeva kho panassa dussīlyaŋ pahīnaŋ hoti, susīlyaŋ paccupaṭṭhitaŋ– ayañca sammādiṭṭhi sammāsankappo sammāvācā ariyānaŋ apaccanīkatā saddhammasaññatti anattukkaŋsanā aparavambhanā. Evamassime aneke kusalā dhammā sambhavanti sammādiṭṭhipaccayā.

‘Tatra, gahapatayo, viññū puriso iti paṭisañcikkhati– “sace kho atthi kiriyā, evamayaŋ bhavaŋ purisapuggalo kāyassa bhedā paraŋ maraṇā sugatiŋ saggaŋ lokaŋ upapajjissati. Kāmaŋ kho pana māhu kiriyā, hotu nesaŋ bhavataŋ samaṇabrāhmaṇānaŋ saccaŋ vacanaŋ; atha ca panāyaŋ bhavaŋ purisapuggalo diṭṭheva dhamme viññūnaŋ pāsaŋso– sīlavā purisapuggalo sammādiṭṭhi kiriyavādo” ti. Sace kho attheva kiriyā, evaŋ imassa bhoto purisapuggalassa ubhayattha kaṭaggaho– yañca diṭṭheva dhamme viññūnaŋ pāsaŋso, yañca kāyassa bhedā paraŋ maraṇā sugatiŋ saggaŋ lokaŋ upapajjissati. Evamassāyaŋ apaṇṇako dhammo susamatto samādinno, ubhayaŋsaŋ pharitvā tiṭṭhati, riñcati akusalaŋ ṭhānaŋ.

100. ‘Santi (p. 2.070) gahapatayo, eke samaṇabrāhmaṇā evaŋvādino evaŋdiṭṭhino– “natthi hetu, natthi paccayo sattānaŋ sankilesāya; ahetū appaccayā sattā sankilissanti. Natthi hetu, natthi paccayo sattānaŋ visuddhiyā; ahetū appaccayā sattā visujjhanti. Natthi balaŋ, natthi vīriyaŋ, natthi purisathāmo, natthi purisaparakkamo; sabbe sattā sabbe pāṇā sabbe bhūtā sabbe jīvā avasā abalā avīriyā niyatisaŋgatibhāvapariṇatā chasvevābhijātīsu sukhadukkhaŋ paṭisaŋvedentī” ti. Tesaŋyeva kho, gahapatayo, samaṇabrāhmaṇānaŋ eke samaṇabrāhmaṇā ujuvipaccanīkavādā. Te evamāhaŋsu– “atthi hetu, atthi paccayo sattānaŋ sankilesāya; sahetū sappaccayā sattā sankilissanti. Atthi hetu, atthi paccayo sattānaŋ visuddhiyā; sahetū sappaccayā sattā visujjhanti. Atthi balaŋ, atthi vīriyaŋ, atthi purisathāmo, atthi purisaparakkamo; na sabbe sattā sabbe pāṇā sabbe bhūtā sabbe jīvā avasā abalā avīriyā niyatisaŋgatibhāvapariṇatā chasvevābhijātīsu sukhadukkhaŋ paṭisaŋvedentī” ti. Taŋ kiŋ maññatha, gahapatayo, nanume samaṇabrāhmaṇā aññamaññassa ujuvipaccanīkavādā” ti? “Evaŋ, bhante”.

101. ‘Tatra gahapatayo, ye te samaṇabrāhmaṇā evaŋvādino evaŋdiṭṭhino– “natthi hetu, natthi paccayo sattānaŋ sankilesāya; ahetū appaccayā sattā sankilissanti. Natthi hetu, natthi paccayo sattānaŋ visuddhiyā; ahetū appaccayā sattā visujjhanti. Natthi balaŋ, natthi vīriyaŋ, natthi purisathāmo, natthi purisaparakkamo; sabbe sattā sabbe pāṇā sabbe bhūtā sabbe jīvā avasā abalā avīriyā niyatisaŋgatibhāvapariṇatā chasvevābhijātīsu sukhadukkhaŋ paṭisaŋvedentī” ti tesametaŋ pāṭikankhaŋ: yamidaŋ kāyasucaritaŋ, vacīsucaritaŋ, manosucaritaŋ– ime tayo kusale dhamme abhinivajjetvā yamidaŋ kāyaduccaritaŋ, vacīduccaritaŋ, manoduccaritaŋ– ime tayo akusale dhamme samādāya vattissanti. Taŋ kissa hetu? Na hi te bhonto samaṇabrāhmaṇā passanti akusalānaŋ dhammānaŋ ādīnavaŋ okāraŋ sankilesaŋ, kusalānaŋ dhammānaŋ nekkhamme ānisaŋsaŋ vodānapakkhaŋ. Santaŋyeva kho pana hetuŋ “natthi (p. 2.071) hetū” tissa diṭṭhi hoti; sāssa hoti micchādiṭṭhi. Santaŋyeva kho pana hetuŋ “natthi hetū” ti sankappeti svāssa hoti micchāsankappo. Santaŋyeva kho pana hetuŋ “natthi hetū” ti vācaŋ bhāsati; sāssa hoti micchāvācā. Santaŋyeva kho pana hetuŋ “natthi hetū” ti āha; ye te arahanto hetuvādā tesamayaŋ paccanīkaŋ karoti. Santaŋyeva kho pana hetuŋ “natthi hetū” ti paraŋ saññāpeti; sāssa hoti asaddhammasaññatti. Tāya ca pana asaddhammasaññattiyā attānukkaŋseti, paraŋ vambheti. Iti pubbeva kho panassa susīlyaŋ pahīnaŋ hoti, dussīlyaŋ paccupaṭṭhitaŋ– ayañca micchādiṭṭhi micchāsankappo micchāvācā ariyānaŋ paccanīkatā asaddhammasaññatti attānukkaŋsanā paravambhanā. Evamassime aneke pāpakā akusalā dhammā sambhavanti micchādiṭṭhipaccayā.

‘Tatra, gahapatayo, viññū puriso iti paṭisañcikkhati– “sace kho natthi hetu, evamayaŋ bhavaŋ purisapuggalo kāyassa bhedā paraŋ maraṇā sotthimattānaŋ karissati; sace kho atthi hetu, evamayaŋ bhavaŋ purisapuggalo kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissati. Kāmaŋ kho pana māhu hetu, hotu nesaŋ bhavataŋ samaṇabrāhmaṇānaŋ saccaŋ vacanaŋ; atha ca panāyaŋ bhavaŋ purisapuggalo diṭṭheva dhamme viññūnaŋ gārayho– dussīlo purisapuggalo micchādiṭṭhi ahetukavādo” ti. Sace kho attheva hetu, evaŋ imassa bhoto purisapuggalassa ubhayattha kaliggaho yañca diṭṭheva dhamme viññūnaŋ gārayho, yañca kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissati. Evamassāyaŋ apaṇṇako dhammo dussamatto samādinno, ekaŋsaŋ pharitvā tiṭṭhati, riñcati kusalaŋ ṭhānaŋ.

102. ‘Tatra, gahapatayo, ye te samaṇabrāhmaṇā evaŋvādino evaŋdiṭṭhino– “atthi hetu, atthi paccayo sattānaŋ sankilesāya; sahetū sappaccayā sattā sankilissanti. Atthi hetu, atthi paccayo sattānaŋ visuddhiyā; sahetū sappaccayā sattā visujjhanti. Atthi balaŋ, atthi vīriyaŋ, atthi purisathāmo, atthi purisaparakkamo; na sabbe sattā sabbe pāṇā sabbe bhūtā sabbe jīvā avasā abalā avīriyā niyatisaŋgatibhāvapariṇatā chasvevābhijātīsu sukhadukkhaŋ paṭisaŋvedentī” ti tesametaŋ pāṭikankhaŋ: yamidaŋ kāyaduccaritaŋ, vacīduccaritaŋ, manoduccaritaŋ– ime tayo (p. 2.072) akusale dhamme abhinivajjetvā yamidaŋ kāyasucaritaŋ, vacīsucaritaŋ, manosucaritaŋ– ime tayo kusale dhamme samādāya vattissanti. Taŋ kissa hetu? Passanti hi te bhonto samaṇabrāhmaṇā akusalānaŋ dhammānaŋ ādīnavaŋ okāraŋ sankilesaŋ, kusalānaŋ dhammānaŋ nekkhamme ānisaŋsaŋ vodānapakkhaŋ. Santaŋyeva kho pana hetuŋ “atthi hetū” tissa diṭṭhi hoti; sāssa hoti sammādiṭṭhi. Santaŋyeva kho pana hetuŋ “atthi hetū” ti sankappeti; svāssa hoti sammāsankappo. Santaŋyeva kho pana hetuŋ “atthi hetū” ti vācaŋ bhāsati; sāssa hoti sammāvācā. Santaŋyeva kho pana hetuŋ “atthi hetū” ti āha, ye te arahanto hetuvādā tesamayaŋ na paccanīkaŋ karoti. Santaŋyeva kho pana hetuŋ “atthi hetū” ti paraŋ saññāpeti; sāssa hoti saddhammasaññatti. Tāya ca pana saddhammasaññattiyā nevattānukkaŋseti, na paraŋ vambheti. Iti pubbeva kho panassa dussīlyaŋ pahīnaŋ hoti, susīlyaŋ paccupaṭṭhitaŋ– ayañca sammādiṭṭhi sammāsankappo sammāvācā ariyānaŋ apaccanīkatā saddhammasaññatti anattukkaŋsanā aparavambhanā. Evamassime aneke kusalā dhammā sambhavanti sammādiṭṭhipaccayā.

‘Tatra, gahapatayo, viññū puriso iti paṭisañcikkhati– “sace kho atthi hetu, evamayaŋ bhavaŋ purisapuggalo kāyassa bhedā paraŋ maraṇā sugatiŋ saggaŋ lokaŋ upapajjissati. Kāmaŋ kho pana māhu hetu, hotu nesaŋ bhavataŋ samaṇabrāhmaṇānaŋ saccaŋ vacanaŋ; atha ca panāyaŋ bhavaŋ purisapuggalo diṭṭheva dhamme viññūnaŋ pāsaŋso– sīlavā purisapuggalo sammādiṭṭhi hetuvādo” ti. Sace kho atthi hetu evaŋ imassa bhoto purisapuggalassa ubhayattha kaṭaggaho yañca diṭṭheva dhamme viññūnaŋ pāsaŋso, yañca kāyassa bhedā paraŋ maraṇā sugatiŋ saggaŋ lokaŋ upapajjissati. Evamassāyaŋ apaṇṇako dhammo susamatto samādinno, ubhayaŋsaŋ pharitvā tiṭṭhati, riñcati akusalaŋ ṭhānaŋ.

103. ‘Santi, gahapatayo, eke samaṇabrāhmaṇā evaŋvādino evaŋdiṭṭhino “natthi sabbaso āruppā” ti. Tesaŋyeva kho, gahapatayo, samaṇabrāhmaṇānaŋ eke samaṇabrāhmaṇā ujuvipaccanīkavādā. Te evamāhaŋsu– “atthi sabbaso āruppā” ti. Taŋ kiŋ maññatha, gahapatayo, nanume samaṇabrāhmaṇā aññamaññassa ujuvipaccanīkavādā’ ti? ‘Evaŋ, bhante’. ‘Tatra (p. 2.073) gahapatayo, viññū puriso iti paṭisañcikkhati– ye kho te bhonto samaṇabrāhmaṇā evaŋvādino evaŋdiṭṭhino– “natthi sabbaso āruppā” ti, idaŋ me adiṭṭhaŋ; yepi te bhonto samaṇabrāhmaṇā evaŋvādino evaŋdiṭṭhino– “atthi sabbaso āruppā” ti, idaŋ me aviditaŋ. Ahañceva kho pana ajānanto apassanto ekaŋsena ādāya vohareyyaŋ– idameva saccaŋ, moghamaññanti, na metaŋ assa patirūpaŋ. Ye kho te bhonto samaṇabrāhmaṇā evaŋvādino evaŋdiṭṭhino– “natthi sabbaso āruppā” ti, sace tesaŋ bhavataŋ samaṇabrāhmaṇānaŋ saccaŋ vacanaŋ, ṭhānametaŋ vijjati– ye te devā rūpino manomayā, apaṇṇakaŋ me tatrūpapatti bhavissati. Ye pana te bhonto samaṇabrāhmaṇā evaŋvādino evaŋdiṭṭhino – “atthi sabbaso āruppā” ti, sace tesaŋ bhavataŋ samaṇabrāhmaṇānaŋ saccaŋ vacanaŋ, ṭhānametaŋ vijjati– ye te devā arūpino saññāmayā, apaṇṇakaŋ me tatrūpapatti bhavissati. Dissanti kho pana rūpādhikaraṇaŋ daṇḍādāna-satthādāna-kalaha-viggaha-vivāda-tuvaŋtuvaŋ-pesuñña-musāvādā. “Natthi kho panetaŋ sabbaso arūpe”’ ti. So iti paṭisankhāya rūpānaŋyeva nibbidāya virāgāya nirodhāya paṭipanno hoti.

104. ‘Santi, gahapatayo, eke samaṇabrāhmaṇā evaŋvādino evaŋdiṭṭhino– “natthi sabbaso bhavanirodho” ti. Tesaŋyeva kho, gahapatayo, samaṇabrāhmaṇānaŋ eke samaṇabrāhmaṇā ujuvipaccanīkavādā. Te evamāhaŋsu– “atthi sabbaso bhavanirodho” ti. Taŋ kiŋ maññatha, gahapatayo, nanume samaṇabrāhmaṇā aññamaññassa ujuvipaccanīkavādā’ ti? ‘Evaŋ, bhante’. ‘Tatra, gahapatayo, viññū puriso iti paṭisañcikkhati – ye kho te bhonto samaṇabrāhmaṇā evaŋvādino evaŋdiṭṭhino– “natthi sabbaso bhavanirodho” ti, idaŋ me adiṭṭhaŋ; yepi te bhonto samaṇabrāhmaṇā evaŋvādino evaŋdiṭṭhino– “atthi sabbaso bhavanirodho” ti, idaŋ me aviditaŋ. Ahañceva kho pana ajānanto apassanto ekaŋsena ādāya vohareyyaŋ– idameva saccaŋ, moghamaññanti, na metaŋ assa patirūpaŋ. Ye kho te bhonto samaṇabrāhmaṇā evaŋvādino evaŋdiṭṭhino– “natthi sabbaso bhavanirodho” ti, sace tesaŋ bhavataŋ (p. 2.074) samaṇabrāhmaṇānaŋ saccaŋ vacanaŋ, ṭhānametaŋ vijjati– ye te devā arūpino saññāmayā apaṇṇakaŋ me tatrūpapatti bhavissati. Ye pana te bhonto samaṇabrāhmaṇā evaŋvādino evaŋdiṭṭhino– “atthi sabbaso bhavanirodho” ti, sace tesaŋ bhavataŋ samaṇabrāhmaṇānaŋ saccaŋ vacanaŋ, ṭhānametaŋ vijjati– yaŋ diṭṭheva dhamme parinibbāyissāmi Ye kho te bhonto samaṇabrāhmaṇā evaŋvādino evaŋdiṭṭhino– “natthi sabbaso bhavanirodho” ti, tesamayaŋ diṭṭhi sārāgāya santike, saŋyogāya santike, abhinandanāya santike, ajjhosānāya santike, upādānāya santike. Ye pana te bhonto samaṇabrāhmaṇā evaŋvādino evaŋdiṭṭhino– “atthi sabbaso bhavanirodho” ti, tesamayaŋ diṭṭhi asārāgāya santike, asaŋyogāya santike, anabhinandanāya santike, anajjhosānāya santike, anupādānāya santike”’ ti. So iti paṭisankhāya bhavānaŋyeva nibbidāya virāgāya nirodhāya paṭipanno hoti.

105. ‘Cattārome, gahapatayo, puggalā santo saŋvijjamānā lokasmiŋ. Katame cattāro? Idha, gahapatayo, ekacco puggalo attantapo hoti attaparitāpanānuyogamanuyutto. Idha, gahapatayo, ekacco puggalo parantapo hoti paraparitāpanānuyogamanuyutto. Idha, gahapatayo, ekacco puggalo attantapo ca hoti attaparitāpanānuyogamanuyutto parantapo ca paraparitāpanānuyogamanuyutto. Idha, gahapatayo, ekacco puggalo nevattantapo hoti nāttaparitāpanānuyogamanuyutto na parantapo na paraparitāpanānuyogamanuyutto; so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati.

106. ‘Katamo ca, gahapatayo, puggalo attantapo attaparitāpanānuyogamanuyutto Idha, gahapatayo, ekacco puggalo acelako hoti muttācāro hatthāpalekhano …pe… iti evarūpaŋ anekavihitaŋ kāyassa ātāpanaparitāpanānuyogamanuyutto viharati. Ayaŋ vuccati, gahapatayo, puggalo attantapo attaparitāpanānuyogamanuyutto.

‘Katamo (p. 2.075) ca, gahapatayo, puggalo parantapo paraparitāpanānuyogamanuyutto? Idha, gahapatayo, ekacco puggalo orabbhiko hoti sūkariko …pe… ye vā panaññepi keci kurūrakammantā. Ayaŋ vuccati, gahapatayo, puggalo parantapo paraparitāpanānuyogamanuyutto.

‘Katamo ca, gahapatayo, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto? Idha, gahapatayo, ekacco puggalo rājā vā hoti khattiyo muddhāvasitto …pe… tepi daṇḍatajjitā bhayatajjitā assumukhā rudamānā parikammāni karonti. Ayaŋ vuccati, gahapatayo, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto.

‘Katamo ca, gahapatayo, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto; so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati? Idha, gahapatayo, tathāgato loke uppajjati arahaŋ sammāsambuddho …pe… so ime pañca nīvaraṇe pahāya cetaso upakkilese paññāya dubbalīkaraṇe vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ …pe… tatiyaŋ jhānaŋ… catutthaŋ jhānaŋ upasampajja viharati.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe, sugate duggate …pe… yathākammūpage satte pajānāti. So evaŋ samāhite (p. 2.076) citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmeti. So “idaŋ dukkhan” ti yathābhūtaŋ pajānāti …pe… “ayaŋ āsavanirodhagāminī paṭipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Ayaŋ vuccati, gahapatayo, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto; so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharatī’ ti.

Evaŋ vutte, sāleyyakā brāhmaṇagahapatikā bhagavantaŋ etadavocuŋ– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti; evamevaŋ bhotā gotamena anekapariyāyena dhammo pakāsito. Ete mayaŋ bhavantaŋ gotamaŋ saraṇaŋ gacchāma dhammañca bhikkhusanghañca. Upāsake no bhavaŋ gotamo dhāretu ajjatagge pāṇupetaŋ saraṇaŋ gate’ ti.

Apaṇṇakasuttaŋ niṭṭhitaŋ dasamaŋ.

Gahapativaggo niṭṭhito paṭhamo.

Tassuddānaŋ–

Kandaranāgarasekhavato ca, potaliyo puna jīvakabhacco;

Upālidamatho kukkura-abhayo, bahuvedanīyāpaṇṇakato dasamo.

2. Bhikkhuvaggo

1. Ambalaṭṭhikarāhulovādasuttaŋ
107. (p. 2.077) Evaŋ me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Tena kho pana samayena āyasmā rāhulo ambalaṭṭhikāyaŋ viharati. Atha kho bhagavā sāyanhasamayaŋ paṭisallānā vuṭṭhito yena ambalaṭṭhikā yenāyasmā rāhulo tenupasankami. Addasā kho āyasmā rāhulo bhagavantaŋ dūratova āgacchantaŋ. Disvāna āsanaŋ paññāpesi, udakañca pādānaŋ. Nisīdi bhagavā paññatte āsane. Nisajja pāde pakkhālesi. Āyasmāpi kho rāhulo bhagavantaŋ abhivādetvā ekamantaŋ nisīdi.

108. Atha kho bhagavā parittaŋ udakāvasesaŋ udakādhāne ṭhapetvā āyasmantaŋ rāhulaŋ āmantesi– ‘passasi no tvaŋ, rāhula, imaŋ parittaŋ udakāvasesaŋ udakādhāne ṭhapitan’ ti? ‘Evaŋ, bhante’. ‘Evaŋ parittakaŋ kho, rāhula, tesaŋ sāmaññaŋ yesaŋ natthi sampajānamusāvāde lajjā’ ti. Atha kho bhagavā parittaŋ udakāvasesaŋ chaḍḍetvā āyasmantaŋ rāhulaŋ āmantesi– ‘passasi no tvaŋ, rāhula, parittaŋ udakāvasesaŋ chaḍḍitan’ ti? ‘Evaŋ, bhante’. ‘Evaŋ chaḍḍitaŋ kho, rāhula, tesaŋ sāmaññaŋ yesaŋ natthi sampajānamusāvāde lajjā’ ti. Atha kho bhagavā taŋ udakādhānaŋ nikkujjitvā āyasmantaŋ rāhulaŋ āmantesi– ‘passasi no tvaŋ, rāhula, imaŋ udakādhānaŋ nikkujjitan’ ti? ‘Evaŋ, bhante’. ‘Evaŋ nikkujjitaŋ kho, rāhula, tesaŋ sāmaññaŋ yesaŋ natthi sampajānamusāvāde lajjā’ ti. Atha kho bhagavā taŋ udakādhānaŋ ukkujjitvā āyasmantaŋ rāhulaŋ āmantesi– ‘passasi no tvaŋ, rāhula, imaŋ udakādhānaŋ rittaŋ tucchan’ ti? ‘Evaŋ, bhante’. ‘Evaŋ rittaŋ tucchaŋ kho, rāhula, tesaŋ sāmaññaŋ yesaŋ natthi sampajānamusāvāde lajjāti. Seyyathāpi, rāhula, rañño nāgo īsādanto urūḷhavā abhijāto sangāmāvacaro sangāmagato purimehipi pādehi kammaŋ karoti, pacchimehipi pādehi kammaŋ karoti, purimenapi kāyena kammaŋ karoti, pacchimenapi kāyena kammaŋ karoti, sīsenapi kammaŋ karoti, kaṇṇehipi (p. 2.078) kammaŋ karoti, dantehipi kammaŋ karoti, nanguṭṭhenapi kammaŋ karoti; rakkhateva soṇḍaŋ. Tattha hatthārohassa evaŋ hoti– “ayaŋ kho rañño nāgo īsādanto urūḷhavā abhijāto sangāmāvacaro sangāmagato purimehipi pādehi kammaŋ karoti, pacchimehipi pādehi kammaŋ karoti …pe… nanguṭṭhenapi kammaŋ karoti; rakkhateva soṇḍaŋ Apariccattaŋ kho rañño nāgassa jīvitan” ti. Yato kho, rāhula, rañño nāgo īsādanto urūḷhavā abhijāto sangāmāvacaro sangāmagato purimehipi pādehi kammaŋ karoti, pacchimehipi pādehi kammaŋ karoti …pe… nanguṭṭhenapi kammaŋ karoti, soṇḍāyapi kammaŋ karoti, tattha hatthārohassa evaŋ hoti– “ayaŋ kho rañño nāgo īsādanto urūḷhavā abhijāto sangāmāvacaro sangāmagato purimehipi pādehi kammaŋ karoti, pacchimehipi pādehi kammaŋ karoti, purimenapi kāyena kammaŋ karoti, pacchimenapi kāyena kammaŋ karoti, sīsenapi kammaŋ karoti, kaṇṇehipi kammaŋ karoti, dantehipi kammaŋ karoti, nanguṭṭhenapi kammaŋ karoti, soṇḍāyapi kammaŋ karoti. Pariccattaŋ kho rañño nāgassa jīvitaŋ. Natthi dāni kiñci rañño nāgassa akaraṇīyan” ti. Evameva kho, rāhula, yassa kassaci sampajānamusāvāde natthi lajjā, nāhaŋ tassa kiñci pāpaŋ akaraṇīyanti vadāmi. Tasmātiha te, rāhula, “hassāpi na musā bhaṇissāmī” ti– evañhi te, rāhula, sikkhitabbaŋ.

109. ‘Taŋ kiŋ maññasi, rāhula, kimatthiyo ādāso’ ti? ‘Paccavekkhaṇattho, bhante’ ti. ‘Evameva kho, rāhula, paccavekkhitvā paccavekkhitvā kāyena kammaŋ kattabbaŋ, paccavekkhitvā paccavekkhitvā vācāya kammaŋ kattabbaŋ, paccavekkhitvā paccavekkhitvā manasā kammaŋ kattabbaŋ. Yadeva tvaŋ, rāhula, kāyena kammaŋ kattukāmo ahosi, tadeva te kāyakammaŋ paccavekkhitabbaŋ– “yaŋ nu kho ahaŋ idaŋ kāyena kammaŋ kattukāmo idaŋ me kāyakammaŋ attabyābādhāyapi saŋvatteyya, parabyābādhāyapi saŋvatteyya, ubhayabyābādhāyapi saŋvatteyya– akusalaŋ idaŋ kāyakammaŋ dukkhudrayaŋ dukkhavipākan” ti? Sace tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ kāyena kammaŋ kattukāmo idaŋ me kāyakammaŋ attabyābādhāyapi saŋvatteyya, parabyābādhāyapi saŋvatteyya, ubhayabyābādhāyapi (p. 2.079) saŋvatteyya– akusalaŋ idaŋ kāyakammaŋ dukkhudrayaŋ dukkhavipākan” ti, evarūpaŋ te, rāhula, kāyena kammaŋ sasakkaŋ na karaṇīyaŋ . Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ kāyena kammaŋ kattukāmo idaŋ me kāyakammaŋ nevattabyābādhāyapi saŋvatteyya, na parabyābādhāyapi saŋvatteyya, na ubhayabyābādhāyapi saŋvatteyya– kusalaŋ idaŋ kāyakammaŋ sukhudrayaŋ sukhavipākan” ti, evarūpaŋ te, rāhula, kāyena kammaŋ karaṇīyaŋ.

‘Karontenapi te, rāhula, kāyena kammaŋ tadeva te kāyakammaŋ paccavekkhitabbaŋ– “yaŋ nu kho ahaŋ idaŋ kāyena kammaŋ karomi idaŋ me kāyakammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ kāyakammaŋ dukkhudrayaŋ dukkhavipākan” ti? Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ kāyena kammaŋ karomi idaŋ me kāyakammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ kāyakammaŋ dukkhudrayaŋ dukkhavipākan” ti, paṭisaŋhareyyāsi tvaŋ, rāhula, evarūpaŋ kāyakammaŋ. Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ kāyena kammaŋ karomi idaŋ me kāyakammaŋ nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati– kusalaŋ idaŋ kāyakammaŋ sukhudrayaŋ sukhavipākan” ti, anupadajjeyyāsi tvaŋ, rāhula, evarūpaŋ kāyakammaŋ.

‘Katvāpi te, rāhula, kāyena kammaŋ tadeva te kāyakammaŋ paccavekkhitabbaŋ– “yaŋ nu kho ahaŋ idaŋ kāyena kammaŋ akāsiŋ idaŋ me kāyakammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ kāyakammaŋ dukkhudrayaŋ dukkhavipākan” ti? Sace kho tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ kāyena kammaŋ akāsiŋ, idaŋ me kāyakammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ kāyakammaŋ dukkhudrayaŋ dukkhavipākan” ti, evarūpaŋ te, rāhula, kāyakammaŋ satthari vā viññūsu vā sabrahmacārīsu (p. 2.080) desetabbaŋ, vivaritabbaŋ, uttānīkātabbaŋ; desetvā vivaritvā uttānīkatvā āyatiŋ saŋvaraŋ āpajjitabbaŋ Sace pana tvaŋ, rāhula, paccavekkhamāno evaŋ jāneyyāsi – “yaŋ kho ahaŋ idaŋ kāyena kammaŋ akāsiŋ idaŋ me kāyakammaŋ nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati– kusalaŋ idaŋ kāyakammaŋ sukhudrayaŋ sukhavipākan” ti, teneva tvaŋ, rāhula, pītipāmojjena vihareyyāsi ahorattānusikkhī kusalesu dhammesu.

110. ‘Yadeva tvaŋ, rāhula, vācāya kammaŋ kattukāmo ahosi, tadeva te vacīkammaŋ paccavekkhitabbaŋ– “yaŋ nu kho ahaŋ idaŋ vācāya kammaŋ kattukāmo idaŋ me vacīkammaŋ attabyābādhāyapi saŋvatteyya, parabyābādhāyapi saŋvatteyya, ubhayabyābādhāyapi saŋvatteyya– akusalaŋ idaŋ vacīkammaŋ dukkhudrayaŋ dukkhavipākan” ti? Sace tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ vācāya kammaŋ kattukāmo idaŋ me vacīkammaŋ attabyābādhāyapi saŋvatteyya, parabyābādhāyapi saŋvatteyya, ubhayabyābādhāyapi saŋvatteyya– akusalaŋ idaŋ vacīkammaŋ dukkhudrayaŋ dukkhavipākan” ti, evarūpaŋ te, rāhula, vācāya kammaŋ sasakkaŋ na karaṇīyaŋ. Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ vācāya kammaŋ kattukāmo idaŋ me vacīkammaŋ nevattabyābādhāyapi saŋvatteyya, na parabyābādhāyapi saŋvatteyya– kusalaŋ idaŋ vacīkammaŋ sukhudrayaŋ sukhavipākan” ti, evarūpaŋ te, rāhula, vācāya kammaŋ karaṇīyaŋ.

‘Karontenapi, rāhula, vācāya kammaŋ tadeva te vacīkammaŋ paccavekkhitabbaŋ– “yaŋ nu kho ahaŋ idaŋ vācāya kammaŋ karomi idaŋ me vacīkammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ vacīkammaŋ dukkhudrayaŋ dukkhavipākan” ti? Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ vācāya kammaŋ karomi idaŋ me vacīkammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ vacīkammaŋ dukkhudrayaŋ dukkhavipākan” ti, paṭisaŋhareyyāsi tvaŋ, rāhula, evarūpaŋ vacīkammaŋ. Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ vācāya kammaŋ karomi idaŋ me vacīkammaŋ (p. 2.081) nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati kusalaŋ idaŋ vacīkammaŋ sukhudrayaŋ sukhavipākan” ti, anupadajjeyyāsi, tvaŋ rāhula, evarūpaŋ vacīkammaŋ.

‘Katvāpi te, rāhula, vācāya kammaŋ tadeva te vacīkammaŋ paccavekkhitabbaŋ– “yaŋ nu kho ahaŋ idaŋ vācāya kammaŋ akāsiŋ idaŋ me vacīkammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ vacīkammaŋ dukkhudrayaŋ dukkhavipākan” ti? Sace kho tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ vācāya kammaŋ akāsiŋ idaŋ me vacīkammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ vacīkammaŋ dukkhudrayaŋ dukkhavipākan” ti, evarūpaŋ te, rāhula, vacīkammaŋ satthari vā viññūsu vā sabrahmacārīsu desetabbaŋ, vivaritabbaŋ, uttānīkattabbaŋ desetvā vivaritvā uttānīkatvā āyatiŋ saŋvaraŋ āpajjitabbaŋ. Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ vācāya kammaŋ akāsiŋ idaŋ me vacīkammaŋ nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati– kusalaŋ idaŋ vacīkammaŋ sukhudrayaŋ sukhavipākan” ti, teneva tvaŋ, rāhula, pītipāmojjena vihareyyāsi ahorattānusikkhī kusalesu dhammesu.

111. ‘Yadeva tvaŋ, rāhula, manasā kammaŋ kattukāmo ahosi, tadeva te manokammaŋ paccavekkhitabbaŋ– “yaŋ nu kho ahaŋ idaŋ manasā kammaŋ kattukāmo idaŋ me manokammaŋ attabyābādhāyapi saŋvatteyya, parabyābādhāyapi saŋvatteyya, ubhayabyābādhāyapi saŋvatteyya– akusalaŋ idaŋ manokammaŋ dukkhudrayaŋ dukkhavipākan” ti? Sace tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ manasā kammaŋ kattukāmo idaŋ me manokammaŋ attabyābādhāyapi saŋvatteyya, parabyābādhāyapi saŋvatteyya, ubhayabyābādhāyapi saŋvatteyya– akusalaŋ idaŋ manokammaŋ dukkhudrayaŋ dukkhavipākan” ti, evarūpaŋ te, rāhula, manasā kammaŋ sasakkaŋ na karaṇīyaŋ. Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ (p. 2.082) idaŋ manasā kammaŋ kattukāmo idaŋ me manokammaŋ nevattabyābādhāyapi saŋvatteyya, na parabyābādhāyapi saŋvatteyya, na ubhayabyābādhāyapi saŋvatteyya– kusalaŋ idaŋ manokammaŋ sukhudrayaŋ sukhavipākan” ti, evarūpaŋ te, rāhula, manasā kammaŋ karaṇīyaŋ.

‘Karontenapi te, rāhula, manasā kammaŋ tadeva te manokammaŋ paccavekkhitabbaŋ– “yaŋ nu kho ahaŋ idaŋ manasā kammaŋ karomi idaŋ me manokammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ manokammaŋ dukkhudrayaŋ dukkhavipākan” ti? Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ manasā kammaŋ karomi idaŋ me manokammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ manokammaŋ dukkhudrayaŋ dukkhavipākan” ti, paṭisaŋhareyyāsi tvaŋ, rāhula, evarūpaŋ manokammaŋ. Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ manasā kammaŋ karomi idaŋ me manokammaŋ nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati– kusalaŋ idaŋ manokammaŋ sukhudrayaŋ sukhavipākan” ti, anupadajjeyyāsi tvaŋ, rāhula, evarūpaŋ manokammaŋ.

‘Katvāpi te, rāhula, manasā kammaŋ tadeva te manokammaŋ paccavekkhitabbaŋ– “yaŋ nu kho ahaŋ idaŋ manasā kammaŋ akāsiŋ idaŋ me manokammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ manokammaŋ dukkhudrayaŋ dukkhavipākan” ti? Sace kho tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ manasā kammaŋ akāsiŋ idaŋ me manokammaŋ attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati– akusalaŋ idaŋ manokammaŋ dukkhudrayaŋ dukkhavipākan” ti, evarūpaŋ pana te, rāhula, manokammaŋ aṭṭīyitabbaŋ harāyitabbaŋ jigucchitabbaŋ; aṭṭīyitvā harāyitvā jigucchitvā āyatiŋ saŋvaraŋ āpajjitabbaŋ. Sace pana tvaŋ, rāhula, paccavekkhamāno evaŋ jāneyyāsi– “yaŋ kho ahaŋ idaŋ manasā kammaŋ akāsiŋ (p. 2.083) idaŋ me manokammaŋ nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati– kusalaŋ idaŋ manokammaŋ sukhudrayaŋ sukhavipākan” ti, teneva tvaŋ, rāhula, pītipāmojjena vihareyyāsi ahorattānusikkhī kusalesu dhammesu.

112. ‘Ye hi keci, rāhula, atītamaddhānaŋ samaṇā vā brāhmaṇā vā kāyakammaŋ parisodhesuŋ, vacīkammaŋ parisodhesuŋ, manokammaŋ parisodhesuŋ, sabbe te evamevaŋ paccavekkhitvā paccavekkhitvā kāyakammaŋ parisodhesuŋ, paccavekkhitvā paccavekkhitvā vacīkammaŋ parisodhesuŋ, paccavekkhitvā paccavekkhitvā manokammaŋ parisodhesuŋ. Yepi hi keci, rāhula, anāgatamaddhānaŋ samaṇā vā brāhmaṇā vā kāyakammaŋ parisodhessanti, vacīkammaŋ parisodhessanti, manokammaŋ parisodhessanti, sabbe te evamevaŋ paccavekkhitvā paccavekkhitvā kāyakammaŋ parisodhessanti, paccavekkhitvā paccavekkhitvā vacīkammaŋ parisodhessanti paccavekkhitvā paccavekkhitvā manokammaŋ parisodhessanti. Yepi hi keci, rāhula, etarahi samaṇā vā brāhmaṇā vā kāyakammaŋ parisodhenti, vacīkammaŋ parisodhenti, manokammaŋ parisodhenti, sabbe te evamevaŋ paccavekkhitvā paccavekkhitvā kāyakammaŋ parisodhenti, paccavekkhitvā paccavekkhitvā vacīkammaŋ parisodhenti, paccavekkhitvā paccavekkhitvā manokammaŋ parisodhenti. Tasmātiha, rāhula, “paccavekkhitvā paccavekkhitvā kāyakammaŋ parisodhessāmi, paccavekkhitvā paccavekkhitvā vacīkammaŋ parisodhessāmi, paccavekkhitvā paccavekkhitvā manokammaŋ parisodhessāmī” ti– evañhi te, rāhula, sikkhitabban’ ti.

Idamavoca bhagavā. Attamano āyasmā rāhulo bhagavato bhāsitaŋ abhinandīti.

Ambalaṭṭhikarāhulovādasuttaŋ niṭṭhitaŋ paṭhamaŋ.

2. Mahārāhulovādasuttaŋ
113. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho bhagavā pubbaṇhasamayaŋ nivāsetvā pattacīvaramādāya sāvatthiŋ piṇḍāya pāvisi. Āyasmāpi kho (p. 2.084) rāhulo pubbaṇhasamayaŋ nivāsetvā pattacīvaramādāya bhagavantaŋ piṭṭhito piṭṭhito anubandhi. Atha kho bhagavā apaloketvā āyasmantaŋ rāhulaŋ āmantesi– ‘yaŋ kiñci, rāhula, rūpaŋ– atītānāgatapaccuppannaŋ ajjhattaŋ vā bahiddhā vā oḷārikaŋ vā sukhumaŋ vā hīnaŋ vā paṇītaŋ vā yaŋ dūre santike vā – sabbaŋ rūpaŋ “netaŋ mama, nesohamasmi, na meso attā” ti evametaŋ yathābhūtaŋ sammappaññāya daṭṭhabban’ ti. ‘Rūpameva nu kho, bhagavā, rūpameva nu kho, sugatā’ ti? ‘Rūpampi, rāhula, vedanāpi, rāhula, saññāpi, rāhula, sankhārāpi, rāhula, viññāṇampi, rāhulā’ ti. Atha kho āyasmā rāhulo ‘ko najja bhagavatā sammukhā ovādena ovadito gāmaŋ piṇḍāya pavisissatī’ ti tato paṭinivattitvā aññatarasmiŋ rukkhamūle nisīdi pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā. Addasā kho āyasmā sāriputto āyasmantaŋ rāhulaŋ aññatarasmiŋ rukkhamūle nisinnaŋ pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā Disvāna āyasmantaŋ rāhulaŋ āmantesi– ‘ānāpānassatiŋ, rāhula, bhāvanaŋ bhāvehi. Ānāpānassati, rāhula, bhāvanā bhāvitā bahulīkatā mahapphalā hoti mahānisaŋsā’ ti.

114. Atha kho āyasmā rāhulo sāyanhasamayaŋ paṭisallānā vuṭṭhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā rāhulo bhagavantaŋ etadavoca– ‘kathaŋ bhāvitā nu kho, bhante, ānāpānassati, kathaŋ bahulīkatā mahapphalā hoti mahānisaŋsā’ ti? ‘Yaŋ kiñci, rāhula, ajjhattaŋ paccattaŋ kakkhaḷaŋ kharigataŋ upādinnaŋ, seyyathidaŋ– kesā lomā nakhā dantā taco maŋsaŋ nhāru aṭṭhi aṭṭhimiñjaŋ vakkaŋ hadayaŋ yakanaŋ kilomakaŋ pihakaŋ papphāsaŋ antaŋ antaguṇaŋ udariyaŋ karīsaŋ, yaŋ vā panaññampi kiñci ajjhattaŋ paccattaŋ kakkhaḷaŋ kharigataŋ upādinnaŋ– ayaŋ vuccati, rāhula, ajjhattikā pathavīdhātu . Yā ceva kho pana ajjhattikā pathavīdhātu yā ca bāhirā pathavīdhātu, pathavīdhāturevesā. Taŋ “netaŋ mama, nesohamasmi, na meso attā” ti – evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā pathavīdhātuyā nibbindati, pathavīdhātuyā cittaŋ virājeti’.

115. ‘Katamā (p. 2.085) ca, rāhula, āpodhātu? Āpodhātu siyā ajjhattikā, siyā bāhirā. Katamā ca, rāhula, ajjhattikā āpodhātu Yaŋ ajjhattaŋ paccattaŋ āpo āpogataŋ upādinnaŋ, seyyathidaŋ – pittaŋ semhaŋ pubbo lohitaŋ sedo medo assu vasā kheḷo singhāṇikā lasikā muttaŋ, yaŋ vā panaññampi kiñci ajjhattaŋ paccattaŋ āpo āpogataŋ upādinnaŋ– ayaŋ vuccati, rāhula, ajjhattikā āpodhātu. Yā ceva kho pana ajjhattikā āpodhātu yā ca bāhirā āpodhātu āpodhāturevesā. Taŋ “netaŋ mama, nesohamasmi, na meso attā” ti– evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā āpodhātuyā nibbindati, āpodhātuyā cittaŋ virājeti.

116. ‘Katamā ca, rāhula, tejodhātu? Tejodhātu siyā ajjhattikā, siyā bāhirā. Katamā ca, rāhula, ajjhattikā tejodhātu? Yaŋ ajjhattaŋ paccattaŋ tejo tejogataŋ upādinnaŋ, seyyathidaŋ – yena ca santappati yena ca jīrīyati yena ca pariḍayhati yena ca asitapītakhāyitasāyitaŋ sammā pariṇāmaŋ gacchati, yaŋ vā panaññampi kiñci ajjhattaŋ paccattaŋ tejo tejogataŋ upādinnaŋ– ayaŋ vuccati, rāhula, ajjhattikā tejodhātu. Yā ceva kho pana ajjhattikā tejodhātu yā ca bāhirā tejodhātu tejodhāturevesā. Taŋ “netaŋ mama, nesohamasmi, na meso attā” ti– evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā tejodhātuyā nibbindati, tejodhātuyā cittaŋ virājeti.

117. ‘Katamā ca, rāhula, vāyodhātu? Vāyodhātu siyā ajjhattikā, siyā bāhirā. Katamā ca, rāhula, ajjhattikā vāyodhātu? Yaŋ ajjhattaŋ paccattaŋ vāyo vāyogataŋ upādinnaŋ, seyyathidaŋ – uddhangamā vātā, adhogamā vātā, kucchisayā vātā, koṭṭhāsayā vātā angamangānusārino vātā, assāso passāso, iti yaŋ vā panaññampi kiñci ajjhattaŋ paccattaŋ vāyo vāyogataŋ upādinnaŋ– ayaŋ vuccati, rāhula, ajjhattikā vāyodhātu. Yā ceva kho pana ajjhattikā vāyodhātu yā ca bāhirā vāyodhātu vāyodhāturevesā. Taŋ “netaŋ mama, nesohamasmi (p. 2.086) na meso attā” ti– evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā vāyodhātuyā nibbindati, vāyodhātuyā cittaŋ virājeti.

118. ‘Katamā ca, rāhula, ākāsadhātu? Ākāsadhātu siyā ajjhattikā, siyā bāhirā. Katamā ca, rāhula, ajjhattikā ākāsadhātu? Yaŋ ajjhattaŋ paccattaŋ ākāsaŋ ākāsagataŋ upādinnaŋ, seyyathidaŋ– kaṇṇacchiddaŋ nāsacchiddaŋ mukhadvāraŋ, yena ca asitapītakhāyitasāyitaŋ ajjhoharati, yattha ca asitapītakhāyitasāyitaŋ santiṭṭhati, yena ca asitapītakhāyitasāyitaŋ adhobhāgaŋ nikkhamati, yaŋ vā panaññampi kiñci ajjhattaŋ paccattaŋ ākāsaŋ ākāsagataŋ, aghaŋ aghagataŋ, vivaraŋ vivaragataŋ, asamphuṭṭhaŋ, maŋsalohitehi upādinnaŋ – ayaŋ vuccati, rāhula, ajjhattikā ākāsadhātu. Yā ceva kho pana ajjhattikā ākāsadhātu yā ca bāhirā ākāsadhātu ākāsadhāturevesā. Taŋ “netaŋ mama, nesohamasmi, na meso attā” ti– evametaŋ yathābhūtaŋ sammappaññāya daṭṭhabbaŋ. Evametaŋ yathābhūtaŋ sammappaññāya disvā ākāsadhātuyā cittaŋ nibbindati, ākāsadhātuyā cittaŋ virājeti.

119. ‘Pathavīsamaŋ, rāhula, bhāvanaŋ bhāvehi. Pathavīsamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti. Seyyathāpi, rāhula, pathaviyā sucimpi nikkhipanti, asucimpi nikkhipanti, gūthagatampi nikkhipanti, muttagatampi nikkhipanti, kheḷagatampi nikkhipanti, pubbagatampi nikkhipanti, lohitagatampi nikkhipanti, na ca tena pathavī aṭṭīyati vā harāyati vā jigucchati vā; evameva kho tvaŋ, rāhula, pathavīsamaŋ bhāvanaŋ bhāvehi. Pathavīsamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti.

‘Āposamaŋ, rāhula, bhāvanaŋ bhāvehi. Āposamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti. Seyyathāpi, rāhula, āpasmiŋ sucimpi dhovanti, asucimpi dhovanti, gūthagatampi dhovanti, muttagatampi dhovanti, kheḷagatampi dhovanti, pubbagatampi dhovanti, lohitagatampi dhovanti, na ca tena āpo aṭṭīyati (p. 2.087) vā harāyati vā jigucchati vā; evameva kho tvaŋ, rāhula, āposamaŋ bhāvanaŋ bhāvehi. Āposamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti.

‘Tejosamaŋ, rāhula, bhāvanaŋ bhāvehi. Tejosamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti. Seyyathāpi, rāhula, tejo sucimpi dahati, asucimpi dahati, gūthagatampi dahati, muttagatampi dahati, kheḷagatampi dahati, pubbagatampi dahati, lohitagatampi dahati, na ca tena tejo aṭṭīyati vā harāyati vā jigucchati vā; evameva kho tvaŋ, rāhula, tejosamaŋ bhāvanaŋ bhāvehi. Tejosamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti.

‘Vāyosamaŋ, rāhula, bhāvanaŋ bhāvehi. Vāyosamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti. Seyyathāpi, rāhula, vāyo sucimpi upavāyati, asucimpi upavāyati, gūthagatampi upavāyati, muttagatampi upavāyati, kheḷagatampi upavāyati, pubbagatampi upavāyati, lohitagatampi upavāyati, na ca tena vāyo aṭṭīyati vā harāyati vā jigucchati vā; evameva kho tvaŋ, rāhula, vāyosamaŋ bhāvanaŋ bhāvehi. Vāyosamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti.

‘Ākāsasamaŋ, rāhula, bhāvanaŋ bhāvehi. Ākāsasamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti. Seyyathāpi, rāhula, ākāso na katthaci patiṭṭhito; evameva kho tvaŋ, rāhula, ākāsasamaŋ bhāvanaŋ bhāvehi. Ākāsasamañhi te, rāhula, bhāvanaŋ bhāvayato uppannā manāpāmanāpā phassā cittaŋ na pariyādāya ṭhassanti.

120. ‘Mettaŋ, rāhula, bhāvanaŋ bhāvehi. Mettañhi te, rāhula, bhāvanaŋ bhāvayato yo byāpādo so pahīyissati. Karuṇaŋ, rāhula, bhāvanaŋ bhāvehi. Karuṇañhi te, rāhula, bhāvanaŋ bhāvayato yā vihesā sā pahīyissati. Muditaŋ, rāhula, bhāvanaŋ bhāvehi. Muditañhi te, rāhula, bhāvanaŋ bhāvayato yā arati sā pahīyissati. Upekkhaŋ (p. 2.088) rāhula, bhāvanaŋ bhāvehi. Upekkhañhi te, rāhula, bhāvanaŋ bhāvayato yo paṭigho so pahīyissati. Asubhaŋ, rāhula, bhāvanaŋ bhāvehi. Asubhañhi te, rāhula, bhāvanaŋ bhāvayato yo rāgo so pahīyissati. Aniccasaññaŋ, rāhula, bhāvanaŋ bhāvehi. Aniccasaññañhi te, rāhula, bhāvanaŋ bhāvayato yo asmimāno so pahīyissati.

121. ‘Ānāpānassatiŋ, rāhula, bhāvanaŋ bhāvehi. Ānāpānassati hi te, rāhula, bhāvitā bahulīkatā mahapphalā hoti mahānisaŋsā. Kathaŋ bhāvitā ca, rāhula, ānāpānassati, kathaŋ bahulīkatā mahapphalā hoti mahānisaŋsā Idha, rāhula, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā. So satova assasati satova passasati.

‘Dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti; rassaŋ vā assasanto “rassaŋ assasāmī” ti pajānāti, rassaŋ vā passasanto “rassaŋ passasāmī” ti pajānāti. “Sabbakāyappaṭisaŋvedī assasissāmī” ti sikkhati; “sabbakāyappaṭisaŋvedī passasissāmī” ti sikkhati; “passambhayaŋ kāyasankhāraŋ assasissāmī” ti sikkhati; “passambhayaŋ kāyasankhāraŋ passasissāmī” ti sikkhati.

‘“Pītippaṭisaŋvedī assasissāmī” ti sikkhati; “pītippaṭisaŋvedī passasissāmī” ti sikkhati; “sukhappaṭisaŋvedī assasissāmī” ti sikkhati; “sukhappaṭisaŋvedī passasissāmī” ti sikkhati; “cittasankhārappaṭisaŋvedī assasissāmī” ti sikkhati; “cittasankhārappaṭisaŋvedī passasissāmī” ti sikkhati; “passambhayaŋ cittasankhāraŋ assasissāmī” ti sikkhati; “passambhayaŋ cittasankhāraŋ passasissāmī” ti sikkhati.

‘“Cittappaṭisaŋvedī assasissāmī” ti sikkhati; “cittappaṭisaŋvedī passasissāmī” ti sikkhati “abhippamodayaŋ cittaŋ assasissāmī” ti sikkhati; “abhippamodayaŋ cittaŋ passasissāmī” ti sikkhati; “samādahaŋ cittaŋ assasissāmī” ti sikkhati; “samādahaŋ cittaŋ passasissāmī” ti sikkhati; “vimocayaŋ cittaŋ assasissāmī” ti sikkhati; “vimocayaŋ cittaŋ passasissāmī” ti sikkhati.

‘“Aniccānupassī (p. 2.089) assasissāmī” ti sikkhati; “aniccānupassī passasissāmī” ti sikkhati; “virāgānupassī assasissāmī” ti sikkhati; “virāgānupassī passasissāmī” ti sikkhati; “nirodhānupassī assasissāmī” ti sikkhati; “nirodhānupassī passasissāmī” ti sikkhati; “paṭinissaggānupassī assasissāmī” ti sikkhati; “paṭinissaggānupassī passasissāmī” ti sikkhati.

‘Evaŋ bhāvitā kho, rāhula, ānāpānassati, evaŋ bahulīkatā mahapphalā hoti mahānisaŋsā. Evaŋ bhāvitāya, rāhula, ānāpānassatiyā, evaŋ bahulīkatāya yepi te carimakā assāsā tepi viditāva nirujjhanti no aviditā’ ti.

Idamavoca bhagavā. Attamano āyasmā rāhulo bhagavato bhāsitaŋ abhinandīti.

Mahārāhulovādasuttaŋ niṭṭhitaŋ dutiyaŋ.

3. Cūḷamālukyasuttaŋ
122. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho āyasmato mālukyaputtassa rahogatassa paṭisallīnassa evaŋ cetaso parivitakko udapādi– ‘yānimāni diṭṭhigatāni bhagavatā abyākatāni ṭhapitāni paṭikkhittāni– “sassato loko” tipi, “asassato loko” tipi, “antavā loko” tipi, “anantavā loko” tipi, “taŋ jīvaŋ taŋ sarīran” tipi, “aññaŋ jīvaŋ aññaŋ sarīran” tipi, “hoti tathāgato paraŋ maraṇā” tipi, “na hoti tathāgato paraŋ maraṇā” tipi, “hoti ca na ca hoti tathāgato paraŋ maraṇā” tipi, “neva hoti na na hoti tathāgato paraŋ maraṇā” tipi– tāni me bhagavā na byākaroti. Yāni me bhagavā na byākaroti taŋ me na ruccati, taŋ me nakkhamati. Sohaŋ bhagavantaŋ upasankamitvā etamatthaŋ pucchissāmi. Sace me bhagavā byākarissati– “sassato loko” ti vā “asassato loko” ti vā …pe… “neva hoti na na hoti tathāgato paraŋ maraṇā” ti vā– evāhaŋ bhagavati brahmacariyaŋ (p. 2.090) carissāmi; no ce me bhagavā byākarissati– “sassato loko” ti vā “asassato loko” ti vā …pe… “neva hoti na na hoti tathāgato paraŋ maraṇā” ti vā– evāhaŋ sikkhaŋ paccakkhāya hīnāyāvattissāmī’ ti.

123. Atha kho āyasmā mālukyaputto sāyanhasamayaŋ paṭisallānā vuṭṭhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā mālukyaputto bhagavantaŋ etadavoca –

124. ‘Idha mayhaŋ, bhante, rahogatassa paṭisallīnassa evaŋ cetaso parivitakko udapādi– yānimāni diṭṭhigatāni bhagavatā abyākatāni ṭhapitāni paṭikkhittāni– “sassato loko” tipi, “asassato loko” tipi …pe… “neva hoti na na hoti tathāgato paraŋ maraṇā” tipi– tāni me bhagavā na byākaroti. Yāni me bhagavā na byākaroti taŋ me na ruccati, taŋ me nakkhamati. Sohaŋ bhagavantaŋ upasankamitvā etamatthaŋ pucchissāmi. Sace me bhagavā byākarissati– “sassato loko” ti vā, “asassato loko” ti vā …pe… “neva hoti na na hoti tathāgato paraŋ maraṇā” ti vā– evāhaŋ bhagavati, brahmacariyaŋ carissāmi. No ce me bhagavā byākarissati– “sassato loko” ti vā, “asassato loko” ti vā …pe… “neva hoti na na hoti tathāgato paraŋ maraṇā” ti vā– evāhaŋ sikkhaŋ paccakkhāya hīnāyāvattissāmīti. Sace bhagavā jānāti– “sassato loko” ti, “sassato loko” ti me bhagavā byākarotu; sace bhagavā jānāti– “asassato loko” ti, “asassato loko” ti me bhagavā byākarotu. No ce bhagavā jānāti – “sassato loko” ti vā, “asassato loko” ti vā, ajānato kho pana apassato etadeva ujukaŋ hoti yadidaŋ– “na jānāmi, na passāmī” ti. Sace bhagavā jānāti– “antavā loko” ti, “anantavā loko” ti me bhagavā byākarotu; sace bhagavā jānāti– “anantavā loko” ti, “anantavā loko” ti me bhagavā byākarotu. No ce bhagavā jānāti– “antavā loko” ti vā, “anantavā loko” ti vā, ajānato kho pana apassato etadeva (p. 2.091) ujukaŋ hoti yadidaŋ– “na jānāmi, na passāmī” ti. Sace bhagavā jānāti– “taŋ jīvaŋ taŋ sarīran” ti, “taŋ jīvaŋ taŋ sarīran” ti me bhagavā byākarotu; sace bhagavā jānāti– “aññaŋ jīvaŋ aññaŋ sarīran” ti, “aññaŋ jīvaŋ aññaŋ sarīran” ti me bhagavā byākarotu. No ce bhagavā jānāti– “taŋ jīvaŋ taŋ sarīran” ti vā, “aññaŋ jīvaŋ aññaŋ sarīran” ti vā, ajānato kho pana apassato etadeva ujukaŋ hoti yadidaŋ– “na jānāmi, na passāmī” ti. Sace bhagavā jānāti– “hoti tathāgato paraŋ maraṇā” ti, “hoti tathāgato paraŋ maraṇā” ti me bhagavā byākarotu; sace bhagavā jānāti– “na hoti tathāgato paraŋ maraṇā” ti, “na hoti tathāgato paraŋ maraṇā” ti me bhagavā byākarotu. No ce bhagavā jānāti– “hoti tathāgato paraŋ maraṇā” ti vā, “na hoti tathāgato paraŋ maraṇā” ti vā, ajānato kho pana apassato etadeva ujukaŋ hoti yadidaŋ– “na jānāmi na passāmī” ti. Sace bhagavā jānāti– “hoti ca na ca hoti tathāgato paraŋ maraṇā” ti, “hoti ca na ca hoti tathāgato paraŋ maraṇā” ti me bhagavā byākarotu; sace bhagavā jānāti– “neva hoti na na hoti tathāgato paraŋ maraṇā” ti, “neva hoti na na hoti tathāgato paraŋ maraṇā” ti me bhagavā byākarotu. No ce bhagavā jānāti– “hoti ca na ca hoti tathāgato paraŋ maraṇā” ti vā, “neva hoti na na hoti tathāgato paraŋ maraṇā” ti vā, ajānato kho pana apassato etadeva ujukaŋ hoti yadidaŋ– “na jānāmi, na passāmī”’ ti.

125. ‘Kiŋ nu tāhaŋ, mālukyaputta, evaŋ avacaŋ– “ehi tvaŋ, mālukyaputta, mayi brahmacariyaŋ cara, ahaŋ te byākarissāmi – “sassato loko” ti vā, “asassato loko” ti vā, “antavā loko” ti vā, “anantavā loko” ti vā, “taŋ jīvaŋ taŋ sarīran” ti vā, “aññaŋ jīvaŋ aññaŋ sarīran” ti vā, “hoti tathāgato paraŋ maraṇā” ti vā, “na hoti tathāgato paraŋ maraṇā” ti vā, “hoti ca na ca hoti tathāgato paraŋ maraṇā” ti vā, “neva hoti na na hoti tathāgato paraŋ maraṇā” ti vā’ ti? ‘No hetaŋ, bhante’. ‘Tvaŋ vā pana maŋ evaŋ avaca– ahaŋ, bhante, bhagavati brahmacariyaŋ carissāmi (p. 2.092) bhagavā me byākarissati– “sassato loko” ti vā, “asassato loko” ti vā, “antavā loko” ti vā, “anantavā loko” ti vā, “taŋ jīvaŋ taŋ sarīran” ti vā, “aññaŋ jīvaŋ aññaŋ sarīran” ti vā, “hoti tathāgato paraŋ maraṇā” ti vā, “na hoti tathāgato paraŋ maraṇā” ti vā, “hoti ca na ca hoti tathāgato paraŋ maraṇā” ti vā, “neva hoti na na hoti tathāgato paraŋ maraṇā” ti vā’ ti? ‘No hetaŋ, bhante’. ‘Iti kira, mālukyaputta, nevāhaŋ taŋ vadāmi– ehi tvaŋ, mālukyaputta, mayi brahmacariyaŋ cara, ahaŋ te byākarissāmi – “sassato loko” ti vā, “asassato loko” ti vā …pe… “neva hoti na na hoti tathāgato paraŋ maraṇāti vā” ti; napi kira maŋ tvaŋ vadesi– ahaŋ, bhante, bhagavati brahmacariyaŋ carissāmi, bhagavā me byākarissati– “sassato loko” ti vā “asassato loko” ti vā …pe… “neva hoti na na hoti tathāgato paraŋ maraṇā” ti vā’ ti. Evaŋ sante, moghapurisa, ko santo kaŋ paccācikkhasi?

126. ‘Yo kho, mālukyaputta, evaŋ vadeyya– “na tāvāhaŋ bhagavati brahmacariyaŋ carissāmi yāva me bhagavā na byākarissati– ‘sassato loko’ ti vā, ‘asassato loko’ ti vā …pe… ‘neva hoti na na hoti tathāgato paraŋ maraṇā’ ti vāti, abyākatameva taŋ, mālukyaputta, tathāgatena assa, atha so puggalo kālaŋ kareyya. Seyyathāpi, mālukyaputta, puriso sallena viddho assa savisena gāḷhapalepanena. Tassa mittāmaccā ñātisālohitā bhisakkaŋ sallakattaŋ upaṭṭhapeyyuŋ. So evaŋ vadeyya– “na tāvāhaŋ imaŋ sallaŋ āharissāmi yāva na taŋ purisaŋ jānāmi yenamhi viddho, khattiyo vā brāhmaṇo vā vesso vā suddo vā” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ purisaŋ jānāmi yenamhi viddho, evaŋnāmo evaŋgotto iti vā” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ purisaŋ jānāmi yenamhi viddho, dīgho vā rasso vā majjhimo vā” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ purisaŋ jānāmi yenamhi viddho, kāḷo vā sāmo vā manguracchavī vā” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ purisaŋ jānāmi yenamhi viddho, amukasmiŋ gāme (p. 2.093) vā nigame vā nagare vā” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ dhanuŋ jānāmi yenamhi viddho, yadi vā cāpo yadi vā kodaṇḍo” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ jiyaŋ jānāmi yāyamhi viddho yadi vā akkassa yadi vā saṇhassa yadi vā nhārussa yadi vā maruvāya yadi vā khīrapaṇṇino” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ kaṇḍaŋ jānāmi yenamhi viddho, yadi vā gacchaŋ yadi vā ropiman” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ kaṇḍaŋ jānāmi yenamhi viddho, yassa pattehi vājitaŋ yadi vā gijjhassa yadi vā kankassa yadi vā kulalassa yadi vā morassa yadi vā sithilahanuno” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ kaṇḍaŋ jānāmi yenamhi viddho, yassa nhārunā parikkhittaŋ yadi vā gavassa yadi vā mahiŋsassa yadi vā bheravassa yadi vā semhārassā” ti; so evaŋ vadeyya– “na tāvāhaŋ imaŋ sallaŋ āharissāmi yāva na taŋ sallaŋ jānāmi yenamhi viddho, yadi vā sallaŋ yadi vā khurappaŋ yadi vā vekaṇḍaŋ yadi vā nārācaŋ yadi vā vacchadantaŋ yadi vā karavīrapattan” ti aññātameva taŋ, mālukyaputta, tena purisena assa, atha so puriso kālaŋ kareyya. Evameva kho, mālukyaputta, yo evaŋ vadeyya– “na tāvāhaŋ bhagavati brahmacariyaŋ carissāmi yāva me bhagavā na byākarissati– ‘sassato loko’ ti vā ‘asassato loko’ ti vā …pe… ‘neva hoti na na hoti tathāgato paraŋ maraṇā’ ti vāti – abyākatameva taŋ, mālukyaputta, tathāgatena assa, atha so puggalo kālankareyya.

127. ‘“Sassato loko” ti, mālukyaputta, diṭṭhiyā sati brahmacariyavāso abhavissāti evaŋ “no asassato loko” ti, mālukyaputta, diṭṭhiyā sati brahmacariyavāso abhavissāti, evampi “no sassato loko” ti vā, mālukyaputta, diṭṭhiyā sati, “asassato loko” ti vā diṭṭhiyā sati attheva jāti, atthi jarā, atthi maraṇaŋ, santi sokaparidevadukkhadomanassupāyāsā; yesāhaŋ diṭṭheva dhamme nighātaŋ paññapemi (p. 2.094) “Antavā loko” ti, mālukyaputta, diṭṭhiyā sati brahmacariyavāso abhavissāti, evaŋ “no anantavā loko” ti, mālukyaputta, diṭṭhiyā sati brahmacariyavāso abhavissāti, evampi “no antavā loko” ti vā, mālukyaputta, diṭṭhiyā sati, “anantavā loko” ti vā diṭṭhiyā sati attheva jāti, atthi jarā, atthi maraṇaŋ, santi sokaparidevadukkhadomanassupāyāsā; yesāhaŋ diṭṭheva dhamme nighātaŋ paññapemi. “Taŋ jīvaŋ taŋ sarīran” ti, mālukyaputta, diṭṭhiyā sati brahmacariyavāso abhavissāti, evaŋ “no aññaŋ jīvaŋ aññaŋ sarīran” ti, mālukyaputta, diṭṭhiyā sati brahmacariyavāso abhavissāti, evampi “no taŋ jīvaŋ taŋ sarīran” ti vā, mālukyaputta, diṭṭhiyā sati, “aññaŋ jīvaŋ aññaŋ sarīran” ti vā diṭṭhiyā sati attheva jāti …pe… nighātaŋ paññapemi. “Hoti tathāgato paraŋ maraṇā” ti, mālukyaputta, diṭṭhiyā sati brahmacariyavāso abhavissāti, evaŋ “no na hoti tathāgato paraŋ maraṇā” ti, mālukyaputta, diṭṭhiyā sati brahmacariyavāso abhavissāti, evampi “no hoti tathāgato paraŋ maraṇā” ti vā, mālukyaputta, diṭṭhiyā sati, “na hoti tathāgato paraŋ maraṇā” ti vā diṭṭhiyā sati attheva jāti …pe… yesāhaŋ diṭṭheva dhamme nighātaŋ paññapemi. “Hoti ca na ca hoti tathāgato paraŋ maraṇā” ti, mālukyaputta, diṭṭhiyā sati brahmacariyavāso abhavissāti, evaŋ “no neva hoti na na hoti tathāgato paraŋ maraṇā” ti, mālukyaputta, diṭṭhiyā sati brahmacariyavāso abhavissāti, evampi “no hoti ca na ca hoti tathāgato paraŋ maraṇā” ti, mālukyaputta, diṭṭhiyā sati, “neva hoti na na hoti tathāgato paraŋ maraṇā” ti vā diṭṭhiyā sati attheva jāti …pe… yesāhaŋ diṭṭheva dhamme nighātaŋ paññapemi.

128. ‘Tasmātiha, mālukyaputta, abyākatañca me abyākatato dhāretha; byākatañca me byākatato dhāretha. Kiñca, mālukyaputta, mayā abyākataŋ? “Sassato loko” ti mālukyaputta, mayā abyākataŋ; “asassato loko” ti– mayā abyākataŋ; “antavā loko” ti– mayā abyākataŋ; “anantavā loko” ti– mayā abyākataŋ; “taŋ jīvaŋ taŋ sarīran” ti mayā abyākataŋ; “aññaŋ jīvaŋ aññaŋ sarīran” ti– mayā abyākataŋ; “hoti tathāgato paraŋ maraṇā” ti – mayā abyākataŋ; “na hoti tathāgato paraŋ (p. 2.095) maraṇā” ti– mayā abyākataŋ; “hoti ca na ca hoti tathāgato paraŋ maraṇā” ti– mayā abyākataŋ; “neva hoti na na hoti tathāgato paraŋ maraṇā” ti– mayā abyākataŋ. Kasmā cetaŋ, mālukyaputta, mayā abyākataŋ? Na hetaŋ, mālukyaputta, atthasaŋhitaŋ na ādibrahmacariyakaŋ na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Tasmā taŋ mayā abyākataŋ. Kiñca, mālukyaputta, mayā byākataŋ? “Idaŋ dukkhan” ti, mālukyaputta, mayā byākataŋ; “ayaŋ dukkhasamudayo” ti– mayā byākataŋ; “ayaŋ dukkhanirodho” ti– mayā byākataŋ; “ayaŋ dukkhanirodhagāminī paṭipadā” ti– mayā byākataŋ. Kasmā cetaŋ, mālukyaputta, mayā byākataŋ? Etañhi, mālukyaputta, atthasaŋhitaŋ etaŋ ādibrahmacariyakaŋ nibbidāya virāgāya nirodhāya upasamāya abhiññāya sambodhāya nibbānāya saŋvattati. Tasmā taŋ mayā byākataŋ. Tasmātiha, mālukyaputta abyākatañca me abyākatato dhāretha; byākatañca me byākatato dhārethā’ ti.

Idamavoca bhagavā. Attamano āyasmā mālukyaputto bhagavato bhāsitaŋ abhinandīti.

Cūḷamālukyasuttaŋ niṭṭhitaŋ tatiyaŋ.

4. Mahāmālukyasuttaŋ
129. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘dhāretha no tumhe, bhikkhave, mayā desitāni pañcorambhāgiyāni saŋyojanānī’ ti?

Evaŋ vutte, āyasmā mālukyaputto bhagavantaŋ etadavoca– ‘ahaŋ kho, bhante, dhāremi bhagavatā desitāni pañcorambhāgiyāni saŋyojanānī’ ti. ‘Yathā kathaŋ pana tvaŋ, mālukyaputta, dhāresi mayā desitāni pañcorambhāgiyāni saŋyojanānī’ ti? ‘Sakkāyadiṭṭhiŋ kho ahaŋ, bhante, bhagavatā orambhāgiyaŋ (p. 2.096) saŋyojanaŋ desitaŋ dhāremi; vicikicchaŋ kho ahaŋ, bhante, bhagavatā orambhāgiyaŋ saŋyojanaŋ desitaŋ dhāremi; sīlabbataparāmāsaŋ kho ahaŋ, bhante, bhagavatā orambhāgiyaŋ saŋyojanaŋ desitaŋ dhāremi; kāmacchandaŋ kho ahaŋ, bhante, bhagavatā orambhāgiyaŋ saŋyojanaŋ desitaŋ dhāremi; byāpādaŋ kho ahaŋ, bhante, bhagavatā orambhāgiyaŋ saŋyojanaŋ desitaŋ dhāremi. Evaŋ kho ahaŋ, bhante, dhāremi bhagavatā desitāni pañcorambhāgiyāni saŋyojanānī’ ti.

‘Kassa kho nāma tvaŋ, mālukyaputta, imāni evaŋ pañcorambhāgiyāni saŋyojanāni desitāni dhāresi? Nanu, mālukyaputta aññatitthiyā paribbājakā iminā taruṇūpamena upārambhena upārambhissanti? Daharassa hi, mālukyaputta, kumārassa mandassa uttānaseyyakassa sakkāyotipi na hoti, kuto panassa uppajjissati sakkāyadiṭṭhi? Anusetvevassa sakkāyadiṭṭhānusayo. Daharassa hi, mālukyaputta, kumārassa mandassa uttānaseyyakassa dhammātipi na hoti, kuto panassa uppajjissati dhammesu vicikicchā? Anusetvevassa vicikicchānusayo. Daharassa hi, mālukyaputta, kumārassa mandassa uttānaseyyakassa sīlātipi na hoti, kuto panassa uppajjissati sīlesu sīlabbataparāmāso? Anusetvevassa sīlabbataparāmāsānusayo Daharassa hi, mālukyaputta, kumārassa mandassa uttānaseyyakassa kāmātipi na hoti, kuto panassa uppajjissati kāmesu kāmacchando? Anusetvevassa kāmarāgānusayo. Daharassa hi, mālukyaputta, kumārassa mandassa uttānaseyyakassa sattātipi na hoti, kuto panassa uppajjissati sattesu byāpādo? Anusetvevassa byāpādānusayo. Nanu, mālukyaputta, aññatitthiyā paribbājakā iminā taruṇūpamena upārambhena upārambhissantī’ ti? Evaŋ vutte, āyasmā ānando bhagavantaŋ etadavoca– ‘etassa, bhagavā, kālo, etassa, sugata, kālo yaŋ bhagavā pañcorambhāgiyāni saŋyojanāni deseyya. Bhagavato sutvā bhikkhū dhāressantī’ ti. ‘Tena hānanda, suṇāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā ānando bhagavato paccassosi. Bhagavā etadavoca–

130. ‘Idhānanda (p. 2.097) assutavā puthujjano ariyānaŋ adassāvī ariyadhammassa akovido ariyadhamme avinīto, sappurisānaŋ adassāvī sappurisadhammassa akovido sappurisadhamme avinīto sakkāyadiṭṭhipariyuṭṭhitena cetasā viharati sakkāyadiṭṭhiparetena; uppannāya ca sakkāyadiṭṭhiyā nissaraṇaŋ yathābhūtaŋ nappajānāti. Tassa sā sakkāyadiṭṭhi thāmagatā appaṭivinītā orambhāgiyaŋ saŋyojanaŋ. Vicikicchāpariyuṭṭhitena cetasā viharati vicikicchāparetena; uppannāya ca vicikicchāya nissaraṇaŋ yathābhūtaŋ nappajānāti. Tassa sā vicikicchā thāmagatā appaṭivinītā orambhāgiyaŋ saŋyojanaŋ. Sīlabbataparāmāsapariyuṭṭhitena cetasā viharati sīlabbataparāmāsaparetena; uppannassa ca sīlabbataparāmāsassa nissaraṇaŋ yathābhūtaŋ nappajānāti. Tassa so sīlabbataparāmāso thāmagato appaṭivinīto orambhāgiyaŋ saŋyojanaŋ. Kāmarāgapariyuṭṭhitena cetasā viharati kāmarāgaparetena uppannassa ca kāmarāgassa nissaraṇaŋ yathābhūtaŋ nappajānāti. Tassa so kāmarāgo thāmagato appaṭivinīto orambhāgiyaŋ saŋyojanaŋ. Byāpādapariyuṭṭhitena cetasā viharati byāpādaparetena; uppannassa ca byāpādassa nissaraṇaŋ yathābhūtaŋ nappajānāti. Tassa so byāpādo thāmagato appaṭivinīto orambhāgiyaŋ saŋyojanaŋ.

131. ‘Sutavā ca kho, ānanda, ariyasāvako ariyānaŋ dassāvī ariyadhammassa kovido ariyadhamme suvinīto, sappurisānaŋ dassāvī sappurisadhammassa kovido sappurisadhamme suvinīto na sakkāyadiṭṭhipariyuṭṭhitena cetasā viharati na sakkāyadiṭṭhiparetena; uppannāya ca sakkāyadiṭṭhiyā nissaraṇaŋ yathābhūtaŋ pajānāti. Tassa sā sakkāyadiṭṭhi sānusayā pahīyati. Na vicikicchāpariyuṭṭhitena cetasā viharati na vicikicchāparetena; uppannāya ca vicikicchāya nissaraṇaŋ yathābhūtaŋ pajānāti. Tassa sā vicikicchā sānusayā pahīyati. Na sīlabbataparāmāsapariyuṭṭhitena cetasā viharati na sīlabbataparāmāsaparetena; uppannassa ca sīlabbataparāmāsassa nissaraṇaŋ yathābhūtaŋ pajānāti. Tassa so sīlabbataparāmāso sānusayo pahīyati. Na kāmarāgapariyuṭṭhitena cetasā viharati na kāmarāgaparetena; uppannassa ca kāmarāgassa nissaraṇaŋ yathābhūtaŋ pajānāti. Tassa so kāmarāgo sānusayo pahīyati (p. 2.098) Na byāpādapariyuṭṭhitena cetasā viharati na byāpādaparetena; uppannassa ca byāpādassa nissaraṇaŋ yathābhūtaŋ pajānāti. Tassa so byāpādo sānusayo pahīyati.

132. ‘Yo, ānanda, maggo yā paṭipadā pañcannaŋ orambhāgiyānaŋ saŋyojanānaŋ pahānāya taŋ maggaŋ taŋ paṭipadaŋ anāgamma pañcorambhāgiyāni saŋyojanāni ñassati vā dakkhati vā pajahissati vāti– netaŋ ṭhānaŋ vijjati. Seyyathāpi, ānanda, mahato rukkhassa tiṭṭhato sāravato tacaŋ acchetvā phegguŋ acchetvā sāracchedo bhavissatīti– netaŋ ṭhānaŋ vijjati; evameva kho, ānanda, yo maggo yā paṭipadā pañcannaŋ orambhāgiyānaŋ saŋyojanānaŋ pahānāya taŋ maggaŋ taŋ paṭipadaŋ anāgamma pañcorambhāgiyāni saŋyojanāni ñassati vā dakkhati vā pajahissati vāti– netaŋ ṭhānaŋ vijjati.

‘Yo ca kho, ānanda, maggo yā paṭipadā pañcannaŋ orambhāgiyānaŋ saŋyojanānaŋ pahānāya taŋ maggaŋ taŋ paṭipadaŋ āgamma pañcorambhāgiyāni saŋyojanāni ñassati vā dakkhati vā pajahissati vāti– ṭhānametaŋ vijjati. Seyyathāpi, ānanda, mahato rukkhassa tiṭṭhato sāravato tacaŋ chetvā phegguŋ chetvā sāracchedo bhavissatīti– ṭhānametaŋ vijjati; evameva kho, ānanda, yo maggo yā paṭipadā pañcannaŋ orambhāgiyānaŋ saŋyojanānaŋ pahānāya taŋ maggaŋ taŋ paṭipadaŋ āgamma pañcorambhāgiyāni saŋyojanāni ñassati vā dakkhati vā pajahissati vāti– ṭhānametaŋ vijjati. Seyyathāpi, ānanda, gangā nadī pūrā udakassa samatittikā kākapeyyā. Atha dubbalako puriso āgaccheyya– “ahaŋ imissā gangāya nadiyā tiriyaŋ bāhāya sotaŋ chetvā sotthinā pāraŋ gacchissāmī” ti; so na sakkuṇeyya gangāya nadiyā tiriyaŋ bāhāya sotaŋ chetvā sotthinā pāraŋ gantuŋ. Evameva kho, ānanda, yesaŋ kesañci sakkāyanirodhāya dhamme desiyamāne cittaŋ na pakkhandati nappasīdati na santiṭṭhati na vimuccati; seyyathāpi so dubbalako puriso evamete daṭṭhabbā. Seyyathāpi, ānanda, gangā nadī pūrā udakassa samatittikā kākapeyyā. Atha balavā puriso āgaccheyya– “ahaŋ imissā gangāya nadiyā tiriyaŋ bāhāya (p. 2.099) sotaŋ chetvā sotthinā pāraŋ gacchissāmī” ti; so sakkuṇeyya gangāya nadiyā tiriyaŋ bāhāya sotaŋ chetvā sotthinā pāraŋ gantuŋ. Evameva kho, ānanda, yesaŋ kesañci sakkāyanirodhāya dhamme desiyamāne cittaŋ pakkhandati pasīdati santiṭṭhati vimuccati; seyyathāpi so balavā puriso evamete daṭṭhabbā.

133. ‘Katamo cānanda, maggo, katamā paṭipadā pañcannaŋ orambhāgiyānaŋ saŋyojanānaŋ pahānāya? Idhānanda, bhikkhu upadhivivekā akusalānaŋ dhammānaŋ pahānā sabbaso kāyaduṭṭhullānaŋ paṭippassaddhiyā vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāṇagataŋ te dhamme aniccato dukkhato rogato gaṇḍato sallato aghato ābādhato parato palokato suññato anattato samanupassati. So tehi dhammehi cittaŋ paṭivāpeti . So tehi dhammehi cittaŋ paṭivāpetvā amatāya dhātuyā cittaŋ upasaŋharati– “etaŋ santaŋ etaŋ paṇītaŋ yadidaŋ sabbasankhārasamatho sabbūpadhipaṭinissaggo taṇhākkhayo virāgo nirodho nibbānan” ti. So tattha ṭhito āsavānaŋ khayaŋ pāpuṇāti; no ce āsavānaŋ khayaŋ pāpuṇāti teneva dhammarāgena tāya dhammanandiyā pañcannaŋ orambhāgiyānaŋ saŋyojanānaŋ parikkhayā opapātiko hoti, tattha parinibbāyī, anāvattidhammo tasmā lokā. Ayampi kho, ānanda, maggo ayaŋ paṭipadā pañcannaŋ orambhāgiyānaŋ saŋyojanānaŋ pahānāya.

‘Puna caparaŋ, ānanda, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati… tatiyaŋ jhānaŋ… catutthaŋ jhānaŋ upasampajja viharati. So yadeva tattha hoti rūpagataŋ vedanāgataŋ saññāgataŋ sankhāragataŋ viññāṇagataŋ… anāvattidhammo tasmā lokā. Ayampi kho, ānanda, maggo ayaŋ paṭipadā pañcannaŋ orambhāgiyānaŋ saŋyojanānaŋ pahānāya.

‘Puna caparaŋ, ānanda, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. So yadeva tattha hoti vedanāgataŋ (p. 2.100) saññāgataŋ sankhāragataŋ viññāṇagataŋ …pe… anāvattidhammo tasmā lokā. Ayampi kho, ānanda, maggo ayaŋ paṭipadā pañcannaŋ orambhāgiyānaŋ saŋyojanānaŋ pahānāya.

‘Puna caparaŋ, ānanda, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. So yadeva tattha hoti vedanāgataŋ saññāgataŋ sankhāragataŋ viññāṇagataŋ …pe… anāvattidhammo tasmā lokā. Ayampi kho, ānanda, maggo ayaŋ paṭipadā pañcannaŋ orambhāgiyānaŋ saŋyojanānaŋ pahānāya.

‘Puna caparaŋ, ānanda, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. So yadeva tattha hoti vedanāgataŋ saññāgataŋ sankhāragataŋ viññāṇagataŋ …pe… anāvattidhammo tasmā lokā. Ayampi kho, ānanda, maggo ayaŋ paṭipadā pañcannaŋ orambhāgiyānaŋ saŋyojanānaŋ pahānāyā’ ti.

‘Eso ce, bhante, maggo esā paṭipadā pañcannaŋ orambhāgiyānaŋ saŋyojanānaŋ pahānāya, atha kiñcarahi idhekacce bhikkhū cetovimuttino ekacce bhikkhū paññāvimuttino’ ti? ‘Ettha kho panesāhaŋ, ānanda, indriyavemattataŋ vadāmī’ ti.

Idamavoca bhagavā. Attamano āyasmā ānando bhagavato bhāsitaŋ abhinandīti.

Mahāmālukyasuttaŋ niṭṭhitaŋ catutthaŋ.

5. Bhaddālisuttaŋ
134. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca– ‘ahaŋ kho, bhikkhave, ekāsanabhojanaŋ bhuñjāmi; ekāsanabhojanaŋ kho, ahaŋ, bhikkhave, bhuñjamāno appābādhatañca sañjānāmi (p. 2.101) appātankatañca lahuṭṭhānañca balañca phāsuvihārañca. Etha, tumhepi, bhikkhave, ekāsanabhojanaŋ bhuñjatha; ekāsanabhojanaŋ kho, bhikkhave, tumhepi bhuñjamānā appābādhatañca sañjānissatha appātankatañca lahuṭṭhānañca balañca phāsuvihārañcā’ ti. Evaŋ vutte, āyasmā bhaddāli bhagavantaŋ etadavoca– ‘ahaŋ kho, bhante, na ussahāmi ekāsanabhojanaŋ bhuñjituŋ; ekāsanabhojanañhi me, bhante, bhuñjato siyā kukkuccaŋ, siyā vippaṭisāro’ ti. ‘Tena hi tvaŋ, bhaddāli, yattha nimantito assasi tattha ekadesaŋ bhuñjitvā ekadesaŋ nīharitvāpi bhuñjeyyāsi. Evampi kho tvaŋ, bhaddāli, bhuñjamāno ekāsano yāpessasī’ ti . ‘Evampi kho ahaŋ, bhante, na ussahāmi bhuñjituŋ; evampi hi me, bhante, bhuñjato siyā kukkuccaŋ, siyā vippaṭisāro’ ti. Atha kho āyasmā bhaddāli bhagavatā sikkhāpade paññāpiyamāne bhikkhusanghe sikkhaŋ samādiyamāne anussāhaŋ pavedesi. Atha kho āyasmā bhaddāli sabbaŋ taŋ temāsaŋ na bhagavato sammukhībhāvaŋ adāsi, yathā taŋ satthusāsane sikkhāya aparipūrakārī.

135. Tena kho pana samayena sambahulā bhikkhū bhagavato cīvarakammaŋ karonti– niṭṭhitacīvaro bhagavā temāsaccayena cārikaŋ pakkamissatīti. Atha kho āyasmā bhaddāli yena te bhikkhū tenupasankami; upasankamitvā tehi bhikkhūhi saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho āyasmantaŋ bhaddāliŋ te bhikkhū etadavocuŋ– ‘idaŋ kho, āvuso bhaddāli, bhagavato cīvarakammaŋ karīyati . Niṭṭhitacīvaro bhagavā temāsaccayena cārikaŋ pakkamissati. Inghāvuso bhaddāli, etaŋ dosakaŋ sādhukaŋ manasi karohi, mā te pacchā dukkarataraŋ ahosī’ ti. ‘Evamāvuso’ ti kho āyasmā bhaddāli tesaŋ bhikkhūnaŋ paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā bhaddāli bhagavantaŋ etadavoca– ‘accayo maŋ, bhante, accagamā yathābālaŋ yathāmūḷhaŋ yathā-akusalaŋ, yohaŋ bhagavatā sikkhāpade paññāpiyamāne bhikkhusanghe sikkhaŋ samādiyamāne anussāhaŋ pavedesiŋ. Tassa me, bhante, bhagavā accayaŋ accayato paṭiggaṇhātu āyatiŋ saŋvarāyā’ ti.

‘Taggha (p. 2.102) tvaŋ, bhaddāli, accayo accagamā yathābālaŋ yathāmūḷhaŋ yathā-akusalaŋ, yaŋ tvaŋ mayā sikkhāpade paññāpiyamāne bhikkhusanghe sikkhaŋ samādiyamāne anussāhaŋ pavedesi. Samayopi kho te, bhaddāli, appaṭividdho ahosi– “bhagavā kho sāvatthiyaŋ viharati, bhagavāpi maŋ jānissati– bhaddāli nāma bhikkhu satthusāsane sikkhāya aparipūrakārī” ti. Ayampi kho te, bhaddāli, samayo appaṭividdho ahosi. Samayopi kho te, bhaddāli, appaṭividdho ahosi– “sambahulā kho bhikkhu sāvatthiyaŋ vassaŋ upagatā, tepi maŋ jānissanti– bhaddāli nāma bhikkhu satthusāsane sikkhāya aparipūrakārī” ti. Ayampi kho te, bhaddāli, samayo appaṭividdho ahosi. Samayopi kho te, bhaddāli, appaṭividdho ahosi– “sambahulā kho bhikkhuniyo sāvatthiyaŋ vassaŋ upagatā, tāpi maŋ jānissanti– bhaddāli nāma bhikkhu satthusāsane sikkhāya aparipūrakārī” ti. Ayampi kho te, bhaddāli, samayo appaṭividdho ahosi. Samayopi kho te, bhaddāli, appaṭividdho ahosi– “sambahulā kho upāsakā sāvatthiyaŋ paṭivasanti, tepi maŋ jānissanti– bhaddāli nāma bhikkhu satthusāsane sikkhāya aparipūrakārī” ti. Ayampi kho te, bhaddāli, samayo appaṭividdho ahosi. Samayopi kho te, bhaddāli, appaṭividdho ahosi– “sambahulā kho upāsikā sāvatthiyaŋ paṭivasanti, tāpi maŋ jānissanti– bhaddāli nāma bhikkhu satthusāsane sikkhāya aparipūrakārī” ti. Ayampi kho te, bhaddāli samayo appaṭividdho ahosi. Samayopi kho te, bhaddāli, appaṭividdho ahosi– “sambahulā kho nānātitthiyā samaṇabrāhmaṇā sāvatthiyaŋ vassaŋ upagatā, tepi maŋ jānissanti– bhaddāli nāma bhikkhu samaṇassa gotamassa sāvako theraññataro bhikkhu sāsane sikkhāya aparipūrakārī” ti. Ayampi kho te, bhaddāli, samayo appaṭividdho ahosī’ ti.

‘Accayo maŋ, bhante, accagamā yathābālaŋ yathāmūḷhaŋ yathā-akusalaŋ, yohaŋ bhagavatā sikkhāpade paññāpiyamāne bhikkhusanghe sikkhaŋ samādiyamāne anussāhaŋ pavedesiŋ. Tassa me, bhante, bhagavā accayaŋ accayato paṭiggaṇhātu āyatiŋ saŋvarāyā’ ti. ‘Taggha tvaŋ, bhaddāli, accayo accagamā yathābālaŋ yathāmūḷhaŋ yathā-akusalaŋ, yaŋ tvaŋ mayā sikkhāpade (p. 2.103) paññāpiyamāne bhikkhusanghe sikkhaŋ samādiyamāne anussāhaŋ pavedesi’.

136. ‘Taŋ kiŋ maññasi, bhaddāli, idhassa bhikkhu ubhatobhāgavimutto, tamahaŋ evaŋ vadeyyaŋ– “ehi me tvaŋ, bhikkhu, panke sankamo hohī” ti, api nu kho so sankameyya vā aññena vā kāyaŋ sannāmeyya, “no” ti vā vadeyyā’ ti?

‘No hetaŋ, bhante’.

‘Taŋ kiŋ maññasi, bhaddāli, idhassa bhikkhu paññāvimutto… kāyasakkhi… diṭṭhippatto… saddhāvimutto… dhammānusārī… saddhānusārī, tamahaŋ evaŋ vadeyyaŋ– “ehi me tvaŋ, bhikkhu, panke sankamo hohī” ti, api nu kho so sankameyya vā aññena vā kāyaŋ sannāmeyya, “no” ti vā vadeyyā’ ti?

‘No hetaŋ, bhante’.

‘Taŋ kiŋ maññasi, bhaddāli, api nu tvaŋ, bhaddāli, tasmiŋ samaye ubhatobhāgavimutto vā hosi paññāvimutto vā kāyasakkhi vā diṭṭhippatto vā saddhāvimutto vā dhammānusārī vā saddhānusārī vā’ ti?

‘No hetaŋ, bhante’.

‘Nanu tvaŋ, bhaddāli, tasmiŋ samaye ritto tuccho aparaddho’ ti?

‘Evaŋ bhante. Accayo maŋ, bhante, accagamā yathābālaŋ yathāmūḷhaŋ yathā-akusalaŋ, yohaŋ bhagavatā sikkhāpade paññāpiyamāne bhikkhusanghe sikkhaŋ samādiyamāne anussāhaŋ pavedesiŋ. Tassa me, bhante, bhagavā accayaŋ accayato paṭiggaṇhātu āyatiŋ saŋvarāyā’ ti. ‘Taggha tvaŋ, bhaddāli, accayo accagamā yathābālaŋ yathāmūḷhaŋ yathā-akusalaŋ, yaŋ tvaŋ mayā sikkhāpade paññāpiyamāne bhikkhusanghe sikkhaŋ samādiyamāne anussāhaŋ pavedesi. Yato ca kho tvaŋ, bhaddāli, accayaŋ accayato disvā yathādhammaŋ paṭikarosi, taŋ te mayaŋ paṭiggaṇhāma. Vuddhihesā, bhaddāli, ariyassa vinaye yo accayaŋ accayato disvā yathādhammaŋ paṭikaroti, āyatiŋ saŋvaraŋ āpajjati’.

137. ‘Idha, bhaddāli, ekacco bhikkhu satthusāsane sikkhāya aparipūrakārī hoti. Tassa evaŋ hoti– “yaŋnūnāhaŋ vivittaŋ senāsanaŋ bhajeyyaŋ araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. Appeva nāmāhaŋ uttari manussadhammā alamariyañāṇadassanavisesaŋ sacchikareyyan” ti. So vivittaŋ senāsanaŋ bhajati araññaŋ rukkhamūlaŋ pabbataŋ (p. 2.104) kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. Tassa tathāvūpakaṭṭhassa viharato satthāpi upavadati, anuviccapi viññū sabrahmacārī upavadanti, devatāpi upavadanti, attāpi attānaŋ upavadati. So satthārāpi upavadito, anuviccapi viññūhi sabrahmacārīhi upavadito, devatāhipi upavadito, attanāpi attānaŋ upavadito na uttari manussadhammā alamariyañāṇadassanavisesaŋ sacchikaroti. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya aparipūrakārissa.

138. ‘Idha pana, bhaddāli, ekacco bhikkhu satthusāsane sikkhāya paripūrakārī hoti. Tassa evaŋ hoti– “yaŋnūnāhaŋ vivittaŋ senāsanaŋ bhajeyyaŋ araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. Appeva nāmāhaŋ uttari manussadhammā alamariyañāṇadassanavisesaŋ sacchikareyyan” ti. So vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. Tassa tathāvūpakaṭṭhassa viharato satthāpi na upavadati, anuviccapi viññū sabrahmacārī na upavadanti, devatāpi na upavadanti, attāpi attānaŋ na upavadati. So satthārāpi anupavadito anuviccapi viññūhi sabrahmacārīhi anupavadito, devatāhipi anupavadito, attanāpi attānaŋ anupavadito uttari manussadhammā alamariyañāṇadassanavisesaŋ sacchikaroti. So vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya paripūrakārissa.

139. ‘Puna caparaŋ, bhaddāli, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya paripūrakārissa.

‘Puna caparaŋ, bhaddāli, bhikkhu pītiyā ca virāgā upekkhako ca viharati, sato ca sampajāno sukhañca kāyena paṭisaŋvedeti, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ (p. 2.105) upasampajja viharati. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya paripūrakārissa.

‘Puna caparaŋ, bhaddāli, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya paripūrakārissa.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya paripūrakārissa.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti – “ime vata bhonto sattā kāyaduccaritena samannāgatā …pe… vinipātaŋ nirayaŋ upapannā; ime vā pana bhonto sattā kāyasucaritena samannāgatā …pe… sugatiŋ saggaŋ lokaŋ upapannā” ti iti dibbena cakkhunā visuddhena atikkantamānusakena …pe… yathākammūpage satte pajānāti. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya paripūrakārissa.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmeti. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti; “ime āsavā” ti yathābhūtaŋ pajānāti, “ayaŋ (p. 2.106) āsavasamudayo” ti yathābhūtaŋ pajānāti, “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paṭipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Taŋ kissa hetu? Evañhi taŋ, bhaddāli, hoti yathā taŋ satthusāsane sikkhāya paripūrakārissā’ ti.

140. Evaŋ vutte, āyasmā bhaddāli bhagavantaŋ etadavoca – ‘ko nu kho, bhante, hetu, ko paccayo yena midhekaccaŋ bhikkhuŋ pasayha pasayha kāraṇaŋ karonti? Ko pana, bhante, hetu, ko paccayo yena midhekaccaŋ bhikkhuŋ no tathā pasayha pasayha kāraṇaŋ karontī’ ti? ‘Idha, bhaddāli, ekacco bhikkhu abhiṇhāpattiko hoti āpattibahulo. So bhikkhūhi vuccamāno aññenaññaŋ paṭicarati, bahiddhā kathaŋ apanāmeti, kopañca dosañca appaccayañca pātukaroti, na sammā vattati, na lomaŋ pāteti, na netthāraŋ vattati, “yena sangho attamano hoti taŋ karomī” ti nāha. Tatra, bhaddāli, bhikkhūnaŋ evaŋ hoti– ayaŋ kho, āvuso, bhikkhu abhiṇhāpattiko āpattibahulo. So bhikkhūhi vuccamāno aññenaññaŋ paṭicarati, bahiddhā kathaŋ apanāmeti, kopañca dosañca appaccayañca pātukaroti, na sammā vattati, na lomaŋ pāteti, na netthāraŋ vattati, “yena sangho attamano hoti taŋ karomī” ti nāha. Sādhu vatāyasmanto imassa bhikkhuno tathā tathā upaparikkhatha yathāssidaŋ adhikaraṇaŋ na khippameva vūpasameyyāti. Tassa kho evaŋ, bhaddāli, bhikkhuno bhikkhū tathā tathā upaparikkhanti yathāssidaŋ adhikaraṇaŋ na khippameva vūpasammati.

141. ‘Idha pana, bhaddāli, ekacco bhikkhu abhiṇhāpattiko hoti āpattibahulo. So bhikkhūhi vuccamāno nāññenaññaŋ paṭicarati, bahiddhā kathaŋ na apanāmeti, na kopañca dosañca appaccayañca pātukaroti, sammā vattati, lomaŋ pāteti, netthāraŋ vattati, “yena sangho attamano (p. 2.107) hoti taŋ karomī” ti āha. Tatra, bhaddāli, bhikkhūnaŋ evaŋ hoti– ayaŋ kho, āvuso, bhikkhu abhiṇhāpattiko āpattibahulo. So bhikkhūhi vuccamāno nāññenaññaŋ paṭicarati, bahiddhā kathaŋ na apanāmeti, na kopañca dosañca appaccayañca pātukaroti, sammā vattati, lomaŋ pāteti, netthāraŋ vattati, “yena sangho attamano hoti taŋ karomī” ti āha. Sādhu vatāyasmanto, imassa bhikkhuno tathā tathā upaparikkhatha yathāssidaŋ adhikaraṇaŋ khippameva vūpasameyyāti. Tassa kho evaŋ, bhaddāli, bhikkhuno bhikkhū tathā tathā upaparikkhanti yathāssidaŋ adhikaraṇaŋ khippameva vūpasammati.

142. ‘Idha, bhaddāli, ekacco bhikkhu adhiccāpattiko hoti anāpattibahulo. So bhikkhūhi vuccamāno aññenaññaŋ paṭicarati, bahiddhā kathaŋ apanāmeti, kopañca dosañca appaccayañca pātukaroti, na sammā vattati, na lomaŋ pāteti, na netthāraŋ vattati, “yena sangho attamano hoti taŋ karomī” ti nāha. Tatra, bhaddāli, bhikkhūnaŋ evaŋ hoti– ayaŋ kho, āvuso, bhikkhu adhiccāpattiko anāpattibahulo So bhikkhūhi vuccamāno aññenaññaŋ paṭicarati, bahiddhā kathaŋ apanāmeti, kopañca dosañca appaccayañca pātukaroti, na sammā vattati, na lomaŋ pāteti, na netthāraŋ vattati, “yena sangho attamano hoti taŋ karomī” ti nāha. Sādhu vatāyasmanto, imassa bhikkhuno tathā tathā upaparikkhatha yathāssidaŋ adhikaraṇaŋ na khippameva vūpasameyyāti. Tassa kho evaŋ, bhaddāli, bhikkhuno bhikkhū tathā tathā upaparikkhanti yathāssidaŋ adhikaraṇaŋ na khippameva vūpasammati.

143. ‘Idha pana, bhaddāli, ekacco bhikkhu adhiccāpattiko hoti anāpattibahulo. So bhikkhūhi vuccamāno nāññenaññaŋ paṭicarati, na bahiddhā kathaŋ apanāmeti, na kopañca dosañca appaccayañca pātukaroti, sammā vattati, lomaŋ pāteti, netthāraŋ vattati, “yena sangho attamano hoti taŋ karomī” ti āha. Tatra, bhaddāli, bhikkhūnaŋ evaŋ hoti– ayaŋ kho, āvuso, bhikkhu adhiccāpattiko anāpattibahulo. So bhikkhūhi vuccamāno nāññenaññaŋ paṭicarati, na bahiddhā kathaŋ apanāmeti, na kopañca dosañca appaccayañca pātukaroti, sammā vattati, lomaŋ pāteti, netthāraŋ vattati, “yena sangho (p. 2.108) attamano hoti taŋ karomī” ti āha. Sādhu vatāyasmanto, imassa bhikkhuno tathā tathā upaparikkhatha yathāssidaŋ adhikaraṇaŋ khippameva vūpasameyyāti. Tassa kho evaŋ, bhaddāli, bhikkhuno bhikkhū tathā tathā upaparikkhanti yathāssidaŋ adhikaraṇaŋ khippameva vūpasammati.

144. ‘Idha bhaddāli, ekacco bhikkhu saddhāmattakena vahati pemamattakena. Tatra, bhaddāli, bhikkhūnaŋ evaŋ hoti– “ayaŋ kho, āvuso, bhikkhu saddhāmattakena vahati pemamattakena. Sace mayaŋ imaŋ bhikkhuŋ pasayha pasayha kāraṇaŋ karissāma– mā yampissa taŋ saddhāmattakaŋ pemamattakaŋ tamhāpi parihāyī” ti. Seyyathāpi, bhaddāli, purisassa ekaŋ cakkhuŋ, tassa mittāmaccā ñātisālohitā taŋ ekaŋ cakkhuŋ rakkheyyuŋ– “mā yampissa taŋ ekaŋ cakkhuŋ tamhāpi parihāyī” ti; evameva kho, bhaddāli, idhekacco bhikkhu saddhāmattakena vahati pemamattakena. Tatra, bhaddāli, bhikkhūnaŋ evaŋ hoti– “ayaŋ kho, āvuso, bhikkhu saddhāmattakena vahati pemamattakena. Sace mayaŋ imaŋ bhikkhuŋ pasayha pasayha kāraṇaŋ karissāma– mā yampissa taŋ saddhāmattakaŋ pemamattakaŋ tamhāpi parihāyī” ti. Ayaŋ kho, bhaddāli, hetu ayaŋ paccayo yena midhekaccaŋ bhikkhuŋ pasayha pasayha kāraṇaŋ karonti. Ayaŋ pana, bhaddāli, hetu ayaŋ paccayo, yena midhekaccaŋ bhikkhuŋ no tathā pasayha pasayha kāraṇaŋ karontī’ ti.

145. ‘“Ko nu kho, bhante, hetu, ko paccayo yena pubbe appatarāni ceva sikkhāpadāni ahesuŋ bahutarā ca bhikkhū aññāya saṇṭhahiŋsu? Ko pana, bhante, hetu, ko paccayo yena etarahi bahutarāni ceva sikkhāpadāni honti appatarā ca bhikkhū aññāya saṇṭhahantī” ti? ‘Evametaŋ, bhaddāli, hoti sattesu hāyamānesu, saddhamme antaradhāyamāne, bahutarāni ceva sikkhāpadāni honti appatarā ca bhikkhū aññāya saṇṭhahantīti. Na tāva, bhaddāli, satthā sāvakānaŋ sikkhāpadaŋ paññāpeti yāva na idhekacce āsavaṭṭhānīyā dhammā sanghe pātubhavanti. Yato ca kho, bhaddāli, idhekacce āsavaṭṭhānīyā dhammā sanghe pātubhavanti, atha satthā sāvakānaŋ sikkhāpadaŋ paññāpeti tesaŋyeva āsavaṭṭhānīyānaŋ dhammānaŋ paṭighātāya. Na tāva, bhaddāli, idhekacce āsavaṭṭhānīyā dhammā sanghe pātubhavanti yāva na sangho mahattaŋ patto hoti. Yato ca kho, bhaddāli, sangho mahattaŋ patto hoti, atha idhekacce (p. 2.109) āsavaṭṭhānīyā dhammā sanghe pātubhavanti. Atha satthā sāvakānaŋ sikkhāpadaŋ paññāpeti tesaŋyeva āsavaṭṭhānīyānaŋ dhammānaŋ paṭighātāya. Na tāva, bhaddāli, idhekacce āsavaṭṭhānīyā dhammā sanghe pātubhavanti yāva na sangho lābhaggaŋ patto hoti, yasaggaŋ patto hoti, bāhusaccaŋ patto hoti, rattaññutaŋ patto hoti. Yato ca kho, bhaddāli, sangho rattaññutaŋ patto hoti, atha idhekacce āsavaṭṭhānīyā dhammā sanghe pātubhavanti, atha satthā sāvakānaŋ sikkhāpadaŋ paññāpeti tesaŋyeva āsavaṭṭhānīyānaŋ dhammānaŋ paṭighātāya.

146. ‘Appakā kho tumhe, bhaddāli, tena samayena ahuvattha yadā vo ahaŋ ājānīyasusūpamaŋ dhammapariyāyaŋ desesiŋ. Taŋ sarasi bhaddālī’ ti

‘No hetaŋ, bhante’.

‘Tatra, bhaddāli, kaŋ hetuŋ paccesī’ ti?

‘So hi nūnāhaŋ, bhante, dīgharattaŋ satthusāsane sikkhāya aparipūrakārī ahosin’ ti.

‘Na kho, bhaddāli, eseva hetu, esa paccayo. Api ca me tvaŋ, bhaddāli, dīgharattaŋ cetasā cetoparicca vidito– “na cāyaŋ moghapuriso mayā dhamme desiyamāne aṭṭhiŋ katvā manasi katvā sabbacetaso samannāharitvā ohitasoto dhammaŋ suṇātī” ti. Api ca te ahaŋ, bhaddāli, ājānīyasusūpamaŋ dhammapariyāyaŋ desessāmi. Taŋ suṇāhi, sādhukaŋ manasi karohi bhāsissāmī’ ti. ‘Evaŋ, bhante’ ti kho āyasmā bhaddāli bhagavato paccassosi. Bhagavā etadavoca–

147. ‘Seyyathāpi, bhaddāli, dakkho assadamako bhadraŋ assājānīyaŋ labhitvā paṭhameneva mukhādhāne kāraṇaŋ kāreti. Tassa mukhādhāne kāraṇaŋ kāriyamānassa hontiyeva visūkāyitāni visevitāni vipphanditāni kānici kānici, yathā taŋ akāritapubbaŋ kāraṇaŋ kāriyamānassa. So abhiṇhakāraṇā anupubbakāraṇā tasmiŋ ṭhāne parinibbāyati. Yato kho, bhaddāli, bhadro assājānīyo abhiṇhakāraṇā anupubbakāraṇā tasmiŋ ṭhāne parinibbuto hoti, tamenaŋ assadamako uttari kāraṇaŋ kāreti yugādhāne. Tassa yugādhāne kāraṇaŋ kāriyamānassa hontiyeva visūkāyitāni visevitāni vipphanditāni kānici kānici, yathā taŋ akāritapubbaŋ kāraṇaŋ kāriyamānassa. So abhiṇhakāraṇā anupubbakāraṇā tasmiŋ ṭhāne parinibbāyati (p. 2.110) Yato kho, bhaddāli, bhadro assājānīyo abhiṇhakāraṇā anupubbakāraṇā tasmiŋ ṭhāne parinibbuto hoti, tamenaŋ assadamako uttari kāraṇaŋ kāreti anukkame maṇḍale khurakāse dhāve davatte rājaguṇe rājavaŋse uttame jave uttame haye uttame sākhalye. Tassa uttame jave uttame haye uttame sākhalye kāraṇaŋ kāriyamānassa hontiyeva visūkāyitāni visevitāni vipphanditāni kānici kānici, yathā taŋ akāritapubbaŋ kāraṇaŋ kāriyamānassa. So abhiṇhakāraṇā anupubbakāraṇā tasmiŋ ṭhāne parinibbāyati. Yato kho, bhaddāli, bhadro assājānīyo abhiṇhakāraṇā anupubbakāraṇā tasmiŋ ṭhāne parinibbuto hoti, tamenaŋ assadamako uttari vaṇṇiyañca pāṇiyañca anuppavecchati. Imehi kho, bhaddāli, dasahangehi samannāgato bhadro assājānīyo rājāraho hoti rājabhoggo rañño anganteva sankhyaŋ gacchati.

‘Evameva kho, bhaddāli, dasahi dhammehi samannāgato bhikkhu āhuneyyo hoti pāhuneyyo dakkhiṇeyyo añjalikaraṇīyo anuttaraŋ puññakkhettaŋ lokassa. Katamehi dasahi? Idha, bhaddāli, bhikkhu asekhāya sammādiṭṭhiyā samannāgato hoti, asekhena sammāsankappena samannāgato hoti, asekhāya sammāvācāya samannāgato hoti, asekhena sammākammantena samannāgato hoti, asekhena sammā-ājīvena samannāgato hoti, asekhena sammāvāyāmena samannāgato hoti asekhāya sammāsatiyā samannāgato hoti, asekhena sammāsamādhinā samannāgato hoti, asekhena sammāñāṇena samannāgato hoti, asekhāya sammāvimuttiyā samannāgato hoti– imehi kho, bhaddāli, dasahi dhammehi samannāgato bhikkhu āhuneyyo hoti pāhuneyyo dakkhiṇeyyo añjalikaraṇīyo anuttaraŋ puññakkhettaŋ lokassā’ ti.

Idamavoca bhagavā. Attamano āyasmā bhaddāli bhagavato bhāsitaŋ abhinandīti.

Bhaddālisuttaŋ niṭṭhitaŋ pañcamaŋ.

6. Laṭukikopamasuttaŋ
148. Evaŋ (p. 2.111) me sutaŋ– ekaŋ samayaŋ bhagavā anguttarāpesu viharati āpaṇaŋ nāma anguttarāpānaŋ nigamo. Atha kho bhagavā pubbaṇhasamayaŋ nivāsetvā pattacīvaramādāya āpaṇaŋ piṇḍāya pāvisi. Āpaṇe piṇḍāya caritvā pacchābhattaŋ piṇḍapātapaṭikkanto yenaññataro vanasaṇḍo tenupasankami divāvihārāya. Taŋ vanasaṇḍaŋ ajjhogāhetvā aññatarasmiŋ rukkhamūle divāvihāraŋ nisīdi. Āyasmāpi kho udāyī pubbaṇhasamayaŋ nivāsetvā pattacīvaramādāya āpaṇaŋ piṇḍāya pāvisi. Āpaṇe piṇḍāya caritvā pacchābhattaŋ piṇḍapātapaṭikkanto yena so vanasaṇḍo tenupasankami divāvihārāya. Taŋ vanasaṇḍaŋ ajjhogāhetvā aññatarasmiŋ rukkhamūle divāvihāraŋ nisīdi. Atha kho āyasmato udāyissa rahogatassa paṭisallīnassa evaŋ cetaso parivitakko udapādi– ‘bahūnaŋ vata no bhagavā dukkhadhammānaŋ apahattā, bahūnaŋ vata no bhagavā sukhadhammānaŋ upahattā; bahūnaŋ vata no bhagavā akusalānaŋ dhammānaŋ apahattā, bahūnaŋ vata no bhagavā kusalānaŋ dhammānaŋ upahattā’ ti. Atha kho āyasmā udāyī sāyanhasamayaŋ paṭisallānā vuṭṭhito yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi

149. Ekamantaŋ nisinno kho āyasmā udāyī bhagavantaŋ etadavoca ‘idha mayhaŋ, bhante, rahogatassa paṭisallīnassa evaŋ cetaso parivitakko udapādi– “bahūnaŋ vata no bhagavā dukkhadhammānaŋ apahattā, bahūnaŋ vata no bhagavā sukhadhammānaŋ upahattā; bahūnaŋ vata no bhagavā akusalānaŋ dhammānaŋ apahattā, bahūnaŋ vata no bhagavā kusalānaŋ dhammānaŋ upahattā” ti. Mayañhi, bhante, pubbe sāyañceva bhuñjāma pāto ca divā ca vikāle. Ahu kho so, bhante, samayo yaŋ bhagavā bhikkhū āmantesi– “ingha tumhe, bhikkhave, etaŋ divāvikālabhojanaŋ pajahathā” ti. Tassa mayhaŋ, bhante, ahudeva aññathattaŋ, ahudeva domanassaŋ– “yampi no saddhā gahapatikā divā vikāle paṇītaŋ khādanīyaŋ bhojanīyaŋ denti tassapi no bhagavā pahānamāha, tassapi no sugato paṭinissaggamāhā” ti. Te (p. 2.112) mayaŋ, bhante, bhagavati pemañca gāravañca hiriñca ottappañca sampassamānā evaŋ taŋ divāvikālabhojanaŋ pajahimhā. Te mayaŋ, bhante, sāyañceva bhuñjāma pāto ca. Ahu kho so, bhante, samayo yaŋ bhagavā bhikkhū āmantesi– “ingha tumhe, bhikkhave, etaŋ rattiŋvikālabhojanaŋ pajahathā” ti. Tassa mayhaŋ, bhante, ahudeva aññathattaŋ ahudeva domanassaŋ – “yampi no imesaŋ dvinnaŋ bhattānaŋ paṇītasankhātataraŋ tassapi no bhagavā pahānamāha, tassapi no sugato paṭinissaggamāhā” ti. Bhūtapubbaŋ, bhante, aññataro puriso divā sūpeyyaŋ labhitvā evamāha– “handa ca imaŋ nikkhipatha, sāyaŋ sabbeva samaggā bhuñjissāmā” ti. Yā kāci, bhante, sankhatiyo sabbā tā rattiŋ, appā divā. Te mayaŋ, bhante, bhagavati pemañca gāravañca hiriñca ottappañca sampassamānā evaŋ taŋ rattiŋvikālabhojanaŋ pajahimhā. Bhūtapubbaŋ, bhante, bhikkhū rattandhakāratimisāyaŋ piṇḍāya carantā candanikampi pavisanti, oligallepi papatanti, kaṇṭakāvāṭampi ārohanti, suttampi gāviŋ ārohanti, māṇavehipi samāgacchanti katakammehipi akatakammehipi, mātugāmopi te asaddhammena nimanteti. Bhūtapubbāhaŋ, bhante, rattandhakāratimisāyaŋ piṇḍāya carāmi. Addasā kho maŋ, bhante, aññatarā itthī vijjantarikāya bhājanaŋ dhovantī. Disvā maŋ bhītā vissaramakāsi– “abhumme pisāco vata man” ti! Evaŋ vutte, ahaŋ, bhante, taŋ itthiŋ etadavocaŋ– “nāhaŋ, bhagini, pisāco; bhikkhu piṇḍāya ṭhito” ti. “Bhikkhussa ātumārī, bhikkhussa mātumārī ! Varaŋ te, bhikkhu, tiṇhena govikantanena kucchi parikanto, na tveva varaŋ yaŋ rattandhakāratimisāyaŋ kucchihetu piṇḍāya carasī” ti . Tassa mayhaŋ, bhante, tadanussarato evaŋ hoti– “bahūnaŋ vata no bhagavā dukkhadhammānaŋ apahattā, bahūnaŋ vata no bhagavā sukhadhammānaŋ upahattā; bahūnaŋ vata no bhagavā akusalānaŋ dhammānaŋ apahattā, bahūnaŋ vata no bhagavā kusalānaŋ dhammānaŋ upahattā”’ ti.

150. ‘Evameva panudāyi, idhekacce moghapurisā “idaŋ pajahathā” ti mayā vuccamānā te evamāhaŋsu– “kiŋ panimassa appamattakassa oramattakassa adhisallikhatevāyaŋ samaṇo” ti. Te tañceva nappajahanti, mayi (p. 2.113) ca appaccayaŋ upaṭṭhāpenti. Ye ca bhikkhū sikkhākāmā tesaŋ taŋ, udāyi, hoti balavaŋ bandhanaŋ, daḷhaŋ bandhanaŋ, thiraŋ bandhanaŋ, apūtikaŋ bandhanaŋ, thūlo, kalingaro– seyyathāpi, udāyi, laṭukikā sakuṇikā pūtilatāya bandhanena baddhā tattheva vadhaŋ vā bandhaŋ vā maraṇaŋ vā āgameti. Yo nu kho, udāyi, evaŋ vadeyya – “yena sā laṭukikā sakuṇikā pūtilatāya bandhanena baddhā tattheva vadhaŋ vā bandhaŋ vā maraṇaŋ vā āgameti, tañhi tassā abalaŋ bandhanaŋ dubbalaŋ bandhanaŋ, pūtikaŋ bandhanaŋ, asārakaŋ bandhanan” ti; sammā nu kho so, udāyi, vadamāno vadeyyā’ ti? ‘No hetaŋ, bhante. Yena sā, bhante, laṭukikā sakuṇikā pūtilatāya bandhanena baddhā tattheva vadhaŋ vā bandhaŋ vā maraṇaŋ vā āgameti, tañhi tassā balavaŋ bandhanaŋ, daḷhaŋ bandhanaŋ, thiraŋ bandhanaŋ apūtikaŋ bandhanaŋ, thūlo, kalingaro’ ti. ‘Evameva kho, udāyi, idhekacce moghapurisā “idaŋ pajahathā” ti mayā vuccamānā te evamāhaŋsu– “kiŋ panimassa appamattakassa oramattakassa adhisallikhatevāyaŋ samaṇo” ti? Te tañceva nappajahanti, mayi ca appaccayaŋ upaṭṭhāpenti. Ye ca bhikkhū sikkhākāmā tesaŋ taŋ, udāyi, hoti balavaŋ bandhanaŋ, daḷhaŋ bandhanaŋ, thiraŋ bandhanaŋ, apūtikaŋ bandhanaŋ, thūlo, kalingaro’.

151. ‘Idha panudāyi, ekacce kulaputtā “idaŋ pajahathā” ti mayā vuccamānā te evamāhaŋsu– “kiŋ panimassa appamattakassa oramattakassa pahātabbassa yassa no bhagavā pahānamāha, yassa no sugato paṭinissaggamāhā” ti? Te tañceva pajahanti, mayi ca na appaccayaŋ upaṭṭhāpenti. Ye ca bhikkhū sikkhākāmā te taŋ pahāya appossukkā pannalomā paradattavuttā migabhūtena cetasā viharanti. Tesaŋ taŋ, udāyi, hoti abalaŋ bandhanaŋ, dubbalaŋ bandhanaŋ, pūtikaŋ bandhanaŋ, asārakaŋ bandhanaŋ– seyyathāpi, udāyi, rañño nāgo īsādanto urūḷhavā abhijāto sangāmāvacaro daḷhehi varattehi bandhanehi baddho īsakaŋyeva kāyaŋ sannāmetvā tāni bandhanāni saŋchinditvā saŋpadāletvā yena kāmaŋ pakkamati. Yo nu kho, udāyi, evaŋ vadeyya– “yehi so rañño nāgo īsādanto urūḷhavā abhijāto sangāmāvacaro daḷhehi varattehi bandhanehi baddho īsakaŋyeva kāyaŋ sannāmetvā tāni bandhanāni saŋchinditvā saŋpadāletvā yena kāmaŋ pakkamati, tañhi tassa balavaŋ bandhanaŋ, daḷhaŋ bandhanaŋ, thiraŋ bandhanaŋ, apūtikaŋ (p. 2.114) bandhanaŋ, thūlo, kalingaro” ti; sammā nu kho so, udāyi, vadamāno vadeyyā’ ti? ‘No hetaŋ, bhante. Yehi so, bhante, rañño nāgo īsādanto urūḷhavā abhijāto sangāmāvacaro daḷhehi varattehi bandhanehi baddho īsakaŋyeva kāyaŋ sannāmetvā tāni bandhanāni saŋchinditvā saŋpadāletvā yena kāmaŋ pakkamati, tañhi tassa abalaŋ bandhanaŋ …pe… asārakaŋ bandhanan’ ti. ‘Evameva kho, udāyi, idhekacce kulaputtā “idaŋ pajahathā” ti mayā vuccamānā te evamāhaŋsu– “kiŋ panimassa appamattakassa oramattakassa pahātabbassa yassa no bhagavā pahānamāha, yassa no sugato paṭinissaggamāhā” ti? Te tañceva pajahanti, mayi ca na appaccayaŋ upaṭṭhāpenti. Ye ca bhikkhū sikkhākāmā te taŋ pahāya appossukkā pannalomā paradattavuttā migabhūtena cetasā viharanti. Tesaŋ taŋ, udāyi, hoti abalaŋ bandhanaŋ, dubbalaŋ bandhanaŋ, pūtikaŋ bandhanaŋ, asārakaŋ bandhanaŋ’.

152. ‘Seyyathāpi, udāyi, puriso daliddo assako anāḷhiyo; tassa”ssa ekaŋ agārakaŋ oluggaviluggaŋ kākātidāyiŋ naparamarūpaŋ, ekā khaṭopikā oluggaviluggā naparamarūpā, ekissā kumbhiyā dhaññasamavāpakaŋ naparamarūpaŋ, ekā jāyikā naparamarūpā. So ārāmagataŋ bhikkhuŋ passeyya sudhotahatthapādaŋ manuññaŋ bhojanaŋ bhuttāviŋ sītāya chāyāya nisinnaŋ adhicitte yuttaŋ. Tassa evamassa– “sukhaŋ vata, bho, sāmaññaŋ, ārogyaŋ vata, bho, sāmaññaŋ! So vatassaŋ yohaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So na sakkuṇeyya ekaŋ agārakaŋ oluggaviluggaŋ kākātidāyiŋ naparamarūpaŋ pahāya, ekaŋ khaṭopikaŋ oluggaviluggaŋ naparamarūpaŋ pahāya, ekissā kumbhiyā dhaññasamavāpakaŋ naparamarūpaŋ pahāya, ekaŋ jāyikaŋ naparamarūpaŋ pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ. Yo nu kho, udāyi, evaŋ vadeyya– “yehi so puriso bandhanehi baddho na sakkoti ekaŋ agārakaŋ oluggaviluggaŋ kākātidāyiŋ naparamarūpaŋ pahāya, ekaŋ khaṭopikaŋ oluggaviluggaŋ naparamarūpaŋ pahāya, ekissā kumbhiyā dhaññasamavāpakaŋ naparamarūpaŋ pahāya, ekaŋ jāyikaŋ naparamarūpaŋ pahāya kesamassuŋ (p. 2.115) ohāretvā kāsāyāni vatthāni acchādetvā agārasmā anagāriyaŋ pabbajituŋ; tañhi tassa abalaŋ bandhanaŋ, dubbalaŋ bandhanaŋ, pūtikaŋ bandhanaŋ, asārakaŋ bandhanan” ti; sammā nu kho so, udāyi, vadamāno vadeyyā’ ti? ‘No hetaŋ, bhante. Yehi so, bhante, puriso bandhanehi baddho, na sakkoti ekaŋ agārakaŋ oluggaviluggaŋ kākātidāyiŋ naparamarūpaŋ pahāya, ekaŋ khaṭopikaŋ oluggaviluggaŋ naparamarūpaŋ pahāya, ekissā kumbhiyā dhaññasamavāpakaŋ naparamarūpaŋ pahāya, ekaŋ jāyikaŋ naparamarūpaŋ pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ; tañhi tassa balavaŋ bandhanaŋ, daḷhaŋ bandhanaŋ, thiraŋ bandhanaŋ, apūtikaŋ bandhanaŋ, thūlo, kalingaro’ ti. ‘Evameva kho, udāyi, idhekacce moghapurisā “idaŋ pajahathā” ti mayā vuccamānā te evamāhaŋsu – “kiŋ panimassa appamattakassa oramattakassa adhisallikhatevāyaŋ samaṇo” ti? Te tañceva nappajahanti, mayi ca appaccayaŋ upaṭṭhāpenti. Ye ca bhikkhū sikkhākāmā tesaŋ taŋ, udāyi, hoti balavaŋ bandhanaŋ, daḷhaŋ bandhanaŋ, thiraŋ bandhanaŋ, apūtikaŋ bandhanaŋ, thūlo, kalingaro’.

153. ‘Seyyathāpi udāyi, gahapati vā gahapatiputto vā aḍḍho mahaddhano mahābhogo, nekānaŋ nikkhagaṇānaŋ cayo, nekānaŋ dhaññagaṇānaŋ cayo, nekānaŋ khettagaṇānaŋ cayo, nekānaŋ vatthugaṇānaŋ cayo, nekānaŋ bhariyagaṇānaŋ cayo, nekānaŋ dāsagaṇānaŋ cayo, nekānaŋ dāsigaṇānaŋ cayo; so ārāmagataŋ bhikkhuŋ passeyya sudhotahatthapādaŋ manuññaŋ bhojanaŋ bhuttāviŋ sītāya chāyāya nisinnaŋ adhicitte yuttaŋ. Tassa evamassa– “sukhaŋ vata, bho, sāmaññaŋ, ārogyaŋ vata, bho, sāmaññaŋ! So vatassaŋ yohaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So sakkuṇeyya nekāni nikkhagaṇāni pahāya, nekāni dhaññagaṇāni pahāya, nekāni khettagaṇāni pahāya, nekāni vatthugaṇāni pahāya, nekāni bhariyagaṇāni pahāya, nekāni dāsagaṇāni pahāya, nekāni dāsigaṇāni pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ. Yo nu kho, udāyi, evaŋ vadeyya– “yehi so gahapati vā gahapatiputto vā bandhanehi baddho, sakkoti nekāni nikkhagaṇāni pahāya, nekāni dhaññagaṇāni pahāya, nekāni (p. 2.116) khettagaṇāni pahāya, nekāni vatthugaṇāni pahāya, nekāni bhariyagaṇāni pahāya, nekāni dāsagaṇāni pahāya, nekāni dāsigaṇāni pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ, tañhi tassa balavaŋ bandhanaŋ, daḷhaŋ bandhanaŋ, thiraŋ bandhanaŋ, apūtikaŋ bandhanaŋ, thūlo, kalingaro” ti; sammā nu kho so, udāyi, vadamāno vadeyyā’ ti? ‘No hetaŋ, bhante. Yehi so, bhante, gahapati vā gahapatiputto vā bandhanehi baddho, sakkoti nekāni nikkhagaṇāni pahāya, nekāni dhaññagaṇāni pahāya, nekāni khettagaṇāni pahāya, nekāni vatthugaṇāni pahāya, nekāni bhariyagaṇāni pahāya, nekāni dāsagaṇāni pahāya, nekāni dāsigaṇāni pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ; tañhi tassa abalaŋ bandhanaŋ, dubbalaŋ bandhanaŋ, pūtikaŋ bandhanaŋ, asārakaŋ bandhanan’ ti. ‘Evameva kho, udāyi, idhekacce kulaputtā “idaŋ pajahathā” ti mayā vuccamānā te evamāhaŋsu– “kiŋ panimassa appamattakassa oramattakassa pahātabbassa yassa no bhagavā pahānamāha yassa, no sugato paṭinissaggamāhā” ti? Te tañceva pajahanti, mayi ca na appaccayaŋ upaṭṭhāpenti. Ye ca bhikkhū sikkhākāmā te taŋ pahāya appossukkā pannalomā paradattavuttā migabhūtena cetasā viharanti. Tesaŋ taŋ, udāyi, hoti abalaŋ bandhanaŋ, dubbalaŋ bandhanaŋ, pūtikaŋ bandhanaŋ, asārakaŋ bandhanaŋ’.

154. ‘Cattārome udāyi, puggalā santo saŋvijjamānā lokasmiŋ. Katame cattāro? Idhudāyi, ekacco puggalo upadhipahānāya paṭipanno hoti upadhipaṭinissaggāya. Tamenaŋ upadhipahānāya paṭipannaŋ upadhipaṭinissaggāya upadhipaṭisaŋyuttā sarasankappā samudācaranti. So te adhivāseti, nappajahati, na vinodeti, na byantīkaroti, na anabhāvaŋ gameti. Imaŋ kho ahaŋ, udāyi, puggalaŋ “saŋyutto” ti vadāmi no “visaŋyutto”. Taŋ kissa hetu? Indriyavemattatā hi me, udāyi, imasmiŋ puggale viditā.

‘Idha panudāyi, ekacco puggalo upadhipahānāya paṭipanno hoti upadhipaṭinissaggāya. Tamenaŋ upadhipahānāya paṭipannaŋ upadhipaṭinissaggāya upadhipaṭisaŋyuttā sarasankappā samudācaranti. So te nādhivāseti, pajahati, vinodeti, byantīkaroti, anabhāvaŋ gameti. Imampi kho ahaŋ, udāyi (p. 2.117) puggalaŋ “saŋyutto” ti vadāmi no “visaŋyutto”. Taŋ kissa hetu? Indriyavemattatā hi me, udāyi, imasmiŋ puggale viditā.

‘Idha panudāyi, ekacco puggalo upadhipahānāya paṭipanno hoti upadhipaṭinissaggāya. Tamenaŋ upadhipahānāya paṭipannaŋ upadhipaṭinissaggāya kadāci karahaci satisammosā upadhipaṭisaŋyuttā sarasankappā samudācaranti; dandho, udāyi, satuppādo. Atha kho naŋ khippameva pajahati, vinodeti, byantīkaroti, anabhāvaŋ gameti. Seyyathāpi, udāyi, puriso divasaŋsantatte ayokaṭāhe dve vā tīṇi vā udakaphusitāni nipāteyya; dandho, udāyi, udakaphusitānaŋ nipāto. Atha kho naŋ khippameva parikkhayaŋ pariyādānaŋ gaccheyya. Evameva kho, udāyi, idhekacco puggalo upadhipahānāya paṭipanno hoti upadhipaṭinissaggāya. Tamenaŋ upadhipahānāya paṭipannaŋ upadhipaṭinissaggāya kadāci karahaci satisammosā upadhipaṭisaŋyuttā sarasankappā samudācaranti; dandho, udāyi, satuppādo. Atha kho naŋ khippameva pajahati, vinodeti, byantīkaroti, anabhāvaŋ gameti. Imampi kho ahaŋ, udāyi, puggalaŋ “saŋyutto” ti vadāmi no “visaŋyutto”. Taŋ kissa hetu? Indriyavemattatā hi me, udāyi, imasmiŋ puggale viditā.

‘Idha panudāyi, ekacco puggalo “upadhi dukkhassa mūlan” ti – iti viditvā nirupadhi hoti, upadhisankhaye vimutto. Imaŋ kho ahaŋ, udāyi, puggalaŋ “visaŋyutto” ti vadāmi no “saŋyutto” ti Taŋ kissa hetu? Indriyavemattatā hi me, udāyi, imasmiŋ puggale viditā. Ime kho, udāyi, cattāro puggalā santo saŋvijjamānā lokasmiŋ.

155. ‘Pañca kho ime, udāyi, kāmaguṇā. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā. Ime kho, udāyi, pañca kāmaguṇā. Yaŋ kho, udāyi, ime pañca kāmaguṇe paṭicca uppajjati sukhaŋ somanassaŋ idaŋ vuccati kāmasukhaŋ miḷhasukhaŋ puthujjanasukhaŋ anariyasukhaŋ, na sevitabbaŋ, na bhāvetabbaŋ, na bahulīkātabbaŋ; “bhāyitabbaŋ etassa sukhassā” ti vadāmi.

156. ‘Idhudāyi (p. 2.118) bhikkhu vivicceva kāmehi …pe… paṭhamaŋ jhānaŋ upasampajja viharati, vitakkavicārānaŋ vūpasamā… dutiyaŋ jhānaŋ upasampajja viharati, pītiyā ca virāgā… tatiyaŋ jhānaŋ upasampajja viharati, sukhassa ca pahānā… catutthaŋ jhānaŋ upasampajja viharati. Idaŋ vuccati nekkhammasukhaŋ pavivekasukhaŋ upasamasukhaŋ sambodhasukhaŋ, āsevitabbaŋ, bhāvetabbaŋ, bahulīkātabbaŋ; “na bhāyitabbaŋ etassa sukhassā” ti vadāmi.

‘Idhudāyi, bhikkhu vivicceva kāmehi …pe… paṭhamaŋ jhānaŋ upasampajja viharati; idaŋ kho ahaŋ, udāyi, iñjitasmiŋ vadāmi. Kiñca tattha iñjitasmiŋ? Yadeva tattha vitakkavicārā aniruddhā honti idaŋ tattha iñjitasmiŋ. Idhudāyi, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati; idampi kho ahaŋ, udāyi, iñjitasmiŋ vadāmi. Kiñca tattha iñjitasmiŋ? Yadeva tattha pītisukhaŋ aniruddhaŋ hoti idaŋ tattha iñjitasmiŋ. Idhudāyi, bhikkhu pītiyā ca virāgā …pe… tatiyaŋ jhānaŋ upasampajja viharati; idampi kho ahaŋ, udāyi, iñjitasmiŋ vadāmi. Kiñca tattha iñjitasmiŋ? Yadeva tattha upekkhāsukhaŋ aniruddhaŋ hoti idaŋ tattha iñjitasmiŋ. Idhudāyi, bhikkhu sukhassa ca pahānā …pe… catutthaŋ jhānaŋ upasampajja viharati; idaŋ kho ahaŋ, udāyi, aniñjitasmiŋ vadāmi.

‘Idhudāyi bhikkhu vivicceva kāmehi …pe… paṭhamaŋ jhānaŋ upasampajja viharati; idaŋ kho ahaŋ, udāyi, “analan” ti vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu vitakkavicārānaŋ vūpasamā… dutiyaŋ jhānaŋ upasampajja viharati, ayaŋ tassa samatikkamo; idampi kho ahaŋ, udāyi, “analan” ti vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu pītiyā ca virāgā… tatiyaŋ jhānaŋ upasampajja viharati, ayaŋ tassa samatikkamo; idampi kho ahaŋ, udāyi, “analan” ti vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu sukhassa ca pahānā… catutthaŋ jhānaŋ upasampajja viharati, ayaŋ tassa samatikkamo; idampi kho ahaŋ, udāyi, “analan” ti vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati, ayaŋ tassa samatikkamo; idampi kho ahaŋ, udāyi, “analan” ti (p. 2.119) vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati, ayaŋ tassa samatikkamo idampi kho ahaŋ, udāyi, “analan” ti vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati, ayaŋ tassa samatikkamo; idampi kho ahaŋ, udāyi, “analan” ti vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati, ayaŋ tassa samatikkamo; idampi kho ahaŋ, udāyi, “analan” ti vadāmi, “pajahathā” ti vadāmi, “samatikkamathā” ti vadāmi. Ko ca tassa samatikkamo? Idhudāyi, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, ayaŋ tassa samatikkamo; iti kho ahaŋ, udāyi, nevasaññānāsaññāyatanassapi pahānaŋ vadāmi. Passasi no tvaŋ, udāyi, taŋ saŋyojanaŋ aṇuŋ vā thūlaŋ vā yassāhaŋ no pahānaŋ vadāmī’ ti? ‘No hetaŋ, bhante’ ti.

Idamavoca bhagavā. Attamano āyasmā udāyī bhagavato bhāsitaŋ abhinandīti.

Laṭukikopamasuttaŋ niṭṭhitaŋ chaṭṭhaŋ.

7. Cātumasuttaŋ
157. Evaŋ me sutaŋ– ekaŋ samayaŋ bhagavā cātumāyaŋ viharati āmalakīvane. Tena kho pana samayena sāriputtamoggallānappamukhāni pañcamattāni bhikkhusatāni cātumaŋ anuppattāni honti bhagavantaŋ dassanāya. Te ca āgantukā bhikkhū nevāsikehi bhikkhūhi saddhiŋ paṭisammodamānā senāsanāni paññāpayamānā pattacīvarāni paṭisāmayamānā uccāsaddā mahāsaddā ahesuŋ. Atha kho bhagavā āyasmantaŋ ānandaŋ āmantesi– ‘ke panete, ānanda, uccāsaddā mahāsaddā, kevaṭṭā maññe macchavilope’ ti? ‘Etāni, bhante, sāriputtamoggallānappamukhāni pañcamattāni bhikkhusatāni cātumaŋ (p. 2.120) anuppattāni bhagavantaŋ dassanāya. Te āgantukā bhikkhū nevāsikehi bhikkhūhi saddhiŋ paṭisammodamānā senāsanāni paññāpayamānā pattacīvarāni paṭisāmayamānā uccāsaddā mahāsaddā’ ti. ‘Tenahānanda, mama vacanena te bhikkhū āmantehi– “satthā āyasmante āmantetī”’ ti. ‘Evaŋ, bhante’ ti kho āyasmā ānando bhagavato paṭissutvā yena te bhikkhū tenupasankami; upasankamitvā te bhikkhū etadavoca– ‘satthā āyasmante āmantetī’ ti. ‘Evamāvuso’ ti kho te bhikkhū āyasmato ānandassa paṭissutvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca– ‘kiŋ nu tumhe, bhikkhave, uccāsaddā mahāsaddā, kevaṭṭā maññe macchavilope’ ti? ‘Imāni, bhante, sāriputtamoggallānappamukhāni pañcamattāni bhikkhusatāni cātumaŋ anuppattāni bhagavantaŋ dassanāya. Teme āgantukā bhikkhū nevāsikehi bhikkhūhi saddhiŋ paṭisammodamānā senāsanāni paññāpayamānā pattacīvarāni paṭisāmayamānā uccāsaddā mahāsaddā’ ti. ‘Gacchatha, bhikkhave, paṇāmemi vo, na vo mama santike vatthabban’ ti. ‘Evaŋ, bhante’ ti kho te bhikkhū bhagavato paṭissutvā uṭṭhāyāsanā bhagavantaŋ abhivādetvā padakkhiṇaŋ katvā senāsanaŋ saŋsāmetvā pattacīvaramādāya pakkamiŋsu.

158. Tena kho pana samayena cātumeyyakā sakyā santhāgāre sannipatitā honti kenacideva karaṇīyena. Addasaŋsu kho cātumeyyakā sakyā te bhikkhū dūratova āgacchante; disvāna yena te bhikkhū tenupasankamiŋsu; upasankamitvā te bhikkhū etadavocuŋ– ‘handa, kahaŋ pana tumhe āyasmanto gacchathā’ ti? ‘Bhagavatā kho, āvuso, bhikkhusangho paṇāmito’ ti. ‘Tenahāyasmanto muhuttaŋ nisīdatha, appeva nāma mayaŋ sakkuṇeyyāma bhagavantaŋ pasādetun’ ti. ‘Evamāvuso’ ti kho te bhikkhū cātumeyyakānaŋ sakyānaŋ paccassosuŋ. Atha kho cātumeyyakā sakyā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho cātumeyyakā sakyā bhagavantaŋ etadavocuŋ– ‘abhinandatu, bhante, bhagavā bhikkhusanghaŋ; abhivadatu, bhante, bhagavā bhikkhusanghaŋ. Seyyathāpi, bhante (p. 2.121) bhagavatā pubbe bhikkhusangho anuggahito, evameva bhagavā etarahi anuggaṇhātu bhikkhusanghaŋ. Santettha, bhante, bhikkhū navā acirapabbajitā adhunāgatā imaŋ dhammavinayaŋ. Tesaŋ bhagavantaŋ dassanāya alabhantānaŋ siyā aññathattaŋ, siyā vipariṇāmo. Seyyathāpi, bhante, bījānaŋ taruṇānaŋ udakaŋ alabhantānaŋ siyā aññathattaŋ siyā vipariṇāmo; evameva kho, bhante, santettha bhikkhū navā acirapabbajitā adhunāgatā imaŋ dhammavinayaŋ, tesaŋ bhagavantaŋ dassanāya alabhantānaŋ siyā aññathattaŋ, siyā vipariṇāmo. Seyyathāpi, bhante, vacchassa taruṇassa mātaraŋ apassantassa siyā aññathattaŋ, siyā vipariṇāmo; evameva kho, bhante, santettha bhikkhū navā acirapabbajitā adhunāgatā imaŋ dhammavinayaŋ, tesaŋ bhagavantaŋ apassantānaŋ siyā aññathattaŋ, siyā vipariṇāmo. Abhinandatu, bhante, bhagavā bhikkhusanghaŋ; abhivadatu, bhante, bhagavā bhikkhusanghaŋ. Seyyathāpi, bhante, bhagavatā pubbe bhikkhusangho anuggahito; evameva bhagavā etarahi anuggaṇhātu bhikkhusanghan’ ti.

159. Atha kho brahmā sahampati bhagavato cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– brahmaloke antarahito bhagavato purato pāturahosi. Atha kho brahmā sahampati ekaŋsaŋ uttarāsangaŋ karitvā yena bhagavā tenañjaliŋ paṇāmetvā bhagavantaŋ etadavoca– ‘abhinandatu, bhante, bhagavā bhikkhusanghaŋ; abhivadatu, bhante, bhagavā bhikkhusanghaŋ. Seyyathāpi, bhante, bhagavatā pubbe bhikkhusangho anuggahito; evameva bhagavā etarahi anuggaṇhātu bhikkhusanghaŋ. Santettha, bhante, bhikkhū navā acirapabbajitā adhunāgatā imaŋ dhammavinayaŋ, tesaŋ bhagavantaŋ dassanāya alabhantānaŋ siyā aññathattaŋ, siyā vipariṇāmo. Seyyathāpi, bhante, bījānaŋ taruṇānaŋ udakaŋ alabhantānaŋ siyā aññathattaŋ, siyā vipariṇāmo; evameva kho, bhante, santettha bhikkhū navā acirapabbajitā adhunāgatā imaŋ dhammavinayaŋ, tesaŋ bhagavantaŋ dassanāya alabhantānaŋ siyā aññathattaŋ, siyā vipariṇāmo. Seyyathāpi bhante, vacchassa taruṇassa mātaraŋ apassantassa siyā aññathattaŋ, siyā vipariṇāmo; evameva kho, bhante, santettha bhikkhū navā (p. 2.122) acirapabbajitā adhunāgatā imaŋ dhammavinayaŋ, tesaŋ bhagavantaŋ apassantānaŋ siyā aññathattaŋ, siyā vipariṇāmo. Abhinandatu, bhante, bhagavā bhikkhusanghaŋ; abhivadatu, bhante, bhagavā bhikkhusanghaŋ. Seyyathāpi, bhante, bhagavatā pubbe bhikkhusangho anuggahito; evameva bhagavā etarahi anuggaṇhātu bhikkhusanghan’ ti.

160. Asakkhiŋsu kho cātumeyyakā ca sakyā brahmā ca sahampati bhagavantaŋ pasādetuŋ bījūpamena ca taruṇūpamena ca. Atha kho āyasmā mahāmoggallāno bhikkhū āmantesi– ‘uṭṭhethāvuso, gaṇhatha pattacīvaraŋ. Pasādito bhagavā cātumeyyakehi ca sakyehi brahmunā ca sahampatinā bījūpamena ca taruṇūpamena cā’ ti. ‘Evamāvuso’ ti kho te bhikkhū āyasmato mahāmoggallānassa paṭissutvā uṭṭhāyāsanā pattacīvaramādāya yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnaŋ kho āyasmantaŋ sāriputtaŋ bhagavā etadavoca– ‘kinti te, sāriputta, ahosi mayā bhikkhusanghe paṇāmite’ ti? ‘Evaŋ kho me, bhante, ahosi– “bhagavatā bhikkhusangho paṇāmito. Appossukko dāni bhagavā diṭṭhadhammasukhavihāraŋ anuyutto viharissati, mayampi dāni appossukkā diṭṭhadhammasukhavihāramanuyuttā viharissāmā”’ ti. ‘Āgamehi tvaŋ, sāriputta, āgamehi tvaŋ, sāriputta, diṭṭhadhammasukhavihāran’ ti. Atha kho bhagavā āyasmantaŋ mahāmoggallānaŋ āmantesi– ‘kinti te, moggallāna, ahosi mayā bhikkhusanghe paṇāmite’ ti? ‘Evaŋ kho me, bhante, ahosi– “bhagavatā bhikkhusangho paṇāmito. Appossukko dāni bhagavā diṭṭhadhammasukhavihāraŋ anuyutto viharissati, ahañca dāni āyasmā ca sāriputto bhikkhusanghaŋ pariharissāmā”’ ti. ‘Sādhu sādhu, moggallāna! Ahaŋ vā hi, moggallāna bhikkhusanghaŋ parihareyyaŋ sāriputtamoggallānā vā’ ti.

161. Atha kho bhagavā bhikkhū āmantesi– ‘cattārimāni, bhikkhave, bhayāni udakorohante pāṭikankhitabbāni. Katamāni cattāri? Ūmibhayaŋ, kumbhīlabhayaŋ, āvaṭṭabhayaŋ, susukābhayaŋ – imāni, bhikkhave, cattāri bhayāni udakorohante pāṭikankhitabbāni. Evameva kho, bhikkhave, cattārimāni bhayāni (p. 2.123) idhekacce puggale imasmiŋ dhammavinaye agārasmā anagāriyaŋ pabbajite pāṭikankhitabbāni. Katamāni cattāri? Ūmibhayaŋ, kumbhīlabhayaŋ, āvaṭṭabhayaŋ, susukābhayaŋ.

162. ‘Katamañca, bhikkhave, ūmibhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi dukkhotiṇṇo dukkhapareto; appeva nāma imassa kevalassa dukkhakkhandhassa antakiriyā paññāyethā” ti. Tamenaŋ tathā pabbajitaŋ samānaŋ sabrahmacārī ovadanti, anusāsanti– “evaŋ te abhikkamitabbaŋ, evaŋ te paṭikkamitabbaŋ, evaŋ te ālokitabbaŋ, evaŋ te vilokitabbaŋ, evaŋ te samiñjitabbaŋ, evaŋ te pasāritabbaŋ, evaŋ te sanghāṭipattacīvaraŋ dhāretabban” ti. Tassa evaŋ hoti– “mayaŋ kho pubbe agāriyabhūtā samānā aññe ovadāma, anusāsāma . Ime panamhākaŋ puttamattā maññe, nattamattā maññe, amhe ovaditabbaŋ anusāsitabbaŋ maññantī” ti. So sikkhaŋ paccakkhāya hīnāyāvattati. Ayaŋ vuccati, bhikkhave, ūmibhayassa bhīto sikkhaŋ paccakkhāya hīnāyāvatto. “Ūmibhayan” ti kho, bhikkhave, kodhupāyāsassetaŋ adhivacanaŋ.

163. ‘Katamañca, bhikkhave, kumbhīlabhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi dukkhotiṇṇo dukkhapareto; appeva nāma imassa kevalassa dukkhakkhandhassa antakiriyā paññāyethā” ti. Tamenaŋ tathā pabbajitaŋ samānaŋ sabrahmacārī ovadanti anusāsanti– “idaŋ te khāditabbaŋ, idaŋ te na khāditabbaŋ; idaŋ te bhuñjitabbaŋ, idaŋ te na bhuñjitabbaŋ; idaŋ te sāyitabbaŋ, idaŋ te na sāyitabbaŋ; idaŋ te pātabbaŋ, idaŋ te na pātabbaŋ; kappiyaŋ te khāditabbaŋ, akappiyaŋ te na khāditabbaŋ; kappiyaŋ te bhuñjitabbaŋ, akappiyaŋ te na bhuñjitabbaŋ; kappiyaŋ te sāyitabbaŋ, akappiyaŋ te na sāyitabbaŋ kappiyaŋ te pātabbaŋ, akappiyaŋ te na pātabbaŋ; kāle te khāditabbaŋ, vikāle te na khāditabbaŋ; kāle te bhuñjitabbaŋ, vikāle te (p. 2.124) na bhuñjitabbaŋ; kāle te sāyitabbaŋ, vikāle te na sāyitabbaŋ; kāle te pātabbaŋ, vikāle te na pātabban” ti. Tassa evaŋ hoti– “mayaŋ kho pubbe agāriyabhūtā samānā yaŋ icchāma taŋ khādāma, yaŋ na icchāma na taŋ khādāma; yaŋ icchāma taŋ bhuñjāma, yaŋ na icchāma na taŋ bhuñjāma; yaŋ icchāma taŋ sāyāma, yaŋ na icchāma na taŋ sāyāma; yaŋ icchāma taŋ pivāma, yaŋ na icchāma na taŋ pivāma; kappiyampi khādāma, akappiyampi khādāma; kappiyampi bhuñjāma, akappiyampi bhuñjāma; kappiyampi sāyāma, akappiyampi sāyāma; kappiyampi pivāma, akappiyampi pivāma; kālepi khādāma, vikālepi khādāma; kālepi bhuñjāma vikālepi bhuñjāma; kālepi sāyāma, vikālepi sāyāma; kālepi pivāma, vikālepi pivāma. Yampi no saddhā gahapatikā divā vikāle paṇītaŋ khādanīyaŋ bhojanīyaŋ denti tatthapime mukhāvaraṇaŋ maññe karontī” ti. So sikkhaŋ paccakkhāya hīnāyāvattati. Ayaŋ vuccati, bhikkhave, kumbhīlabhayassa bhīto sikkhaŋ paccakkhāya hīnāyāvatto. “Kumbhīlabhayan” ti kho, bhikkhave, odarikattassetaŋ adhivacanaŋ.

164. ‘Katamañca, bhikkhave, āvaṭṭabhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi dukkhotiṇṇo dukkhapareto; appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno pubbaṇhasamayaŋ nivāsetvā pattacīvaramādāya gāmaŋ vā nigamaŋ vā piṇḍāya pavisati. Arakkhiteneva kāyena arakkhitāya vācāya anupaṭṭhitāya satiyā asaŋvutehi indriyehi so tattha passati gahapatiŋ vā gahapatiputtaŋ vā pañcahi kāmaguṇehi samappitaŋ samangībhūtaŋ paricārayamānaŋ . Tassa evaŋ hoti– “mayaŋ kho pubbe agāriyabhūtā samānā pañcahi kāmaguṇehi samappitā samangībhūtā paricārimhā. Saŋvijjanti kho pana me kule bhogā. Sakkā bhoge ca bhuñjituŋ puññāni ca kātun” ti. So sikkhaŋ paccakkhāya hīnāyāvattati. Ayaŋ vuccati, bhikkhave, āvaṭṭabhayassa bhīto sikkhaŋ paccakkhāya hīnāyāvatto. “Āvaṭṭabhayan” ti kho, bhikkhave, pañcannetaŋ kāmaguṇānaŋ adhivacanaŋ.

165. ‘Katamañca (p. 2.125) bhikkhave, susukābhayaŋ? Idha, bhikkhave, ekacco kulaputto saddhā agārasmā anagāriyaŋ pabbajito hoti– “otiṇṇomhi jātiyā jarāya maraṇena sokehi paridevehi dukkhehi domanassehi upāyāsehi dukkhotiṇṇo dukkhapareto; appeva nāma imassa kevalassa dukkhakkhandhassa antakiriyā paññāyethā” ti. So evaŋ pabbajito samāno pubbaṇhasamayaŋ nivāsetvā pattacīvaramādāya gāmaŋ vā nigamaŋ vā piṇḍāya pavisati. Arakkhiteneva kāyena arakkhitāya vācāya anupaṭṭhitāya satiyā asaŋvutehi indriyehi so tattha passati mātugāmaŋ dunnivatthaŋ vā duppārutaŋ vā. Tassa mātugāmaŋ disvā dunnivatthaŋ vā duppārutaŋ vā rāgo cittaŋ anuddhaŋseti. So rāgānuddhaŋsena cittena sikkhaŋ paccakkhāya hīnāyāvattati Ayaŋ vuccati, bhikkhave, susukābhayassa bhīto sikkhaŋ paccakkhāya hīnāyāvatto. “Susukābhayan” ti kho, bhikkhave, mātugāmassetaŋ adhivacanaŋ. Imāni kho, bhikkhave, cattāri bhayāni, idhekacce puggale imasmiŋ dhammavinaye agārasmā anagāriyaŋ pabbajite pāṭikankhitabbānī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Cātumasuttaŋ niṭṭhitaŋ sattamaŋ.

8. Naḷakapānasuttaŋ
166. Evaŋ me sutaŋ– ekaŋ samayaŋ bhagavā kosalesu viharati naḷakapāne palāsavane. Tena kho pana samayena sambahulā abhiññātā abhiññātā kulaputtā bhagavantaŋ uddissa saddhā agārasmā anagāriyaŋ pabbajitā honti– āyasmā ca anuruddho, āyasmā ca bhaddiyo, āyasmā ca kimilo, āyasmā ca bhagu, āyasmā ca koṇḍañño, āyasmā ca revato, āyasmā ca ānando, aññe ca abhiññātā abhiññātā kulaputtā. Tena kho pana samayena bhagavā bhikkhusanghaparivuto abbhokāse nisinno hoti. Atha kho bhagavā te kulaputte (p. 2.126) ārabbha bhikkhū āmantesi– ‘ye te, bhikkhave, kulaputtā mamaŋ uddissa saddhā agārasmā anagāriyaŋ pabbajitā, kacci te, bhikkhave, bhikkhū abhiratā brahmacariye’ ti? Evaŋ vutte, te bhikkhū tuṇhī ahesuŋ. Dutiyampi kho bhagavā te kulaputte ārabbha bhikkhū āmantesi– ‘ye te, bhikkhave, kulaputtā mamaŋ uddissa saddhā agārasmā anagāriyaŋ pabbajitā, kacci te, bhikkhave, bhikkhū abhiratā brahmacariye’ ti? Dutiyampi kho te bhikkhū tuṇhī ahesuŋ. Tatiyampi kho bhagavā te kulaputte ārabbha bhikkhū āmantesi– ‘ye te, bhikkhave, kulaputtā mamaŋ uddissa saddhā agārasmā anagāriyaŋ pabbajitā kacci te, bhikkhave, bhikkhū abhiratā brahmacariye’ ti? Tatiyampi kho te bhikkhū tuṇhī ahesuŋ.

167. Atha kho bhagavato etadahosi– ‘yaŋnūnāhaŋ te kulaputte puccheyyan’ ti! Atha kho bhagavā āyasmantaŋ anuruddhaŋ āmantesi– ‘kacci tumhe, anuruddhā, abhiratā brahmacariye’ ti? ‘Taggha mayaŋ, bhante, abhiratā brahmacariye’ ti. ‘Sādhu sādhu, anuruddhā! Etaŋ kho, anuruddhā, tumhākaŋ patirūpaŋ kulaputtānaŋ saddhā agārasmā anagāriyaŋ pabbajitānaŋ yaŋ tumhe abhirameyyātha brahmacariye. Yena tumhe anuruddhā, bhadrena yobbanena samannāgatā paṭhamena vayasā susukāḷakesā kāme paribhuñjeyyātha tena tumhe, anuruddhā, bhadrenapi yobbanena samannāgatā paṭhamena vayasā susukāḷakesā agārasmā anagāriyaŋ pabbajitā. Te ca kho pana tumhe, anuruddhā, neva rājābhinītā agārasmā anagāriyaŋ pabbajitā, na corābhinītā agārasmā anagāriyaŋ pabbajitā, na iṇaṭṭā agārasmā anagāriyaŋ pabbajitā, na bhayaṭṭā agārasmā anagāriyaŋ pabbajitā, nājīvikāpakatā agārasmā anagāriyaŋ pabbajitā. Api ca khomhi otiṇṇo jātiyā jarāya maraṇena sokehi paridevehi dukkhehi domanassehi upāyāsehi, dukkhotiṇṇo dukkhapareto; appeva nāma imassa kevalassa dukkhakkhandhassa antakiriyā paññāyethāti– nanu tumhe, anuruddhā, evaŋ saddhā agārasmā anagāriyaŋ pabbajitā’ ti? ‘Evaŋ, bhante’. ‘Evaŋ pabbajitena ca pana, anuruddhā, kulaputtena kimassa karaṇīyaŋ? Vivekaŋ, anuruddhā, kāmehi vivekaŋ akusalehi dhammehi pītisukhaŋ nādhigacchati aññaŋ vā tato santataraŋ, tassa abhijjhāpi cittaŋ pariyādāya tiṭṭhati, byāpādopi cittaŋ (p. 2.127) pariyādāya tiṭṭhati, thīnamiddhampi cittaŋ pariyādāya tiṭṭhati uddhaccakukkuccampi cittaŋ pariyādāya tiṭṭhati, vicikicchāpi cittaŋ pariyādāya tiṭṭhati, aratīpi cittaŋ pariyādāya tiṭṭhati, tandīpi cittaŋ pariyādāya tiṭṭhati. Vivekaŋ, anuruddhā, kāmehi vivekaŋ akusalehi dhammehi pītisukhaŋ nādhigacchati aññaŋ vā tato santataraŋ’.

‘Vivekaŋ, anuruddhā, kāmehi vivekaŋ akusalehi dhammehi pītisukhaŋ adhigacchati aññaŋ vā tato santataraŋ, tassa abhijjhāpi cittaŋ na pariyādāya tiṭṭhati, byāpādopi cittaŋ na pariyādāya tiṭṭhati, thīnamiddhampi cittaŋ na pariyādāya tiṭṭhati, uddhaccakukkuccampi cittaŋ na pariyādāya tiṭṭhati, vicikicchāpi cittaŋ na pariyādāya tiṭṭhati, aratīpi cittaŋ na pariyādāya tiṭṭhati, tandīpi cittaŋ na pariyādāya tiṭṭhati. Vivekaŋ, anuruddhā, kāmehi vivekaŋ akusalehi dhammehi pītisukhaŋ adhigacchati aññaŋ vā tato santataraŋ.

168. ‘Kinti vo, anuruddhā, mayi hoti– “ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā, appahīnā te tathāgatassa; tasmā tathāgato sankhāyekaŋ paṭisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodetī”’ ti? ‘Na kho no, bhante, bhagavati evaŋ hoti– “ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā, appahīnā te tathāgatassa; tasmā tathāgato sankhāyekaŋ paṭisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodetī” ti. Evaŋ kho no, bhante, bhagavati hoti– “ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā, pahīnā te tathāgatassa; tasmā tathāgato sankhāyekaŋ paṭisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodetī”’ ti. ‘Sādhu sādhu, anuruddhā! Tathāgatassa, anuruddhā, ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā, pahīnā te ucchinnamūlā tālāvatthukatā anabhāvankatā āyatiŋ anuppādadhammā. Seyyathāpi, anuruddhā, tālo matthakacchinno abhabbo punavirūḷhiyā; evameva kho, anuruddhā (p. 2.128) tathāgatassa ye āsavā sankilesikā ponobbhavikā sadarā dukkhavipākā āyatiŋ jātijarāmaraṇiyā, pahīnā te ucchinnamūlā tālāvatthukatā anabhāvankatā āyatiŋ anuppādadhammā; tasmā tathāgato sankhāyekaŋ paṭisevati, sankhāyekaŋ adhivāseti, sankhāyekaŋ parivajjeti, sankhāyekaŋ vinodeti’.

‘Taŋ kiŋ maññasi, anuruddhā, kaŋ atthavasaŋ sampassamāno tathāgato sāvake abbhatīte kālankate upapattīsu byākaroti– “asu amutra upapanno; asu amutra upapanno”’ ti? ‘Bhagavaŋmūlakā no, bhante, dhammā bhagavaŋnettikā bhagavaŋpaṭisaraṇā. Sādhu vata, bhante, bhagavantaŋyeva paṭibhātu etassa bhāsitassa attho. Bhagavato sutvā bhikkhū dhāressantī’ ti ‘Na kho, anuruddhā, tathāgato janakuhanatthaŋ na janalapanatthaŋ na lābhasakkārasilokānisaŋsatthaŋ na “iti maŋ jano jānātū” ti sāvake abbhatīte kālankate upapattīsu byākaroti– “asu amutra upapanno, asu amutra upapanno” ti. Santi ca kho, anuruddhā, kulaputtā saddhā uḷāravedā uḷārapāmojjā. Te taŋ sutvā tadatthāya cittaŋ upasaŋharanti. Tesaŋ taŋ, anuruddhā, hoti dīgharattaŋ hitāya sukhāya’.

169. ‘Idhānuruddhā, bhikkhu suṇāti– “itthannāmo bhikkhu kālankato; so bhagavatā byākato– aññāya saṇṭhahī” ti. So kho panassa āyasmā sāmaŋ diṭṭho vā hoti anussavassuto vā – “evaŋsīlo so āyasmā ahosi itipi, evaŋdhammo so āyasmā ahosi itipi, evaŋpañño so āyasmā ahosi itipi, evaŋvihārī so āyasmā ahosi itipi, evaŋvimutto so āyasmā ahosi itipī” ti. So tassa saddhañca sīlañca sutañca cāgañca paññañca anussaranto tadatthāya cittaŋ upasaŋharati. Evampi kho, anuruddhā, bhikkhuno phāsuvihāro hoti.

‘Idhānuruddhā bhikkhu suṇāti– “itthannāmo bhikkhu kālankato; so bhagavatā byākato– pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā” ti. So kho panassa āyasmā sāmaŋ diṭṭho vā hoti anussavassuto vā (p. 2.129) “evaŋsīlo so āyasmā ahosi itipi, evaŋdhammo …pe… evaŋpañño… evaŋvihārī… evaŋvimutto so āyasmā ahosi itipī” ti. So tassa saddhañca sīlañca sutañca cāgañca paññañca anussaranto tadatthāya cittaŋ upasaŋharati. Evampi kho, anuruddhā, bhikkhuno phāsuvihāro hoti.

‘Idhānuruddhā, bhikkhu suṇāti– “itthannāmo bhikkhu kālankato; so bhagavatā byākato– tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī sakideva imaŋ lokaŋ āgantvā dukkhassantaŋ karissatī” ti. So kho panassa āyasmā sāmaŋ diṭṭho vā hoti anussavassuto vā– “evaŋsīlo so āyasmā ahosi itipi, evaŋdhammo …pe… evaŋpañño… evaŋvihārī… evaŋvimutto so āyasmā ahosi itipī” ti. So tassa saddhañca sīlañca sutañca cāgañca paññañca anussaranto tadatthāya cittaŋ upasaŋharati. Evampi kho, anuruddhā, bhikkhuno phāsuvihāro hoti.

‘Idhānuruddhā, bhikkhu suṇāti– “itthannāmo bhikkhu kālankato; so bhagavatā byākato– tiṇṇaŋ saŋyojanānaŋ parikkhayā sotāpanno avinipātadhammo niyato sambodhiparāyaṇo” ti. So kho panassa āyasmā sāmaŋ diṭṭho vā hoti anussavassuto vā– “evaŋsīlo so āyasmā ahosi itipi, evaŋdhammo …pe… evaŋpañño… evaŋvihārī… evaŋvimutto so āyasmā ahosi itipī” ti. So tassa saddhañca sīlañca sutañca cāgañca paññañca anussaranto tadatthāya cittaŋ upasaŋharati. Evampi kho, anuruddhā, bhikkhuno phāsuvihāro hoti.

170. ‘Idhānuruddhā, bhikkhunī suṇāti– “itthannāmā bhikkhunī kālankatā; sā bhagavatā byākatā– aññāya saṇṭhahī” ti. Sā kho panassā bhaginī sāmaŋ diṭṭhā vā hoti anussavassutā vā– “evaŋsīlā sā bhaginī ahosi itipi, evaŋdhammā sā bhaginī ahosi itipi evaŋpaññā sā bhaginī ahosi itipi, evaŋvihārinī sā bhaginī ahosi itipi, evaŋvimuttā sā bhaginī ahosi itipī” ti. Sā tassā saddhañca sīlañca sutañca cāgañca paññañca anussarantī tadatthāya cittaŋ upasaŋharati. Evampi kho, anuruddhā, bhikkhuniyā phāsuvihāro hoti.

‘Idhānuruddhā (p. 2.130) bhikkhunī suṇāti– “itthannāmā bhikkhunī kālankatā; sā bhagavatā byākatā– pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyinī anāvattidhammā tasmā lokā” ti. Sā kho panassā bhaginī sāmaŋ diṭṭhā vā hoti anussavassutā vā– “evaŋsīlā sā bhaginī ahosi itipi, evaŋdhammā …pe… evaŋpaññā… evaŋvihārinī… evaŋvimuttā sā bhaginī ahosi itipī” ti. Sā tassā saddhañca sīlañca sutañca cāgañca paññañca anussarantī tadatthāya cittaŋ upasaŋharati. Evampi kho, anuruddhā, bhikkhuniyā phāsuvihāro hoti.

‘Idhānuruddhā, bhikkhunī suṇāti– “itthannāmā bhikkhunī kālankatā; sā bhagavatā byākatā– tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāminī sakideva imaŋ lokaŋ āgantvā dukkhassantaŋ karissatī” ti. Sā kho panassā bhaginī sāmaŋ diṭṭhā vā hoti anussavassutā vā– “evaŋsīlā sā bhaginī ahosi itipi, evaŋdhammā …pe… evaŋpaññā… evaŋvihārinī… evaŋvimuttā sā bhaginī ahosi itipī” ti. Sā tassā saddhañca sīlañca sutañca cāgañca paññañca anussarantī tadatthāya cittaŋ upasaŋharati. Evampi kho, anuruddhā, bhikkhuniyā phāsuvihāro hoti.

‘Idhānuruddhā, bhikkhunī suṇāti– “itthannāmā bhikkhunī kālankatā; sā bhagavatā byākatā– tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇā” ti Sā kho panassā bhaginī sāmaŋ diṭṭhā vā hoti anussavassutā vā– “evaŋsīlā sā bhaginī ahosi itipi, evaŋdhammā… evaŋpaññā… evaŋvihārinī… evaŋvimuttā sā bhaginī ahosi itipī” ti. Sā tassā saddhañca sīlañca sutañca cāgañca paññañca anussarantī tadatthāya cittaŋ upasaŋharati. Evampi kho, anuruddhā, bhikkhuniyā phāsuvihāro hoti.

171. ‘Idhānuruddhā, upāsako suṇāti– “itthannāmo upāsako kālankato; so bhagavatā byākato– pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā” ti. So kho panassa āyasmā sāmaŋ diṭṭho vā hoti anussavassuto vā– “evaŋsīlo so āyasmā ahosi itipi, evaŋdhammo (p. 2.131) so āyasmā ahosi itipi, evaŋpañño so āyasmā ahosi itipi, evaŋvihārī so āyasmā ahosi itipi, evaŋvimutto so āyasmā ahosi itipī” ti. So tassa saddhañca sutañca cāgañca paññañca anussaranto tadatthāya cittaŋ upasaŋharati. Evampi kho, anuruddhā, upāsakassa phāsuvihāro hoti.

‘Idhānuruddhā, upāsako suṇāti– “itthannāmo upāsako kālankato; so bhagavatā byākato– tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī sakideva imaŋ lokaŋ āgantvā dukkhassantaŋ karissatī” ti. So kho panassa āyasmā sāmaŋ diṭṭho vā hoti anussavassuto vā– “evaŋsīlo so āyasmā ahosi itipi, evaŋdhammo… evaŋpañño… evaŋvihārī… evaŋvimutto so āyasmā ahosi itipī” ti. So tassa saddhañca sīlañca sutañca cāgañca paññañca anussaranto tadatthāya cittaŋ upasaŋharati. Evampi kho, anuruddhā, upāsakassa phāsuvihāro hoti.

‘Idhānuruddhā, upāsako suṇāti– “itthannāmo upāsako kālankato; so bhagavatā byākato– tiṇṇaŋ saŋyojanānaŋ parikkhayā sotāpanno avinipātadhammo niyato sambodhiparāyaṇo” ti. So kho panassa āyasmā sāmaŋ diṭṭho vā hoti anussavassuto vā– “evaŋsīlo so āyasmā ahosi itipi, evaŋdhammo …pe… evaŋpañño… evaŋvihārī… evaŋvimutto so āyasmā ahosi itipī” ti. So tassa saddhañca sīlañca sutañca cāgañca paññañca anussaranto tadatthāya cittaŋ upasaŋharati. Evampi kho, anuruddhā upāsakassa phāsuvihāro hoti.

172. ‘Idhānuruddhā upāsikā suṇāti– “itthannāmā upāsikā kālankatā; sā bhagavatā byākatā– pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyinī anāvattidhammā tasmā lokā” ti. Sā kho panassā bhaginī sāmaŋ diṭṭhā vā hoti anussavassutā vā– “evaŋsīlā sā bhaginī ahosi itipi, evaŋdhammā… evaŋpaññā… evaŋvihārinī… evaŋvimuttā sā bhaginī ahosi itipī” ti. Sā tassā saddhañca sīlañca sutañca cāgañca paññañca anussarantī tadatthāya cittaŋ (p. 2.132) upasaŋharati. Evampi kho, anuruddhā, upāsikāya phāsuvihāro hoti.

‘Idhānuruddhā, upāsikā suṇāti– “itthannāmā upāsikā kālankatā; sā bhagavatā byākatā– tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāminī sakideva imaŋ lokaŋ āgantvā dukkhassantaŋ karissatī” ti. Sā kho panassā bhaginī sāmaŋ diṭṭhā vā hoti anussavassutā vā– “evaŋsīlā sā bhaginī ahosi itipi, evaŋdhammā… evaŋpaññā… evaŋvihārinī… evaŋvimuttā sā bhaginī ahosi itipī” ti. Sā tassā saddhañca sīlañca sutañca cāgañca paññañca anussarantī tadatthāya cittaŋ upasaŋharati. Evampi kho, anuruddhā, upāsikāya phāsuvihāro hoti.

‘Idhānuruddhā, upāsikā suṇāti– “itthannāmā upāsikā kālankatā; sā bhagavatā byākatā– tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇā” ti. Sā kho panassā bhaginī sāmaŋ diṭṭhā vā hoti anussavassutā vā– “evaŋsīlā sā bhaginī ahosi itipi, evaŋdhammā sā bhaginī ahosi itipi, evaŋpaññā sā bhaginī ahosi itipi, evaŋvihārinī sā bhaginī ahosi itipi, evaŋvimuttā sā bhaginī ahosi itipī” ti. Sā tassā saddhañca sīlañca sutañca cāgañca paññañca anussarantī tadatthāya cittaŋ upasaŋharati. Evampi kho, anuruddhā, upāsikāya phāsuvihāro hoti.

‘Iti kho, anuruddhā, tathāgato na janakuhanatthaŋ na janalapanatthaŋ na lābhasakkārasilokānisaŋsatthaŋ na “iti maŋ jano jānātū” ti sāvake abbhatīte kālankate upapattīsu byākaroti– “asu amutra upapanno, asu amutra upapanno” ti. Santi ca kho, anuruddhā, kulaputtā saddhā uḷāravedā uḷārapāmojjā. Te taŋ sutvā tadatthāya cittaŋ upasaŋharanti. Tesaŋ taŋ, anuruddhā, hoti dīgharattaŋ hitāya sukhāyā’ ti.

Idamavoca bhagavā. Attamano āyasmā anuruddho bhagavato bhāsitaŋ abhinandīti.

Naḷakapānasuttaŋ niṭṭhitaŋ aṭṭhamaŋ.

9. Goliyānisuttaŋ
173. Evaŋ (p. 2.133) me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Tena kho pana samayena goliyāni nāma bhikkhu āraññiko padasamācāro sanghamajjhe osaṭo hoti kenacideva karaṇīyena. Tatra kho āyasmā sāriputto goliyāniŋ bhikkhuŋ ārabbha bhikkhū āmantesi–

‘Āraññikenāvuso, bhikkhunā sanghagatena sanghe viharantena sabrahmacārīsu sagāravena bhavitabbaŋ sappatissena. Sace, āvuso, āraññiko bhikkhu sanghagato sanghe viharanto sabrahmacārīsu agāravo hoti appatisso, tassa bhavanti vattāro. “Kiŋ panimassāyasmato āraññikassa ekassāraññe serivihārena, yo ayamāyasmā sabrahmacārīsu agāravo hoti appatisso” ti– tassa bhavanti vattāro. Tasmā āraññikena bhikkhunā sanghagatena sanghe viharantena sabrahmacārīsu sagāravena bhavitabbaŋ sappatissena.

‘Āraññikenāvuso, bhikkhunā sanghagatena sanghe viharantena āsanakusalena bhavitabbaŋ– “iti there ca bhikkhū nānupakhajja nisīdissāmi nave ca bhikkhū na āsanena paṭibāhissāmī” ti. Sace, āvuso, āraññiko bhikkhu sanghagato sanghe viharanto na āsanakusalo hoti, tassa bhavanti vattāro. “Kiŋ panimassāyasmato āraññikassa ekassāraññe serivihārena, yo ayamāyasmā āsanakusalo na hotī” ti – tassa bhavanti vattāro. Tasmā āraññikena bhikkhunā sanghagatena sanghe viharantena āsanakusalena bhavitabbaŋ.

‘Āraññikenāvuso, bhikkhunā sanghagatena sanghe viharantena ābhisamācārikopi dhammo jānitabbo. Sace, āvuso, āraññiko bhikkhu sanghagato sanghe viharanto ābhisamācārikampi dhammaŋ na jānāti, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā ābhisamācārikampi dhammaŋ (p. 2.134) na jānātī” ti tassa bhavanti vattāro. Tasmā āraññikena bhikkhunā sanghagatena sanghe viharantena ābhisamācārikopi dhammo jānitabbo .

‘Āraññikenāvuso, bhikkhunā sanghagatena sanghe viharantena nātikālena gāmo pavisitabbo nātidivā paṭikkamitabbaŋ. Sace, āvuso, āraññiko bhikkhu sanghagato sanghe viharanto atikālena gāmaŋ pavisati atidivā paṭikkamati, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā atikālena gāmaŋ pavisati atidivā paṭikkamatī” ti– tassa bhavanti vattāro. Tasmā āraññikena bhikkhunā sanghagatena sanghe viharantena nātikālena gāmo pavisitabbo, nātidivā paṭikkamitabbaŋ.

‘Āraññikenāvuso, bhikkhunā sanghagatena sanghe viharantena na purebhattaŋ pacchābhattaŋ kulesu cārittaŋ āpajjitabbaŋ. Sace, āvuso, āraññiko bhikkhu sanghagato sanghe viharanto purebhattaŋ pacchābhattaŋ kulesu cārittaŋ āpajjati, tassa bhavanti vattāro. “Ayaŋ nūnimassāyasmato āraññikassa ekassāraññe serivihārena viharato vikālacariyā bahulīkatā, tamenaŋ sanghagatampi samudācaratī” ti– tassa bhavanti vattāro. Tasmā āraññikena bhikkhunā sanghagatena sanghe viharantena na purebhattaŋ pacchābhattaŋ kulesu cārittaŋ āpajjitabbaŋ.

‘Āraññikenāvuso, bhikkhunā sanghagatena sanghe viharantena anuddhatena bhavitabbaŋ acapalena. Sace, āvuso, āraññiko bhikkhu sanghagato sanghe viharanto uddhato hoti capalo, tassa bhavanti vattāro. “Idaŋ nūnimassāyasmato āraññikassa ekassāraññe serivihārena viharato uddhaccaŋ cāpalyaŋ bahulīkataŋ, tamenaŋ sanghagatampi samudācaratī” ti– tassa bhavanti vattāro. Tasmā āraññikena bhikkhunā sanghagatena sanghe viharantena anuddhatena bhavitabbaŋ acapalena.

‘Āraññikenāvuso (p. 2.135) bhikkhunā sanghagatena sanghe viharantena amukharena bhavitabbaŋ avikiṇṇavācena. Sace, āvuso, āraññiko bhikkhu sanghagato sanghe viharanto mukharo hoti vikiṇṇavāco, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā mukharo vikiṇṇavāco” ti – tassa bhavanti vattāro. Tasmā āraññikena bhikkhunā sanghagatena sanghe viharantena amukharena bhavitabbaŋ avikiṇṇavācena.

‘Āraññikenāvuso, bhikkhunā sanghagatena sanghe viharantena suvacena bhavitabbaŋ kalyāṇamittena. Sace, āvuso, āraññiko bhikkhu sanghagato sanghe viharanto dubbaco hoti pāpamitto, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā dubbaco pāpamitto” ti– tassa bhavanti vattāro. Tasmā āraññikena bhikkhunā sanghagatena sanghe viharantena suvacena bhavitabbaŋ kalyāṇamittena.

‘Āraññikenāvuso, bhikkhunā indriyesu guttadvārena bhavitabbaŋ. Sace, āvuso, āraññiko bhikkhu indriyesu aguttadvāro hoti, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā indriyesu aguttadvāro” ti– tassa bhavanti vattāro. Tasmā āraññikena bhikkhunā indriyesu guttadvārena bhavitabbaŋ.

‘Āraññikenāvuso, bhikkhunā bhojane mattaññunā bhavitabbaŋ. Sace, āvuso, āraññiko bhojane amattaññū hoti, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā bhojane amattaññū” ti– tassa bhavanti vattāro. Tasmā āraññikena bhikkhunā bhojane mattaññunā bhavitabbaŋ.

‘Āraññikenāvuso, bhikkhunā jāgariyaŋ anuyuttena bhavitabbaŋ. Sace, āvuso, āraññiko bhikkhu jāgariyaŋ ananuyutto hoti, tassa (p. 2.136) bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā jāgariyaŋ ananuyutto” ti – tassa bhavanti vattāro. Tasmā āraññikena bhikkhunā jāgariyaŋ anuyuttena bhavitabbaŋ.

‘Āraññikenāvuso bhikkhunā āraddhavīriyena bhavitabbaŋ. Sace, āvuso, āraññiko bhikkhu kusīto hoti, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā kusīto” ti– tassa bhavanti vattāro. Tasmā āraññikena bhikkhunā āraddhavīriyena bhavitabbaŋ.

‘Āraññikenāvuso, bhikkhunā upaṭṭhitassatinā bhavitabbaŋ. Sace, āvuso, āraññiko bhikkhu muṭṭhassatī hoti, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā muṭṭhassatī” ti– tassa bhavanti vattāro. Tasmā āraññikena bhikkhunā upaṭṭhitassatinā bhavitabbaŋ.

‘Āraññikenāvuso, bhikkhunā samāhitena bhavitabbaŋ. Sace, āvuso, āraññiko bhikkhu asamāhito hoti, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā asamāhito” ti– tassa bhavanti vattāro. Tasmā āraññikena bhikkhunā samāhitena bhavitabbaŋ.

‘Āraññikenāvuso, bhikkhunā paññavatā bhavitabbaŋ. Sace, āvuso, āraññiko bhikkhu duppañño hoti, tassa bhavanti vattāro “Kiŋ panimassāyasmato āraññikassa ekassāraññe serivihārena yo ayamāyasmā duppañño” ti– tassa bhavanti vattāro. Tasmā āraññikena bhikkhunā paññavatā bhavitabbaŋ.

‘Āraññikenāvuso, bhikkhunā abhidhamme abhivinaye yogo karaṇīyo. Santāvuso, āraññikaŋ bhikkhuŋ abhidhamme abhivinaye pañhaŋ pucchitāro. Sace, āvuso, āraññiko bhikkhu abhidhamme abhivinaye pañhaŋ puṭṭho na sampāyati, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā abhidhamme abhivinaye pañhaŋ puṭṭho na sampāyatī” ti– tassa bhavanti vattāro. Tasmā (p. 2.137) āraññikena bhikkhunā abhidhamme abhivinaye yogo karaṇīyo.

‘Āraññikenāvuso bhikkhunā ye te santā vimokkhā atikkamma rūpe āruppā tattha yogo karaṇīyo. Santāvuso, āraññikaŋ bhikkhuŋ ye te santā vimokkhā atikkamma rūpe āruppā tattha pañhaŋ pucchitāro. Sace, āvuso, āraññiko bhikkhu ye te santā vimokkhā atikkamma rūpe āruppā tattha pañhaŋ puṭṭho na sampāyati, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā ye te santā vimokkhā atikkamma rūpe āruppā tattha pañhaŋ puṭṭho na sampāyatī” ti – tassa bhavanti vattāro. Tasmā āraññikena bhikkhunā ye te santā vimokkhā atikkamma rūpe āruppā tattha yogo karaṇīyo.

‘Āraññikenāvuso, bhikkhunā uttari manussadhamme yogo karaṇīyo. Santāvuso, āraññikaŋ bhikkhuŋ uttari manussadhamme pañhaŋ pucchitāro. Sace, āvuso, āraññiko bhikkhu uttari manussadhamme pañhaŋ puṭṭho na sampāyati, tassa bhavanti vattāro. “Kiŋ panimassāyasmato āraññikassa ekassāraññe serivihārena yo ayamāyasmā yassatthāya pabbajito tamatthaŋ na jānātī” ti– tassa bhavanti vattāro. Tasmā āraññikena bhikkhunā uttari manussadhamme yogo karaṇīyo’ ti.

Evaŋ vutte, āyasmā mahāmoggallāno āyasmantaŋ sāriputtaŋ etadavoca– ‘āraññikeneva nu kho, āvuso sāriputta, bhikkhunā ime dhammā samādāya vattitabbā udāhu gāmantavihārināpī’ ti ‘Āraññikenāpi kho, āvuso moggallāna, bhikkhunā ime dhammā samādāya vattitabbā pageva gāmantavihārinā’ ti.

Goliyānisuttaŋ niṭṭhitaŋ navamaŋ.

10. Kīṭāgirisuttaŋ
174. Evaŋ (p. 2.138) me sutaŋ– ekaŋ samayaŋ bhagavā kāsīsu cārikaŋ carati mahatā bhikkhusanghena saddhiŋ. Tatra kho bhagavā bhikkhū āmantesi– ‘ahaŋ kho, bhikkhave, aññatreva rattibhojanā bhuñjāmi. Aññatra kho panāhaŋ, bhikkhave, rattibhojanā bhuñjamāno appābādhatañca sañjānāmi appātankatañca lahuṭṭhānañca balañca phāsuvihārañca. Etha, tumhepi, bhikkhave, aññatreva rattibhojanā bhuñjatha. Aññatra kho pana, bhikkhave, tumhepi rattibhojanā bhuñjamānā appābādhatañca sañjānissatha appātankatañca lahuṭṭhānañca balañca phāsuvihārañcā’ ti. ‘Evaŋ, bhante’ ti kho te bhikkhū bhagavato paccassosuŋ. Atha kho bhagavā kāsīsu anupubbena cārikaŋ caramāno yena kīṭāgiri nāma kāsīnaŋ nigamo tadavasari. Tatra sudaŋ bhagavā kīṭāgirismiŋ viharati kāsīnaŋ nigame.

175. Tena kho pana samayena assajipunabbasukā nāma bhikkhū kīṭāgirismiŋ āvāsikā honti. Atha kho sambahulā bhikkhū yena assajipunabbasukā bhikkhū tenupasankamiŋsu; upasankamitvā assajipunabbasuke bhikkhū etadavocuŋ– ‘bhagavā kho, āvuso, aññatreva rattibhojanā bhuñjati bhikkhusangho ca. Aññatra kho panāvuso, rattibhojanā bhuñjamānā appābādhatañca sañjānanti appātankatañca lahuṭṭhānañca balañca phāsuvihārañca. Etha, tumhepi, āvuso, aññatreva rattibhojanā bhuñjatha. Aññatra kho panāvuso, tumhepi rattibhojanā bhuñjamānā appābādhatañca sañjānissatha appātankatañca lahuṭṭhānañca balañca phāsuvihārañcā’ ti Evaŋ vutte, assajipunabbasukā bhikkhū te bhikkhū etadavocuŋ– ‘mayaŋ kho, āvuso, sāyañceva bhuñjāma pāto ca divā ca vikāle. Te mayaŋ sāyañceva bhuñjamānā pāto ca divā ca vikāle appābādhatañca sañjānāma appātankatañca lahuṭṭhānañca balañca phāsuvihārañca. Te mayaŋ kiŋ sandiṭṭhikaŋ hitvā kālikaŋ anudhāvissāma? Sāyañceva mayaŋ bhuñjissāma pāto ca divā ca vikāle’ ti.

Yato kho te bhikkhū nāsakkhiŋsu assajipunabbasuke bhikkhū saññāpetuŋ, atha yena bhagavā tenupasankamiŋsu; upasankamitvā bhagavantaŋ abhivādetvā (p. 2.139) ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘idha mayaŋ, bhante, yena assajipunabbasukā bhikkhū tenupasankamimha; upasankamitvā assajipunabbasuke bhikkhū etadavocumha– “bhagavā kho, āvuso, aññatreva rattibhojanā bhuñjati bhikkhusangho ca; aññatra kho panāvuso, rattibhojanā bhuñjamānā appābādhatañca sañjānanti appātankatañca lahuṭṭhānañca balañca phāsuvihārañca. Etha, tumhepi, āvuso aññatreva rattibhojanā bhuñjatha. Aññatra kho panāvuso, tumhepi rattibhojanā bhuñjamānā appābādhatañca sañjānissatha appātankatañca lahuṭṭhānañca balañca phāsuvihārañcā” ti. Evaŋ vutte, bhante, assajipunabbasukā bhikkhū amhe etadavocuŋ– “mayaŋ kho, āvuso, sāyañceva bhuñjāma pāto ca divā ca vikāle. Te mayaŋ sāyañceva bhuñjamānā pāto ca divā ca vikāle appābādhatañca sañjānāma appātankatañca lahuṭṭhānañca balañca phāsuvihārañca. Te mayaŋ kiŋ sandiṭṭhikaŋ hitvā kālikaŋ anudhāvissāma? Sāyañceva mayaŋ bhuñjissāma pāto ca divā ca vikāle” ti. Yato kho mayaŋ, bhante, nāsakkhimha assajipunabbasuke bhikkhū saññāpetuŋ, atha mayaŋ etamatthaŋ bhagavato ārocemā’ ti.

176. Atha kho bhagavā aññataraŋ bhikkhuŋ āmantesi – ‘ehi tvaŋ, bhikkhu, mama vacanena assajipunabbasuke bhikkhū āmantehi– “satthā āyasmante āmantetī”’ ti. ‘Evaŋ, bhante’ ti kho so bhikkhu bhagavato paṭissutvā yena assajipunabbasukā bhikkhū tenupasankami; upasankamitvā assajipunabbasuke bhikkhū etadavoca– ‘satthā āyasmante āmantetī’ ti. ‘Evamāvuso’ ti kho assajipunabbasukā bhikkhū tassa bhikkhuno paṭissutvā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho assajipunabbasuke bhikkhū bhagavā etadavoca– ‘saccaŋ kira, bhikkhave, sambahulā bhikkhū tumhe upasankamitvā etadavocuŋ– “bhagavā kho, āvuso, aññatreva rattibhojanā bhuñjati bhikkhusangho ca. Aññatra kho panāvuso, rattibhojanā bhuñjamānā appābādhatañca sañjānanti appātankatañca lahuṭṭhānañca balañca phāsuvihārañca. Etha, tumhepi, āvuso, aññatreva rattibhojanā bhuñjatha. Aññatra kho panāvuso, tumhepi rattibhojanā bhuñjamānā appābādhatañca sañjānissatha appātankatañca lahuṭṭhānañca balañca phāsuvihārañcā” ti. Evaŋ vutte (p. 2.140) kira, bhikkhave, tumhe te bhikkhū evaŋ avacuttha– “mayaŋ kho panāvuso, sāyañceva bhuñjāma pāto ca divā ca vikāle. Te mayaŋ sāyañceva bhuñjamānā pāto ca divā ca vikāle appābādhatañca sañjānāma appātankatañca lahuṭṭhānañca balañca phāsuvihārañca. Te mayaŋ kiŋ sandiṭṭhikaŋ hitvā kālikaŋ anudhāvissāma? Sāyañceva mayaŋ bhuñjissāma pāto ca divā ca vikāle”’ ti. ‘Evaŋ, bhante’.

177. ‘Kiŋ nu me tumhe, bhikkhave, evaŋ dhammaŋ desitaŋ ājānātha yaŋ kiñcāyaŋ purisapuggalo paṭisaŋvedeti sukhaŋ vā dukkhaŋ vā adukkhamasukhaŋ vā tassa akusalā dhammā parihāyanti kusalā dhammā abhivaḍḍhantī’ ti? ‘No hetaŋ, bhante’. ‘Nanu me tumhe, bhikkhave, evaŋ dhammaŋ desitaŋ ājānātha idhekaccassa yaŋ evarūpaŋ sukhaŋ vedanaŋ vedayato akusalā dhammā abhivaḍḍhanti kusalā dhammā parihāyanti, idha panekaccassa evarūpaŋ sukhaŋ vedanaŋ vedayato akusalā dhammā parihāyanti kusalā dhammā abhivaḍḍhanti, idhekaccassa evarūpaŋ dukkhaŋ vedanaŋ vedayato akusalā dhammā abhivaḍḍhanti kusalā dhammā parihāyanti, idha panekaccassa evarūpaŋ dukkhaŋ vedanaŋ vedayato akusalā dhammā parihāyanti kusalā dhammā abhivaḍḍhanti, idhekaccassa evarūpaŋ adukkhamasukhaŋ vedanaŋ vedayato akusalā dhammā abhivaḍḍhanti kusalā dhammā parihāyanti, idha panekaccassa evarūpaŋ adukkhamasukhaŋ vedanaŋ vedayato akusalā dhammā parihāyanti kusalā dhammā abhivaḍḍhantī’ ti? ‘Evaŋ, bhante’.

178. ‘Sādhu, bhikkhave! Mayā cetaŋ, bhikkhave, aññātaŋ abhavissa adiṭṭhaŋ aviditaŋ asacchikataŋ aphassitaŋ paññāya – “idhekaccassa evarūpaŋ sukhaŋ vedanaŋ vedayato akusalā dhammā abhivaḍḍhanti kusalā dhammā parihāyantī” ti, evāhaŋ ajānanto “evarūpaŋ sukhaŋ vedanaŋ pajahathā” ti vadeyyaŋ; api nu me etaŋ, bhikkhave, patirūpaŋ abhavissā’ ti? ‘No hetaŋ, bhante’. ‘Yasmā ca kho etaŋ, bhikkhave, mayā ñātaŋ diṭṭhaŋ viditaŋ sacchikataŋ phassitaŋ paññāya – “idhekaccassa evarūpaŋ sukhaŋ vedanaŋ vedayato akusalā dhammā abhivaḍḍhanti kusalā dhammā parihāyantī” ti, tasmāhaŋ “evarūpaŋ sukhaŋ vedanaŋ pajahathā” ti vadāmi. Mayā cetaŋ, bhikkhave, aññātaŋ abhavissa adiṭṭhaŋ aviditaŋ asacchikataŋ (p. 2.141) aphassitaŋ paññāya– “idhekaccassa evarūpaŋ sukhaŋ vedanaŋ vedayato akusalā dhammā parihāyanti kusalā dhammā abhivaḍḍhantī” ti, evāhaŋ ajānanto “evarūpaŋ sukhaŋ vedanaŋ upasampajja viharathā” ti vadeyyaŋ; api nu me etaŋ, bhikkhave, patirūpaŋ abhavissā’ ti? ‘No hetaŋ, bhante’. ‘Yasmā ca kho etaŋ, bhikkhave, mayā ñātaŋ diṭṭhaŋ viditaŋ sacchikataŋ phassitaŋ paññāya– “idhekaccassa evarūpaŋ sukhaŋ vedanaŋ vedayato akusalā dhammā parihāyanti, kusalā dhammā abhivaḍḍhantī” ti, tasmāhaŋ “evarūpaŋ sukhaŋ vedanaŋ upasampajja viharathā” ti vadāmi.

179. ‘Mayā cetaŋ, bhikkhave, aññātaŋ abhavissa adiṭṭhaŋ aviditaŋ asacchikataŋ aphassitaŋ paññāya– “idhekaccassa evarūpaŋ dukkhaŋ vedanaŋ vedayato akusalā dhammā abhivaḍḍhanti kusalā dhammā parihāyantī” ti, evāhaŋ ajānanto “evarūpaŋ dukkhaŋ vedanaŋ pajahathā” ti vadeyyaŋ; api nu me etaŋ, bhikkhave, patirūpaŋ abhavissā’ ti? ‘No hetaŋ, bhante’. ‘Yasmā ca kho etaŋ, bhikkhave, mayā ñātaŋ diṭṭhaŋ viditaŋ sacchikataŋ phassitaŋ paññāya– “idhekaccassa evarūpaŋ dukkhaŋ vedanaŋ vedayato akusalā dhammā abhivaḍḍhanti kusalā dhammā parihāyantī” ti, tasmāhaŋ “evarūpaŋ dukkhaŋ vedanaŋ pajahathā” ti vadāmi. Mayā cetaŋ, bhikkhave, aññātaŋ abhavissa adiṭṭhaŋ aviditaŋ asacchikataŋ aphassitaŋ paññāya– “idhekaccassa evarūpaŋ dukkhaŋ vedanaŋ vedayato akusalā dhammā parihāyanti kusalā dhammā abhivaḍḍhantī” ti, evāhaŋ ajānanto “evarūpaŋ dukkhaŋ vedanaŋ upasampajja viharathā” ti vadeyyaŋ; api nu me etaŋ, bhikkhave, patirūpaŋ abhavissā’ ti ‘No hetaŋ, bhante’. ‘Yasmā ca kho etaŋ, bhikkhave, mayā ñātaŋ diṭṭhaŋ viditaŋ sacchikataŋ phassitaŋ paññāya– “idhekaccassa evarūpaŋ dukkhaŋ vedanaŋ vedayato akusalā dhammā parihāyanti kusalā dhammā abhivaḍḍhantī” ti, tasmāhaŋ “evarūpaŋ dukkhaŋ vedanaŋ upasampajja viharathā” ti vadāmi.

180. ‘Mayā cetaŋ, bhikkhave, aññātaŋ abhavissa adiṭṭhaŋ aviditaŋ asacchikataŋ aphassitaŋ paññāya– “idhekaccassa evarūpaŋ adukkhamasukhaŋ vedanaŋ vedayato akusalā dhammā abhivaḍḍhanti kusalā dhammā parihāyantī” ti, evāhaŋ ajānanto “evarūpaŋ adukkhamasukhaŋ vedanaŋ pajahathā” ti vadeyyaŋ; api nu me etaŋ, bhikkhave, patirūpaŋ abhavissā’ ti? ‘No hetaŋ, bhante’. ‘Yasmā ca kho etaŋ, bhikkhave, mayā ñātaŋ diṭṭhaŋ viditaŋ sacchikataŋ phassitaŋ paññāya (p. 2.142) – “idhekaccassa evarūpaŋ adukkhamasukhaŋ vedanaŋ vedayato akusalā dhammā abhivaḍḍhanti kusalā dhammā parihāyantī” ti, tasmāhaŋ “evarūpaŋ adukkhamasukhaŋ vedanaŋ pajahathā” ti vadāmi’. Mayā cetaŋ, bhikkhave, aññātaŋ abhavissa adiṭṭhaŋ aviditaŋ asacchikataŋ aphassitaŋ paññāya “idhekaccassa evarūpaŋ adukkhamasukhaŋ vedanaŋ vedayato akusalā dhammā parihāyanti kusalā dhammā abhivaḍḍhantī” ti, evāhaŋ ajānanto “evarūpaŋ adukkhamasukhaŋ vedanaŋ upasampajja viharathā” ti vadeyyaŋ; api nu me etaŋ, bhikkhave, patirūpaŋ abhavissā’ ti? ‘No hetaŋ, bhante’. ‘Yasmā ca kho etaŋ, bhikkhave, mayā ñātaŋ diṭṭhaŋ viditaŋ sacchikataŋ phassitaŋ paññāya– “idhekaccassa evarūpaŋ adukkhamasukhaŋ vedanaŋ vedayato akusalā dhammā parihāyanti kusalā dhammā abhivaḍḍhantī” ti, tasmāhaŋ “evarūpaŋ adukkhamasukhaŋ vedanaŋ upasampajja viharathā” ti vadāmi.

181. ‘Nāhaŋ, bhikkhave, sabbesaŋyeva bhikkhūnaŋ “appamādena karaṇīyan” ti vadāmi; na panāhaŋ, bhikkhave, sabbesaŋyeva bhikkhūnaŋ “na appamādena karaṇīyan” ti vadāmi. Ye te, bhikkhave, bhikkhū arahanto khīṇāsavā vusitavanto katakaraṇīyā ohitabhārā anuppattasadatthā parikkhīṇabhavasaŋyojanā sammadaññā vimuttā, tathārūpānāhaŋ, bhikkhave, bhikkhūnaŋ “na appamādena karaṇīyan” ti vadāmi. Taŋ kissa hetu? Kataŋ tesaŋ appamādena. Abhabbā te pamajjituŋ. Ye ca kho te, bhikkhave, bhikkhū sekkhā appattamānasā anuttaraŋ yogakkhemaŋ patthayamānā viharanti, tathārūpānāhaŋ, bhikkhave, bhikkhūnaŋ “appamādena karaṇīyan”tntti vadāmi. Taŋ kissa hetu? Appeva nāmime āyasmanto anulomikāni senāsanāni paṭisevamānā kalyāṇamitte bhajamānā indriyāni samannānayamānā– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyyunti! Imaŋ kho ahaŋ, bhikkhave, imesaŋ bhikkhūnaŋ appamādaphalaŋ sampassamāno “appamādena karaṇīyan”tntti vadāmi.

182. ‘Sattime bhikkhave, puggalā santo saŋvijjamānā lokasmiŋ. Katame satta? Ubhatobhāgavimutto, paññāvimutto, kāyasakkhi, diṭṭhippatto, saddhāvimutto, dhammānusārī, saddhānusārī.

‘Katamo (p. 2.143) ca, bhikkhave, puggalo ubhatobhāgavimutto? Idha, bhikkhave, ekacco puggalo ye te santā vimokkhā atikkamma rūpe āruppā te kāyena phusitvā viharati paññāya cassa disvā āsavā parikkhīṇā honti. Ayaŋ vuccati, bhikkhave, puggalo ubhatobhāgavimutto imassa kho ahaŋ, bhikkhave, bhikkhuno “na appamādena karaṇīyan” ti vadāmi. Taŋ kissa hetu? Kataŋ tassa appamādena. Abhabbo so pamajjituŋ.

‘Katamo ca, bhikkhave, puggalo paññāvimutto? Idha, bhikkhave, ekacco puggalo ye te santā vimokkhā atikkamma rūpe āruppā te na kāyena phusitvā viharati, paññāya cassa disvā āsavā parikkhīṇā honti. Ayaŋ vuccati, bhikkhave, puggalo paññāvimutto. Imassapi kho ahaŋ, bhikkhave, bhikkhuno “na appamādena karaṇīyan” ti vadāmi. Taŋ kissa hetu? Kataŋ tassa appamādena. Abhabbo so pamajjituŋ.

‘Katamo ca, bhikkhave, puggalo kāyasakkhi? Idha, bhikkhave, ekacco puggalo ye te santā vimokkhā atikkamma rūpe āruppā te kāyena phusitvā viharati, paññāya cassa disvā ekacce āsavā parikkhīṇā honti. Ayaŋ vuccati, bhikkhave, puggalo kāyasakkhi. Imassa kho ahaŋ, bhikkhave, bhikkhuno “appamādena karaṇīyan” ti vadāmi. Taŋ kissa hetu? Appeva nāma ayamāyasmā anulomikāni senāsanāni paṭisevamāno kalyāṇamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyyāti! Imaŋ kho ahaŋ, bhikkhave, imassa bhikkhuno appamādaphalaŋ sampassamāno “appamādena karaṇīyan”tntti vadāmi.

‘Katamo ca, bhikkhave, puggalo diṭṭhippatto? Idha, bhikkhave, ekacco puggalo ye te santā vimokkhā atikkamma rūpe āruppā te na kāyena phusitvā viharati, paññāya cassa disvā ekacce āsavā parikkhīṇā honti, tathāgatappaveditā cassa dhammā paññāya vodiṭṭhā honti vocaritā. Ayaŋ vuccati, bhikkhave, puggalo diṭṭhippatto. Imassapi kho ahaŋ, bhikkhave, bhikkhuno “appamādena karaṇīyan” ti vadāmi. Taŋ kissa (p. 2.144) hetu? Appeva nāma ayamāyasmā anulomikāni senāsanāni paṭisevamāno kalyāṇamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyyāti! Imaŋ kho ahaŋ, bhikkhave, imassa bhikkhuno appamādaphalaŋ sampassamāno “appamādena karaṇīyan”tntti vadāmi.

‘Katamo ca, bhikkhave, puggalo saddhāvimutto. Idha, bhikkhave, ekacco puggalo ye te santā vimokkhā atikkamma rūpe āruppā te na kāyena phusitvā viharati, paññāya cassa disvā ekacce āsavā parikkhīṇā honti, tathāgate cassa saddhā niviṭṭhā hoti mūlajātā patiṭṭhitā. Ayaŋ vuccati, bhikkhave, puggalo saddhāvimutto. Imassapi kho ahaŋ, bhikkhave, bhikkhuno “appamādena karaṇīyan”tntti vadāmi. Taŋ kissa hetu? Appeva nāma ayamāyasmā anulomikāni senāsanāni paṭisevamāno kalyāṇamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyyāti! Imaŋ kho ahaŋ, bhikkhave, imassa bhikkhuno appamādaphalaŋ sampassamāno “appamādena karaṇīyan”tntti vadāmi.

‘Katamo ca, bhikkhave, puggalo dhammānusārī? Idha, bhikkhave, ekacco puggalo ye te santā vimokkhā atikkamma rūpe āruppā te na kāyena phusitvā viharati, paññāya cassa disvā ekacce āsavā parikkhīṇā honti, tathāgatappaveditā cassa dhammā paññāya mattaso nijjhānaŋ khamanti, api cassa ime dhammā honti, seyyathidaŋ– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Ayaŋ vuccati, bhikkhave, puggalo dhammānusārī. Imassapi kho ahaŋ, bhikkhave, bhikkhuno “appamādena karaṇīyan” ti vadāmi. Taŋ kissa hetu? Appeva nāma ayamāyasmā anulomikāni senāsanāni paṭisevamāno kalyāṇamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyyāti (p. 2.145) Imaŋ kho ahaŋ, bhikkhave, imassa bhikkhuno appamādaphalaŋ sampassamāno “appamādena karaṇīyan” ti vadāmi.

‘Katamo ca, bhikkhave, puggalo saddhānusārī? Idha, bhikkhave, ekacco puggalo ye te santā vimokkhā atikkamma rūpe āruppā te na kāyena phusitvā viharati, paññāya cassa disvā ekacce āsavā parikkhīṇā honti, tathāgate cassa saddhāmattaŋ hoti pemamattaŋ, api cassa ime dhammā honti, seyyathidaŋ– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Ayaŋ vuccati, bhikkhave, puggalo saddhānusārī. Imassapi kho ahaŋ, bhikkhave, bhikkhuno “appamādena karaṇīyan”tntti vadāmi. Taŋ kissa hetu? Appeva nāma ayamāyasmā anulomikāni senāsanāni paṭisevamāno kalyāṇamitte bhajamāno indriyāni samannānayamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyyāti! Imaŋ kho ahaŋ, bhikkhave, imassa bhikkhuno appamādaphalaŋ sampassamāno “appamādena karaṇīyan”tntti vadāmi.

183. ‘Nāhaŋ, bhikkhave, ādikeneva aññārādhanaŋ vadāmi; api ca, bhikkhave, anupubbasikkhā anupubbakiriyā anupubbapaṭipadā aññārādhanā hoti. Kathañca, bhikkhave, anupubbasikkhā anupubbakiriyā anupubbapaṭipadā aññārādhanā hoti? Idha, bhikkhave, saddhājāto upasankamati, upasankamanto payirupāsati, payirupāsanto sotaŋ odahati, ohitasoto dhammaŋ suṇāti, sutvā dhammaŋ dhāreti, dhatānaŋ dhammānaŋ atthaŋ upaparikkhati, atthaŋ upaparikkhato dhammā nijjhānaŋ khamanti, dhammanijjhānakkhantiyā sati chando jāyati, chandajāto ussahati, ussāhetvā tuleti, tulayitvā padahati, pahitatto samāno kāyena ceva paramasaccaŋ sacchikaroti, paññāya ca naŋ ativijjha passati. Sāpi nāma, bhikkhave, saddhā nāhosi; tampi nāma, bhikkhave, upasankamanaŋ nāhosi; sāpi nāma, bhikkhave, payirupāsanā nāhosi; tampi nāma, bhikkhave, sotāvadhānaŋ nāhosi (p. 2.146) tampi nāma, bhikkhave, dhammassavanaŋ nāhosi; sāpi nāma, bhikkhave, dhammadhāraṇā nāhosi; sāpi nāma, bhikkhave, atthūpaparikkhā nāhosi; sāpi nāma, bhikkhave, dhammanijjhānakkhanti nāhosi; sopi nāma, bhikkhave, chando nāhosi; sopi nāma, bhikkhave, ussāho nāhosi; sāpi nāma, bhikkhave, tulanā nāhosi; tampi nāma, bhikkhave, padhānaŋ nāhosi. Vippaṭipannāttha, bhikkhave, micchāpaṭipannāttha, bhikkhave. Kīva dūrevime, bhikkhave, moghapurisā apakkantā imamhā dhammavinayā.

184. ‘Atthi bhikkhave, catuppadaŋ veyyākaraṇaŋ yassuddiṭṭhassa viññū puriso nacirasseva paññāyatthaŋ ājāneyya. Uddisissāmi vo, bhikkhave, ājānissatha me tan’ ti? ‘Ke ca mayaŋ, bhante, ke ca dhammassa aññātāro’ ti? Yopi so, bhikkhave, satthā āmisagaru āmisadāyādo āmisehi saŋsaṭṭho viharati tassa pāyaŋ evarūpī paṇopaṇaviyā na upeti– “evañca no assa atha naŋ kareyyāma, na ca no evamassa na naŋ kareyyāmā” ti, kiŋ pana, bhikkhave, yaŋ tathāgato sabbaso āmisehi visaŋsaṭṭho viharati. Saddhassa, bhikkhave, sāvakassa satthusāsane pariyogāhiya vattato ayamanudhammo hoti– “satthā bhagavā, sāvakohamasmi; jānāti bhagavā, nāhaŋ jānāmī” ti. Saddhassa, bhikkhave, sāvakassa satthusāsane pariyogāhiya vattato ruḷhanīyaŋ satthusāsanaŋ hoti ojavantaŋ. Saddhassa, bhikkhave, sāvakassa satthusāsane pariyogāhiya vattato ayamanudhammo hoti– “kāmaŋ taco ca nhāru ca aṭṭhi ca avasissatu, sarīre upasussatu maŋsalohitaŋ, yaŋ taŋ purisathāmena purisavīriyena purisaparakkamena pattabbaŋ na taŋ apāpuṇitvā vīriyassa saṇṭhānaŋ bhavissatī” ti. Saddhassa, bhikkhave, sāvakassa satthusāsane pariyogāhiya vattato dvinnaŋ phalānaŋ aññataraŋ phalaŋ pāṭikankhaŋ– diṭṭheva dhamme aññā, sati vā upādisese anāgāmitā’ ti.

Idamavoca (p. 2.147) bhagavā. Attamanā te bhikkhū bhagavato bhāsitaŋ abhinandunti.

Kīṭāgirisuttaŋ niṭṭhitaŋ dasamaŋ.

Bhikkhuvaggo niṭṭhito dutiyo.

Tassuddānaŋ–

Kuñjara-rāhula-sassataloko, mālukyaputto ca bhaddāli-nāmo.

Khudda-dijātha-sahampatiyācaŋ, nāḷaka-raññikiṭāgirināmo.

3. Paribbājakavaggo

1. Tevijjavacchasuttaŋ
185. Evaŋ (p. 2.148) me sutaŋ– ekaŋ samayaŋ bhagavā vesāliyaŋ viharati mahāvane kūṭāgārasālāyaŋ. Tena kho pana samayena vacchagotto paribbājako ekapuṇḍarīke paribbājakārāme paṭivasati. Atha kho bhagavā pubbaṇhasamayaŋ nivāsetvā pattacīvaramādāya vesāliŋ piṇḍāya pāvisi. Atha kho bhagavato etadahosi– ‘atippago kho tāva vesāliyaŋ piṇḍāya carituŋ; yaŋnūnāhaŋ yena ekapuṇḍarīko paribbājakārāmo yena vacchagotto paribbājako tenupasankameyyan’ ti. Atha kho bhagavā yena ekapuṇḍarīko paribbājakārāmo yena vacchagotto paribbājako tenupasankami. Addasā kho vacchagotto paribbājako bhagavantaŋ dūratova āgacchantaŋ. Disvāna bhagavantaŋ etadavoca– ‘etu kho, bhante, bhagavā. Svāgataŋ, bhante, bhagavato. Cirassaŋ kho, bhante, bhagavā imaŋ pariyāyamakāsi yadidaŋ idhāgamanāya. Nisīdatu, bhante, bhagavā idamāsanaŋ paññattan’ ti. Nisīdi bhagavā paññatte āsane. Vacchagottopi kho paribbājako aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinno kho vacchagotto paribbājako bhagavantaŋ etadavoca– ‘sutaŋ metaŋ, bhante– “samaṇo gotamo sabbaññū sabbadassāvī, aparise+saŋ ñāṇadassanaŋ paṭijānāti, carato ca me tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitan” ti. Ye te, bhante, evamāhaŋsu– “samaṇo gotamo sabbaññū sabbadassāvī, aparisesaŋ ñāṇadassanaŋ paṭijānāti, carato ca me tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitan” ti, kacci te, bhante, bhagavato vuttavādino, na ca bhagavantaŋ abhūtena abbhācikkhanti, dhammassa cānudhammaŋ byākaronti, na ca koci sahadhammiko vādānuvādo gārayhaŋ ṭhānaŋ āgacchatī’ ti? ‘Ye te, vaccha, evamāhaŋsu– “samaṇo gotamo sabbaññū sabbadassāvī, aparisesaŋ ñāṇadassanaŋ paṭijānāti, carato ca me tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitan” ti, na me te vuttavādino, abbhācikkhanti ca pana maŋ asatā abhūtenā’ ti.

186. ‘Kathaŋ (p. 2.149) byākaramānā pana mayaŋ, bhante, vuttavādino ceva bhagavato assāma, na ca bhagavantaŋ abhūtena abbhācikkheyyāma, dhammassa cānudhammaŋ byākareyyāma, na ca koci sahadhammiko vādānuvādo gārayhaŋ ṭhānaŋ āgaccheyyā’ ti?

‘“Tevijjo samaṇo gotamo” ti kho, vaccha, byākaramāno vuttavādī ceva me assa, na ca maŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānuvādo gārayhaŋ ṭhānaŋ āgaccheyya. Ahañhi, vaccha, yāvadeva ākankhāmi anekavihitaŋ pubbenivāsaŋ anussarāmi, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarāmi. Ahañhi, vaccha, yāvadeva ākankhāmi dibbena cakkhunā visuddhena atikkantamānusakena satte passāmi cavamāne upapajjamāne hīne paṇīte suvaṇṇe dubbaṇṇe sugate duggate …pe… yathākammūpage satte pajānāmi. Ahañhi, vaccha, āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharāmi.

‘“Tevijjo samaṇo gotamo” ti kho, vaccha, byākaramāno vuttavādī ceva me assa, na ca maŋ abhūtena abbhācikkheyya, dhammassa cānudhammaŋ byākareyya, na ca koci sahadhammiko vādānuvādo gārayhaŋ ṭhānaŋ āgaccheyyā’ ti.

Evaŋ vutte, vacchagotto paribbājako bhagavantaŋ etadavoca– ‘atthi nu kho, bho gotama, koci gihī gihisaŋyojanaŋ appahāya kāyassa bhedā dukkhassantakaro’ ti? ‘Natthi kho, vaccha, koci gihī gihisaŋyojanaŋ appahāya kāyassa bhedā dukkhassantakaro’ ti.

‘Atthi pana, bho gotama, koci gihī gihisaŋyojanaŋ appahāya kāyassa bhedā saggūpago’ ti? ‘Na kho, vaccha, ekaŋyeva sataŋ na dve satāni na tīṇi satāni na cattāri satāni na pañca satāni, atha kho bhiyyova ye gihī gihisaŋyojanaŋ appahāya kāyassa bhedā saggūpagā’ ti .

‘Atthi (p. 2.150) nu kho, bho gotama, koci ājīvako kāyassa bhedā dukkhassantakaro’ ti? ‘Natthi kho, vaccha, koci ājīvako kāyassa bhedā dukkhassantakaro’ ti.

‘Atthi pana, bho gotama, koci ājīvako kāyassa bhedā saggūpago’ ti? ‘Ito kho so, vaccha, ekanavuto kappo yamahaŋ anussarāmi, nābhijānāmi kañci ājīvakaŋ saggūpagaŋ aññatra ekena; sopāsi kammavādī kiriyavādī’ ti. ‘Evaŋ sante, bho gotama, suññaŋ aduŋ titthāyatanaŋ antamaso saggūpagenapī’ ti? ‘Evaŋ, vaccha, suññaŋ aduŋ titthāyatanaŋ antamaso saggūpagenapī’ ti.

Idamavoca bhagavā. Attamano vacchagotto paribbājako bhagavato bhāsitaŋ abhinandīti.

Tevijjavacchasuttaŋ niṭṭhitaŋ paṭhamaŋ.

2. Aggivacchasuttaŋ
187. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho vacchagotto paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho vacchagotto paribbājako bhagavantaŋ etadavoca–

‘Kiŋ nu kho, bho gotama, “sassato loko, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “sassato loko, idameva saccaŋ moghamaññan”’ ti.

‘Kiŋ pana, bho gotama, “asassato loko, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “asassato loko, idameva saccaŋ moghamaññan”’ ti.

‘Kiŋ (p. 2.151) nu kho, bho gotama, “antavā loko, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “antavā loko, idameva saccaŋ moghamaññan”’ ti.

‘Kiŋ pana, bho gotama, “anantavā loko, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “anantavā loko, idameva saccaŋ moghamaññan”’ ti.

‘Kiŋ nu kho, bho gotama, “taŋ jīvaŋ taŋ sarīraŋ, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “taŋ jīvaŋ taŋ sarīraŋ, idameva saccaŋ moghamaññan”’ ti.

‘Kiŋ pana, bho gotama, “aññaŋ jīvaŋ aññaŋ sarīraŋ, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “aññaŋ jīvaŋ aññaŋ sarīraŋ, idameva saccaŋ moghamaññan”’ ti.

‘Kiŋ nu kho, bho gotama, “hoti tathāgato paraŋ maraṇā, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “hoti tathāgato paraŋ maraṇā, idameva saccaŋ moghamaññan”’ ti.

‘Kiŋ pana, bho gotama, “na hoti tathāgato paraŋ maraṇā, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “na hoti tathāgato paraŋ maraṇā, idameva saccaŋ moghamaññan”’ ti.

‘Kiŋ nu kho, bho gotama, “hoti ca na ca hoti tathāgato paraŋ maraṇā, idameva saccaŋ moghamaññan” ti– evaŋdiṭṭhi bhavaŋ gotamo’ ti ‘Na kho ahaŋ, vaccha, evaŋdiṭṭhi – “hoti ca na ca hoti tathāgato paraŋ maraṇā, idameva saccaŋ moghamaññan”’ ti.

‘Kiŋ pana, bho gotama, “neva hoti na na hoti tathāgato paraŋ maraṇā, idameva saccaŋ moghamaññan” ti– evaŋdiṭṭhi bhavaŋ gotamo’ ti? ‘Na kho ahaŋ, vaccha, evaŋdiṭṭhi– “neva hoti na na hoti tathāgato paraŋ maraṇā, idameva saccaŋ moghamaññan”’ ti.

188. ‘“Kiŋ nu kho, bho gotama, sassato loko, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na (p. 2.152) kho ahaŋ, vaccha, evaŋdiṭṭhi– sassato loko, idameva saccaŋ moghamaññan” ti vadesi . “Kiŋ pana, bho gotama, asassato loko, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha evaŋdiṭṭhi– asassato loko, idameva saccaŋ moghamaññan” ti vadesi. “Kiŋ nu kho, bho gotama, antavā loko, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha, evaŋdiṭṭhi– antavā loko, idameva saccaŋ moghamaññan” ti vadesi. “Kiŋ pana, bho gotama, anantavā loko, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha, evaŋdiṭṭhi– anantavā loko, idameva saccaŋ moghamaññan” ti vadesi. “Kiŋ nu kho, bho gotama, taŋ jīvaŋ taŋ sarīraŋ, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha, evaŋdiṭṭhi– taŋ jīvaŋ taŋ sarīraŋ, idameva saccaŋ moghamaññan” ti vadesi. “Kiŋ pana, bho gotama, aññaŋ jīvaŋ aññaŋ sarīraŋ, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha, evaŋdiṭṭhi– aññaŋ jīvaŋ aññaŋ sarīraŋ, idameva saccaŋ moghamaññan” ti vadesi. “Kiŋ nu kho, bho gotama, hoti tathāgato paraŋ maraṇā, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha, evaŋdiṭṭhi– hoti tathāgato paraŋ maraṇā, idameva saccaŋ moghamaññan” ti vadesi.

‘“Kiŋ pana, bho gotama, na hoti tathāgato paraŋ maraṇā, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha, evaŋdiṭṭhi– na hoti tathāgato paraŋ maraṇā, idameva saccaŋ moghamaññan” ti vadesi. “Kiŋ nu kho, bho gotama, hoti ca na ca hoti tathāgato paraŋ maraṇā, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho ahaŋ, vaccha, evaŋdiṭṭhi– hoti ca na ca hoti tathāgato paraŋ maraṇā, idameva saccaŋ moghamaññan” ti vadesi. “Kiŋ pana, bho gotama, neva hoti na na hoti tathāgato paraŋ maraṇā, idameva saccaŋ moghamaññanti– evaŋdiṭṭhi bhavaŋ gotamo” ti iti puṭṭho samāno “na kho (p. 2.153) ahaŋ, vaccha, evaŋdiṭṭhi– neva hoti na na hoti tathāgato paraŋ maraṇā, idameva saccaŋ moghamaññan” ti vadesi.

‘Kiŋ pana bho gotamo ādīnavaŋ sampassamāno evaŋ imāni sabbaso diṭṭhigatāni anupagato’ ti?

189. ‘“Sassato loko” ti kho, vaccha, diṭṭhigatametaŋ diṭṭhigahanaŋ diṭṭhikantāro diṭṭhivisūkaŋ diṭṭhivipphanditaŋ diṭṭhisaŋyojanaŋ sadukkhaŋ savighātaŋ sa-upāyāsaŋ sapariḷāhaŋ, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati “Asassato loko” ti kho, vaccha …pe… “antavā loko” ti kho, vaccha …pe… “anantavā loko” ti kho, vaccha …pe… “taŋ jīvaŋ taŋ sarīran” ti kho, vaccha …pe… “aññaŋ jīvaŋ aññaŋ sarīran” ti kho, vaccha …pe… “hoti tathāgato paraŋ maraṇā” ti kho, vaccha …pe… “na hoti tathāgato paraŋ maraṇā” ti kho, vaccha …pe… “hoti ca na ca hoti tathāgato paraŋ maraṇā” ti kho, vaccha …pe… “neva hoti na na hoti tathāgato paraŋ maraṇā” ti kho, vaccha, diṭṭhigatametaŋ diṭṭhigahanaŋ diṭṭhikantāro diṭṭhivisūkaŋ diṭṭhivipphanditaŋ diṭṭhisaŋyojanaŋ sadukkhaŋ savighātaŋ sa-upāyāsaŋ sapariḷāhaŋ, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Imaŋ kho ahaŋ, vaccha, ādīnavaŋ sampassamāno evaŋ imāni sabbaso diṭṭhigatāni anupagato’ ti.

‘Atthi pana bhoto gotamassa kiñci diṭṭhigatan’ ti? ‘Diṭṭhigatanti kho, vaccha, apanītametaŋ tathāgatassa. Diṭṭhañhetaŋ, vaccha, tathāgatena– “iti rūpaŋ, iti rūpassa samudayo, iti rūpassa atthangamo; iti vedanā, iti vedanāya samudayo, iti vedanāya atthangamo; iti saññā, iti saññāya samudayo, iti saññāya atthangamo; iti sankhārā, iti sankhārānaŋ samudayo, iti sankhārānaŋ atthangamo; iti viññāṇaŋ, iti viññāṇassa samudayo, iti viññāṇassa atthangamo” ti. Tasmā tathāgato sabbamaññitānaŋ sabbamathitānaŋ sabba-ahankāramamankāramānānusayānaŋ khayā virāgā nirodhā cāgā paṭinissaggā anupādā vimuttoti vadāmī’ ti.

190. ‘Evaŋ (p. 2.154) vimuttacitto pana, bho gotama, bhikkhu kuhiŋ upapajjatī’ ti? ‘Upapajjatīti kho, vaccha, na upeti’. ‘Tena hi, bho gotama, na upapajjatī’ ti? ‘Na upapajjatīti kho, vaccha, na upeti’. ‘Tena hi, bho gotama, upapajjati ca na ca upapajjatī’ ti? ‘Upapajjati ca na ca upapajjatīti kho, vaccha, na upeti’. ‘Tena hi, bho gotama, neva upapajjati na na upapajjatī’ ti? ‘Neva upapajjati na na upapajjatīti kho, vaccha, na upeti’.

‘“Evaŋ vimuttacitto pana, bho gotama, bhikkhu kuhiŋ upapajjatī” ti iti puṭṭho samāno “upapajjatīti kho, vaccha, na upetī” ti vadesi. “Tena hi, bho gotama, na upapajjatī” ti iti puṭṭho samāno “na upapajjatīti kho, vaccha, na upetī” ti vadesi. “Tena hi, bho gotama, upapajjati ca na ca upapajjatī” ti iti puṭṭho samāno “upapajjati ca na ca upapajjatīti kho, vaccha, na upetī” ti vadesi. “Tena hi, bho gotama, neva upapajjati na na upapajjatī” ti iti puṭṭho samāno “neva upapajjati na na upapajjatīti kho, vaccha, na upetī” ti vadesi. Etthāhaŋ, bho gotama, aññāṇamāpādiŋ, ettha sammohamāpādiŋ. Yāpi me esā bhoto gotamassa purimena kathāsallāpena ahu pasādamattā sāpi me etarahi antarahitā’ ti. ‘Alañhi te, vaccha, aññāṇāya, alaŋ sammohāya. Gambhīro hāyaŋ, vaccha, dhammo duddaso duranubodho santo paṇīto atakkāvacaro nipuṇo paṇḍitavedanīyo. So tayā dujjāno aññadiṭṭhikena aññakhantikena aññarucikena aññatrayogena aññatrācariyakena’ .

191. ‘Tena hi, vaccha, taññevettha paṭipucchissāmi; yathā te khameyya tathā naŋ byākareyyāsi. Taŋ kiŋ maññasi, vaccha, sace te purato aggi jaleyya, jāneyyāsi tvaŋ– “ayaŋ me purato aggi jalatī”’ ti? ‘Sace me, bho gotama, purato aggi jaleyya, jāneyyāhaŋ– “ayaŋ me purato aggi jalatī”’ ti.

‘Sace pana taŋ, vaccha, evaŋ puccheyya– “yo te ayaŋ purato aggi jalati ayaŋ aggi kiŋ paṭicca jalatī” ti, evaŋ puṭṭho tvaŋ, vaccha, kinti byākareyyāsī’ ti? ‘Sace maŋ, bho gotama, evaŋ puccheyya– “yo te ayaŋ purato aggi jalati ayaŋ aggi kiŋ paṭicca jalatī” ti, evaŋ puṭṭho ahaŋ, bho gotama, evaŋ byākareyyaŋ (p. 2.155) “yo me ayaŋ purato aggi jalati ayaŋ aggi tiṇakaṭṭhupādānaŋ paṭicca jalatī”’ ti.

‘Sace te, vaccha, purato so aggi nibbāyeyya, jāneyyāsi tvaŋ– “ayaŋ me purato aggi nibbuto”’ ti? ‘Sace me, bho gotama, purato so aggi nibbāyeyya, jāneyyāhaŋ– “ayaŋ me purato aggi nibbuto”’ ti.

‘Sace pana taŋ, vaccha, evaŋ puccheyya– “yo te ayaŋ purato aggi nibbuto so aggi ito katamaŋ disaŋ gato– puratthimaŋ vā dakkhiṇaŋ vā pacchimaŋ vā uttaraŋ vā” ti, evaŋ puṭṭho tvaŋ, vaccha, kinti byākareyyāsī’ ti? ‘Na upeti, bho gotama, yañhi so, bho gotama, aggi tiṇakaṭṭhupādānaŋ paṭicca ajali tassa ca pariyādānā aññassa ca anupahārā anāhāro nibbuto tveva sankhyaŋ gacchatī’ ti.

192. ‘Evameva kho, vaccha, yena rūpena tathāgataŋ paññāpayamāno paññāpeyya taŋ rūpaŋ tathāgatassa pahīnaŋ ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ. Rūpasankhayavimutto kho, vaccha, tathāgato gambhīro appameyyo duppariyogāḷho– seyyathāpi mahāsamuddo. Upapajjatīti na upeti, na upapajjatīti na upeti, upapajjati ca na ca upapajjatīti na upeti, neva upapajjati na na upapajjatīti na upeti.

‘Yāya vedanāya tathāgataŋ paññāpayamāno paññāpeyya sā vedanā tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Vedanāsankhayavimutto kho, vaccha, tathāgato gambhīro appameyyo duppariyogāḷho– seyyathāpi mahāsamuddo. Upapajjatīti na upeti, na upapajjatīti na upeti, upapajjati ca na ca upapajjatīti na upeti, neva upapajjati na na upapajjatīti na upeti.

‘Yāya saññāya tathāgataŋ paññāpayamāno paññāpeyya sā saññā tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Saññāsankhayavimutto kho, vaccha, tathāgato gambhīro appameyyo duppariyogāḷho– seyyathāpi mahāsamuddo. Upapajjatīti (p. 2.156) na upeti, na upapajjatīti na upeti, upapajjati ca na ca upapajjatīti na upeti, neva upapajjati na na upapajjatīti na upeti.

‘Yehi sankhārehi tathāgataŋ paññāpayamāno paññāpeyya te sankhārā tathāgatassa pahīnā ucchinnamūlā tālāvatthukatā anabhāvankatā āyatiŋ anuppādadhammā. Sankhārasankhayavimutto kho, vaccha, tathāgato gambhīro appameyyo duppariyogāḷho– seyyathāpi mahāsamuddo. Upapajjatīti na upeti na upapajjatīti na upeti, upapajjati ca na ca upapajjatīti na upeti, neva upapajjati na na upapajjatīti na upeti.

‘Yena viññāṇena tathāgataŋ paññāpayamāno paññāpeyya taŋ viññāṇaŋ tathāgatassa pahīnaŋ ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ. Viññāṇasankhayavimutto kho, vaccha, tathāgato gambhīro appameyyo duppariyogāḷho– seyyathāpi mahāsamuddo. Upapajjatīti na upeti, na upapajjatīti na upeti, upapajjati ca na ca upapajjatīti na upeti, neva upapajjati na na upapajjatīti na upeti’.

Evaŋ vutte, vacchagotto paribbājako bhagavantaŋ etadavoca– ‘seyyathāpi, bho gotama, gāmassa vā nigamassa vā avidūre mahāsālarukkho. Tassa aniccatā sākhāpalāsā palujjeyyuŋ, tacapapaṭikā palujjeyyuŋ, pheggū palujjeyyuŋ; so aparena samayena apagatasākhāpalāso apagatatacapapaṭiko apagataphegguko suddho assa, sāre patiṭṭhito; evameva bhoto gotamassa pāvacanaŋ apagatasākhāpalāsaŋ apagatatacapapaṭikaŋ apagatapheggukaŋ suddhaŋ, sāre patiṭṭhitaŋ. Abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Aggivacchasuttaŋ niṭṭhitaŋ dutiyaŋ.

3. Mahāvacchasuttaŋ
193. Evaŋ me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Atha kho vacchagotto paribbājako yena bhagavā (p. 2.157) tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho vacchagotto paribbājako bhagavantaŋ etadavoca– ‘dīgharattāhaŋ bhotā gotamena sahakathī. Sādhu me bhavaŋ gotamo sankhittena kusalākusalaŋ desetū’ ti. ‘Sankhittenapi kho te ahaŋ, vaccha, kusalākusalaŋ deseyyaŋ, vitthārenapi kho te ahaŋ, vaccha, kusalākusalaŋ deseyyaŋ; api ca te ahaŋ, vaccha, sankhittena kusalākusalaŋ desessāmi. Taŋ suṇāhi, sādhukaŋ manasi karohi, bhāsissāmī’ ti. ‘Evaŋ, bho’ ti kho vacchagotto paribbājako bhagavato paccassosi. Bhagavā etadavoca–

194. ‘Lobho kho, vaccha, akusalaŋ, alobho kusalaŋ; doso kho, vaccha, akusalaŋ, adoso kusalaŋ; moho kho, vaccha, akusalaŋ, amoho kusalaŋ. Iti kho, vaccha, ime tayo dhammā akusalā, tayo dhammā kusalā.

‘Pāṇātipāto kho, vaccha, akusalaŋ, pāṇātipātā veramaṇī kusalaŋ; adinnādānaŋ kho, vaccha, akusalaŋ, adinnādānā veramaṇī kusalaŋ; kāmesumicchācāro kho, vaccha, akusalaŋ, kāmesumicchācārā veramaṇī kusalaŋ; musāvādo kho, vaccha, akusalaŋ, musāvādā veramaṇī kusalaŋ; pisuṇā vācā kho, vaccha, akusalaŋ pisuṇāya vācāya veramaṇī kusalaŋ; pharusā vācā kho, vaccha, akusalaŋ, pharusāya vācāya veramaṇī kusalaŋ; samphappalāpo kho, vaccha, akusalaŋ, samphappalāpā veramaṇī kusalaŋ; abhijjhā kho, vaccha, akusalaŋ, anabhijjhā kusalaŋ; byāpādo kho, vaccha, akusalaŋ, abyāpādo kusalaŋ; micchādiṭṭhi kho, vaccha, akusalaŋ sammādiṭṭhi kusalaŋ. Iti kho, vaccha, ime dasa dhammā akusalā, dasa dhammā kusalā.

‘Yato kho, vaccha, bhikkhuno taṇhā pahīnā hoti ucchinnamūlā tālāvatthukatā anabhāvankatā āyatiŋ anuppādadhammā, so hoti bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto’ ti.

195. ‘ tiṭṭhatu bhavaŋ gotamo. Atthi pana te bhoto gotamassa ekabhikkhupi sāvako yo āsavānaŋ khayā anāsavaŋ cetovimuttiŋ paññāvimuttiŋ (p. 2.158) diṭṭheva dhamme sayaŋ abhiññā sacchikatvā upasampajja viharatī’ ti? ‘Na kho, vaccha, ekaŋyeva sataŋ na dve satāni na tīṇi satāni na cattāri satāni na pañca satāni, atha kho bhiyyova ye bhikkhū mama sāvakā āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharantī’ ti.

‘ tiṭṭhatu bhavaŋ gotamo, tiṭṭhantu bhikkhū. Atthi pana bhoto gotamassa ekā bhikkhunīpi sāvikā yā āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharatī’ ti? ‘Na kho, vaccha, ekaŋyeva sataŋ na dve satāni na tīṇi satāni na cattāri satāni na pañca satāni, atha kho bhiyyova yā bhikkhuniyo mama sāvikā āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharantī’ ti.

‘ tiṭṭhatu bhavaŋ gotamo, tiṭṭhantu bhikkhū, tiṭṭhantu bhikkhuniyo. Atthi pana bhoto gotamassa ekupāsakopi sāvako gihī odātavasano brahmacārī yo pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā’ ti? ‘Na kho, vaccha, ekaŋyeva sataŋ na dve satāni na tīṇi satāni na cattāri satāni na pañca satāni, atha kho bhiyyova ye upāsakā mama sāvakā gihī odātavasanā brahmacārino pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā’ ti.

‘ tiṭṭhatu bhavaŋ gotamo, tiṭṭhantu bhikkhū, tiṭṭhantu bhikkhuniyo, tiṭṭhantu upāsakā gihī odātavasanā brahmacārino. Atthi pana bhoto gotamassa ekupāsakopi sāvako gihī odātavasano kāmabhogī sāsanakaro ovādappaṭikaro yo tiṇṇavicikiccho vigatakathankatho vesārajjappatto aparappaccayo satthusāsane viharatī’ ti? ‘Na kho, vaccha, ekaŋyeva sataŋ na dve satāni na tīṇi satāni na cattāri satāni na pañca satāni atha kho bhiyyova ye upāsakā mama sāvakā gihī odātavasanā kāmabhogino sāsanakarā ovādappaṭikarā tiṇṇavicikicchā vigatakathankathā vesārajjappattā aparappaccayā satthusāsane viharantī’ ti.

‘ tiṭṭhatu (p. 2.159) bhavaŋ gotamo, tiṭṭhantu bhikkhū, tiṭṭhantu bhikkhuniyo, tiṭṭhantu upāsakā gihī odātavasanā brahmacārino, tiṭṭhantu upāsakā gihī odātavasanā kāmabhogino. Atthi pana bhoto gotamassa ekupāsikāpi sāvikā gihinī odātavasanā brahmacārinī yā pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyinī anāvattidhammā tasmā lokā’ ti? ‘Na kho, vaccha, ekaŋyeva sataŋ na dve satāni na tīṇi satāni na cattāri satāni na pañca satāni, atha kho bhiyyova yā upāsikā mama sāvikā gihiniyo odātavasanā brahmacāriniyo pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyiniyo anāvattidhammā tasmā lokā’ ti.

‘ tiṭṭhatu bhavaŋ gotamo, tiṭṭhantu bhikkhū, tiṭṭhantu bhikkhuniyo, tiṭṭhantu upāsakā gihī odātavasanā brahmacārino, tiṭṭhantu upāsakā gihī odātavasanā kāmabhogino, tiṭṭhantu upāsikā gihiniyo odātavasanā brahmacāriniyo. Atthi pana bhoto gotamassa ekupāsikāpi sāvikā gihinī odātavasanā kāmabhoginī sāsanakarā ovādappaṭikarā yā tiṇṇavicikicchā vigatakathankathā vesārajjappattā aparappaccayā satthusāsane viharatī’ ti? ‘Na kho, vaccha, ekaŋyeva sataŋ na dve satāni na tīṇi satāni na cattāri satāni na pañca satāni, atha kho bhiyyova yā upāsikā mama sāvikā gihiniyo odātavasanā kāmabhoginiyo sāsanakarā ovādappaṭikarā tiṇṇavicchikicchā vigatakathankathā vesārajjappattā aparappaccayā satthusāsane viharantī’ ti.

196. ‘Sace hi, bho gotama, imaŋ dhammaŋ bhavaŋyeva gotamo ārādhako abhavissa, no ca kho bhikkhū ārādhakā abhavissaŋsu evamidaŋ brahmacariyaŋ aparipūraŋ abhavissa tenangena. Yasmā ca kho, bho gotama, imaŋ dhammaŋ bhavañceva gotamo ārādhako bhikkhū ca ārādhakā; evamidaŋ brahmacariyaŋ paripūraŋ tenangena.

‘Sace hi, bho gotama, imaŋ dhammaŋ bhavañceva gotamo ārādhako abhavissa, bhikkhū ca ārādhakā abhavissaŋsu, no ca kho bhikkhuniyo ārādhikā abhavissaŋsu; evamidaŋ brahmacariyaŋ aparipūraŋ abhavissa tenangena. Yasmā ca kho, bho gotama, imaŋ dhammaŋ bhavañceva gotamo ārādhako, bhikkhū (p. 2.160) ca ārādhakā, bhikkhuniyo ca ārādhikā; evamidaŋ brahmacariyaŋ paripūraŋ tenangena.

‘Sace hi, bho gotama, imaŋ dhammaŋ bhavañceva gotamo ārādhako abhavissa, bhikkhū ca ārādhakā abhavissaŋsu, bhikkhuniyo ca ārādhikā abhavissaŋsu, no ca kho upāsakā gihī odātavasanā brahmacārino ārādhakā abhavissaŋsu; evamidaŋ brahmacariyaŋ aparipūraŋ abhavissa tenangena. Yasmā ca kho, bho gotama, imaŋ dhammaŋ bhavañceva gotamo ārādhako, bhikkhū ca ārādhakā, bhikkhuniyo ca ārādhikā, upāsakā ca gihī odātavasanā brahmacārino ārādhakā; evamidaŋ brahmacariyaŋ paripūraŋ tenangena.

‘Sace hi, bho gotama, imaŋ dhammaŋ bhavañceva gotamo ārādhako abhavissa, bhikkhū ca ārādhakā abhavissaŋsu, bhikkhuniyo ca ārādhikā abhavissaŋsu, upāsakā ca gihī odātavasanā brahmacārino ārādhakā abhavissaŋsu, no ca kho upāsakā gihī odātavasanā kāmabhogino ārādhakā abhavissaŋsu; evamidaŋ brahmacariyaŋ aparipūraŋ abhavissa tenangena. Yasmā ca kho, bho gotama, imaŋ dhammaŋ bhavañceva gotamo ārādhako, bhikkhū ca ārādhakā, bhikkhuniyo ca ārādhikā, upāsakā ca gihī odātavasanā brahmacārino ārādhakā, upāsakā ca gihī odātavasanā kāmabhogino ārādhakā; evamidaŋ brahmacariyaŋ paripūraŋ tenangena.

‘Sace hi, bho gotama, imaŋ dhammaŋ bhavañceva gotamo ārādhako abhavissa, bhikkhū ca ārādhakā abhavissaŋsu, bhikkhuniyo ca ārādhikā abhavissaŋsu, upāsakā ca gihī odātavasanā brahmacārino ārādhakā abhavissaŋsu, upāsakā ca gihī odātavasanā kāmabhogino ārādhakā abhavissaŋsu, no ca kho upāsikā gihiniyo odātavasanā brahmacāriniyo ārādhikā abhavissaŋsu; evamidaŋ brahmacariyaŋ aparipūraŋ abhavissa tenangena. Yasmā ca kho, bho gotama, imaŋ dhammaŋ bhavañceva gotamo ārādhako, bhikkhū ca ārādhakā, bhikkhuniyo ca ārādhikā, upāsakā ca gihī odātavasanā brahmacārino ārādhakā, upāsakā ca gihī odātavasanā kāmabhogino ārādhakā upāsikā ca gihiniyo odātavasanā (p. 2.161) brahmacāriniyo ārādhikā; evamidaŋ brahmacariyaŋ paripūraŋ tenangena.

‘Sace hi, bho gotama, imaŋ dhammaŋ bhavañceva gotamo ārādhako abhavissa, bhikkhū ca ārādhakā abhavissaŋsu, bhikkhuniyo ca ārādhikā abhavissaŋsu, upāsakā ca gihī odātavasanā brahmacārino ārādhakā abhavissaŋsu, upāsakā ca gihī odātavasanā kāmabhogino ārādhakā abhavissaŋsu, upāsikā ca gihiniyo odātavasanā brahmacāriniyo ārādhikā abhavissaŋsu, no ca kho upāsikā gihiniyo odātavasanā kāmabhoginiyo ārādhikā abhavissaŋsu; evamidaŋ brahmacariyaŋ aparipūraŋ abhavissa tenangena. Yasmā ca kho, bho gotama, imaŋ dhammaŋ bhavañceva gotamo ārādhako, bhikkhū ca ārādhakā, bhikkhuniyo ca ārādhikā, upāsakā ca gihī odātavasanā brahmacārino ārādhakā, upāsakā ca gihī odātavasanā kāmabhogino ārādhakā, upāsikā ca gihiniyo odātavasanā brahmacāriniyo ārādhikā, upāsikā ca gihiniyo odātavasanā kāmabhoginiyo ārādhikā; evamidaŋ brahmacariyaŋ paripūraŋ tenangena.

197. ‘Seyyathāpi, bho gotama, gangā nadī samuddaninnā samuddapoṇā samuddapabbhārā samuddaŋ āhacca tiṭṭhati, evamevāyaŋ bhoto gotamassa parisā sagahaṭṭhapabbajitā nibbānaninnā nibbānapoṇā nibbānapabbhārā nibbānaŋ āhacca tiṭṭhati. Abhikkantaŋ, bho gotama …pe… esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Labheyyāhaŋ bhoto gotamassa santike pabbajjaŋ, labheyyaŋ upasampadan’ ti ‘Yo kho, vaccha, aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, so cattāro māse parivasati. Catunnaŋ māsānaŋ accayena āraddhacittā bhikkhū pabbājenti upasampādenti bhikkhubhāvāya; api ca mettha puggalavemattatā viditā’ ti. ‘Sace, bhante, aññatitthiyapubbā imasmiŋ dhammavinaye ākankhantā pabbajjaŋ, ākankhantā upasampadaŋ cattāro māse parivasanti, catunnaŋ māsānaŋ accayena āraddhacittā bhikkhū pabbājenti upasampādenti bhikkhubhāvāya; ahaŋ cattāri vassāni parivasissāmi. Catunnaŋ vassānaŋ accayena āraddhacittā bhikkhū pabbājentu upasampādentu bhikkhubhāvāyā’ ti. Alattha kho vacchagotto paribbājako bhagavato santike pabbajjaŋ alattha upasampadaŋ.

Acirūpasampanno (p. 2.162) kho panāyasmā vacchagotto addhamāsūpasampanno yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā vacchagotto bhagavantaŋ etadavoca– ‘yāvatakaŋ, bhante, sekhena ñāṇena sekhāya vijjāya pattabbaŋ, anuppattaŋ taŋ mayā; uttari ca me bhagavā dhammaŋ desetū’ ti. ‘Tena hi tvaŋ, vaccha, dve dhamme uttari bhāvehi– samathañca vipassanañca. Ime kho te, vaccha, dve dhammā uttari bhāvitā– samatho ca vipassanā ca– anekadhātupaṭivedhāya saŋvattissanti.

198. ‘So tvaŋ, vaccha, yāvadeva ākankhissasi – “anekavihitaŋ iddhividhaŋ paccanubhaveyyaŋ– ekopi hutvā bahudhā assaŋ, bahudhāpi hutvā eko assaŋ; āvibhāvaŋ, tirobhāvaŋ; tirokuṭṭaŋ tiropākāraŋ tiropabbataŋ asajjamāno gaccheyyaŋ, seyyathāpi ākāse; pathaviyāpi ummujjanimujjaŋ kareyyaŋ, seyyathāpi udake; udakepi abhijjamāne gaccheyyaŋ, seyyathāpi pathaviyaŋ; ākāsepi pallankena kameyyaŋ, seyyathāpi pakkhī sakuṇo; imepi candimasūriye evaŋmahiddhike evaŋmahānubhāve pāṇinā parimaseyyaŋ, parimajjeyyaŋ; yāvabrahmalokāpi kāyena vasaŋ vatteyyan” ti, tatra tatreva sakkhibhabbataŋ pāpuṇissasi, sati sati-āyatane.

‘So tvaŋ, vaccha, yāvadeva ākankhissasi– “dibbāya sotadhātuyā visuddhāya atikkantamānusikāya ubho sadde suṇeyyaŋ– dibbe ca mānuse ca, ye dūre santike cā” ti, tatra tatreva sakkhibhabbataŋ pāpuṇissasi, sati sati-āyatane.

‘So tvaŋ, vaccha, yāvadeva ākankhissasi– “parasattānaŋ parapuggalānaŋ cetasā ceto paricca pajāneyyaŋ– sarāgaŋ vā cittaŋ sarāgaŋ cittanti pajāneyyaŋ, vītarāgaŋ vā cittaŋ vītarāgaŋ cittanti pajāneyyaŋ; sadosaŋ vā cittaŋ sadosaŋ cittanti pajāneyyaŋ, vītadosaŋ vā cittaŋ vītadosaŋ cittanti pajāneyyaŋ; samohaŋ vā cittaŋ samohaŋ cittanti pajāneyyaŋ, vītamohaŋ vā cittaŋ vītamohaŋ cittanti pajāneyyaŋ; sankhittaŋ vā cittaŋ sankhittaŋ cittanti pajāneyyaŋ, vikkhittaŋ vā cittaŋ vikkhittaŋ cittanti pajāneyyaŋ; mahaggataŋ vā cittaŋ mahaggataŋ (p. 2.163) cittanti pajāneyyaŋ, amahaggataŋ vā cittaŋ amahaggataŋ cittanti pajāneyyaŋ; sa-uttaraŋ vā cittaŋ sa-uttaraŋ cittanti pajāneyyaŋ, anuttaraŋ vā cittaŋ anuttaraŋ cittanti pajāneyyaŋ; samāhitaŋ vā cittaŋ samāhitaŋ cittanti pajāneyyaŋ, asamāhitaŋ vā cittaŋ asamāhitaŋ cittanti pajāneyyaŋ; vimuttaŋ vā cittaŋ vimuttaŋ cittanti pajāneyyaŋ, avimuttaŋ vā cittaŋ avimuttaŋ cittanti pajāneyyan” ti, tatra tatreva sakkhibhabbataŋ pāpuṇissasi, sati sati-āyatane.

‘So tvaŋ, vaccha, yāvadeva ākankhissasi– “anekavihitaŋ pubbenivāsaŋ anussareyyaŋ, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi; anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapannoti; iti sākāraŋ sa-uddesaŋ anekavihitaŋ pubbenivāsaŋ anussareyyan” ti, tatra tatreva sakkhibhabbataŋ pāpuṇissasi, sati sati-āyatane.

‘So tvaŋ, vaccha, yāvadeva ākankhissasi– “dibbena cakkhunā visuddhena atikkantamānusakena satte passeyyaŋ cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajāneyyaŋ– ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā; ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannāti; iti dibbena cakkhunā visuddhena atikkantamānusakena satte (p. 2.164) passeyyaŋ cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajāneyyan” ti, tatra tatreva sakkhibhabbataŋ pāpuṇissasi, sati sati-āyatane.

‘So tvaŋ, vaccha, yāvadeva ākankhissasi– “āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja vihareyyan” ti, tatra tatreva sakkhibhabbataŋ pāpuṇissasi, sati sati-āyatane’ ti.

199. Atha kho āyasmā vacchagotto bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho āyasmā vacchagotto eko vūpakaṭṭho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro kho panāyasmā vacchagotto arahataŋ ahosi.

200. Tena kho pana samayena sambahulā bhikkhū bhagavantaŋ dassanāya gacchanti. Addasā kho āyasmā vacchagotto te bhikkhū dūratova āgacchante. Disvāna yena te bhikkhū tenupasankami; upasankamitvā te bhikkhū etadavoca ‘handa! Kahaŋ pana tumhe āyasmanto gacchathā’ ti? ‘Bhagavantaŋ kho mayaŋ, āvuso, dassanāya gacchāmā’ ti ‘Tenahāyasmanto mama vacanena bhagavato pāde sirasā vandatha, evañca vadetha– “vacchagotto, bhante, bhikkhu bhagavato pāde sirasā vandati, evañca vadeti– pariciṇṇo me bhagavā, pariciṇṇo me sugato”’ ti. ‘Evamāvuso’ ti kho te bhikkhū āyasmato vacchagottassa paccassosuŋ. Atha kho te bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘āyasmā, bhante, vacchagotto bhagavato pāde sirasā vandati, evañca vadeti– “pariciṇṇo me bhagavā, pariciṇṇo me sugato”’ ti. ‘Pubbeva me, bhikkhave, vacchagotto bhikkhu cetasā ceto paricca vidito– “tevijjo vacchagotto (p. 2.165) bhikkhu mahiddhiko mahānubhāvo” ti. Devatāpi me etamatthaŋ ārocesuŋ– “tevijjo, bhante, vacchagotto bhikkhu mahiddhiko mahānubhāvo”’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahāvacchasuttaŋ niṭṭhitaŋ tatiyaŋ.

4. Dīghanakhasuttaŋ
201. Evaŋ me sutaŋ– ekaŋ samayaŋ bhagavā rājagahe viharati gijjhakūṭe pabbate sūkarakhatāyaŋ. Atha kho dīghanakho paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho dīghanakho paribbājako bhagavantaŋ etadavoca– ‘ahañhi, bho gotama, evaŋvādī evaŋdiṭṭhi– “sabbaŋ me nakkhamatī”’ ti. ‘Yāpi kho te esā, aggivessana, diṭṭhi– “sabbaŋ me nakkhamatī” ti, esāpi te diṭṭhi nakkhamatī’ ti? ‘Esā ce me, bho gotama, diṭṭhi khameyya, taŋpassa tādisameva, taŋpassa tādisamevā’ ti. ‘Ato kho te, aggivessana, bahū hi bahutarā lokasmiŋ ye evamāhaŋsu– “taŋpassa tādisameva, taŋpassa tādisamevā” ti. Te tañceva diṭṭhiŋ nappajahanti aññañca diṭṭhiŋ upādiyanti. Ato kho te, aggivessana, tanū hi tanutarā lokasmiŋ ye evamāhaŋsu– “taŋpassa tādisameva, taŋpassa tādisamevā” ti. Te tañceva diṭṭhiŋ pajahanti aññañca diṭṭhiŋ na upādiyanti. Santaggivessana, eke samaṇabrāhmaṇā evaŋvādino evaŋdiṭṭhino– “sabbaŋ me khamatī” ti; santaggivessana, eke samaṇabrāhmaṇā evaŋvādino evaŋdiṭṭhino– “sabbaŋ me nakkhamatī” ti; santaggivessana eke samaṇabrāhmaṇā evaŋvādino evaŋdiṭṭhino– “ekaccaŋ me khamati, ekaccaŋ me nakkhamatī” ti. Tatraggivessana, ye te samaṇabrāhmaṇā evaŋvādino evaŋdiṭṭhino– “sabbaŋ me khamatī” ti tesamayaŋ diṭṭhi sārāgāya santike, saññogāya santike, abhinandanāya santike ajjhosānāya santike (p. 2.166) upādānāya santike; tatraggivessana ye te samaṇabrāhmaṇā evaŋvādino evaŋdiṭṭhino– “sabbaŋ me nakkhamatī” ti tesamayaŋ diṭṭhi asārāgāya santike, asaññogāya santike, anabhinandanāya santike, anajjhosānāya santike, anupādānāya santike’ ti.

202. Evaŋ vutte, dīghanakho paribbājako bhagavantaŋ etadavoca– ‘ukkaŋseti me bhavaŋ gotamo diṭṭhigataŋ, samukkaŋseti me bhavaŋ gotamo diṭṭhigatan’ ti. ‘Tatraggivessana, ye te samaṇabrāhmaṇā evaŋvādino evaŋdiṭṭhino– “ekaccaŋ me khamati, ekaccaŋ me nakkhamatī” ti. Yā hi tesaŋ khamati sāyaŋ diṭṭhi sārāgāya santike, saññogāya santike, abhinandanāya santike, ajjhosānāya santike, upādānāya santike; yā hi tesaŋ nakkhamati sāyaŋ diṭṭhi asārāgāya santike, asaññogāya santike, anabhinandanāya santike, anajjhosānāya santike, anupādānāya santike. Tatraggivessana, ye te samaṇabrāhmaṇā evaŋvādino evaŋdiṭṭhino– “sabbaŋ me khamatī” ti tattha viññū puriso iti paṭisañcikkhati “yā kho me ayaŋ diṭṭhi– sabbaŋ me khamatīti, imañce ahaŋ diṭṭhiŋ thāmasā parāmāsā abhinivissa vohareyyaŋ– idameva saccaŋ moghamaññanti; dvīhi me assa viggaho– yo cāyaŋ samaṇo vā brāhmaṇo vā evaŋvādī evaŋdiṭṭhi– sabbaŋ me nakkhamatīti, yo cāyaŋ samaṇo vā brāhmaṇo vā evaŋvādī evaŋdiṭṭhi– ekaccaŋ me khamati, ekaccaŋ me nakkhamatīti– imehi assa dvīhi viggaho. Iti viggahe sati vivādo, vivāde sati vighāto, vighāte sati vihesā”. Iti so viggahañca vivādañca vighātañca vihesañca attani sampassamāno tañceva diṭṭhiŋ pajahati aññañca diṭṭhiŋ na upādiyati. Evametāsaŋ diṭṭhīnaŋ pahānaŋ hoti, evametāsaŋ diṭṭhīnaŋ paṭinissaggo hoti.

203. ‘Tatraggivessana, ye te samaṇabrāhmaṇā evaŋvādino evaŋdiṭṭhino– “sabbaŋ me nakkhamatī” ti tattha viññū puriso iti paṭisañcikkhati– “yā kho me ayaŋ diṭṭhi– sabbaŋ me nakkhamatī” ti, imañce ahaŋ diṭṭhiŋ thāmasā parāmāsā abhinivissa vohareyyaŋ– idameva saccaŋ moghamaññanti; dvīhi me assa viggaho– yo cāyaŋ samaṇo vā brāhmaṇo vā evaŋvādī evaŋdiṭṭhi (p. 2.167) sabbaŋ me khamatīti, yo cāyaŋ samaṇo vā brāhmaṇo vā evaŋvādī evaŋdiṭṭhi– ekaccaŋ me khamati ekaccaŋ me nakkhamatīti– imehi assa dvīhi viggaho. Iti viggahe sati vivādo, vivāde sati vighāto, vighāte sati vihesā”. Iti so viggahañca vivādañca vighātañca vihesañca attani sampassamāno tañceva diṭṭhiŋ pajahati aññañca diṭṭhiŋ na upādiyati. Evametāsaŋ diṭṭhīnaŋ pahānaŋ hoti, evametāsaŋ diṭṭhīnaŋ paṭinissaggo hoti.

204. ‘Tatraggivessana, ye te samaṇabrāhmaṇā evaŋvādino evaŋdiṭṭhino– “ekaccaŋ me khamati, ekaccaŋ me nakkhamatī” ti tattha viññū puriso iti paṭisañcikkhati– “yā kho me ayaŋ diṭṭhi– ekaccaŋ me khamati, ekaccaŋ me nakkhamatīti, imañce ahaŋ diṭṭhiŋ thāmasā parāmāsā abhinivissa vohareyyaŋ– idameva saccaŋ moghamaññanti; dvīhi me assa viggaho– yo cāyaŋ samaṇo vā brāhmaṇo vā evaŋvādī evaŋdiṭṭhi– sabbaŋ me khamatīti, yo cāyaŋ samaṇo vā brāhmaṇo vā evaŋvādī evaŋdiṭṭhi– sabbaŋ me nakkhamatīti– imehi assa dvīhi viggaho. Iti viggahe sati vivādo, vivāde sati vighāto, vighāte sati vihesā”. Iti so viggahañca vivādañca vighātañca vihesañca attani sampassamāno tañceva diṭṭhiŋ pajahati aññañca diṭṭhiŋ na upādiyati. Evametāsaŋ diṭṭhīnaŋ pahānaŋ hoti, evametāsaŋ diṭṭhīnaŋ paṭinissaggo hoti.

205. ‘Ayaŋ kho panaggivessana, kāyo rūpī cātumahābhūtiko mātāpettikasambhavo odanakummāsupacayo aniccucchādanaparimaddanabhedanaviddhaŋsanadhammo, aniccato dukkhato rogato gaṇḍato sallato aghato ābādhato parato palokato suññato anattato samanupassitabbo Tassimaŋ kāyaŋ aniccato dukkhato rogato gaṇḍato sallato aghato ābādhato parato palokato suññato anattato samanupassato yo kāyasmiŋ kāyachando kāyasneho kāyanvayatā sā pahīyati.

‘ tisso kho imā, aggivessana, vedanā– sukhā vedanā, dukkhā vedanā, adukkhamasukhā vedanā. Yasmiŋ, aggivessana, samaye sukhaŋ vedanaŋ vedeti (p. 2.168) neva tasmiŋ samaye dukkhaŋ vedanaŋ vedeti, na adukkhamasukhaŋ vedanaŋ vedeti; sukhaŋyeva tasmiŋ samaye vedanaŋ vedeti. Yasmiŋ, aggivessana, samaye dukkhaŋ vedanaŋ vedeti, neva tasmiŋ samaye sukhaŋ vedanaŋ vedeti, na adukkhamasukhaŋ vedanaŋ vedeti; dukkhaŋyeva tasmiŋ samaye vedanaŋ vedeti. Yasmiŋ, aggivessana, samaye adukkhamasukhaŋ vedanaŋ vedeti, neva tasmiŋ samaye sukhaŋ vedanaŋ vedeti, na dukkhaŋ vedanaŋ vedeti; adukkhamasukhaŋyeva tasmiŋ samaye vedanaŋ vedeti. Sukhāpi kho, aggivessana, vedanā aniccā sankhatā paṭiccasamuppannā khayadhammā vayadhammā virāgadhammā nirodhadhammā; dukkhāpi kho, aggivessana, vedanā aniccā sankhatā paṭiccasamuppannā khayadhammā vayadhammā virāgadhammā nirodhadhammā; adukkhamasukhāpi kho, aggivessana, vedanā aniccā sankhatā paṭiccasamuppannā khayadhammā vayadhammā virāgadhammā nirodhadhammā. Evaŋ passaŋ, aggivessana, sutavā ariyasāvako sukhāyapi vedanāya nibbindati, dukkhāyapi vedanāya nibbindati, adukkhamasukhāyapi vedanāya nibbindati nibbindaŋ virajjati, virāgā vimuccati. Vimuttasmiŋ, vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Eŋ vimuttacitto kho, aggivessana, bhikkhu na kenaci saŋvadati, na kenaci vivadati, yañca loke vuttaŋ tena voharati, aparāmasan’ ti.

206. Tena kho pana samayena āyasmā sāriputto bhagavato piṭṭhito ṭhito hoti bhagavantaŋ bījayamāno . Atha kho āyasmato sāriputtassa etadahosi– ‘tesaŋ tesaŋ kira no bhagavā dhammānaŋ abhiññā pahānamāha, tesaŋ tesaŋ kira no sugato dhammānaŋ abhiññā paṭinissaggamāhā’ ti. Iti hidaŋ āyasmato sāriputtassa paṭisañcikkhato anupādāya āsavehi cittaŋ vimucci. Dīghanakhassa pana paribbājakassa virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ sabbaŋ taŋ nirodhadhamman’ ti. Atha kho dīghanakho paribbājako diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ (p. 2.169) ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evameva kho bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Dīghanakhasuttaŋ niṭṭhitaŋ catutthaŋ.

5. Māgaṇḍiyasuttaŋ
207. Evaŋ me sutaŋ– ekaŋ samayaŋ bhagavā kurūsu viharati kammāsadhammaŋ nāma kurūnaŋ nigamo, bhāradvājagottassa brāhmaṇassa agyāgāre tiṇasanthārake . Atha kho bhagavā pubbaṇhasamayaŋ nivāsetvā pattacīvaramādāya kammāsadhammaŋ piṇḍāya pāvisi. Kammāsadhammaŋ piṇḍāya caritvā pacchābhattaŋ piṇḍapātapaṭikkanto yena aññataro vanasaṇḍo tenupasankami divāvihārāya. Taŋ vanasaṇḍaŋ ajjhogāhetvā aññatarasmiŋ rukkhamūle divāvihāraŋ nisīdi. Atha kho māgaṇḍiyo paribbājako janghāvihāraŋ anucankamamāno anuvicaramāno yena bhāradvājagottassa brāhmaṇassa agyāgāraŋ tenupasankami. Addasā kho māgaṇḍiyo paribbājako bhāradvājagottassa brāhmaṇassa agyāgāre tiṇasanthārakaŋ paññattaŋ. Disvāna bhāradvājagottaŋ brāhmaṇaŋ etadavoca– ‘kassa nvayaŋ bhoto bhāradvājassa agyāgāre tiṇasanthārako paññatto, samaṇaseyyānurūpaŋ maññe’ ti? ‘Atthi, bho māgaṇḍiya, samaṇo gotamo sakyaputto sakyakulā pabbajito. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Tassesā bhoto gotamassa seyyā paññattā’ ti. ‘Duddiṭṭhaŋ vata, bho bhāradvāja, addasāma; duddiṭṭhaŋ vata, bho bhāradvāja, addasāma! Ye mayaŋ tassa bhoto gotamassa bhūnahuno seyyaŋ addasāmā’ ti. ‘Rakkhassetaŋ, māgaṇḍiya, vācaŋ; rakkhassetaŋ (p. 2.170) māgaṇḍiya, vācaŋ. Bahū hi tassa bhoto gotamassa khattiyapaṇḍitāpi brāhmaṇapaṇḍitāpi gahapatipaṇḍitāpi samaṇapaṇḍitāpi abhippasannā vinītā ariye ñāye dhamme kusale’ ti. ‘Sammukhā cepi mayaŋ, bho bhāradvāja, taŋ bhavantaŋ gotamaŋ passeyyāma, sammukhāpi naŋ vadeyyāma– “bhūnahu samaṇo gotamo” ti. Taŋ kissa hetu? Evañhi no sutte ocaratī’ ti. ‘Sace taŋ bhoto māgaṇḍiyassa agaru āroceyyāmi taŋ samaṇassa gotamassā’ ti. ‘Appossukko bhavaŋ bhāradvājo vuttova naŋ vadeyyā’ ti.

208. Assosi kho bhagavā dibbāya sotadhātuyā visuddhāya atikkantamānusikāya bhāradvājagottassa brāhmaṇassa māgaṇḍiyena paribbājakena saddhiŋ imaŋ kathāsallāpaŋ. Atha kho bhagavā sāyanhasamayaŋ paṭisallānā vuṭṭhito yena bhāradvājagottassa brāhmaṇassa agyāgāraŋ tenupasankami; upasankamitvā nisīdi bhagavā paññatte tiṇasanthārake. Atha kho bhāradvājagotto brāhmaṇo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho bhāradvājagottaŋ brāhmaṇaŋ bhagavā etadavoca– ‘ahu pana te, bhāradvāja, māgaṇḍiyena paribbājakena saddhiŋ imaŋyeva tiṇasanthārakaŋ ārabbha kocideva kathāsallāpo’ ti? Evaŋ vutte, bhāradvājagotto brāhmaṇo saŋviggo lomahaṭṭhajāto bhagavantaŋ etadavoca– ‘etadeva kho pana mayaŋ bhoto gotamassa ārocetukāmā. Atha ca pana bhavaŋ gotamo anakkhātaŋyeva akkhāsī’ ti. Ayañca hi bhagavato bhāradvājagottena brāhmaṇena saddhiŋ antarākathā vippakatā hoti. Atha kho māgaṇḍiyo paribbājako janghāvihāraŋ anucankamamāno anuvicaramāno yena bhāradvājagottassa brāhmaṇassa agyāgāraŋ yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho māgaṇḍiyaŋ paribbājakaŋ bhagavā etadavoca–

209. ‘Cakkhuŋ (p. 2.171) kho, māgaṇḍiya, rūpārāmaŋ rūparataŋ rūpasammuditaŋ. Taŋ tathāgatassa dantaŋ guttaŋ rakkhitaŋ saŋvutaŋ, tassa ca saŋvarāya dhammaŋ deseti. Idaŋ nu te etaŋ, māgaṇḍiya, sandhāya bhāsitaŋ – “bhūnahu samaṇo gotamo”’ ti? ‘Etadeva kho pana me, bho gotama, sandhāya bhāsitaŋ– “bhūnahu samaṇo gotamo” ti. Taŋ kissa hetu? Evañhi no sutte ocaratī’ ti. ‘Sotaŋ kho, māgaṇḍiya, saddārāmaŋ …pe… ghānaŋ kho, māgaṇḍiya gandhārāmaŋ… jivhā kho, māgaṇḍiya, rasārāmā rasaratā rasasammuditā. Sā tathāgatassa dantā guttā rakkhitā saŋvutā, tassā ca saŋvarāya dhammaŋ deseti. Idaŋ nu te etaŋ, māgaṇḍiya, sandhāya bhāsitaŋ– “bhūnahu samaṇo gotamo”’ ti? ‘Etadeva kho pana me, bho gotama, sandhāya bhāsitaŋ– “bhūnahu samaṇo gotamo” ti. Taŋ kissa hetu? Evañhi no sutte ocaratī’ ti. ‘Kāyo kho, māgaṇḍiya, phoṭṭhabbārāmo phoṭṭhabbarato …pe… mano kho, māgaṇḍiya, dhammārāmo dhammarato dhammasammudito. So tathāgatassa danto gutto rakkhito saŋvuto, tassa ca saŋvarāya dhammaŋ deseti. Idaŋ nu te etaŋ, māgaṇḍiya, sandhāya bhāsitaŋ– “bhūnahu samaṇo gotamo”’ ti? ‘Etadeva kho pana me, bho gotama, sandhāya bhāsitaŋ – “bhūnahu samaṇo gotamo” ti. Taŋ kissa hetu? Evañhi no sutte ocaratī’ ti.

210. ‘Taŋ kiŋ maññasi, māgaṇḍiya– “idhekacco cakkhuviññeyyehi rūpehi paricāritapubbo assa iṭṭhehi kantehi manāpehi piyarūpehi kāmūpasaŋhitehi rajanīyehi, so aparena samayena rūpānaŋyeva samudayañca atthangamañca assādañca ādīnavañca nissaraṇañca yathābhūtaŋ viditvā rūpataṇhaŋ pahāya rūpapariḷāhaŋ paṭivinodetvā vigatapipāso ajjhattaŋ vūpasantacitto vihareyya. Imassa pana te, māgaṇḍiya, kimassa vacanīyan”’ ti? ‘Na kiñci, bho gotama’. ‘Taŋ kiŋ maññasi, māgaṇḍiya– “idhekacco sotaviññeyyehi saddehi …pe… ghānaviññeyyehi gandhehi… jivhāviññeyyehi rasehi… kāyaviññeyyehi phoṭṭhabbehi paricāritapubbo assa iṭṭhehi kantehi manāpehi piyarūpehi kāmūpasaŋhitehi rajanīyehi, so aparena samayena phoṭṭhabbānaŋyeva samudayañca atthangamañca assādañca ādīnavañca nissaraṇañca yathābhūtaŋ viditvā phoṭṭhabbataṇhaŋ pahāya phoṭṭhabbapariḷāhaŋ paṭivinodetvā vigatapipāso ajjhattaŋ vūpasantacitto vihareyya. Imassa pana te, māgaṇḍiya, kimassa vacanīyan”’ ti? ‘Na kiñci, bho gotama’.

211. ‘Ahaŋ (p. 2.172) kho pana, māgaṇḍiya, pubbe agāriyabhūto samāno pañcahi kāmaguṇehi samappito samangībhūto paricāresiŋ cakkhuviññeyyehi rūpehi iṭṭhehi kantehi manāpehi piyarūpehi kāmūpasaŋhitehi rajanīyehi, sotaviññeyyehi saddehi …pe… ghānaviññeyyehi gandhehi… jivhāviññeyyehi rasehi… kāyaviññeyyehi phoṭṭhabbehi iṭṭhehi kantehi manāpehi piyarūpehi kāmūpasaŋhitehi rajanīyehi. Tassa mayhaŋ, māgaṇḍiya, tayo pāsādā ahesuŋ– eko vassiko, eko hemantiko, eko gimhiko. So kho ahaŋ, māgaṇḍiya, vassike pāsāde vassike cattāro māse nippurisehi tūriyehi paricārayamāno na heṭṭhāpāsādaŋ orohāmi. So aparena samayena kāmānaŋyeva samudayañca atthangamañca assādañca ādīnavañca nissaraṇañca yathābhūtaŋ viditvā kāmataṇhaŋ pahāya kāmapariḷāhaŋ paṭivinodetvā vigatapipāso ajjhattaŋ vūpasantacitto viharāmi. So aññe satte passāmi kāmesu avītarāge kāmataṇhāhi khajjamāne kāmapariḷāhena pariḍayhamāne kāme paṭisevante. So tesaŋ na pihemi, na tattha abhiramāmi Taŋ kissa hetu? Yāhayaŋ, māgaṇḍiya, rati, aññatreva kāmehi aññatra akusalehi dhammehi– api dibbaŋ sukhaŋ samadhigayha tiṭṭhati – tāya ratiyā ramamāno hīnassa na pihemi, na tattha abhiramāmi.

212. ‘Seyyathāpi, māgaṇḍiya, gahapati vā gahapatiputto vā aḍḍho mahaddhano mahābhogo pañcahi kāmaguṇehi samappito samangībhūto paricāreyya cakkhuviññeyyehi rūpehi …pe… phoṭṭhabbehi iṭṭhehi kantehi manāpehi piyarūpehi kāmūpasaŋhitehi rajanīyehi. So kāyena sucaritaŋ caritvā vācāya sucaritaŋ caritvā manasā sucaritaŋ caritvā kāyassa bhedā paraŋ maraṇā sugatiŋ saggaŋ lokaŋ upapajjeyya devānaŋ tāvatiŋsānaŋ sahabyataŋ. So tattha nandane vane accharāsanghaparivuto dibbehi pañcahi kāmaguṇehi samappito samangībhūto paricāreyya. So passeyya gahapatiŋ vā gahapatiputtaŋ vā pañcahi kāmaguṇehi samappitaŋ samangībhūtaŋ paricārayamānaŋ.

‘Taŋ (p. 2.173) kiŋ maññasi, māgaṇḍiya, api nu so devaputto nandane vane accharāsanghaparivuto dibbehi pañcahi kāmaguṇehi samappito samangībhūto paricārayamāno amussa gahapatissa vā gahapatiputtassa vā piheyya, mānusakānaŋ vā pañcannaŋ kāmaguṇānaŋ mānusakehi vā kāmehi āvaṭṭeyyā’ ti? ‘No hidaŋ, bho gotama’. Taŋ kissa hetu? Mānusakehi, bho gotama, kāmehi dibbakāmā abhikkantatarā ca paṇītatarā cā’ ti. ‘Evameva kho ahaŋ, māgaṇḍiya, pubbe agāriyabhūto samāno pañcahi kāmaguṇehi samappito samangībhūto paricāresiŋ cakkhuviññeyyehi rūpehi iṭṭhehi kantehi manāpehi piyarūpehi kāmūpasaŋhitehi rajanīyehi, sotaviññeyyehi saddehi …pe… ghānaviññeyyehi gandhehi… jivhāviññeyyehi rasehi… kāyaviññeyyehi phoṭṭhabbehi iṭṭhehi kantehi manāpehi piyarūpehi kāmūpasaŋhitehi rajanīyehi. So aparena samayena kāmānaŋyeva samudayañca atthangamañca assādañca ādīnavañca nissaraṇañca yathābhūtaŋ viditvā kāmataṇhaŋ pahāya kāmapariḷāhaŋ paṭivinodetvā vigatapipāso ajjhattaŋ vūpasantacitto viharāmi. So aññe satte passāmi kāmesu avītarāge kāmataṇhāhi khajjamāne kāmapariḷāhena pariḍayhamāne kāme paṭisevante, so tesaŋ na pihemi, na tattha abhiramāmi. Taŋ kissa hetu? Yāhayaŋ, māgaṇḍiya, rati aññatreva kāmehi aññatra akusalehi dhammehi– api dibbaŋ sukhaŋ samadhigayha tiṭṭhati– tāya ratiyā ramamāno hīnassa na pihemi, na tattha abhiramāmi.

213. ‘Seyyathāpi māgaṇḍiya, kuṭṭhī puriso arugatto pakkagatto kimīhi khajjamāno nakhehi vaṇamukhāni vippatacchamāno angārakāsuyā kāyaŋ paritāpeyya. Tassa mittāmaccā ñātisālohitā bhisakkaŋ sallakattaŋ upaṭṭhāpeyyuŋ. Tassa so bhisakko sallakatto bhesajjaŋ kareyya. So taŋ bhesajjaŋ āgamma kuṭṭhehi parimucceyya, arogo assa sukhī serī sayaŋvasī yena kāmaŋ gamo. So aññaŋ kuṭṭhiŋ purisaŋ passeyya arugattaŋ pakkagattaŋ kimīhi khajjamānaŋ nakhehi vaṇamukhāni vippatacchamānaŋ angārakāsuyā kāyaŋ paritāpentaŋ.

‘Taŋ kiŋ maññasi, māgaṇḍiya, api nu so puriso amussa kuṭṭhissa purisassa piheyya angārakāsuyā vā bhesajjaŋ paṭisevanāya vā’ ti? ‘No (p. 2.174) hidaŋ, bho gotama. Taŋ kissa hetu? Roge hi, bho gotama, sati bhesajjena karaṇīyaŋ hoti, roge asati na bhesajjena karaṇīyaŋ hotī’ ti. ‘Evameva kho ahaŋ, māgaṇḍiya, pubbe agāriyabhūto samāno pañcahi kāmaguṇehi samappito samangībhūto paricāresiŋ, cakkhuviññeyyehi rūpehi iṭṭhehi kantehi manāpehi piyarūpehi kāmūpasaŋhitehi rajanīyehi, sotaviññeyyehi saddehi …pe… ghānaviññeyyehi gandhehi… jivhāviññeyyehi rasehi… kāyaviññeyyehi phoṭṭhabbehi iṭṭhehi kantehi manāpehi piyarūpehi kāmūpasaŋhitehi rajanīyehi. So aparena samayena kāmānaŋyeva samudayañca atthangamañca assādañca ādīnavañca nissaraṇañca yathābhūtaŋ viditvā kāmataṇhaŋ pahāya kāmapariḷāhaŋ paṭivinodetvā vigatapipāso ajjhattaŋ vūpasantacitto viharāmi. So aññe satte passāmi kāmesu avītarāge kāmataṇhāhi khajjamāne kāmapariḷāhena pariḍayhamāne kāme paṭisevante. So tesaŋ na pihemi, na tattha abhiramāmi. Taŋ kissa hetu? Yāhayaŋ, māgaṇḍiya, rati, aññatreva kāmehi aññatra akusalehi dhammehi– api dibbaŋ sukhaŋ samadhigayha tiṭṭhati– tāya ratiyā ramamāno hīnassa na pihemi, na tattha abhiramāmi.

214. ‘Seyyathāpi māgaṇḍiya, kuṭṭhī puriso arugatto pakkagatto kimīhi khajjamāno nakhehi vaṇamukhāni vippatacchamāno angārakāsuyā kāyaŋ paritāpeyya. Tassa mittāmaccā ñātisālohitā bhisakkaŋ sallakattaŋ upaṭṭhāpeyyuŋ. Tassa so bhisakko sallakatto bhesajjaŋ kareyya. So taŋ bhesajjaŋ āgamma kuṭṭhehi parimucceyya, arogo assa sukhī serī sayaŋvasī yena kāmaŋ gamo. Tamenaŋ dve balavanto purisā nānābāhāsu gahetvā angārakāsuŋ upakaḍḍheyyuŋ.

‘Taŋ kiŋ maññasi, māgaṇḍiya, api nu so puriso iti citiceva kāyaŋ sannāmeyyā’ ti? ‘Evaŋ, bho gotama’. ‘Taŋ kissa hetu’? ‘Asu hi, bho gotama, aggi dukkhasamphasso ceva mahābhitāpo ca mahāpariḷāho cā’ ti. ‘Taŋ kiŋ maññasi, māgaṇḍiya, idāneva nu kho so aggi dukkhasamphasso ceva mahābhitāpo ca mahāpariḷāho ca udāhu pubbepi so aggi dukkhasamphasso ceva mahābhitāpo ca mahāpariḷāho cā’ ti ‘Idāni ceva, bho gotama, so aggi dukkhasamphasso ceva mahābhitāpo (p. 2.175) ca mahāpariḷāho ca, pubbepi so aggi dukkhasamphasso ceva mahābhitāpo ca mahāpariḷāho ca. Asu ca, bho gotama, kuṭṭhī puriso arugatto pakkagatto kimīhi khajjamāno nakhehi vaṇamukhāni vippatacchamāno upahatindriyo dukkhasamphasseyeva aggismiŋ sukhamiti viparītasaññaŋ paccalatthā’ ti. ‘Evameva kho, māgaṇḍiya, atītampi addhānaŋ kāmā dukkhasamphassā ceva mahābhitāpā ca mahāpariḷāhā ca, anāgatampi addhānaŋ kāmā dukkhasamphassā ceva mahābhitāpā ca mahāpariḷāhā ca, etarahipi paccuppannaŋ addhānaŋ kāmā dukkhasamphassā ceva mahābhitāpā ca mahāpariḷāhā ca. Ime ca, māgaṇḍiya, sattā kāmesu avītarāgā kāmataṇhāhi khajjamānā kāmapariḷāhena pariḍayhamānā upahatindriyā dukkhasamphassesuyeva kāmesu sukhamiti viparītasaññaŋ paccalatthuŋ.

215. ‘Seyyathāpi, māgaṇḍiya, kuṭṭhī puriso arugatto pakkagatto kimīhi khajjamāno nakhehi vaṇamukhāni vippatacchamāno angārakāsuyā kāyaŋ paritāpeti. Yathā yathā kho, māgaṇḍiya, asu kuṭṭhī puriso arugatto pakkagatto kimīhi khajjamāno nakhehi vaṇamukhāni vippatacchamāno angārakāsuyā kāyaŋ paritāpeti tathā tathā”ssa tāni vaṇamukhāni asucitarāni ceva honti duggandhatarāni ca pūtikatarāni ca hoti ceva kāci sātamattā assādamattā– yadidaŋ vaṇamukhānaŋ kaṇḍūvanahetu; evameva kho, māgaṇḍiya, sattā kāmesu avītarāgā kāmataṇhāhi khajjamānā kāmapariḷāhena ca pariḍayhamānā kāme paṭisevanti. Yathā yathā kho, māgaṇḍiya, sattā kāmesu avītarāgā kāmataṇhāhi khajjamānā kāmapariḷāhena ca pariḍayhamānā kāme paṭisevanti tathā tathā tesaŋ tesaŋ sattānaŋ kāmataṇhā ceva pavaḍḍhati, kāmapariḷāhena ca pariḍayhanti, hoti ceva sātamattā assādamattā– yadidaŋ pañcakāmaguṇe paṭicca.

‘Taŋ kiŋ maññasi, māgaṇḍiya, api nu te diṭṭho vā suto vā rājā vā rājamahāmatto vā pañcahi kāmaguṇehi samappito samangībhūto paricārayamāno kāmataṇhaŋ appahāya kāmapariḷāhaŋ appaṭivinodetvā vigatapipāso ajjhattaŋ vūpasantacitto vihāsi vā viharati vā viharissati vā’ ti (p. 2.176) ‘No hidaŋ, bho gotama’. ‘Sādhu, māgaṇḍiya! Mayāpi kho etaŋ, māgaṇḍiya, neva diṭṭhaŋ na sutaŋ rājā vā rājamahāmatto vā pañcahi kāmaguṇehi samappito samangībhūto paricārayamāno kāmataṇhaŋ appahāya kāmapariḷāhaŋ appaṭivinodetvā vigatapipāso ajjhattaŋ vūpasantacitto vihāsi vā viharati vā viharissati vā. Atha kho, māgaṇḍiya, ye hi keci samaṇā vā brāhmaṇā vā vigatapipāsā ajjhattaŋ vūpasantacittā vihāsuŋ vā viharanti vā viharissanti vā sabbe te kāmānaŋyeva samudayañca atthangamañca assādañca ādīnavañca nissaraṇañca yathābhūtaŋ viditvā kāmataṇhaŋ pahāya kāmapariḷāhaŋ paṭivinodetvā vigatapipāsā ajjhattaŋ vūpasantacittā vihāsuŋ vā viharanti vā viharissanti vā’ ti. Atha kho bhagavā tāyaŋ velāyaŋ imaŋ udānaŋ udānesi–


‘Ārogyaparamā lābhā, nibbānaŋ paramaŋ sukhaŋ;


Aṭṭhangiko ca maggānaŋ, khemaŋ amatagāminan’ ti.

216. Evaŋ vutte, māgaṇḍiyo paribbājako bhagavantaŋ etadavoca– ‘acchariyaŋ, bho gotama, abbhutaŋ, bho gotama! Yāva subhāsitaŋ cidaŋ bhotā gotamena– “ārogyaparamā lābhā, nibbānaŋ paramaŋ sukhan” ti. Mayāpi kho etaŋ, bho gotama, sutaŋ pubbakānaŋ paribbājakānaŋ ācariyapācariyānaŋ bhāsamānānaŋ– “ārogyaparamā lābhā, nibbānaŋ paramaŋ sukhan” ti; tayidaŋ, bho gotama, sametī’ ti. ‘Yaŋ pana te etaŋ, māgaṇḍiya, sutaŋ pubbakānaŋ paribbājakānaŋ ācariyapācariyānaŋ bhāsamānānaŋ– “ārogyaparamā lābhā, nibbānaŋ paramaŋ sukhan” ti, katamaŋ taŋ ārogyaŋ, katamaŋ taŋ nibbānan’ ti? Evaŋ vutte, māgaṇḍiyo paribbājako sakāneva sudaŋ gattāni pāṇinā anomajjati– ‘idantaŋ, bho gotama, ārogyaŋ, idantaŋ nibbānaŋ. Ahañhi, bho gotama, etarahi arogo sukhī, na maŋ kiñci ābādhatī’ ti.

217. ‘Seyyathāpi, māgaṇḍiya, jaccandho puriso; so na passeyya kaṇhasukkāni rūpāni, na passeyya nīlakāni rūpāni, na passeyya pītakāni rūpāni, na passeyya lohitakāni rūpāni, na passeyya mañjiṭṭhakāni rūpāni, na passeyya samavisamaŋ, na passeyya tārakarūpāni, na passeyya candimasūriye. So suṇeyya cakkhumato bhāsamānassa– “chekaŋ vata, bho (p. 2.177) odātaŋ vatthaŋ abhirūpaŋ nimmalaŋ sucī” ti! So odātapariyesanaŋ careyya. Tamenaŋ aññataro puriso telamalikatena sāhuḷicīrena vañceyya– “idaŋ te, ambho purisa, odātaŋ vatthaŋ abhirūpaŋ nimmalaŋ sucī” ti. So taŋ paṭiggaṇheyya, paṭiggahetvā pārupeyya, pārupetvā attamano attamanavācaŋ nicchāreyya– “chekaŋ vata, bho, odātaŋ vatthaŋ abhirūpaŋ nimmalaŋ sucī” ti!

‘Taŋ kiŋ maññasi, māgaṇḍiya, api nu so jaccandho puriso jānanto passanto amuŋ telamalikataŋ sāhuḷicīraŋ paṭiggaṇheyya, paṭiggahetvā pārupeyya, pārupetvā attamano attamanavācaŋ nicchāreyya– “chekaŋ vata, bho, odātaŋ vatthaŋ abhirūpaŋ nimmalaŋ sucī” ti udāhu cakkhumato saddhāyā’ ti? ‘Ajānanto hi, bho gotama, apassanto so jaccandho puriso amuŋ telamalikataŋ sāhuḷicīraŋ paṭiggaṇheyya, paṭiggahetvā pārupeyya, pārupetvā attamano attamanavācaŋ nicchāreyya– “chekaŋ vata, bho, odātaŋ vatthaŋ abhirūpaŋ nimmalaŋ sucī” ti, cakkhumato saddhāyā’ ti. ‘Evameva kho, māgaṇḍiya, aññatitthiyā paribbājakā andhā acakkhukā ajānantā ārogyaŋ, apassantā nibbānaŋ atha ca panimaŋ gāthaŋ bhāsanti– “ārogyaparamā lābhā, nibbānaŋ paramaŋ sukhan” ti. Pubbakehesā, māgaṇḍiya, arahantehi sammāsambuddhehi gāthā bhāsitā–


“Ārogyaparamā lābhā, nibbānaŋ paramaŋ sukhaŋ;


Aṭṭhangiko ca maggānaŋ, khemaŋ amatagāminan” ti.

218. ‘Sā etarahi anupubbena puthujjanagāthā . Ayaŋ kho pana, māgaṇḍiya, kāyo rogabhūto gaṇḍabhūto sallabhūto aghabhūto ābādhabhūto, so tvaŋ imaŋ kāyaŋ rogabhūtaŋ gaṇḍabhūtaŋ sallabhūtaŋ aghabhūtaŋ ābādhabhūtaŋ– “idantaŋ, bho gotama, ārogyaŋ, idantaŋ nibbānan” ti vadesi. Tañhi te, māgaṇḍiya, ariyaŋ cakkhuŋ natthi yena tvaŋ ariyena cakkhunā ārogyaŋ jāneyyāsi, nibbānaŋ passeyyāsī’ ti. ‘Evaŋ pasanno ahaŋ bhoto gotamassa! Pahoti me bhavaŋ gotamo tathā dhammaŋ desetuŋ yathāhaŋ ārogyaŋ jāneyyaŋ, nibbānaŋ passeyyan’ ti.

219. ‘Seyyathāpi (p. 2.178) māgaṇḍiya, jaccandho puriso; so na passeyya kaṇhasukkāni rūpāni, na passeyya nīlakāni rūpāni, na passeyya pītakāni rūpāni, na passeyya lohitakāni rūpāni, na passeyya mañjiṭṭhakāni rūpāni, na passeyya samavisamaŋ, na passeyya tārakarūpāni, na passeyya candimasūriye. Tassa mittāmaccā ñātisālohitā bhisakkaŋ sallakattaŋ upaṭṭhāpeyyuŋ. Tassa so bhisakko sallakatto bhesajjaŋ kareyya. So taŋ bhesajjaŋ āgamma na cakkhūni uppādeyya, na cakkhūni visodheyya. Taŋ kiŋ maññasi, māgaṇḍiya, nanu so vejjo yāvadeva kilamathassa vighātassa bhāgī assā’ ti? ‘Evaŋ, bho gotama’. ‘Evameva kho, māgaṇḍiya, ahañce te dhammaŋ deseyyaŋ– “idantaŋ ārogyaŋ, idantaŋ nibbānan” ti, so tvaŋ ārogyaŋ na jāneyyāsi, nibbānaŋ na passeyyāsi. So mamassa kilamatho, sā mamassa vihesā’ ti. ‘Evaŋ pasanno ahaŋ bhoto gotamassa. Pahoti me bhavaŋ gotamo tathā dhammaŋ desetuŋ yathāhaŋ ārogyaŋ jāneyyaŋ, nibbānaŋ passeyyan’ ti.

220. ‘Seyyathāpi, māgaṇḍiya, jaccandho puriso; so na passeyya kaṇhasukkāni rūpāni, na passeyya nīlakāni rūpāni, na passeyya pītakāni rūpāni, na passeyya lohitakāni rūpāni, na passeyya mañjiṭṭhakāni rūpāni, na passeyya samavisamaŋ, na passeyya tārakarūpāni, na passeyya candimasūriye. So suṇeyya cakkhumato bhāsamānassa– “chekaŋ vata, bho, odātaŋ vatthaŋ abhirūpaŋ nimmalaŋ sucī” ti! So odātapariyesanaŋ careyya. Tamenaŋ aññataro puriso telamalikatena sāhuḷicīrena vañceyya– “idaŋ te, ambho purisa, odātaŋ vatthaŋ abhirūpaŋ nimmalaŋ sucī” ti. So taŋ paṭiggaṇheyya, paṭiggahetvā pārupeyya. Tassa mittāmaccā ñātisālohitā bhisakkaŋ sallakattaŋ upaṭṭhāpeyyuŋ. Tassa so bhisakko sallakatto bhesajjaŋ kareyya– uddhaŋvirecanaŋ adhovirecanaŋ añjanaŋ paccañjanaŋ natthukammaŋ. So taŋ bhesajjaŋ āgamma cakkhūni uppādeyya, cakkhūni visodheyya. Tassa saha cakkhuppādā yo amusmiŋ telamalikate sāhuḷicīre chandarāgo so pahīyetha. Tañca naŋ purisaŋ amittatopi daheyya, paccatthikatopi daheyya, api ca jīvitā voropetabbaŋ maññeyya – “dīgharattaŋ vata, bho, ahaŋ iminā purisena telamalikatena sāhuḷicīrena nikato vañcito paluddho– idaŋ te, ambho purisa, odātaŋ vatthaŋ (p. 2.179) abhirūpaŋ nimmalaŋ sucī” ti. Evameva kho, māgaṇḍiya, ahañce te dhammaŋ deseyyaŋ– “idantaŋ ārogyaŋ, idantaŋ nibbānan” ti. So tvaŋ ārogyaŋ jāneyyāsi, nibbānaŋ passeyyāsi. Tassa te saha cakkhuppādā yo pañcasupādānakkhandhesu chandarāgo so pahīyetha; api ca te evamassa– “dīgharattaŋ vata, bho, ahaŋ iminā cittena nikato vañcito paluddho . Ahañhi rūpaŋyeva upādiyamāno upādiyiŋ, vedanaŋyeva upādiyamāno upādiyiŋ, saññaŋyeva upādiyamāno upādiyiŋ, sankhāreyeva upādiyamāno upādiyiŋ, viññāṇaŋyeva upādiyamāno upādiyiŋ. Tassa me upādānapaccayā bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti; evametassa kevalassa dukkhakkhandhassa samudayo hotī”’ ti. ‘Evaŋ pasanno ahaŋ bhoto gotamassa! Pahoti me bhavaŋ gotamo tathā dhammaŋ desetuŋ yathāhaŋ imamhā āsanā anandho vuṭṭhaheyyan’ ti.

221. ‘Tena hi tvaŋ, māgaṇḍiya, sappurise bhajeyyāsi. Yato kho tvaŋ, māgaṇḍiya, sappurise bhajissasi tato tvaŋ, māgaṇḍiya, saddhammaŋ sossasi; yato kho tvaŋ, māgaṇḍiya, saddhammaŋ sossasi tato tvaŋ, māgaṇḍiya, dhammānudhammaŋ paṭipajjissasi; yato kho tvaŋ, māgaṇḍiya, dhammānudhammaŋ paṭipajjissasi tato tvaŋ, māgaṇḍiya, sāmaŋyeva ñassasi, sāmaŋ dakkhissasi– ime rogā gaṇḍā sallā; idha rogā gaṇḍā sallā aparisesā nirujjhanti. Tassa me upādānanirodhā bhavanirodho, bhavanirodhā jātinirodho, jātinirodhā jarāmaraṇaŋ sokaparidevadukkhadomanassupāyāsā nirujjhanti; evametassa kevalassa dukkhakkhandhassa nirodho hotī’ ti.

222. Evaŋ vutte, māgaṇḍiyo paribbājako bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca (p. 2.180) Labheyyāhaŋ bhoto gotamassa santike pabbajjaŋ, labheyyaŋ upasampadan’ ti. ‘Yo kho, māgaṇḍiya, aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, so cattāro māse parivasati; catunnaŋ māsānaŋ accayena āraddhacittā bhikkhū pabbājenti upasampādenti bhikkhubhāvāya. Api ca mettha puggalavemattatā viditā’ ti. ‘Sace, bhante, aññatitthiyapubbā imasmiŋ dhammavinaye ākankhantā pabbajjaŋ, ākankhantā upasampadaŋ cattāro māse parivasanti, catunnaŋ māsānaŋ accayena āraddhacittā bhikkhū pabbājenti upasampādenti bhikkhubhāvāya; ahaŋ cattāri vassāni parivasissāmi, catunnaŋ vassānaŋ accayena āraddhacittā bhikkhū pabbājentu, upasampādentu bhikkhubhāvāyā’ ti Alattha kho māgaṇḍiyo paribbājako bhagavato santike pabbajjaŋ, alattha upasampadaŋ. Acirūpasampanno kho panāyasmā māgaṇḍiyo eko vūpakaṭṭho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro kho panāyasmā māgaṇḍiyo arahataŋ ahosīti.

Māgaṇḍiyasuttaŋ niṭṭhitaŋ pañcamaŋ.

6. Sandakasuttaŋ
223. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Tena kho pana samayena sandako paribbājako pilakkhaguhāyaŋ paṭivasati mahatiyā paribbājakaparisāya saddhiŋ pañcamattehi paribbājakasatehi. Atha kho āyasmā ānando sāyanhasamayaŋ paṭisallānā vuṭṭhito bhikkhū āmantesi– ‘āyāmāvuso, yena devakatasobbho tenupasankamissāma guhādassanāyā’ ti. ‘Evamāvuso’ ti kho te bhikkhū āyasmato ānandassa paccassosuŋ. Atha kho āyasmā ānando sambahulehi bhikkhūhi saddhiŋ yena devakatasobbho tenupasankami. Tena kho pana samayena sandako paribbājako mahatiyā (p. 2.181) paribbājakaparisāya saddhiŋ nisinno hoti unnādiniyā uccāsaddamahāsaddāya anekavihitaŋ tiracchānakathaŋ kathentiyā, seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ samuddakkhāyikaŋ itibhavābhavakathaŋ iti vā. Addasā kho sandako paribbājako āyasmantaŋ ānandaŋ dūratova āgacchantaŋ. Disvāna sakaŋ parisaŋ saṇṭhāpesi ‘appasaddā bhonto hontu, mā bhonto saddamakattha; ayaŋ samaṇassa gotamassa sāvako āgacchati samaṇo ānando. Yāvatā kho pana samaṇassa gotamassa sāvakā kosambiyaŋ paṭivasanti, ayaŋ tesaŋ aññataro samaṇo ānando. Appasaddakāmā kho pana te āyasmanto appasaddavinītā appasaddassa vaṇṇavādino; appeva nāma appasaddaŋ parisaŋ viditvā upasankamitabbaŋ maññeyyā’ ti. Atha kho te paribbājakā tuṇhī ahesuŋ.

224. Atha kho āyasmā ānando yena sandako paribbājako tenupasankami. Atha kho sandako paribbājako āyasmantaŋ ānandaŋ etadavoca– ‘etu kho bhavaŋ ānando, svāgataŋ bhoto ānandassa. Cirassaŋ kho bhavaŋ ānando imaŋ pariyāyamakāsi yadidaŋ idhāgamanāya. Nisīdatu bhavaŋ ānando, idamāsanaŋ paññattan’ ti. Nisīdi kho āyasmā ānando paññatte āsane. Sandakopi kho paribbājako aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho sandakaŋ paribbājakaŋ āyasmā ānando etadavoca– ‘kāyanuttha, sandaka, etarahi kathāya sannisinnā, kā ca pana vo antarākathā vippakatā’ ti? ‘ tiṭṭhatesā, bho ānanda, kathā yāya mayaŋ etarahi kathāya sannisinnā. Nesā bhoto ānandassa kathā dullabhā bhavissati pacchāpi savanāya. Sādhu vata bhavantaŋyeva ānandaŋ paṭibhātu sake ācariyake dhammīkathā’ ti. ‘Tena hi, sandaka, suṇāhi sādhukaŋ manasi karohi, bhāsissāmī’ ti. ‘Evaŋ bho’ ti kho sandako paribbājako āyasmato ānandassa paccassosi. Āyasmā ānando etadavoca– ‘cattārome (p. 2.182) sandaka, tena bhagavatā jānatā passatā arahatā sammāsambuddhena abrahmacariyavāsā akkhātā cattāri ca anassāsikāni brahmacariyāni akkhātāni, yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalan’ ti. ‘Katame pana te, bho ānanda, tena bhagavatā jānatā passatā arahatā sammāsambuddhena cattāro abrahmacariyavāsā akkhātā, yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalan’ ti?

225. ‘Idha, sandaka, ekacco satthā evaŋvādī hoti evaŋdiṭṭhi– “natthi dinnaŋ, natthi yiṭṭhaŋ, natthi hutaŋ, natthi sukatadukkaṭānaŋ kammānaŋ phalaŋ vipāko, natthi ayaŋ loko, natthi paroloko, natthi mātā, natthi pitā, natthi sattā opapātikā, natthi loke samaṇabrāhmaṇā sammaggatā sammāpaṭipannā ye imañca lokaŋ parañca lokaŋ sayaŋ abhiññā sacchikatvā pavedenti. Cātumahābhūtiko ayaŋ puriso yadā kālankaroti, pathavī pathavīkāyaŋ anupeti anupagacchati, āpo āpokāyaŋ anupeti anupagacchati, tejo tejokāyaŋ anupeti anupagacchati, vāyo vāyokāyaŋ anupeti anupagacchati ākāsaŋ indriyāni sankamanti. Āsandipañcamā purisā mataŋ ādāya gacchanti, yāvāḷāhanā padāni paññāyanti. Kāpotakāni aṭṭhīni bhavanti. Bhassantā āhutiyo; dattupaññattaŋ yadidaŋ dānaŋ. Tesaŋ tucchā musā vilāpo ye keci atthikavādaŋ vadanti. Bāle ca paṇḍite ca kāyassa bhedā ucchijjanti vinassanti na honti paraŋ maraṇā” ti.

‘Tatra sandaka, viññū puriso iti paṭisañcikkhati– “ayaŋ kho bhavaŋ satthā evaŋvādī evaŋdiṭṭhi– natthi dinnaŋ, natthi yiṭṭhaŋ, natthi hutaŋ, natthi sukatadukkaṭānaŋ kammānaŋ phalaŋ vipāko, natthi ayaŋ loko, natthi paroloko, natthi mātā, natthi pitā, natthi sattā opapātikā, natthi loke samaṇabrāhmaṇā sammaggatā sammāpaṭipannā ye imañca lokaŋ parañca lokaŋ sayaŋ abhiññā sacchikatvā pavedenti. Cātumahābhūtiko ayaŋ puriso yadā kālankaroti, pathavī pathavīkāyaŋ anupeti anupagacchati, āpo āpokāyaŋ (p. 2.183) anupeti anupagacchati, tejo tejokāyaŋ anupeti anupagacchati, vāyo vāyokāyaŋ anupeti anupagacchati, ākāsaŋ indriyāni sankamanti. Āsandipañcamā purisā mataŋ ādāya gacchanti, yāvāḷāhanā padāni paññāyanti. Kāpotakāni aṭṭhīni bhavanti. Bhassantā āhutiyo; dattupaññattaŋ yadidaŋ dānaŋ. Tesaŋ tucchā musā vilāpo ye keci atthikavādaŋ vadanti. Bāle ca paṇḍite ca kāyassa bhedā ucchijjanti vinassanti na honti paraŋ maraṇā” ti. Sace imassa bhoto satthuno saccaŋ vacanaŋ, akatena me ettha kataŋ, avusitena me ettha vusitaŋ. Ubhopi mayaŋ ettha samasamā sāmaññaŋ pattā, yo cāhaŋ na vadāmi “ubho kāyassa bhedā ucchijjissāma, vinassissāma, na bhavissāma paraŋ maraṇā” ti. Atirekaŋ kho panimassa bhoto satthuno naggiyaŋ muṇḍiyaŋ ukkuṭikappadhānaŋ kesamassulocanaŋ yohaŋ puttasambādhasayanaŋ ajjhāvasanto kāsikacandanaŋ paccanubhonto mālāgandhavilepanaŋ dhārento jātarūparajataŋ sādiyanto iminā bhotā satthārā samasamagatiko bhavissāmi. Abhisamparāyaŋ sohaŋ kiŋ jānanto kiŋ passanto imasmiŋ satthari brahmacariyaŋ carissāmi? “So abrahmacariyavāso ayan” ti– iti viditvā tasmā brahmacariyā nibbijja pakkamati . Ayaŋ kho, sandaka, tena bhagavatā jānatā passatā arahatā sammāsambuddhena paṭhamo abrahmacariyavāso akkhāto yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

226. ‘Puna caparaŋ, sandaka, idhekacco satthā evaŋvādī hoti evaŋdiṭṭhi– “karoto kārayato chindato chedāpayato pacato pācāpayato socayato socāpayato kilamato kilamāpayato phandato phandāpayato pāṇamatipātayato adinnaŋ ādiyato sandhiŋ chindato nillopaŋ harato ekāgārikaŋ karoto paripanthe tiṭṭhato paradāraŋ gacchato musā bhaṇato karoto na karīyati pāpaŋ. Khurapariyantena cepi cakkena yo imissā pathaviyā pāṇe ekaŋ maŋsakhalaŋ ekaŋ maŋsapuñjaŋ kareyya, natthi tatonidānaŋ pāpaŋ, natthi pāpassa āgamo. Dakkhiṇañcepi gangāya tīraŋ gaccheyya hananto ghātento chindanto chedāpento pacanto pacāpento, natthi tatonidānaŋ pāpaŋ, natthi (p. 2.184) pāpassa āgamo. Uttarañcepi gangāya tīraŋ gaccheyya dadanto dāpento yajanto yajāpento, natthi tatonidānaŋ puññaŋ, natthi puññassa āgamo. Dānena damena saŋyamena saccavajjena natthi puññaŋ, natthi puññassa āgamo” ti.

‘Tatra, sandaka, viññū puriso iti paṭisañcikkhati– “ayaŋ kho bhavaŋ satthā evaŋvādī evaŋdiṭṭhi– karoto kārayato chindato chedāpayato pacato pācāpayato socato socāpayato kilamato kilamāpayato phandato phandāpayato pāṇamatipātayato adinnaŋ ādiyato sandhiŋ chindato nillopaŋ harato ekāgārikaŋ karoto paripanthe tiṭṭhato paradāraŋ gacchato musā bhaṇato karoto na karīyati pāpaŋ khurapariyantena cepi cakkena yo imissā pathaviyā pāṇe ekaŋ maŋsakhalaŋ ekaŋ maŋsapuñjaŋ kareyya, natthi tatonidānaŋ pāpaŋ, natthi pāpassa āgamo. Dakkhiṇañcepi gangāya tīraŋ gaccheyya hananto ghātento chindanto chedāpento pacanto pacāpento, natthi tatonidānaŋ pāpaŋ, natthi pāpassa āgamo. Uttarañcepi gangāya tīraŋ gaccheyya dadanto dāpento yajanto yajāpento, natthi tatonidānaŋ puññaŋ, natthi puññassa āgamo. Dānena damena saŋyamena saccavajjena natthi puññaŋ, natthi puññassa āgamo” ti. Sace imassa bhoto satthuno saccaŋ vacanaŋ, akatena me ettha kataŋ, avusitena me ettha vusitaŋ. Ubhopi mayaŋ ettha samasamā sāmaññaŋ pattā, yo cāhaŋ na vadāmi “ubhinnaŋ kurutaŋ na karīyati pāpan” ti. Atirekaŋ kho panimassa bhoto satthuno naggiyaŋ muṇḍiyaŋ ukkuṭikappadhānaŋ kesamassulocanaŋ yohaŋ puttasambādhasayanaŋ ajjhāvasanto kāsikacandanaŋ paccanubhonto mālāgandhavilepanaŋ dhārento jātarūparajataŋ sādiyanto iminā bhotā satthārā samasamagatiko bhavissāmi. Abhisamparāyaŋ sohaŋ kiŋ jānanto kiŋ passanto imasmiŋ satthari brahmacariyaŋ carissāmi? “So abrahmacariyavāso ayan” ti iti viditvā tasmā brahmacariyā nibbijja pakkamati. Ayaŋ kho, sandaka, tena bhagavatā jānatā passatā arahatā sammāsambuddhena dutiyo abrahmacariyavāso akkhāto yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

227. ‘Puna caparaŋ, sandaka, idhekacco satthā evaŋvādī hoti evaŋdiṭṭhi– “natthi hetu, natthi paccayo sattānaŋ sankilesāya; ahetū appaccayā sattā (p. 2.185) sankilissanti; natthi hetu, natthi paccayo sattānaŋ visuddhiyā; ahetū appaccayā sattā visujjhanti; natthi balaŋ, natthi vīriyaŋ, natthi purisathāmo natthi purisaparakkamo; sabbe sattā sabbe pāṇā sabbe bhūtā sabbe jīvā avasā abalā avīriyā niyatisangatibhāvapariṇatā chasvevābhijātīsu sukhadukkhaŋ paṭisaŋvedentī” ti.

‘Tatra, sandaka, viññū puriso iti paṭisañcikkhati– “ayaŋ kho bhavaŋ satthā evaŋvādī evaŋdiṭṭhi– natthi hetu, natthi paccayo sattānaŋ sankilesāya, ahetū appaccayā sattā sankilissanti. Natthi hetu natthi paccayo sattānaŋ visuddhiyā, ahetū appaccayā sattā visujjhanti. Natthi balaŋ, natthi vīriyaŋ, natthi purisathāmo, natthi purisaparakkamo, sabbe sattā sabbe pāṇā sabbe bhūtā sabbe jīvā avasā abalā avīriyā niyatisangatibhāvapariṇatā chasvevābhijātīsu sukhadukkhaŋ paṭisaŋvedentī” ti. Sace imassa bhoto satthuno saccaŋ vacanaŋ, akatena me ettha kataŋ, avusitena me ettha vusitaŋ. Ubhopi mayaŋ ettha samasamā sāmaññaŋ pattā, yo cāhaŋ na vadāmi “ubho ahetū appaccayā visujjhissāmā” ti. Atirekaŋ kho panimassa bhoto satthuno naggiyaŋ muṇḍiyaŋ ukkuṭikappadhānaŋ kesamassulocanaŋ yohaŋ puttasambādhasayanaŋ ajjhāvasanto kāsikacandanaŋ paccanubhonto mālāgandhavilepanaŋ dhārento jātarūparajataŋ sādiyanto iminā bhotā satthārā samasamagatiko bhavissāmi. Abhisamparāyaŋ sohaŋ kiŋ jānanto kiŋ passanto imasmiŋ satthari brahmacariyaŋ carissāmi? “So abrahmacariyavāso ayan” ti– iti viditvā tasmā brahmacariyā nibbijja pakkamati. Ayaŋ kho, sandaka, tena bhagavatā jānatā passatā arahatā sammāsambuddhena tatiyo abrahmacariyavāso akkhāto yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

228. ‘Puna caparaŋ, sandaka, idhekacco satthā evaŋvādī hoti evaŋdiṭṭhi– “sattime kāyā akaṭā akaṭavidhā animmitā animmātā vañjhā kūṭaṭṭhā esikaṭṭhāyiṭṭhitā, te na iñjanti na vipariṇamanti na aññamaññaŋ byābādhenti nālaŋ aññamaññassa sukhāya vā dukkhāya vā sukhadukkhāya vā. Katame satta? Pathavīkāyo āpokāyo tejokāyo vāyokāyo sukhe dukkhe jīve sattame– ime sattakāyā akaṭā akaṭavidhā animmitā (p. 2.186) animmātā vañjhā kūṭaṭṭhā esikaṭṭhāyiṭṭhitā. Te na iñjanti na vipariṇamanti na aññamaññaŋ byābādhenti. Nālaŋ aññamaññassa sukhāya vā dukkhāya vā sukhadukkhāya vā. Tattha natthi hantā vā ghātetā vā sotā vā sāvetā vā viññātā vā viññāpetā vā. Yopi tiṇhena satthena sīsaŋ chindati, na koci kañci jīvitā voropeti. Sattannaŋtveva kāyānamantarena satthaŋ vivaramanupatati. Cuddasa kho panimāni yonipamukhasatasahassāni saṭṭhi ca satāni cha ca satāni pañca ca kammuno satāni pañca ca kammāni tīṇi ca kammāni, kamme ca aḍḍhakamme ca, dvaṭṭhipaṭipadā, dvaṭṭhantarakappā, chaḷābhijātiyo, aṭṭha purisabhūmiyo, ekūnapaññāsa ājīvakasate, ekūnapaññāsa paribbājakasate, ekūnapaññāsa nāgāvāsasate, vīse indriyasate, tiŋse nirayasate, chattiŋsa rajodhātuyo, satta saññīgabbhā, satta asaññīgabbhā, satta nigaṇṭhigabbhā, satta devā, satta mānusā, satta pesācā, satta sarā, satta pavuṭā, satta papātā, satta papātasatāni, satta supinā, satta supinasatāni, cullāsīti mahākappino satasahassāni, yāni bāle ca paṇḍite ca sandhāvitvā saŋsaritvā dukkhassantaŋ karissanti. Tattha natthi imināhaŋ sīlena vā vatena vā tapena vā brahmacariyena vā aparipakkaŋ vā kammaŋ paripācessāmi, paripakkaŋ vā kammaŋ phussa phussa byantiŋ karissāmīti. Hevaŋ natthi doṇamite sukhadukkhe pariyantakate saŋsāre, natthi hāyanavaḍḍhane, natthi ukkaŋsāvakaŋse. Seyyathāpi nāma suttaguḷe khitte nibbeṭhiyamānameva paleti, evameva bāle ca paṇḍite ca sandhāvitvā saŋsaritvā dukkhassantaŋ karissantī” ti.

‘Tatra, sandaka, viññū puriso iti paṭisañcikkhati– “ayaŋ kho bhavaŋ satthā evaŋvādī evaŋdiṭṭhi– sattime kāyā akaṭā akaṭavidhā animmitā animmātā vañjhā kūṭaṭṭhā esikaṭṭhāyiṭṭhitā. Te na iñjanti na vipariṇamanti na aññamaññaŋ byābādhenti. Nālaŋ aññamaññassa sukhāya vā dukkhāya vā sukhadukkhāya vā. Katame satta Pathavīkāyo āpokāyo tejokāyo vāyokāyo sukhe dukkhe jīve sattame– ime satta kāyā akaṭā akaṭavidhā animmitā animmātā vañjhā kūṭaṭṭhā esikaṭṭhāyiṭṭhitā. Te na iñjanti na vipariṇamanti na aññamaññaŋ byābādhenti. Nālaŋ aññamaññassa sukhāya vā dukkhāya vā sukhadukkhāya vā. Tattha natthi hantā vā (p. 2.187) ghātetā vā sotā vā sāvetā vā viññātā vā viññāpetā vā. Yopi tiṇhena satthena sīsaŋ chindati, na koci kañci jīvitā voropeti Sattannaŋtveva kāyānamantarena satthaŋ vivaramanupatati. Cuddasa kho panimāni yonipamukhasatasahassāni saṭṭhi ca satāni cha ca satāni pañca ca kammuno satāni pañca ca kammāni tīṇi ca kammāni, kamme ca aḍḍhakamme ca, dvaṭṭhipaṭipadā, dvaṭṭhantarakappā, chaḷābhijātiyo, aṭṭha purisabhūmiyo, ekūnapaññāsa ājīvakasate, ekūnapaññāsa paribbājakasate, ekūnapaññāsa nāgāvāsasate, vīse indriyasate, tiŋse nirayasate, chattiŋsa rajodhātuyo, satta saññīgabbhā, satta asaññīgabbhā, satta nigaṇṭhigabbhā, satta devā, satta mānusā, satta pesācā, satta sarā, satta pavuṭā, satta papātā, satta papātasatāni, satta supinā, satta supinasatāni, cullāsīti mahākappino satasahassāni, yāni bāle ca paṇḍite ca sandhāvitvā saŋsaritvā dukkhassantaŋ karissanti. Tattha natthi imināhaŋ sīlena vā vatena vā tapena vā brahmacariyena vā aparipakkaŋ vā kammaŋ paripācessāmi, paripakkaŋ vā kammaŋ phussa phussa byantiŋ karissāmīti, hevaŋ natthi doṇamite sukhadukkhe pariyantakate saŋsāre, natthi hāyanavaḍḍhane, natthi ukkaŋsāvakaŋse. Seyyathāpi nāma suttaguḷe khitte nibbeṭhiyamānameva paleti, evameva bāle ca paṇḍite ca sandhāvitvā saŋsaritvā dukkhassantaŋ karissantī” ti. Sace pana imassa bhoto satthuno saccaŋ vacanaŋ, akatena me ettha kataŋ, avusitena me ettha vusitaŋ. Ubhopi mayaŋ ettha samasamā sāmaññaŋ pattā, yo cāhaŋ na vadāmi. “Ubho sandhāvitvā saŋsaritvā dukkhassantaŋ karissāmā” ti. Atirekaŋ kho panimassa bhoto satthuno naggiyaŋ muṇḍiyaŋ ukkuṭikappadhānaŋ kesamassulocanaŋ yohaŋ puttasambādhasayanaŋ ajjhāvasanto kāsikacandanaŋ paccanubhonto mālāgandhavilepanaŋ dhārento jātarūparajataŋ sādiyanto iminā bhotā satthārā samasamagatiko bhavissāmi. Abhisamparāyaŋ sohaŋ kiŋ jānanto kiŋ passanto imasmiŋ satthari brahmacariyaŋ carissāmi? “So abrahmacariyavāso ayan” ti– iti viditvā tasmā brahmacariyā nibbijja pakkamati. Ayaŋ kho, sandaka, tena bhagavatā jānatā passatā arahatā sammāsambuddhena catuttho abrahmacariyavāso akkhāto yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

‘Ime (p. 2.188) kho te, sandaka, tena bhagavatā jānatā passatā arahatā sammāsambuddhena cattāro abrahmacariyavāsā akkhātā yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalan’ ti.

‘Acchariyaŋ bho ānanda, abbhutaŋ, bho ānanda! Yāvañcidaŋ tena bhagavatā jānatā passatā arahatā sammāsambuddhena cattāro abrahmacariyavāsāva samānā “abrahmacariyavāsā” ti akkhātā yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalanti. Katamāni pana tāni, bho ānanda, tena bhagavatā jānatā passatā arahatā sammāsambuddhena cattāri anassāsikāni brahmacariyāni akkhātāni yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalan’ ti?

229. ‘Idha, sandaka, ekacco satthā sabbaññū sabbadassāvī aparisesaŋ ñāṇadassanaŋ paṭijānāti– “carato ca me tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitan” ti. So suññampi agāraŋ pavisati, piṇḍampi na labhati, kukkuropi ḍaŋsati, caṇḍenapi hatthinā samāgacchati, caṇḍenapi assena samāgacchati, caṇḍenapi goṇena samāgacchati, itthiyāpi purisassapi nāmampi gottampi pucchati, gāmassapi nigamassapi nāmampi maggampi pucchati. So “kimidan” ti puṭṭho samāno “suññaŋ me agāraŋ pavisitabbaŋ ahosi”, tena pāvisiŋ; “piṇḍampi aladdhabbaŋ ahosi”, tena nālatthaŋ “kukkurena ḍaŋsitabbaŋ ahosi”, tenamhi daṭṭho; “caṇḍena hatthinā samāgantabbaŋ ahosi”, tena samāgamiŋ; “caṇḍena assena samāgantabbaŋ ahosi”, tena samāgamiŋ; “caṇḍena goṇena samāgantabbaŋ ahosi”, tena samāgamiŋ; “itthiyāpi purisassapi nāmampi gottampi pucchitabbaŋ ahosi”, tena pucchiŋ; “gāmassapi nigamassapi nāmampi maggampi pucchitabbaŋ ahosi”, tena pucchinti. Tatra, sandaka, viññū puriso iti paṭisañcikkhati– “ayaŋ kho bhavaŋ satthā sabbaññū sabbadassāvī aparisesaŋ ñāṇadassanaŋ paṭijānāti …pe… “gāmassapi nigamassapi nāmampi maggampi pucchitabbaŋ ahosi, tena pucchin” ti (p. 2.189) So “anassāsikaŋ idaŋ brahmacariyan” ti– iti viditvā tasmā brahmacariyā nibbijja pakkamati. Idaŋ kho, sandaka, tena bhagavatā jānatā passatā arahatā sammāsambuddhena paṭhamaŋ anassāsikaŋ brahmacariyaŋ akkhātaŋ yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

230. ‘Puna caparaŋ, sandaka, idhekacco satthā anussaviko hoti anussavasacco. So anussavena itihitihaparamparāya piṭakasampadāya dhammaŋ deseti. Anussavikassa kho pana, sandaka satthuno anussavasaccassa sussutampi hoti dussutampi hoti tathāpi hoti aññathāpi hoti. Tatra, sandaka, viññū puriso iti paṭisañcikkhati– “ayaŋ kho bhavaŋ satthā anussaviko anussavasacco so anussavena itihitihaparamparāya piṭakasampadāya dhammaŋ deseti. Anussavikassa kho pana satthuno anussavasaccassa sussutampi hoti dussutampi hoti tathāpi hoti aññathāpi hoti”. So “anassāsikaŋ idaŋ brahmacariyan” ti– iti viditvā tasmā brahmacariyā nibbijja pakkamati. Idaŋ kho, sandaka, tena bhagavatā jānatā passatā arahatā sammāsambuddhena dutiyaŋ anassāsikaŋ brahmacariyaŋ akkhātaŋ yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

231. ‘Puna caparaŋ, sandaka, idhekacco satthā takkī hoti vīmaŋsī. So takkapariyāhataŋ vīmaŋsānucaritaŋ sayaŋpaṭibhānaŋ dhammaŋ deseti. Takkissa kho pana, sandaka, satthuno vīmaŋsissa sutakkitampi hoti duttakkitampi hoti tathāpi hoti aññathāpi hoti. Tatra, sandaka, viññū puriso iti paṭisañcikkhati– “ayaŋ kho bhavaŋ satthā takkī vīmaŋsī. So takkapariyāhataŋ vīmaŋsānucaritaŋ sayaŋpaṭibhānaŋ dhammaŋ deseti. Takkissa kho pana satthuno vīmaŋsissa sutakkitampi hoti duttakkitampi hoti tathāpi hoti aññathāpi hoti”. So “anassāsikaŋ idaŋ brahmacariyan” ti– iti viditvā tasmā brahmacariyā nibbijja pakkamati. Idaŋ kho, sandaka, tena bhagavatā jānatā passatā arahatā sammāsambuddhena tatiyaŋ anassāsikaŋ brahmacariyaŋ akkhātaŋ yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

232. ‘Puna (p. 2.190) caparaŋ, sandaka, idhekacco satthā mando hoti momūho. So mandattā momūhattā tattha tattha pañhaŋ puṭṭho samāno vācāvikkhepaŋ āpajjati amarāvikkhepaŋ– “evantipi me no, tathātipi me no, aññathātipi me no, notipi me no, no notipi me no” ti. Tatra, sandaka, viññū puriso iti paṭisañcikkhati– “ayaŋ kho bhavaŋ satthā mando momūho. So mandattā momūhattā tattha tattha pañhaŋ puṭṭho samāno vācāvikkhepaŋ āpajjati amarāvikkhepaŋ evantipi me no, tathātipi me no, aññathātipi me no, notipi me no, no notipi me no” ti. So “anassāsikaŋ idaŋ brahmacariyan” ti– iti viditvā tasmā brahmacariyā nibbijja pakkamati. Idaŋ kho, sandaka, tena bhagavatā jānatā passatā arahatā sammāsambuddhena catutthaŋ anassāsikaŋ brahmacariyaŋ akkhātaŋ yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ.

‘Imāni kho, (tāni sandaka, tena bhagavatā jānatā passatā arahatā sammāsambuddhena cattāri anassāsikāni brahmacariyāni akkhātāni yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalan’ ti.

‘Acchariyaŋ, bho ānanda, abbhutaŋ, bho ānanda! Yāvañcidaŋ tena bhagavatā jānatā passatā arahatā sammāsambuddhena cattāri anassāsikāneva brahmacariyāni anassāsikāni brahmacariyānīti akkhātāni yattha viññū puriso sasakkaŋ brahmacariyaŋ na vaseyya, vasanto ca nārādheyya ñāyaŋ dhammaŋ kusalaŋ. So pana, bho ānanda, satthā kiŋ vādī kiŋ akkhāyī yattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalan’ ti.

233. ‘Idha, sandaka, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā …pe… so ime pañca nīvaraṇe pahāya cetaso upakkilese paññāya dubbalīkaraṇe vivicceva kāmehi vivicca akusalehi (p. 2.191) dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Yasmiŋ kho, sandaka, satthari sāvako evarūpaŋ uḷāravisesaŋ adhigacchati tattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalaŋ.

‘Puna caparaŋ, sandaka, bhikkhu vitakkavicārānaŋ vūpasamā …pe.. dutiyaŋ jhānaŋ upasampajja viharati. Yasmiŋ kho, sandaka, satthari sāvako evarūpaŋ uḷāravisesaŋ adhigacchati tattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalaŋ.

‘Puna caparaŋ, sandaka, bhikkhu pītiyā ca virāgā upekkhako ca viharati …pe… tatiyaŋ jhānaŋ upasampajja viharati. Yasmiŋ kho, sandaka, satthari sāvako evarūpaŋ uḷāravisesaŋ adhigacchati tattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalaŋ.

‘Puna caparaŋ, sandaka, bhikkhu sukhassa ca pahānā …pe… catutthaŋ jhānaŋ upasampajja viharati. Yasmiŋ kho, sandaka, satthari sāvako evarūpaŋ uḷāravisesaŋ adhigacchati tattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalaŋ.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Yasmiŋ kho, sandaka, satthari sāvako evarūpaŋ uḷāravisesaŋ adhigacchati tattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalaŋ.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate …pe… yathākammūpage satte pajānāti. Yasmiŋ kho, sandaka, satthari sāvako evarūpaŋ uḷāravisesaŋ adhigacchati (p. 2.192) tattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalaŋ.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmeti. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti; “ime āsavā” ti yathābhūtaŋ pajānāti, “ayaŋ āsavasamudayo” ti yathābhūtaŋ pajānāti, “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paṭipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Yasmiŋ kho, sandaka, satthari sāvako evarūpaŋ uḷāravisesaŋ adhigacchati tattha viññū puriso sasakkaŋ brahmacariyaŋ vaseyya, vasanto ca ārādheyya ñāyaŋ dhammaŋ kusalan’ ti.

234. ‘Yo pana so, bho ānanda, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto paribhuñjeyya so kāme’ ti? ‘Yo so, sandaka, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto abhabbo so pañcaṭṭhānāni ajjhācarituŋ. Abhabbo khīṇāsavo bhikkhu sañcicca pāṇaŋ jīvitā voropetuŋ, abhabbo khīṇāsavo bhikkhu adinnaŋ theyyasankhātaŋ ādātuŋ, abhabbo khīṇāsavo bhikkhu methunaŋ dhammaŋ paṭisevetuŋ, abhabbo khīṇāsavo bhikkhu sampajānamusā bhāsituŋ, abhabbo khīṇāsavo bhikkhu sannidhikārakaŋ kāme paribhuñjituŋ, seyyathāpi pubbe agāriyabhūto. Yo so, sandaka, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto abhabbo so imāni pañcaṭṭhānāni ajjhācaritun’ ti.

235. ‘Yo (p. 2.193) pana so, bho ānanda, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto tassa carato ceva tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitaŋ– “khīṇā me āsavā”’ ti? ‘Tena hi, sandaka, upamaŋ te karissāmi; upamāyapidhekacce viññū purisā bhāsitassa atthaŋ ājānanti. Seyyathāpi, sandaka, purisassa hatthapādā chinnā; tassa carato ceva tiṭṭhato ca suttassa ca jāgarassa ca satataŋ samitaŋ (jānāti– “chinnā me hatthapādā” ti, udāhu paccavekkhamāno jānāti– “chinnā me hatthapādā”’ ti? ‘Na kho, bho ānanda, so puriso satataŋ samitaŋ jānāti– “chinnā me hatthapādā” ti.) Api ca kho pana naŋ paccavekkhamāno jānāti– “chinnā me hatthapādā”’ ti. ‘Evameva kho, sandaka, yo so bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaŋyojano sammadaññā vimutto tassa carato ceva tiṭṭhato ca suttassa ca jāgarassa ca satataŋ samitaŋ (ñāṇadassanaŋ na paccupaṭṭhitaŋ – “khīṇā me āsavā” ti;) api ca kho pana naŋ paccavekkhamāno jānāti– “khīṇā me āsavā”’ ti.

236. ‘Kīvabahukā pana, bho ānanda, imasmiŋ dhammavinaye niyyātāro’ ti? ‘Na kho, sandaka, ekaŋyeva sataŋ na dve satāni na tīṇi satāni na cattāri satāni na pañca satāni, atha kho bhiyyova ye imasmiŋ dhammavinaye niyyātāro’ ti. ‘Acchariyaŋ, bho ānanda, abbhutaŋ, bho ānanda! Na ca nāma sadhammokkaŋsanā bhavissati, na paradhammavambhanā, āyatane ca dhammadesanā tāva bahukā ca niyyātāro paññāyissanti. Ime panājīvakā puttamatāya puttā attānañceva ukkaŋsenti, pare ca vambhenti tayo ceva niyyātāro paññapenti, seyyathidaŋ– nandaŋ vacchaŋ, kisaŋ sankiccaŋ, makkhaliŋ gosālan’ ti. Atha kho sandako paribbājako sakaŋ parisaŋ āmantesi– ‘carantu bhonto samaṇe gotame brahmacariyavāso. Na dāni sukaraŋ amhehi lābhasakkārasiloke pariccajitun’ ti. Iti hidaŋ sandako paribbājako sakaŋ parisaŋ uyyojesi bhagavati brahmacariyeti.

Sandakasuttaŋ niṭṭhitaŋ chaṭṭhaŋ.

7. Mahāsakuludāyisuttaŋ
237. Evaŋ (p. 2.194) me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Tena kho pana samayena sambahulā abhiññātā abhiññātā paribbājakā moranivāpe paribbājakārāme paṭivasanti, seyyathidaŋ– annabhāro varadharo sakuludāyī ca paribbājako aññe ca abhiññātā abhiññātā paribbājakā. Atha kho bhagavā pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisi. Atha kho bhagavato etadahosi– ‘atippago kho tāva rājagahe piṇḍāya carituŋ. Yaŋnūnāhaŋ yena moranivāpo paribbājakārāmo yena sakuludāyī paribbājako tenupasankameyyan’ ti. Atha kho bhagavā yena moranivāpo paribbājakārāmo tenupasankami. Tena kho pana samayena sakuludāyī paribbājako mahatiyā paribbājakaparisāya saddhiŋ nisinno hoti unnādiniyā uccāsaddamahāsaddāya anekavihitaŋ tiracchānakathaŋ kathentiyā, seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ samuddakkhāyikaŋ itibhavābhavakathaŋ iti vā. Addasā kho sakuludāyī paribbājako bhagavantaŋ dūratova āgacchantaŋ. Disvāna sakaŋ parisaŋ saṇṭhāpeti– ‘appasaddā bhonto hontu; mā bhonto saddamakattha. Ayaŋ samaṇo gotamo āgacchati; appasaddakāmo kho pana so āyasmā appasaddassa vaṇṇavādī. Appeva nāma appasaddaŋ parisaŋ viditvā upasankamitabbaŋ maññeyyā’ ti. Atha kho te paribbājakā tuṇhī ahesuŋ. Atha kho bhagavā yena sakuludāyī paribbājako tenupasankami. Atha kho sakuludāyī paribbājako bhagavantaŋ etadavoca– ‘etu kho, bhante, bhagavā. Svāgataŋ, bhante, bhagavato. Cirassaŋ kho, bhante, bhagavā imaŋ pariyāyamakāsi yadidaŋ idhāgamanāya. Nisīdatu, bhante, bhagavā; idamāsanaŋ paññattan’ ti. Nisīdi bhagavā paññatte āsane. Sakuludāyīpi kho paribbājako aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho sakuludāyiŋ paribbājakaŋ bhagavā etadavoca–

238. ‘Kāyanuttha (p. 2.195) udāyi, etarahi kathāya sannisinnā, kā ca pana vo antarākathā vippakatā’ ti? ‘ tiṭṭhatesā, bhante, kathā yāya mayaŋ etarahi kathāya sannisinnā. Nesā, bhante, kathā bhagavato dullabhā bhavissati pacchāpi savanāya. Purimāni, bhante, divasāni purimatarāni nānātitthiyānaŋ samaṇabrāhmaṇānaŋ kutūhalasālāyaŋ sannisinnānaŋ sannipatitānaŋ ayamantarākathā udapādi– “lābhā vata, bho, angamagadhānaŋ, suladdhalābhā vata, bho, angamagadhānaŋ! Tatrime samaṇabrāhmaṇā sanghino gaṇino gaṇācariyā ñātā yasassino titthakarā sādhusammatā bahujanassa rājagahaŋ vassāvāsaŋ osaṭā. Ayampi kho pūraṇo kassapo sanghī ceva gaṇī ca gaṇācariyo ca ñāto yasassī titthakaro sādhusammato bahujanassa; sopi rājagahaŋ vassāvāsaŋ osaṭo. Ayampi kho makkhali gosālo …pe… ajito kesakambalo… pakudho kaccāyano… sañjayo belaṭṭhaputto… nigaṇṭho nāṭaputto sanghī ceva gaṇī ca gaṇācariyo ca ñāto yasassī titthakaro sādhusammato bahujanassa; sopi rājagahaŋ vassāvāsaŋ osaṭo. Ayampi kho samaṇo gotamo sanghī ceva gaṇī ca gaṇācariyo ca ñāto yasassī titthakaro sādhusammato bahujanassa; sopi rājagahaŋ vassāvāsaŋ osaṭo. Ko nu kho imesaŋ bhavataŋ samaṇabrāhmaṇānaŋ sanghīnaŋ gaṇīnaŋ gaṇācariyānaŋ ñātānaŋ yasassīnaŋ titthakarānaŋ sādhusammatānaŋ bahujanassa sāvakānaŋ sakkato garukato mānito pūjito, kañca pana sāvakā sakkatvā garuŋ katvā upanissāya viharantī”’ ti?

239. ‘Tatrekacce evamāhaŋsu– “ayaŋ kho pūraṇo kassapo sanghī ceva gaṇī ca gaṇācariyo ca ñāto yasassī titthakaro sādhusammato bahujanassa; so ca kho sāvakānaŋ na sakkato na garukato na mānito na pūjito, na ca pana pūraṇaŋ kassapaŋ sāvakā sakkatvā garuŋ katvā upanissāya viharanti. Bhūtapubbaŋ pūraṇo kassapo anekasatāya parisāya dhammaŋ deseti. Tatraññataro pūraṇassa kassapassa sāvako saddamakāsi– ‘mā bhonto pūraṇaŋ kassapaŋ etamatthaŋ pucchittha; neso etaŋ jānāti; mayametaŋ jānāma, amhe etamatthaŋ pucchatha; mayametaŋ bhavantānaŋ byākarissāmā’ ti. Bhūtapubbaŋ pūraṇo kassapo (p. 2.196) bāhā paggayha kandanto na labhati– ‘appasaddā bhonto hontu, mā bhonto saddamakattha. Nete, bhavante, pucchanti, amhe ete pucchanti; mayametesaŋ byākarissāmā’ ti. Bahū kho pana pūraṇassa kassapassa sāvakā vādaŋ āropetvā apakkantā– ‘na tvaŋ imaŋ dhammavinayaŋ ājānāsi, ahaŋ imaŋ dhammavinayaŋ ājānāmi kiŋ tvaŋ imaŋ dhammavinayaŋ ājānissasi? Micchāpaṭipanno tvamasi, ahamasmi sammāpaṭipanno, sahitaŋ me, asahitaŋ te, purevacanīyaŋ pacchā avaca, pacchāvacanīyaŋ pure avaca, adhiciṇṇaŋ te viparāvattaŋ, āropito te vādo, niggahitosi, cara vādappamokkhāya, nibbeṭhehi vā sace pahosī’ ti. Iti pūraṇo kassapo sāvakānaŋ na sakkato na garukato na mānito na pūjito, na ca pana pūraṇaŋ kassapaŋ sāvakā sakkatvā garuŋ katvā upanissāya viharanti. Akkuṭṭho ca pana pūraṇo kassapo dhammakkosenā”’ ti.

‘Ekacce evamāhaŋsu– “ayampi kho makkhali gosālo …pe… ajito kesakambalo… pakudho kaccāyano… sañjayo belaṭṭhaputto… nigaṇṭho nāṭaputto sanghī ceva gaṇī ca gaṇācariyo ca ñāto yasassī titthakaro sādhusammato bahujanassa; so ca kho sāvakānaŋ na sakkato na garukato na mānito na pūjito, na ca pana nigaṇṭhaŋ nāṭaputtaŋ sāvakā sakkatvā garuŋ katvā upanissāya viharanti. Bhūtapubbaŋ nigaṇṭho nāṭaputto anekasatāya parisāya dhammaŋ deseti. Tatraññataro nigaṇṭhassa nāṭaputtassa sāvako saddamakāsi– mā bhonto nigaṇṭhaŋ nāṭaputtaŋ etamatthaŋ pucchittha; neso etaŋ jānāti; mayametaŋ jānāma, amhe etamatthaŋ pucchatha; mayametaŋ bhavantānaŋ byākarissāmāti. Bhūtapubbaŋ nigaṇṭho nāṭaputto bāhā paggayha kandanto na labhati– ‘appasaddā bhonto hontu, mā bhonto saddamakattha. Nete bhavante pucchanti, amhe ete pucchanti; mayametesaŋ byākarissāmā’ ti. Bahū kho pana nigaṇṭhassa nāṭaputtassa sāvakā vādaŋ āropetvā apakkantā– ‘na tvaŋ imaŋ dhammavinayaŋ ājānāsi, ahaŋ imaŋ dhammavinayaŋ ājānāmi. Kiŋ tvaŋ imaŋ dhammavinayaŋ ājānissasi? Micchāpaṭipanno tvamasi. Ahamasmi sammāpaṭipanno. Sahitaŋ me asahitaŋ te, purevacanīyaŋ pacchā avaca, pacchāvacanīyaŋ pure avaca, adhiciṇṇaŋ te viparāvattaŋ, āropito te vādo, niggahitosi, cara vādappamokkhāya, nibbeṭhehi (p. 2.197) vā sace pahosī’ ti. Iti nigaṇṭho nāṭaputto sāvakānaŋ na sakkato na garukato na mānito na pūjito, na ca pana nigaṇṭhaŋ nāṭaputtaŋ sāvakā sakkatvā garuŋ katvā upanissāya viharanti. Akkuṭṭho ca pana nigaṇṭho nāṭaputto dhammakkosenā”’ ti.

240. ‘Ekacce evamāhaŋsu– “ayampi kho samaṇo gotamo sanghī ceva gaṇī ca gaṇācariyo ca ñāto yasassī titthakaro sādhusammato bahujanassa; so ca kho sāvakānaŋ sakkato garukato mānito pūjito, samaṇañca pana gotamaŋ sāvakā sakkatvā garuŋ katvā upanissāya viharanti. Bhūtapubbaŋ samaṇo gotamo anekasatāya parisāya dhammaŋ desesi. Tatraññataro samaṇassa gotamassa sāvako ukkāsi. Tamenāññataro sabrahmacārī jaṇṇukena ghaṭṭesi– ‘appasaddo āyasmā hotu, māyasmā saddamakāsi, satthā no bhagavā dhammaŋ desesī’ ti. Yasmiŋ samaye samaṇo gotamo anekasatāya parisāya dhammaŋ deseti, neva tasmiŋ samaye samaṇassa gotamassa sāvakānaŋ khipitasaddo vā hoti ukkāsitasaddo vā. Tamenaŋ mahājanakāyo paccāsīsamānarūpo paccupaṭṭhito hoti– ‘yaŋ no bhagavā dhammaŋ bhāsissati taŋ no sossāmā’ ti. Seyyathāpi nāma puriso cātummahāpathe khuddamadhuŋ anelakaŋ pīḷeyya . Tamenaŋ mahājanakāyo paccāsīsamānarūpo paccupaṭṭhito assa. Evameva yasmiŋ samaye samaṇo gotamo anekasatāya parisāya dhammaŋ deseti, neva tasmiŋ samaye samaṇassa gotamassa sāvakānaŋ khipitasaddo vā hoti ukkāsitasaddo vā. Tamenaŋ mahājanakāyo paccāsīsamānarūpo paccupaṭṭhito hoti ‘yaŋ no bhagavā dhammaŋ bhāsissati taŋ no sossāmā’ ti. Yepi samaṇassa gotamassa sāvakā sabrahmacārīhi sampayojetvā sikkhaŋ paccakkhāya hīnāyāvattanti tepi satthu ceva vaṇṇavādino honti, dhammassa ca vaṇṇavādino honti, sanghassa ca vaṇṇavādino honti, attagarahinoyeva honti anaññagarahino, ‘mayamevamhā alakkhikā mayaŋ appapuññā te mayaŋ evaŋ svākkhāte dhammavinaye pabbajitvā nāsakkhimhā yāvajīvaŋ (p. 2.198) paripuṇṇaŋ parisuddhaŋ brahmacariyaŋ caritun’ ti. Te ārāmikabhūtā vā upāsakabhūtā vā pañcasikkhāpade samādāya vattanti. Iti samaṇo gotamo sāvakānaŋ sakkato garukato mānito pūjito, samaṇañca pana gotamaŋ sāvakā sakkatvā garuŋ katvā upanissāya viharantī”’ ti.

241. ‘Kati pana tvaŋ, udāyi, mayi dhamme samanupassasi, yehi mamaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharantī’ ti? ‘Pañca kho ahaŋ, bhante, bhagavati dhamme samanupassāmi yehi bhagavantaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti. Katame pañca? Bhagavā hi, bhante, appāhāro, appāhāratāya ca vaṇṇavādī. Yampi, bhante, bhagavā appāhāro, appāhāratāya ca vaṇṇavādī imaŋ kho ahaŋ, bhante, bhagavati paṭhamaŋ dhammaŋ samanupassāmi yena bhagavantaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

‘Puna caparaŋ, bhante, bhagavā santuṭṭho itarītarena cīvarena, itarītaracīvarasantuṭṭhiyā ca vaṇṇavādī. Yampi, bhante, bhagavā santuṭṭho itarītarena cīvarena, itarītaracīvarasantuṭṭhiyā ca vaṇṇavādī, imaŋ kho ahaŋ, bhante, bhagavati dutiyaŋ dhammaŋ samanupassāmi yena bhagavantaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

‘Puna caparaŋ, bhante, bhagavā santuṭṭho itarītarena piṇḍapātena, itarītarapiṇḍapātasantuṭṭhiyā ca vaṇṇavādī. Yampi, bhante, bhagavā santuṭṭho itarītarena piṇḍapātena, itarītarapiṇḍapātasantuṭṭhiyā ca vaṇṇavādī, imaŋ kho ahaŋ, bhante, bhagavati tatiyaŋ dhammaŋ samanupassāmi yena bhagavantaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

‘Puna caparaŋ, bhante, bhagavā santuṭṭho itarītarena senāsanena, itarītarasenāsanasantuṭṭhiyā ca vaṇṇavādī. Yampi, bhante, bhagavā santuṭṭho itarītarena senāsanena, itarītarasenāsanasantuṭṭhiyā ca vaṇṇavādī, imaŋ (p. 2.199) kho ahaŋ, bhante, bhagavati catutthaŋ dhammaŋ samanupassāmi yena bhagavantaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

‘Puna caparaŋ, bhante, bhagavā pavivitto, pavivekassa ca vaṇṇavādī Yampi, bhante, bhagavā pavivitto, pavivekassa ca vaṇṇavādī, imaŋ kho ahaŋ, bhante, bhagavati pañcamaŋ dhammaŋ samanupassāmi yena bhagavantaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

‘Ime kho ahaŋ, bhante, bhagavati pañca dhamme samanupassāmi yehi bhagavantaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharantī’ ti.

242. ‘“Appāhāro samaṇo gotamo, appāhāratāya ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, santi kho pana me, udāyi, sāvakā kosakāhārāpi aḍḍhakosakāhārāpi beluvāhārāpi aḍḍhabeluvāhārāpi. Ahaŋ kho pana, udāyi, appekadā iminā pattena samatittikampi bhuñjāmi bhiyyopi bhuñjāmi. “Appāhāro samaṇo gotamo, appāhāratāya ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, ye te, udāyi, mama sāvakā kosakāhārāpi aḍḍhakosakāhārāpi beluvāhārāpi aḍḍhabeluvāhārāpi na maŋ te iminā dhammena sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ.

‘“Santuṭṭho samaṇo gotamo itarītarena cīvarena, itarītaracīvarasantuṭṭhiyā ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, santi kho pana me, udāyi, sāvakā paŋsukūlikā lūkhacīvaradharā te susānā vā sankārakūṭā vā pāpaṇikā vā nantakāni uccinitvā sanghāṭiŋ karitvā dhārenti. Ahaŋ kho panudāyi, appekadā gahapaticīvarāni dhāremi (p. 2.200) daḷhāni satthalūkhāni alābulomasāni. “Santuṭṭho samaṇo gotamo itarītarena cīvarena, itarītaracīvarasantuṭṭhiyā ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, ye te, udāyi, mama sāvakā paŋsukūlikā lūkhacīvaradharā te susānā vā sankārakūṭā vā pāpaṇikā vā nantakāni uccinitvā sanghāṭiŋ karitvā dhārenti, na maŋ te iminā dhammena sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ.

‘“Santuṭṭho samaṇo gotamo itarītarena piṇḍapātena, itarītarapiṇḍapātasantuṭṭhiyā ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, santi kho pana me, udāyi, sāvakā piṇḍapātikā sapadānacārino uñchāsake vate ratā, te antaragharaŋ paviṭṭhā samānā āsanenapi nimantiyamānā na sādiyanti. Ahaŋ kho panudāyi, appekadā nimantanepi bhuñjāmi sālīnaŋ odanaŋ vicitakāḷakaŋ anekasūpaŋ anekabyañjanaŋ. “Santuṭṭho samaṇo gotamo itarītarena piṇḍapātena, itarītarapiṇḍapātasantuṭṭhiyā ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, ye te, udāyi, mama sāvakā piṇḍapātikā sapadānacārino uñchāsake vate ratā te antaragharaŋ paviṭṭhā samānā āsanenapi nimantiyamānā na sādiyanti, na maŋ te iminā dhammena sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ.

‘“Santuṭṭho samaṇo gotamo itarītarena senāsanena, itarītarasenāsanasantuṭṭhiyā ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, santi kho pana me, udāyi, sāvakā rukkhamūlikā abbhokāsikā, te aṭṭhamāse channaŋ na upenti. Ahaŋ kho panudāyi, appekadā kūṭāgāresupi viharāmi ullittāvalittesu nivātesu phusitaggaḷesu pihitavātapānesu. “Santuṭṭho samaṇo gotamo itarītarena (p. 2.201) senāsanena, itarītarasenāsanasantuṭṭhiyā ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, ye te, udāyi, mama sāvakā rukkhamūlikā abbhokāsikā te aṭṭhamāse channaŋ na upenti, na maŋ te iminā dhammena sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ.

‘“Pavivitto samaṇo gotamo, pavivekassa ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, santi kho pana me, udāyi, sāvakā āraññikā pantasenāsanā araññavanapatthāni pantāni senāsanāni ajjhogāhetvā viharanti, te anvaddhamāsaŋ sanghamajjhe osaranti pātimokkhuddesāya. Ahaŋ kho panudāyi, appekadā ākiṇṇo viharāmi bhikkhūhi bhikkhunīhi upāsakehi upāsikāhi raññā rājamahāmattehi titthiyehi titthiyasāvakehi. “Pavivitto samaṇo gotamo, pavivekassa ca vaṇṇavādī” ti, iti ce maŋ, udāyi, sāvakā sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ, ye te, udāyi, mama sāvakā āraññakā pantasenāsanā araññavanapatthāni pantāni senāsanāni ajjhogāhetvā viharanti te anvaddhamāsaŋ sanghamajjhe osaranti pātimokkhuddesāya, na maŋ te iminā dhammena sakkareyyuŋ garuŋ kareyyuŋ māneyyuŋ pūjeyyuŋ, sakkatvā garuŋ katvā upanissāya vihareyyuŋ.

‘Iti kho, udāyi, na mamaŋ sāvakā imehi pañcahi dhammehi sakkaronti garuŋ karonti mānenti pūjenti, sakkatvā garuŋ katvā upanissāya viharanti.

243. ‘Atthi kho, udāyi, aññe ca pañca dhammā yehi pañcahi dhammehi mamaŋ sāvakā sakkaronti garuŋ karonti mānenti pūjenti sakkatvā garuŋ katvā upanissāya viharanti. Katame pañca? Idhudāyi, mamaŋ sāvakā adhisīle sambhāventi– “sīlavā samaṇo gotamo paramena sīlakkhandhena samannāgato” ti. Yampudāyi, mamaŋ sāvakā adhisīle sambhāventi– “sīlavā samaṇo gotamo paramena sīlakkhandhena samannāgato” ti, ayaŋ kho, udāyi (p. 2.202) paṭhamo dhammo yena mamaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

244. ‘Puna caparaŋ, udāyi, mamaŋ sāvakā abhikkante ñāṇadassane sambhāventi– “jānaŋyevāha samaṇo gotamo– jānāmīti, passaŋyevāha samaṇo gotamo– passāmīti; abhiññāya samaṇo gotamo dhammaŋ deseti no anabhiññāya; sanidānaŋ samaṇo gotamo dhammaŋ deseti no anidānaŋ; sappāṭihāriyaŋ samaṇo gotamo dhammaŋ deseti no appāṭihāriyan” ti. Yampudāyi, mamaŋ sāvakā abhikkante ñāṇadassane sambhāventi– “jānaŋyevāha samaṇo gotamo– jānāmīti, passaŋyevāha samaṇo gotamo– passāmīti; abhiññāya samaṇo gotamo dhammaŋ deseti no anabhiññāya; sanidānaŋ samaṇo gotamo dhammaŋ deseti no anidānaŋ; sappāṭihāriyaŋ samaṇo gotamo dhammaŋ deseti no appāṭihāriyan” ti, ayaŋ kho, udāyi, dutiyo dhammo yena mamaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

245. ‘Puna caparaŋ, udāyi, mamaŋ sāvakā adhipaññāya sambhāventi– “paññavā samaṇo gotamo paramena paññākkhandhena samannāgato; taŋ vata anāgataŋ vādapathaŋ na dakkhati, uppannaŋ vā parappavādaŋ na sahadhammena suniggahitaŋ niggaṇhissatīti– netaŋ ṭhānaŋ vijjati”. Taŋ kiŋ maññasi, udāyi, api nu me sāvakā evaŋ jānantā evaŋ passantā antarantarā kathaŋ opāteyyun’ ti?

‘No hetaŋ, bhante’.

‘Na kho panāhaŋ, udāyi, sāvakesu anusāsaniŋ paccāsīsāmi; aññadatthu mamayeva sāvakā anusāsaniŋ paccāsīsanti.

‘Yampudāyi, mamaŋ sāvakā adhipaññāya sambhāventi– “paññavā samaṇo gotamo paramena paññākkhandhena samannāgato; taŋ vata anāgataŋ vādapathaŋ na dakkhati, uppannaŋ vā parappavādaŋ na sahadhammena niggahitaŋ niggaṇhissatīti– netaŋ ṭhānaŋ vijjati”. Ayaŋ kho, udāyi, tatiyo dhammo yena mamaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

246. ‘Puna (p. 2.203) caparaŋ, udāyi, mama sāvakā yena dukkhena dukkhotiṇṇā dukkhaparetā te maŋ upasankamitvā dukkhaŋ ariyasaccaŋ pucchanti, tesāhaŋ dukkhaŋ ariyasaccaŋ puṭṭho byākaromi, tesāhaŋ cittaŋ ārādhemi pañhassa veyyākaraṇena; te maŋ dukkhasamudayaŋ… dukkhanirodhaŋ… dukkhanirodhagāminiŋ paṭipadaŋ ariyasaccaŋ pucchanti, tesāhaŋ dukkhanirodhagāminiŋ paṭipadaŋ ariyasaccaŋ puṭṭho byākaromi tesāhaŋ cittaŋ ārādhemi pañhassa veyyākaraṇena. Yampudāyi, mama sāvakā yena dukkhena dukkhotiṇṇā dukkhaparetā te maŋ upasankamitvā dukkhaŋ ariyasaccaŋ pucchanti, tesāhaŋ dukkhaŋ ariyasaccaŋ puṭṭho byākaromi, tesāhaŋ cittaŋ ārādhemi pañhassa veyyākaraṇena. Te maŋ dukkhasamudayaŋ dukkhanirodhaŋ… dukkhanirodhagāminiŋ paṭipadaŋ ariyasaccaŋ pucchanti. Tesāhaŋ dukkhanirodhagāminiŋ paṭipadaŋ ariyasaccaŋ puṭṭho byākaromi. Tesāhaŋ cittaŋ ārādhemi pañhassa veyyākaraṇena. Ayaŋ kho, udāyi, catuttho dhammo yena mamaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

247. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā cattāro satipaṭṭhāne bhāventi. Idhudāyi, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ; vedanāsu vedanānupassī viharati… citte cittānupassī viharati… dhammesu dhammānupassī viharati ātāpī sampajāno satimā vineyy loke abhijjhādomanassaŋ. Tatra ca pana me sāvakā bahū abhiññāvosānapāramippattā viharanti.

‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā cattāro sammappadhāne bhāventi. Idhudāyi bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti, vāyamati, vīriyaŋ ārabhati, cittaŋ paggaṇhāti, padahati; uppannānaŋ pāpakānaŋ akusalānaŋ dhammānaŋ pahānāya chandaŋ janeti, vāyamati, vīriyaŋ ārabhati, cittaŋ paggaṇhāti, padahati; anuppannānaŋ kusalānaŋ dhammānaŋ uppādāya chandaŋ janeti, vāyamati, vīriyaŋ ārabhati, cittaŋ paggaṇhāti, padahati; uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti, vāyamati, vīriyaŋ ārabhati, cittaŋ paggaṇhāti, padahati. Tatra ca pana me sāvakā bahū abhiññāvosānapāramippattā viharanti.

‘Puna (p. 2.204) caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā cattāro iddhipāde bhāventi. Idhudāyi, bhikkhu chandasamādhipadhānasankhārasamannāgataŋ iddhipādaŋ bhāveti, vīriyasamādhipadhānasankhārasamannāgataŋ iddhipādaŋ bhāveti, cittasamādhipadhānasankhārasamannāgataŋ iddhipādaŋ bhāveti, vīmaŋsāsamādhipadhānasankhārasamannāgataŋ iddhipādaŋ bhāveti. Tatra ca pana me sāvakā bahū abhiññāvosānapāramippattā viharanti.

‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā pañcindriyāni bhāventi. Idhudāyi bhikkhu saddhindriyaŋ bhāveti upasamagāmiŋ sambodhagāmiŋ; vīriyindriyaŋ bhāveti …pe… satindriyaŋ bhāveti… samādhindriyaŋ bhāveti… paññindriyaŋ bhāveti upasamagāmiŋ sambodhagāmiŋ. Tatra ca pana me sāvakā bahū abhiññāvosānapāramippattā viharanti.

‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā pañca balāni bhāventi. Idhudāyi, bhikkhu saddhābalaŋ bhāveti upasamagāmiŋ sambodhagāmiŋ; vīriyabalaŋ bhāveti …pe… satibalaŋ bhāveti… samādhibalaŋ bhāveti… paññābalaŋ bhāveti upasamagāmiŋ sambodhagāmiŋ. Tatra ca pana me sāvakā bahū abhiññāvosānapāramippattā viharanti.

‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā sattabojjhange bhāventi. Idhudāyi, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariṇāmiŋ; dhammavicayasambojjhangaŋ bhāveti …pe… vīriyasambojjhangaŋ bhāveti… pītisambojjhangaŋ bhāveti… passaddhisambojjhangaŋ bhāveti… samādhisambojjhangaŋ bhāveti… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariṇāmiŋ. Tatra ca pana me sāvakā bahū abhiññāvosānapāramippattā viharanti.

‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā ariyaŋ aṭṭhangikaŋ maggaŋ bhāventi. Idhudāyi, bhikkhu sammādiṭṭhiŋ bhāveti, sammāsankappaŋ bhāveti, sammāvācaŋ bhāveti sammākammantaŋ bhāveti, sammā-ājīvaŋ bhāveti, sammāvāyāmaŋ bhāveti, sammāsatiŋ (p. 2.205) bhāveti, sammāsamādhiŋ bhāveti. Tatra ca pana me sāvakā bahū abhiññāvosānapāramippattā viharanti.

248. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā aṭṭha vimokkhe bhāventi. Rūpī rūpāni passati, ayaŋ paṭhamo vimokkho; ajjhattaŋ arūpasaññī bahiddhā rūpāni passati, ayaŋ dutiyo vimokkho; subhanteva adhimutto hoti, ayaŋ tatiyo vimokkho; sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati, ayaŋ catuttho vimokkho; sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati, ayaŋ pañcamo vimokkho; sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati, ayaŋ chaṭṭho vimokkho; sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati, ayaŋ sattamo vimokkho; sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, ayaŋ aṭṭhamo vimokkho. Tatra ca pana me sāvakā bahū abhiññāvosānapāramippattā viharanti.

249. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā aṭṭha abhibhāyatanāni bhāventi. Ajjhattaŋ rūpasaññī eko bahiddhā rūpāni passati parittāni suvaṇṇadubbaṇṇāni. “Tāni abhibhuyya jānāmi, passāmī” ti evaŋ saññī hoti. Idaŋ paṭhamaŋ abhibhāyatanaŋ.

‘Ajjhattaŋ rūpasaññī eko bahiddhā rūpāni passati appamāṇāni suvaṇṇadubbaṇṇāni. “Tāni abhibhuyya jānāmi, passāmī” ti evaŋ saññī hoti. Idaŋ dutiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati parittāni suvaṇṇadubbaṇṇāni. “Tāni abhibhuyya jānāmi, passāmī” ti evaŋ saññī hoti. Idaŋ tatiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati appamāṇāni suvaṇṇadubbaṇṇāni. “Tāni abhibhuyya jānāmi, passāmī” ti evaŋ saññī hoti. Idaŋ catutthaŋ abhibhāyatanaŋ.

‘Ajjhattaŋ (p. 2.206) arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni. Seyyathāpi nāma umāpupphaŋ nīlaŋ nīlavaṇṇaŋ nīlanidassanaŋ nīlanibhāsaŋ, seyyathāpi vā pana taŋ vatthaŋ bārāṇaseyyakaŋ ubhatobhāgavimaṭṭhaŋ nīlaŋ nīlavaṇṇaŋ nīlanidassanaŋ nīlanibhāsaŋ; evameva ajjhattaŋ arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni. “Tāni abhibhuyya jānāmi, passāmī” ti evaŋ saññī hoti. Idaŋ pañcamaŋ abhibhāyatanaŋ

‘Ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni. Seyyathāpi nāma kaṇikārapupphaŋ pītaŋ pītavaṇṇaŋ pītanidassanaŋ pītanibhāsaŋ, seyyathāpi vā pana taŋ vatthaŋ bārāṇaseyyakaŋ ubhatobhāgavimaṭṭhaŋ pītaŋ pītavaṇṇaŋ pītanidassanaŋ pītanibhāsaŋ; evameva ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni. “Tāni abhibhuyya jānāmi, passāmī” ti evaŋ saññī hoti. Idaŋ chaṭṭhaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni. Seyyathāpi nāma bandhujīvakapupphaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ, seyyathāpi vā pana taŋ vatthaŋ bārāṇaseyyakaŋ ubhatobhāgavimaṭṭhaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ; evameva ajjhattaŋ arūpasaññī eko bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni. “Tāni abhibhuyya jānāmi, passāmī” ti evaŋ saññī hoti. Idaŋ sattamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni. Seyyathāpi nāma osadhitārakā odātā odātavaṇṇā odātanidassanā odātanibhāsā, seyyathāpi vā pana taŋ vatthaŋ bārāṇaseyyakaŋ ubhatobhāgavimaṭṭhaŋ odātaŋ odātavaṇṇaŋ odātanidassanaŋ odātanibhāsaŋ; evameva ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni “Tāni abhibhuyya jānāmi (p. 2.207) passāmī” ti evaŋsaññī hoti. Idaŋ aṭṭhamaŋ abhibhāyatanaŋ. Tatra ca pana me sāvakā bahū abhiññāvosānapāramippattā viharanti.

250. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā dasa kasiṇāyatanāni bhāventi. Pathavīkasiṇameko sañjānāti uddhamadho tiriyaŋ advayaŋ appamāṇaŋ; āpokasiṇameko sañjānāti …pe… tejokasiṇameko sañjānāti… vāyokasiṇameko sañjānāti… nīlakasiṇameko sañjānāti… pītakasiṇameko sañjānāti… lohitakasiṇameko sañjānāti… odātakasiṇameko sañjānāti… ākāsakasiṇameko sañjānāti viññāṇakasiṇameko sañjānāti uddhamadho tiriyaŋ advayaŋ appamāṇaŋ. Tatra ca pana me sāvakā bahū abhiññāvosānapāramippattā viharanti.

251. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā cattāri jhānāni bhāventi. Idhudāyi, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. So imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti. Seyyathāpi, udāyi, dakkho nhāpako vā nhāpakantevāsī vā kaŋsathāle nhānīyacuṇṇāni ākiritvā udakena paripphosakaŋ paripphosakaŋ sanneyya, sāyaŋ nhānīyapiṇḍi snehānugatā snehapareto santarabāhirā phuṭā snehena na ca pagghariṇī; evameva kho, udāyi, bhikkhu imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti.

‘Puna caparaŋ, udāyi, bhikkhu vitakkavicārānaŋ vūpasamā ajjhattaŋ sampasādanaŋ …pe… dutiyaŋ jhānaŋ upasampajja viharati. So imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ hoti (p. 2.208) Seyyathāpi, udāyi, udakarahado gambhīro ubbhidodako . Tassa nevassa puratthimāya disāya udakassa āyamukhaŋ na pacchimāya disāya udakassa āyamukhaŋ, na uttarāya disāya udakassa āyamukhaŋ, na dakkhiṇāya disāya udakassa āyamukhaŋ, devo ca na kālena kālaŋ sammā dhāraŋ anuppaveccheyya; atha kho tamhāva udakarahadā sītā vāridhārā ubbhijjitvā tameva udakarahadaŋ sītena vārinā abhisandeyya parisandeyya paripūreyya paripphareyya, nāssa kiñci sabbāvato udakarahadassa sītena vārinā apphuṭaŋ assa. Evameva kho, udāyi, bhikkhu imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ hoti.

‘Puna caparaŋ, udāyi, bhikkhu pītiyā ca virāgā …pe… tatiyaŋ jhānaŋ upasampajja viharati. So imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti. Seyyathāpi, udāyi, uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni anto nimuggaposīni, tāni yāva caggā yāva ca mūlā sītena vārinā abhisannāni parisannāni paripūrāni paripphuṭāni, nāssa kiñci sabbāvataŋ, uppalānaŋ vā padumānaŋ vā puṇḍarīkānaŋ vā sītena vārinā apphuṭaŋ assa; evameva kho, udāyi, bhikkhu imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti.

‘Puna caparaŋ, udāyi, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So imameva kāyaŋ parisuddhena cetasā pariyodātena pharitvā nisinno hoti, nāssa kiñci sabbāvato kāyassa parisuddhena cetasā pariyodātena apphuṭaŋ hoti. Seyyathāpi, udāyi, puriso odātena vatthena sasīsaŋ pārupitvā nisinno assa, nāssa kiñci sabbāvato kāyassa odātena vatthena (p. 2.209) apphuṭaŋ assa; evameva kho, udāyi, bhikkhu imameva kāyaŋ parisuddhena cetasā pariyodātena pharitvā nisinno hoti, nāssa kiñci sabbāvato kāyassa parisuddhena cetasā pariyodātena apphuṭaŋ hoti. Tatra ca pana me sāvakā bahū abhiññāvosānapāramippattā viharanti.

252. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā evaŋ pajānanti– “ayaŋ kho me kāyo rūpī cātumahābhūtiko mātāpettikasambhavo odanakummāsūpacayo aniccucchādanaparimaddanabhedanaviddhaŋsanadhammo; idañca pana me viññāṇaŋ ettha sitaŋ ettha paṭibaddhaŋ”. Seyyathāpi, udāyi, maṇi veḷuriyo subho jātimā aṭṭhaŋso suparikammakato accho vippasanno sabbākārasampanno; tatridaŋ suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā. Tamenaŋ cakkhumā puriso hatthe karitvā paccavekkheyya– “ayaŋ kho maṇi veḷuriyo subho jātimā aṭṭhaŋso suparikammakato accho vippasanno sabbākārasampanno; tatridaŋ suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā” ti. Evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā evaŋ pajānanti– “ayaŋ kho me kāyo rūpī cātumahābhūtiko mātāpettikasambhavo odanakummāsūpacayo aniccucchādanaparimaddanabhedanaviddhaŋsanadhammo; idañca pana me viññāṇaŋ ettha sitaŋ ettha paṭibaddhan” ti. Tatra ca pana me sāvakā bahū abhiññāvosānapāramippattā viharanti.

253. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā imamhā kāyā aññaŋ kāyaŋ abhinimminanti rūpiŋ manomayaŋ sabbangapaccangiŋ ahīnindriyaŋ. Seyyathāpi, udāyi, puriso muñjamhā īsikaŋ pabbāheyya; tassa evamassa– “ayaŋ muñjo, ayaŋ īsikā; añño muñjo, aññā īsikā; muñjamhātveva īsikā pabbāḷhā” ti. Seyyathā vā panudāyi, puriso asiŋ kosiyā pabbāheyya; tassa evamassa– “ayaŋ asi, ayaŋ kosi; añño asi aññā kosi; kosiyātveva asi pabbāḷho” ti. Seyyathā vā, panudāyi puriso ahiŋ karaṇḍā uddhareyya; tassa evamassa– “ayaŋ ahi, ayaŋ karaṇḍo; añño (p. 2.210) ahi, añño karaṇḍo; karaṇḍātveva ahi ubbhato” ti. Evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā imamhā kāyā aññaŋ kāyaŋ abhinimminanti rūpiŋ manomayaŋ sabbangapaccangiŋ ahīnindriyaŋ. Tatra ca pana me sāvakā bahū abhiññāvosānapāramippattā viharanti.

254. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā anekavihitaŋ iddhividhaŋ paccanubhonti– ekopi hutvā bahudhā honti, bahudhāpi hutvā eko hoti; āvibhāvaŋ, tirobhāvaŋ; tirokuṭṭaŋ tiropākāraŋ tiropabbataŋ asajjamānā gacchanti, seyyathāpi ākāse; pathaviyāpi ummujjanimujjaŋ karonti, seyyathāpi udake; udakepi abhijjamāne gacchanti, seyyathāpi pathaviyaŋ; ākāsepi pallankena kamanti, seyyathāpi pakkhī sakuṇo; imepi candimasūriye evaŋmahiddhike evaŋmahānubhāve pāṇinā parimasanti parimajjanti, yāva brahmalokāpi kāyena vasaŋ vattenti. Seyyathāpi, udāyi, dakkho kumbhakāro vā kumbhakārantevāsī vā suparikammakatāya mattikāya yaŋ yadeva bhājanavikatiŋ ākankheyya taŋ tadeva kareyya abhinipphādeyya; seyyathā vā panudāyi, dakkho dantakāro vā dantakārantevāsī vā suparikammakatasmiŋ dantasmiŋ yaŋ yadeva dantavikatiŋ ākankheyya taŋ tadeva kareyya abhinipphādeyya; seyyathā vā panudāyi, dakkho suvaṇṇakāro vā suvaṇṇakārantevāsī vā suparikammakatasmiŋ suvaṇṇasmiŋ yaŋ yadeva suvaṇṇavikatiŋ ākankheyya taŋ tadeva kareyya abhinipphādeyya. Evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā anekavihitaŋ iddhividhaŋ paccanubhonti– ekopi hutvā bahudhā honti, bahudhāpi hutvā eko hoti; āvibhāvaŋ, tirobhāvaŋ; tirokuṭṭaŋ tiropākāraŋ tiropabbataŋ asajjamānā gacchanti, seyyathāpi ākāse; pathaviyāpi ummujjanimujjaŋ karonti, seyyathāpi udake; udakepi abhijjamāne gacchanti seyyathāpi pathaviyaŋ; ākāsepi pallankena kamanti, seyyathāpi pakkhī sakuṇo; imepi candimasūriye evaŋmahiddhike evaŋmahānubhāve pāṇinā parimasanti parimajjanti, yāva brahmalokāpi kāyena (p. 2.211) vasaŋ vattenti. Tatra ca pana me sāvakā bahū abhiññāvosānapāramippattā viharanti.

255. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā dibbāya sotadhātuyā visuddhāya atikkantamānusikāya ubho sadde suṇanti– dibbe ca mānuse ca, ye dūre santike ca. Seyyathāpi, udāyi, balavā sankhadhamo appakasireneva cātuddisā viññāpeyya; evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā dibbāya sotadhātuyā visuddhāya atikkantamānusikāya ubho sadde suṇanti– dibbe ca mānuse ca, ye dūre santike ca. Tatra ca pana me sāvakā bahū abhiññāvosānapāramippattā viharanti.

256. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā parasattānaŋ parapuggalānaŋ cetasā ceto paricca pajānanti– sarāgaŋ vā cittaŋ “sarāgaŋ cittan” ti pajānanti, vītarāgaŋ vā cittaŋ “vītarāgaŋ cittan” ti pajānanti; sadosaŋ vā cittaŋ “sadosaŋ cittan” ti pajānanti, vītadosaŋ vā cittaŋ “vītadosaŋ cittan” ti pajānanti; samohaŋ vā cittaŋ “samohaŋ cittan” ti pajānanti, vītamohaŋ vā cittaŋ “vītamohaŋ cittan” ti pajānanti; sankhittaŋ vā cittaŋ “sankhittaŋ cittan” ti pajānanti, vikkhittaŋ vā cittaŋ “vikkhittaŋ cittan” ti pajānanti; mahaggataŋ vā cittaŋ “mahaggataŋ cittan” ti pajānanti, amahaggataŋ vā cittaŋ “amahaggataŋ cittan” ti pajānanti; sa-uttaraŋ vā cittaŋ “sa-uttaraŋ cittan” ti pajānanti, anuttaraŋ vā cittaŋ “anuttaraŋ cittan” ti pajānanti; samāhitaŋ vā cittaŋ “samāhitaŋ cittan” ti pajānanti, asamāhitaŋ vā cittaŋ “asamāhitaŋ cittan” ti pajānanti; vimuttaŋ vā cittaŋ “vimuttaŋ cittan” ti pajānanti, avimuttaŋ vā cittaŋ “avimuttaŋ cittan” ti pajānanti. Seyyathāpi, udāyi, itthī vā puriso vā daharo yuvā maṇḍanakajātiko ādāse vā parisuddhe pariyodāte acche vā udakapatte sakaŋ mukhanimittaŋ paccavekkhamāno sakaṇikaŋ vā “sakaṇikan” ti jāneyya akaṇikaŋ vā “akaṇikan” ti jāneyya; evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā parasattānaŋ parapuggalānaŋ cetasā ceto paricca pajānanti– sarāgaŋ (p. 2.212) vā cittaŋ “sarāgaŋ cittan” ti pajānanti, vītarāgaŋ vā cittaŋ …pe… sadosaŋ vā cittaŋ… vītadosaŋ vā cittaŋ… samohaŋ vā cittaŋ… vītamohaŋ vā cittaŋ… sankhittaŋ vā cittaŋ… vikkhittaŋ vā cittaŋ… mahaggataŋ vā cittaŋ… amahaggataŋ vā cittaŋ… sa-uttaraŋ vā cittaŋ… anuttaraŋ vā cittaŋ… samāhitaŋ vā cittaŋ… asamāhitaŋ vā cittaŋ… vimuttaŋ vā cittaŋ… avimuttaŋ vā cittaŋ “avimuttaŋ cittan” ti pajānanti. Tatra ca pana me sāvakā bahū abhiññāvosānapāramippattā viharanti.

257. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā anekavihitaŋ pubbenivāsaŋ anussaranti, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi, anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati. Seyyathāpi, udāyi, puriso sakamhā gāmā aññaŋ gāmaŋ gaccheyya, tamhāpi gāmā aññaŋ gāmaŋ gaccheyya; so tamhā gāmā sakaŋyeva gāmaŋ paccāgaccheyya; tassa evamassa– “ahaŋ kho sakamhā gāmā aññaŋ gāmaŋ agacchiŋ, tatra evaŋ aṭṭhāsiŋ evaŋ nisīdiŋ evaŋ abhāsiŋ evaŋ tuṇhī ahosiŋ; tamhāpi gāmā amuŋ gāmaŋ agacchiŋ, tatrāpi evaŋ aṭṭhāsiŋ evaŋ nisīdiŋ evaŋ abhāsiŋ evaŋ tuṇhī ahosiŋ, somhi tamhā gāmā sakaŋyeva gāmaŋ paccāgato” ti. Evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā anekavihitaŋ pubbenivāsaŋ anussaranti, seyyathidaŋ– ekampi jātiŋ …pe… iti sākāraŋ sa-uddesaŋ anekavihitaŋ pubbenivāsaŋ anussaranti. Tatra ca pana me sāvakā bahū abhiññāvosānapāramippattā viharanti.

258. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā dibbena cakkhunā visuddhena atikkantamānusakena satte (p. 2.213) passanti cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānanti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā; ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passanti cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānanti. Seyyathāpi, udāyi, dve agārā sadvārā . Tatra cakkhumā puriso majjhe ṭhito passeyya manusse gehaŋ pavisantepi nikkhamantepi anucankamantepi anuvicarantepi; evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā dibbena cakkhunā visuddhena atikkantamānusakena satte passanti cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānanti …pe… tatra ca pa me sāvakā bahū abhiññāvosānapāramippattā viharanti.

259. ‘Puna caparaŋ, udāyi, akkhātā mayā sāvakānaŋ paṭipadā, yathāpaṭipannā me sāvakā āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharanti. Seyyathāpi, udāyi, pabbatasankhepe udakarahado accho vippasanno anāvilo, tattha cakkhumā puriso tīre ṭhito passeyya sippisambukampi sakkharakaṭhalampi macchagumbampi carantampi tiṭṭhantampi. Tassa evamassa– “ayaŋ kho udakarahado accho vippasanno anāvilo, tatrime sippisambukāpi sakkharakaṭhalāpi macchagumbāpi carantipi tiṭṭhantipī” ti. Evameva kho, udāyi, akkhātā mayā sāvakānaŋ paṭipadā, yathāpaṭipannā me sāvakā āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharanti. Tatra ca pana me (p. 2.214) sāvakā bahū abhiññāvosānapāramippattā viharanti. Ayaŋ kho, udāyi, pañcamo dhammo yena mama sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharanti.

‘Ime kho, udāyi, pañca dhammā yehi mamaŋ sāvakā sakkaronti garuŋ karonti mānenti pūjenti, sakkatvā garuŋ katvā upanissāya viharantī’ ti.

Idamavoca bhagavā. Attamano sakuludāyī paribbājako bhagavato bhāsitaŋ abhinandīti.

Mahāsakuludāyisuttaŋ niṭṭhitaŋ sattamaŋ.

8. Samaṇamuṇḍikasuttaŋ
260. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena uggāhamāno paribbājako samaṇamuṇḍikāputto samayappavādake tindukācīre ekasālake mallikāya ārāme paṭivasati mahatiyā paribbājakaparisāya saddhiŋ pañcamattehi paribbājakasatehi. Atha kho pañcakango thapati sāvatthiyā nikkhami divā divassa bhagavantaŋ dassanāya. Atha kho pañcakangassa thapatissa etadahosi– ‘akālo kho tāva bhagavantaŋ dassanāya; paṭisallīno bhagavā. Manobhāvaniyānampi bhikkhūnaŋ asamayo dassanāya; paṭisallīnā manobhāvaniyā bhikkhū. Yaŋnūnāhaŋ yena samayappavādako tindukācīro ekasālako mallikāya ārāmo yena uggāhamāno paribbājako samaṇamuṇḍikāputto tenupasankameyyan’ ti. Atha kho pañcakango thapati yena samayappavādako tindukācīro ekasālako mallikāya ārāmo yena uggāhamāno paribbājako samaṇamuṇḍikāputto tenupasankami.

Tena kho pana samayena uggāhamāno paribbājako samaṇamuṇḍikāputto mahatiyā paribbājakaparisāya saddhiŋ nisinno hoti unnādiniyā uccāsaddamahāsaddāya anekavihitaŋ tiracchānakathaŋ kathentiyā, seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ (p. 2.215) annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ samuddakkhāyikaŋ itibhavābhavakathaŋ iti vā.

Addasā kho uggāhamāno paribbājako samaṇamuṇḍikāputto pañcakangaŋ thapatiŋ dūratova āgacchantaŋ. Disvāna sakaŋ parisaŋ saṇṭhāpesi– ‘appasaddā bhonto hontu, mā bhonto saddamakattha; ayaŋ samaṇassa gotamassa sāvako āgacchati pañcakango thapati. Yāvatā kho pana samaṇassa gotamassa sāvakā gihī odātavasanā sāvatthiyaŋ paṭivasanti ayaŋ tesaŋ aññataro pañcakango thapati. Appasaddakāmā kho pana te āyasmanto appasaddavinītā appasaddassa vaṇṇavādino; appeva nāma appasaddaŋ parisaŋ viditvā upasankamitabbaŋ maññeyyā’ ti. Atha kho te paribbājakā tuṇhī ahesuŋ.

261. Atha kho pañcakango thapati yena uggāhamāno paribbājako samaṇamuṇḍikāputto tenupasankami; upasankamitvā uggāhamānena paribbājakena samaṇamuṇḍikāputtena saddhiŋ sammodi Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho pañcakangaŋ thapatiŋ uggāhamāno paribbājako samaṇamuṇḍikāputto etadavoca– ‘catūhi kho ahaŋ, gahapati, dhammehi samannāgataŋ purisapuggalaŋ paññapemi sampannakusalaŋ paramakusalaŋ uttamapattipattaŋ samaṇaŋ ayojjhaŋ. Katamehi catūhi? Idha, gahapati, na kāyena pāpakammaŋ karoti, na pāpakaŋ vācaŋ bhāsati, na pāpakaŋ sankappaŋ sankappeti, na pāpakaŋ ājīvaŋ ājīvati – imehi kho ahaŋ, gahapati, catūhi dhammehi samannāgataŋ purisapuggalaŋ paññapemi sampannakusalaŋ paramakusalaŋ uttamapattipattaŋ samaṇaŋ ayojjhan’ ti.

Atha kho pañcakango thapati uggāhamānassa paribbājakassa samaṇamuṇḍikāputtassa bhāsitaŋ neva abhinandi nappaṭikkosi. Anabhinanditvā appaṭikkositvā uṭṭhāyāsanā pakkāmi– ‘bhagavato santike etassa bhāsitassa atthaŋ ājānissāmī’ ti. Atha kho pañcakango thapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho pañcakango thapati yāvatako ahosi uggāhamānena (p. 2.216) paribbājakena samaṇamuṇḍikāputtena saddhiŋ kathāsallāpo taŋ sabbaŋ bhagavato ārocesi.

262. Evaŋ vutte, bhagavā pañcakangaŋ thapatiŋ etadavoca – ‘evaŋ sante kho, thapati, daharo kumāro mando uttānaseyyako sampannakusalo bhavissati paramakusalo uttamapattipatto samaṇo ayojjho, yathā uggāhamānassa paribbājakassa samaṇamuṇḍikāputtassa vacanaŋ. Daharassa hi, thapati, kumārassa mandassa uttānaseyyakassa kāyotipi na hoti, kuto pana kāyena pāpakammaŋ karissati, aññatra phanditamattā! Daharassa hi, thapati, kumārassa mandassa uttānaseyyakassa vācātipi na hoti, kuto pana pāpakaŋ vācaŋ bhāsissati, aññatra roditamattā Daharassa hi, thapati, kumārassa mandassa uttānaseyyakassa sankappotipi na hoti, kuto pana pāpakaŋ sankappaŋ sankappissati, aññatra vikūjitamattā ! Daharassa hi, thapati, kumārassa mandassa uttānaseyyakassa ājīvotipi na hoti, kuto pana pāpakaŋ ājīvaŋ ājīvissati, aññatra mātuthaññā! Evaŋ sante kho, thapati, daharo kumāro mando uttānaseyyako sampannakusalo bhavissati paramakusalo uttamapattipatto samaṇo ayojjho, yathā uggāhamānassa paribbājakassa samaṇamuṇḍikāputtassa vacanaŋ.

263. ‘Catūhi kho ahaŋ, thapati, dhammehi samannāgataŋ purisapuggalaŋ paññapemi na ceva sampannakusalaŋ na paramakusalaŋ na uttamapattipattaŋ samaṇaŋ ayojjhaŋ, api cimaŋ daharaŋ kumāraŋ mandaŋ uttānaseyyakaŋ samadhigayha tiṭṭhati. Katamehi catūhi? Idha, thapati, na kāyena pāpakammaŋ karoti, na pāpakaŋ vācaŋ bhāsati, na pāpakaŋ sankappaŋ sankappeti, na pāpakaŋ ājīvaŋ ājīvati– imehi kho ahaŋ, thapati, catūhi dhammehi samannāgataŋ purisapuggalaŋ paññapemi na ceva sampannakusalaŋ na paramakusalaŋ na uttamapattipattaŋ samaṇaŋ ayojjhaŋ, api cimaŋ daharaŋ kumāraŋ mandaŋ uttānaseyyakaŋ samadhigayha tiṭṭhati.

‘Dasahi kho ahaŋ, thapati, dhammehi samannāgataŋ purisapuggalaŋ paññapemi sampannakusalaŋ paramakusalaŋ uttamapattipattaŋ samaṇaŋ ayojjhaŋ. Ime akusalā sīlā; tamahaŋ, thapati, veditabbanti vadāmi. Itosamuṭṭhānā akusalā (p. 2.217) sīlā; tamahaŋ, thapati, veditabbanti vadāmi. Idha akusalā sīlā aparisesā nirujjhanti; tamahaŋ, thapati, veditabbanti vadāmi. Evaŋ paṭipanno akusalānaŋ sīlānaŋ nirodhāya paṭipanno hoti; tamahaŋ, thapati, veditabbanti vadāmi.

‘Ime kusalā sīlā; tamahaŋ, thapati, veditabbanti vadāmi. Itosamuṭṭhānā kusalā sīlā; tamahaŋ, thapati, veditabbanti vadāmi. Idha kusalā sīlā aparisesā nirujjhanti; tamahaŋ, thapati, veditabbanti vadāmi. Evaŋ paṭipanno kusalānaŋ sīlānaŋ nirodhāya paṭipanno hoti; tamahaŋ, thapati, veditabbanti vadāmi.

‘Ime akusalā sankappā; tamahaŋ, thapati, veditabbanti vadāmi. Itosamuṭṭhānā akusalā sankappā tamahaŋ, thapati, veditabbanti vadāmi. Idha akusalā sankappā aparisesā nirujjhanti; tamahaŋ, thapati, veditabbanti vadāmi. Evaŋ paṭipanno akusalānaŋ sankappānaŋ nirodhāya paṭipanno hoti; tamahaŋ, thapati, veditabbanti vadāmi.

‘Ime kusalā sankappā; tamahaŋ, thapati, veditabbanti vadāmi. Itosamuṭṭhānā kusalā sankappā tamahaŋ, thapati, veditabbanti vadāmi. Idha kusalā sankappā aparisesā nirujjhanti; tamahaŋ, thapati, veditabbanti vadāmi. Evaŋ paṭipanno kusalānaŋ sankappānaŋ nirodhāya paṭipanno hoti; tamahaŋ, thapati, veditabbanti vadāmi.

264. ‘Katame ca, thapati, akusalā sīlā? Akusalaŋ kāyakammaŋ, akusalaŋ vacīkammaŋ, pāpako ājīvo– ime vuccanti, thapati, akusalā sīlā.

‘Ime ca, thapati, akusalā sīlā kiŋsamuṭṭhānā? Samuṭṭhānampi nesaŋ vuttaŋ. “Cittasamuṭṭhānā” tissa vacanīyaŋ. Katamaŋ cittaŋ? Cittampi hi bahuŋ anekavidhaŋ nānappakārakaŋ. Yaŋ cittaŋ sarāgaŋ sadosaŋ samohaŋ, itosamuṭṭhānā akusalā sīlā.

‘Ime ca, thapati, akusalā sīlā kuhiŋ aparisesā nirujjhanti? Nirodhopi nesaŋ vutto. Idha, thapati, bhikkhu kāyaduccaritaŋ pahāya kāyasucaritaŋ (p. 2.218) bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti, micchājīvaŋ pahāya sammājīvena jīvitaŋ kappeti– etthete akusalā sīlā aparisesā nirujjhanti.

‘Kathaŋ paṭipanno, thapati, akusalānaŋ sīlānaŋ nirodhāya paṭipanno hoti? Idha, thapati, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaṇhāti padahati; anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaṇhāti padahati. Evaŋ paṭipanno kho, thapati, akusalānaŋ sīlānaŋ nirodhāya paṭipanno hoti.

265. ‘Katame ca, thapati, kusalā sīlā? Kusalaŋ kāyakammaŋ, kusalaŋ vacīkammaŋ, ājīvaparisuddhampi kho ahaŋ, thapati, sīlasmiŋ vadāmi. Ime vuccanti, thapati, kusalā sīlā.

‘Ime ca, thapati, kusalā sīlā kiŋsamuṭṭhānā? Samuṭṭhānampi nesaŋ vuttaŋ. “Cittasamuṭṭhānā” tissa vacanīyaŋ. Katamaŋ cittaŋ? Cittampi hi bahuŋ anekavidhaŋ nānappakārakaŋ. Yaŋ cittaŋ vītarāgaŋ vītadosaŋ vītamohaŋ, itosamuṭṭhānā kusalā sīlā.

‘Ime ca, thapati, kusalā sīlā kuhiŋ aparisesā nirujjhanti? Nirodhopi nesaŋ vutto. Idha, thapati, bhikkhu sīlavā hoti no ca sīlamayo, tañca cetovimuttiŋ paññāvimuttiŋ yathābhūtaŋ pajānāti; yatthassa te kusalā sīlā aparisesā nirujjhanti.

‘Kathaŋ paṭipanno ca, thapati, kusalānaŋ sīlānaŋ nirodhāya paṭipanno hoti? Idha, thapati, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaṇhāti padahati (p. 2.219) uppannānaŋ pāpakānaŋ akusalānaŋ dhammānaŋ pahānāya …pe… anuppannānaŋ kusalānaŋ dhammānaŋ uppādāya …pe… uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaṇhāti padahati. Evaŋ paṭipanno kho, thapati, kusalānaŋ sīlānaŋ nirodhāya paṭipanno hoti.

266. ‘Katame ca, thapati, akusalā sankappā? Kāmasankappo, byāpādasankappo, vihiŋsāsankappo– ime vuccanti, thapati, akusalā sankappā.

‘Ime ca, thapati, akusalā sankappā kiŋsamuṭṭhānā? Samuṭṭhānampi nesaŋ vuttaŋ. “Saññāsamuṭṭhānā” tissa vacanīyaŋ. Katamā saññā? Saññāpi hi bahū anekavidhā nānappakārakā. Kāmasaññā, byāpādasaññā, vihiŋsāsaññā– itosamuṭṭhānā akusalā sankappā.

‘Ime ca, thapati, akusalā sankappā kuhiŋ aparisesā nirujjhanti? Nirodhopi nesaŋ vutto. Idha, thapati, bhikkhu vivicceva kāmehi …pe… paṭhamaŋ jhānaŋ upasampajja viharati; etthete akusalā sankappā aparisesā nirujjhanti.

‘Kathaŋ paṭipanno ca, thapati, akusalānaŋ sankappānaŋ nirodhāya paṭipanno hoti? Idha, thapati, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ pāpakānaŋ akusalānaŋ dhammānaŋ pahānāya …pe… anuppannānaŋ kusalānaŋ dhammānaŋ uppādāya …pe… uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaṇhāti padahati. Evaŋ paṭipanno kho, thapati, akusalānaŋ sankappānaŋ nirodhāya paṭipanno hoti.

267. ‘Katame ca, thapati, kusalā sankappā? Nekkhammasankappo, abyāpādasankappo, avihiŋsāsankappo– ime vuccanti, thapati, kusalā sankappā.

‘Ime ca, thapati, kusalā sankappā kiŋsamuṭṭhānā? Samuṭṭhānampi nesaŋ vuttaŋ. “Saññāsamuṭṭhānā” tissa vacanīyaŋ. Katamā saññā? Saññāpi hi bahū anekavidhā (p. 2.220) nānappakārakā. Nekkhammasaññā, abyāpādasaññā, avihiŋsāsaññā– itosamuṭṭhānā kusalā sankappā.

‘Ime ca, thapati, kusalā sankappā kuhiŋ aparisesā nirujjhanti? Nirodhopi nesaŋ vutto. Idha, thapati, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati; etthete kusalā sankappā aparisesā nirujjhanti.

‘Kathaŋ paṭipanno ca, thapati, kusalānaŋ sankappānaŋ nirodhāya paṭipanno hoti? Idha, thapati, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ pāpakānaŋ akusalānaŋ dhammānaŋ pahānāya …pe… anuppannānaŋ kusalānaŋ dhammānaŋ uppādāya …pe… uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaṇhāti padahati. Evaŋ paṭipanno kho, thapati, kusalānaŋ sankappānaŋ nirodhāya paṭipanno hoti.

268. ‘Katamehi cāhaŋ, thapati, dasahi dhammehi samannāgataŋ purisapuggalaŋ paññapemi sampannakusalaŋ paramakusalaŋ uttamapattipattaŋ samaṇaŋ ayojjhaŋ? Idha, thapati, bhikkhu asekhāya sammādiṭṭhiyā samannāgato hoti, asekhena sammāsankappena samannāgato hoti, asekhāya sammāvācāya samannāgato hoti, asekhena sammākammantena samannāgato hoti, asekhena sammā-ājīvena samannāgato hoti, asekhena sammāvāyāmena samannāgato hoti, asekhāya sammāsatiyā samannāgato hoti, asekhena sammāsamādhinā samannāgato hoti, asekhena sammāñāṇena samannāgato hoti, asekhāya sammāvimuttiyā samannāgato hoti– imehi kho ahaŋ, thapati, dasahi dhammehi samannāgataŋ purisapuggalaŋ paññapemi sampannakusalaŋ paramakusalaŋ uttamapattipattaŋ samaṇaŋ ayojjhan’ ti.

Idamavoca bhagavā. Attamano pañcakango thapati bhagavato bhāsitaŋ abhinandīti.

Samaṇamuṇḍikasuttaŋ niṭṭhitaŋ aṭṭhamaŋ.

9. Cūḷasakuludāyisuttaŋ
269. Evaŋ (p. 2.221) me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Tena kho pana samayena sakuludāyī paribbājako moranivāpe paribbājakārāme paṭivasati mahatiyā paribbājakaparisāya saddhiŋ. Atha kho bhagavā pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisi. Atha kho bhagavato etadahosi– ‘atippago kho tāva rājagahe piṇḍāya carituŋ. Yaŋnūnāhaŋ yena moranivāpo paribbājakārāmo yena sakuludāyī paribbājako tenupasankameyyan’ ti. Atha kho bhagavā yena moranivāpo paribbājakārāmo tenupasankami.

Tena kho pana samayena sakuludāyī paribbājako mahatiyā paribbājakaparisāya saddhiŋ nisinno hoti unnādiniyā uccāsaddamahāsaddāya anekavihitaŋ tiracchānakathaŋ kathentiyā, seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ samuddakkhāyikaŋ itibhavābhavakathaŋ iti vā. Addasā kho sakuludāyī paribbājako bhagavantaŋ dūratova āgacchantaŋ. Disvāna sakaŋ parisaŋ saṇṭhāpesi– ‘appasaddā bhonto hontu, mā bhonto saddamakattha. Ayaŋ samaṇo gotamo āgacchati; appasaddakāmo kho pana so āyasmā appasaddassa vaṇṇavādī. Appeva nāma appasaddaŋ parisaŋ viditvā upasankamitabbaŋ maññeyyā’ ti. Atha kho te paribbājakā tuṇhī ahesuŋ

270. Atha kho bhagavā yena sakuludāyī paribbājako tenupasankami. Atha kho sakuludāyī paribbājako bhagavantaŋ etadavoca – ‘etu kho, bhante, bhagavā. Svāgataŋ, bhante, bhagavato. Cirassaŋ kho, bhante, bhagavā imaŋ pariyāyamakāsi yadidaŋ idhāgamanāya. Nisīdatu, bhante, bhagavā; idamāsanaŋ paññattan’ ti. Nisīdi bhagavā paññatte āsane. Sakuludāyīpi kho paribbājako aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho sakuludāyiŋ paribbājakaŋ bhagavā etadavoca– ‘kāya nuttha, udāyi, etarahi (p. 2.222) kathāya sannisinnā, kā ca pana vo antarākathā vippakatā’ ti? ‘ tiṭṭhatesā, bhante, kathā yāya mayaŋ etarahi kathāya sannisinnā. Nesā, bhante, kathā bhagavato dullabhā bhavissati pacchāpi savanāya. Yadāhaŋ, bhante, imaŋ parisaŋ anupasankanto homi athāyaŋ parisā anekavihitaŋ tiracchānakathaŋ kathentī nisinnā hoti; yadā ca kho ahaŋ, bhante, imaŋ parisaŋ upasankanto homi athāyaŋ parisā mamaññeva mukhaŋ ullokentī nisinnā hoti– “yaŋ no samaṇo udāyī dhammaŋ bhāsissati taŋ sossāmā” ti; yadā pana bhante, bhagavā imaŋ parisaŋ upasankanto hoti athāhañceva ayañca parisā bhagavato mukhaŋ ullokentā nisinnā homa– “yaŋ no bhagavā dhammaŋ bhāsissati taŋ sossāmā”’ ti.

271. ‘Tenahudāyi, taŋyevettha paṭibhātu yathā maŋ paṭibhāseyyā’si. ‘Purimāni bhante, divasāni purimatarāni sabbaññū sabbadassāvī aparisesaŋ ñāṇadassanaŋ paṭijānamāno “carato ca me tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitan” ti. So mayā pubbantaŋ ārabbha pañhaŋ puṭṭho samāno aññenaññaŋ paṭicari, bahiddhā kathaŋ apanāmesi, kopañca dosañca appaccayañca pātvākāsi. Tassa mayhaŋ, bhante, bhagavantaŋyeva ārabbha sati udapādi– “aho nūna bhagavā, aho nūna sugato! Yo imesaŋ dhammānaŋ sukusalo”’ ti. ‘Ko pana so, udāyi, sabbaññū sabbadassāvī aparisesaŋ ñāṇadassanaŋ paṭijānamāno “carato ca me tiṭṭhato ca suttassa ca jāgarassa ca satataŋ samitaŋ ñāṇadassanaŋ paccupaṭṭhitan” ti, yo tayā pubbantaŋ ārabbha pañhaŋ puṭṭho samāno aññenaññaŋ paṭicari, bahiddhā kathaŋ apanāmesi kopañca dosañca appaccayañca pātvākāsī’ ti? “Nigaṇṭho, bhante, nāṭaputto” ti.

‘Yo kho, udāyi, anekavihitaŋ pubbenivāsaŋ anussareyya, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussareyya, so vā maŋ pubbantaŋ ārabbha pañhaŋ puccheyya, taŋ vāhaŋ pubbantaŋ ārabbha pañhaŋ puccheyyaŋ; so vā me pubbantaŋ ārabbha pañhassa (p. 2.223) veyyākaraṇena cittaŋ ārādheyya, tassa vāhaŋ pubbantaŋ ārabbha pañhassa veyyākaraṇena cittaŋ ārādheyyaŋ.

‘Yo kho, udāyi, dibbena cakkhunā visuddhena atikkantamānusakena satte passeyya cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajāneyya, so vā maŋ aparantaŋ ārabbha pañhaŋ puccheyya, taŋ vāhaŋ aparantaŋ ārabbha pañhaŋ puccheyyaŋ; so vā me aparantaŋ ārabbha pañhassa veyyākaraṇena cittaŋ ārādheyya, tassa vāhaŋ aparantaŋ ārabbha pañhassa veyyākaraṇena cittaŋ ārādheyyaŋ.

‘Api ca, udāyi, tiṭṭhatu pubbanto, tiṭṭhatu aparanto. Dhammaŋ te desessāmi– imasmiŋ sati idaŋ hoti, imassuppādā idaŋ uppajjati; imasmiŋ asati idaŋ na hoti, imassa nirodhā idaŋ nirujjhatī’ ti.

‘Ahañhi, bhante, yāvatakampi me iminā attabhāvena paccanubhūtaŋ tampi nappahomi sākāraŋ sa-uddesaŋ anussarituŋ, kuto panāhaŋ anekavihitaŋ pubbenivāsaŋ anussarissāmi, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarissāmi, seyyathāpi bhagavā? Ahañhi, bhante, etarahi paŋsupisācakampi na passāmi, kuto panāhaŋ dibbena cakkhunā visuddhena atikkantamānusakena satte passissāmi cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānissāmi, seyyathāpi bhagavā? Yaŋ pana maŋ, bhante, bhagavā evamāha– “api ca, udāyi, tiṭṭhatu pubbanto, tiṭṭhatu aparanto; dhammaŋ te desessāmi– imasmiŋ sati idaŋ hoti, imassuppādā idaŋ uppajjati; imasmiŋ asati idaŋ na hoti, imassa nirodhā idaŋ nirujjhatī” ti tañca pana me bhiyyosomattāya na pakkhāyati. Appeva nāmāhaŋ, bhante, sake ācariyake bhagavato cittaŋ ārādheyyaŋ pañhassa veyyākaraṇenā’ ti.

272. ‘Kinti pana te, udāyi, sake ācariyake hotī’ ti? ‘Amhākaŋ, bhante, sake ācariyake evaŋ hoti– “ayaŋ paramo vaṇṇo, ayaŋ paramo vaṇṇo”’ ti.

‘Yaŋ (p. 2.224) pana te etaŋ, udāyi, sake ācariyake evaŋ hoti– “ayaŋ paramo vaṇṇo, ayaŋ paramo vaṇṇo” ti, katamo so paramo vaṇṇo’ ti? ‘Yasmā, bhante, vaṇṇā añño vaṇṇo uttaritaro vā paṇītataro vā natthi so paramo vaṇṇo’ ti.

‘Katamo pana so paramo vaṇṇo yasmā vaṇṇā añño vaṇṇo uttaritaro vā paṇītataro vā natthī’ ti? ‘Yasmā bhante, vaṇṇā añño vaṇṇo uttaritaro vā paṇītataro vā natthi so paramo vaṇṇo’ ti.

‘Dīghāpi kho te esā, udāyi, phareyya– “yasmā, bhante, vaṇṇā añño vaṇṇo uttaritaro vā paṇītataro vā natthi so paramo vaṇṇo” ti vadesi, tañca vaṇṇaŋ na paññapesi. Seyyathāpi, udāyi, puriso evaŋ vadeyya– “ahaŋ yā imasmiŋ janapade janapadakalyāṇī taŋ icchāmi, taŋ kāmemī” ti. Tamenaŋ evaŋ vadeyyuŋ– “ambho purisa, yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ – khattiyī vā brāhmaṇī vā vessī vā suddī vā’ ti? Iti puṭṭho “no” ti vadeyya. Tamenaŋ evaŋ vadeyyuŋ– “ambho purisa, yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ– evaŋnāmā evaŋgottāti vāti …pe… dīghā vā rassā vā majjhimā vā kāḷī vā sāmā vā manguracchavī vāti… amukasmiŋ gāme vā nigame vā nagare vā” ti? Iti puṭṭho “no” ti vadeyya. Tamenaŋ evaŋ vadeyyuŋ– “ambho purisa, yaŋ tvaŋ na jānāsi na passasi, taŋ tvaŋ icchasi kāmesī”’ ti? Iti puṭṭho “āmā” ti vadeyya.

‘Taŋ kiŋ maññasi, udāyi– nanu evaŋ sante, tassa purisassa appāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante tassa purisassa appāṭihīrakataŋ bhāsitaŋ sampajjatī’ ti.

‘Evameva kho tvaŋ, udāyi, “yasmā, bhante, vaṇṇā añño vaṇṇo uttaritaro vā paṇītataro vā natthi so paramo vaṇṇo” ti vadesi, tañca vaṇṇaŋ na paññapesī’ ti.

‘Seyyathāpi, bhante, maṇi veḷuriyo subho jātimā aṭṭhaŋso suparikammakato paṇḍukambale nikkhitto bhāsate ca tapate ca virocati ca, evaŋ vaṇṇo attā hoti arogo paraŋ maraṇā’ ti.

273. ‘Taŋ (p. 2.225) kiŋ maññasi, udāyi, yo vā maṇi veḷuriyo subho jātimā aṭṭhaŋso suparikammakato paṇḍukambale nikkhitto bhāsate ca tapate ca virocati ca, yo vā rattandhakāratimisāya kimi khajjopanako– imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bhante, rattandhakāratimisāya kimi khajjopanako– ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, udāyi, yo vā rattandhakāratimisāya kimi khajjopanako, yo vā rattandhakāratimisāya telappadīpo– imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bhante, rattandhakāratimisāya telappadīpo– ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, udāyi, yo vā rattandhakāratimisāya telappadīpo, yo vā rattandhakāratimisāya mahā-aggikkhandho– imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bhante, rattandhakāratimisāya mahā-aggikkhandho– ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, udāyi, yo vā rattandhakāratimisāya mahā-aggikkhandho, yā vā rattiyā paccūsasamayaŋ viddhe vigatavalāhake deve osadhitārakā– imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bhante, rattiyā paccūsasamayaŋ viddhe vigatavalāhake deve osadhitārakā– ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, udāyi, yā vā rattiyā paccūsasamayaŋ viddhe vigatavalāhake deve osadhitārakā, yo vā tadahuposathe pannarase viddhe vigatavalāhake deve abhido aḍḍharattasamayaŋ cando imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bhante, tadahuposathe pannarase viddhe vigatavalāhake deve abhido (p. 2.226) aḍḍharattasamayaŋ cando– ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, udāyi, yo vā tadahuposathe pannarase viddhe vigatavalāhake deve abhido aḍḍharattasamayaŋ cando, yo vā vassānaŋ pacchime māse saradasamaye viddhe vigatavalāhake deve abhido majjhanhikasamayaŋ sūriyo– imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bhante, vassānaŋ pacchime māse saradasamaye viddhe vigatavalāhake deve abhido majjhanhikasamayaŋ sūriyo– ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Ato kho te, udāyi, bahū hi bahutarā devā ye imesaŋ candimasūriyānaŋ ābhā nānubhonti, tyāhaŋ pajānāmi. Atha ca panāhaŋ na vadāmi– “yasmā vaṇṇā añño vaṇṇo uttaritaro vā paṇītataro vā natthī” ti. Atha ca pana tvaŋ, udāyi, “yvāyaŋ vaṇṇo kiminā khajjopanakena nihīnataro ca patikiṭṭhataro ca so paramo vaṇṇo” ti vadesi, tañca vaṇṇaŋ na paññapesī’ ti. ‘Acchidaŋ bhagavā kathaŋ, acchidaŋ sugato kathan’ ti!

‘Kiŋ pana tvaŋ, udāyi, evaŋ vadesi– “acchidaŋ bhagavā kathaŋ, acchidaŋ sugato kathaŋ”’ ti? ‘Amhākaŋ, bhante, sake ācariyake evaŋ hoti– “ayaŋ paramo vaṇṇo, ayaŋ paramo vaṇṇo” ti. Te mayaŋ, bhante, bhagavatā sake ācariyake samanuyuñjiyamānā samanuggāhiyamānā samanubhāsiyamānā rittā tucchā aparaddhā’ ti.

274. ‘Kiŋ panudāyi, atthi ekantasukho loko, atthi ākāravatī paṭipadā ekantasukhassa lokassa sacchikiriyāyā’ ti? ‘Amhākaŋ, bhante, sake ācariyake evaŋ hoti– “atthi ekantasukho loko, atthi ākāravatī paṭipadā ekantasukhassa lokassa sacchikiriyāyā”’ ti.

‘Katamā pana sā, udāyi, ākāravatī paṭipadā ekantasukhassa lokassa sacchikiriyāyā’ ti? ‘Idha, bhante, ekacco pāṇātipātaŋ pahāya pāṇātipātā paṭivirato hoti, adinnādānaŋ pahāya adinnādānā paṭivirato (p. 2.227) hoti, kāmesumicchācāraŋ pahāya kāmesumicchācārā paṭivirato hoti, musāvādaŋ pahāya musāvādā paṭivirato hoti, aññataraŋ vā pana tapoguṇaŋ samādāya vattati. Ayaŋ kho sā, bhante, ākāravatī paṭipadā ekantasukhassa lokassa sacchikiriyāyā’ ti.

‘Taŋ kiŋ maññasi, udāyi, yasmiŋ samaye pāṇātipātaŋ pahāya pāṇātipātā paṭivirato hoti, ekantasukhī vā tasmiŋ samaye attā hoti sukhadukkhī vā’ ti? ‘Sukhadukkhī, bhante’.

‘Taŋ kiŋ maññasi, udāyi, yasmiŋ samaye adinnādānaŋ pahāya adinnādānā paṭivirato hoti, ekantasukhī vā tasmiŋ samaye attā hoti sukhadukkhī vā’ ti? ‘Sukhadukkhī, bhante’.

‘Taŋ kiŋ maññasi, udāyi, yasmiŋ samaye kāmesumicchācāraŋ pahāya kāmesumicchācārā paṭivirato hoti, ekantasukhī vā tasmiŋ samaye attā hoti sukhadukkhī vā’ ti? ‘Sukhadukkhī, bhante’.

‘Taŋ kiŋ maññasi, udāyi, yasmiŋ samaye musāvādaŋ pahāya musāvādā paṭivirato hoti, ekantasukhī vā tasmiŋ samaye attā hoti sukhadukkhī vā’ ti? ‘Sukhadukkhī, bhante’.

‘Taŋ kiŋ maññasi, udāyi, yasmiŋ samaye aññataraŋ tapoguṇaŋ samādāya vattati, ekantasukhī vā tasmiŋ samaye attā hoti sukhadukkhī vā’ ti? ‘Sukhadukkhī, bhante’.

‘Taŋ kiŋ maññasi, udāyi, api nu kho vokiṇṇasukhadukkhaŋ paṭipadaŋ āgamma ekantasukhassa lokassa sacchikiriyā hotī’ ti? ‘Acchidaŋ bhagavā kathaŋ, acchidaŋ sugato kathan’ ti!

‘Kiŋ pana tvaŋ, udāyi, vadesi– “acchidaŋ bhagavā kathaŋ, acchidaŋ sugato kathaŋ”’ ti? ‘Amhākaŋ, bhante, sake ācariyake evaŋ hoti– “atthi ekantasukho loko, atthi ākāravatī paṭipadā ekantasukhassa lokassa sacchikiriyāyā” ti. Te mayaŋ, bhante, bhagavatā sake ācariyake samanuyuñjiyamānā samanuggāhiyamānā samanubhāsiyamānā rittā tucchā aparaddhā’ ti .

275. ‘Kiŋ (p. 2.228) pana, bhante, atthi ekantasukho loko, atthi ākāravatī paṭipadā ekantasukhassa lokassa sacchikiriyāyā’ ti? ‘Atthi kho, udāyi, ekantasukho loko, atthi ākāravatī paṭipadā ekantasukhassa lokassa sacchikiriyāyā’ ti.

‘Katamā pana sā, bhante, ākāravatī paṭipadā ekantasukhassa lokassa sacchikiriyāyā’ ti? ‘Idhudāyi, bhikkhu vivicceva kāmehi …pe… paṭhamaŋ jhānaŋ upasampajja viharati; vitakkavicārānaŋ vūpasamā… dutiyaŋ jhānaŋ upasampajja viharati; pītiyā ca virāgā… tatiyaŋ jhānaŋ upasampajja viharati– ayaŋ kho sā, udāyi, ākāravatī paṭipadā ekantasukhassa lokassa sacchikiriyāyā’ ti.

‘Na kho sā, bhante, ākāravatī paṭipadā ekantasukhassa lokassa sacchikiriyāya, sacchikato hissa, bhante, ettāvatā ekantasukho loko hotī’ ti. ‘Na khvāssa, udāyi, ettāvatā ekantasukho loko sacchikato hoti; ākāravatītveva sā paṭipadā ekantasukhassa lokassa sacchikiriyāyā’ ti.

Evaŋ vutte, sakuludāyissa paribbājakassa parisā unnādinī uccāsaddamahāsaddā ahosi– ‘ettha mayaŋ anassāma sācariyakā, ettha mayaŋ anassāma sācariyakā! Na mayaŋ ito bhiyyo uttaritaraŋ pajānāmā’ ti.

Atha kho sakuludāyī paribbājako te paribbājake appasadde katvā bhagavantaŋ etadavoca– ‘kittāvatā panāssa, bhante, ekantasukho loko sacchikato hotī’ ti? ‘Idhudāyi, bhikkhu sukhassa ca pahānā …pe… catutthaŋ jhānaŋ… upasampajja viharati. Yā tā devatā ekantasukhaŋ lokaŋ upapannā tāhi devatāhi saddhiŋ santiṭṭhati sallapati sākacchaŋ samāpajjati. Ettāvatā khvāssa, udāyi, ekantasukho loko sacchikato hotī’ ti.

276. ‘Etassa nūna, bhante, ekantasukhassa lokassa sacchikiriyāhetu bhikkhū bhagavati brahmacariyaŋ carantī’ ti? ‘Na kho, udāyi, ekantasukhassa lokassa sacchikiriyāhetu bhikkhū mayi brahmacariyaŋ caranti. Atthi kho, udāyi (p. 2.229) aññeva dhammā uttaritarā ca paṇītatarā ca yesaŋ sacchikiriyāhetu bhikkhū mayi brahmacariyaŋ carantī’ ti.

‘Katame pana te, bhante, dhammā uttaritarā ca paṇītatarā ca yesaŋ sacchikiriyāhetu bhikkhū bhagavati brahmacariyaŋ carantī’ ti? ‘Idhudāyi, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā …pe… so ime pañca nīvaraṇe pahāya cetaso upakkilese paññāya dubbalīkaraṇe vivicceva kāmehi …pe… paṭhamaŋ jhānaŋ upasampajja viharati. Ayampi kho, udāyi, dhammo uttaritaro ca paṇītataro ca yassa sacchikiriyāhetu bhikkhū mayi brahmacariyaŋ caranti’.

‘Puna caparaŋ, udāyi, bhikkhu vitakkavicārānaŋ vūpasamā …pe… dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja viharati. Ayampi kho, udāyi, dhammo uttaritaro ca paṇītataro ca yassa sacchikiriyāhetu bhikkhū mayi brahmacariyaŋ caranti.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarati. Ayampi kho, udāyi, dhammo uttaritaro ca paṇītataro ca yassa sacchikiriyāhetu bhikkhū mayi brahmacariyaŋ caranti.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate …pe… yathākammūpage satte pajānāti. Ayampi kho, udāyi, dhammo uttaritaro ca paṇītataro ca yassa sacchikiriyāhetu bhikkhū mayi brahmacariyaŋ caranti.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya (p. 2.230) cittaŋ abhininnāmeti So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti …pe… “ayaŋ dukkhanirodho” ti… “ayaŋ dukkhanirodhagāminī paṭipadā” ti… “ime āsavā” ti yathābhūtaŋ pajānāti, “ayaŋ āsavasamudayo” ti… “ayaŋ āsavanirodho” ti… “ayaŋ āsavanirodhagāminī paṭipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Ayampi kho, udāyi, dhammo uttaritaro ca paṇītataro ca yassa sacchikiriyāhetu bhikkhū mayi brahmacariyaŋ caranti. Ime kho, udāyi, dhammā uttaritarā ca paṇītatarā ca yesaŋ sacchikiriyāhetu bhikkhū mayi brahmacariyaŋ carantī’ ti.

277. Evaŋ vutte, sakuludāyī paribbājako bhagavantaŋ etadavoca– ‘abhikkantaŋ, bhante abhikkantaŋ, bhante! Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti; evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Labheyyāhaŋ, bhante, bhagavato santike pabbajjaŋ, labheyyaŋ upasampadan’ ti.

Evaŋ vutte, sakuludāyissa paribbājakassa parisā sakuludāyiŋ paribbājakaŋ etadavocuŋ– ‘mā bhavaŋ, udāyi, samaṇe gotame brahmacariyaŋ cari; mā bhavaŋ, udāyi, ācariyo hutvā antevāsīvāsaŋ vasi. Seyyathāpi nāma udakamaṇiko hutvā udañcaniko assa, evaŋ sampadamidaŋ bhoto udāyissa bhavissati. Mā bhavaŋ, udāyi, samaṇe gotame brahmacariyaŋ cari; mā bhavaŋ, udāyi, ācariyo hutvā antevāsīvāsaŋ vasī’ ti. Iti hidaŋ sakuludāyissa paribbājakassa parisā sakuludāyiŋ paribbājakaŋ antarāyamakāsi bhagavati brahmacariyeti.

Cūḷasakuludāyisuttaŋ niṭṭhitaŋ navamaŋ.

10. Vekhanasasuttaŋ
278. Evaŋ (p. 2.231) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho vekhanaso paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho vekhanaso paribbājako bhagavato santike udānaŋ udānesi– ‘ayaŋ paramo vaṇṇo, ayaŋ paramo vaṇṇo’ ti.

‘Kiŋ pana tvaŋ, kaccāna, evaŋ vadesi– “ayaŋ paramo vaṇṇo, ayaŋ paramo vaṇṇo” ti? Katamo, kaccāna, so paramo vaṇṇo’ ti?

‘Yasmā, bho gotama, vaṇṇā añño vaṇṇo uttaritaro vā paṇītataro vā natthi so paramo vaṇṇo’ ti.

‘Katamo pana so, kaccāna, vaṇṇo yasmā vaṇṇā añño vaṇṇo uttaritaro vā paṇītataro vā natthī’ ti?

‘Yasmā, bho gotama, vaṇṇā añño vaṇṇo uttaritaro vā paṇītataro vā natthi so paramo vaṇṇo’ ti.

‘Dīghāpi kho te esā, kaccāna, phareyya– “yasmā, bho gotama, vaṇṇā añño vaṇṇo uttaritaro vā paṇītataro vā natthi so paramo vaṇṇo” ti vadesi, tañca vaṇṇaŋ na paññapesi. Seyyathāpi, kaccāna, puriso evaŋ vadeyya– “ahaŋ yā imasmiŋ janapade janapadakalyāṇī, taŋ icchāmi taŋ kāmemī” ti. Tamenaŋ evaŋ vadeyyuŋ– “ambho purisa, yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ– khattiyī vā brāhmaṇī vā vessī vā suddī vā” ti? Iti puṭṭho “no” ti vadeyya. Tamenaŋ evaŋ vadeyyuŋ– “ambho purisa, yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ “evaŋnāmā evaŋgottāti vāti …pe… dīghā vā rassā vā majjhimā vā kāḷī vā sāmā vā manguracchavī vāti… amukasmiŋ gāme vā nigame vā nagare vā” ti? Iti puṭṭho “no” ti vadeyya. Tamenaŋ evaŋ vadeyyuŋ– “ambho purisa, yaŋ tvaŋ na jānāsi na passasi, taŋ tvaŋ icchasi kāmesī”’ ti? Iti puṭṭho “āmā” ti vadeyya.

‘Taŋ kiŋ maññasi, kaccāna, nanu evaŋ sante tassa purisassa appāṭihīrakataŋ bhāsitaŋ sampajjatī’ ti? ‘Addhā kho, bho gotama, evaŋ sante tassa purisassa appāṭihīrakataŋ (p. 2.232) bhāsitaŋ sampajjatī’ ti. ‘Evameva kho tvaŋ, kaccāna, “yasmā, bho gotama, vaṇṇā añño vaṇṇo uttaritaro vā paṇītataro vā natthi so paramo vaṇṇo” ti vadesi; tañca vaṇṇaŋ na paññapesī’ ti. ‘Seyyathāpi, bho gotama, maṇi veḷuriyo subho jātimā aṭṭhaŋso suparikammakato paṇḍukambale nikkhitto bhāsate ca tapate ca virocati ca, evaŋ vaṇṇo attā hoti arogo paraŋ maraṇā’ ti.

279. ‘Taŋ kiŋ maññasi, kaccāna, yo vā maṇi veḷuriyo subho jātimā aṭṭhaŋso suparikammakato paṇḍukambale nikkhitto bhāsate ca tapate ca virocati ca, yo vā rattandhakāratimisāya kimi khajjopanako imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bho gotama, rattandhakāratimisāya kimi khajjopanako, ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, kaccāna, yo vā rattandhakāratimisāya kimi khajjopanako, yo vā rattandhakāratimisāya telappadīpo, imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bho gotama, rattandhakāratimisāya telappadīpo, ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, kaccāna, yo vā rattandhakāratimisāya telappadīpo, yo vā rattandhakāratimisāya mahā-aggikkhandho, imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bho gotama, rattandhakāratimisāya mahā-aggikkhandho, ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti.

‘Taŋ kiŋ maññasi, kaccāna, yo vā rattandhakāratimisāya mahā-aggikkhandho, yā vā rattiyā paccūsasamayaŋ viddhe vigatavalāhake deve osadhitārakā, imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bho gotama, rattiyā paccūsasamayaŋ viddhe vigatavalāhake deve osadhitārakā, ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti. ‘Taŋ kiŋ maññasi, kaccāna, yā vā rattiyā paccūsasamayaŋ viddhe vigatavalāhake deve osadhitārakā, yo vā tadahuposathe pannarase viddhe vigatavalāhake (p. 2.233) deve abhido aḍḍharattasamayaŋ cando, imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bho gotama, tadahuposathe pannarase viddhe vigatavalāhake deve abhido aḍḍharattasamayaŋ cando, ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti. ‘Taŋ kiŋ maññasi, kaccāna, yo vā tadahuposathe pannarase viddhe vigatavalāhake deve abhido aḍḍharattasamayaŋ cando, yo vā vassānaŋ pacchime māse saradasamaye viddhe vigatavalāhake deve abhido majjhanhikasamayaŋ sūriyo, imesaŋ ubhinnaŋ vaṇṇānaŋ katamo vaṇṇo abhikkantataro ca paṇītataro cā’ ti? ‘Yvāyaŋ, bho gotama, vassānaŋ pacchime māse saradasamaye viddhe vigatavalāhake deve abhido majjhanhikasamayaŋ sūriyo– ayaŋ imesaŋ ubhinnaŋ vaṇṇānaŋ abhikkantataro ca paṇītataro cā’ ti. ‘Ato kho te, kaccāna, bahū hi bahutarā devā ye imesaŋ candimasūriyānaŋ ābhā nānubhonti, tyāhaŋ pajānāmi. Atha ca panāhaŋ na vadāmi– “yasmā vaṇṇā añño vaṇṇo uttaritaro ca paṇītataro ca natthī” ti. Atha ca pana tvaŋ, kaccāna, “yvāyaŋ vaṇṇo kiminā khajjopanakena nihīnataro ca patikiṭṭhataro ca so paramo vaṇṇo” ti vadesi; tañca vaṇṇaŋ na paññapesi’.

280. ‘Pañca kho ime, kaccāna, kāmaguṇā. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā– ime kho, kaccāna, pañca kāmaguṇā. Yaŋ kho, kaccāna, ime pañca kāmaguṇe paṭicca uppajjati sukhaŋ somanassaŋ idaŋ vuccati kāmasukhaŋ. Iti kāmehi kāmasukhaŋ, kāmasukhā kāmaggasukhaŋ tattha aggamakkhāyatī’ ti.

Evaŋ vutte, vekhanaso paribbājako bhagavantaŋ etadavoca– ‘acchariyaŋ, bho gotama, abbhutaŋ, bho gotama! Yāva subhāsitaŋ cidaŋ bhotā gotamena– “kāmehi kāmasukhaŋ, kāmasukhā kāmaggasukhaŋ tattha aggamakkhāyatī” ti. (“kāmehi, bho gotama, kāmasukhaŋ, kāmasukhā kāmaggasukhaŋ, tattha aggamakkhāyatī” ti) – ‘dujjānaŋ kho etaŋ, kaccāna, tayā (p. 2.234) aññadiṭṭhikena aññakhantikena aññarucikena aññatrayogena aññatrācariyakena– kāmā vā kāmasukhaŋ vā kāmaggasukhaŋ vā. Ye kho te, kaccāna, bhikkhū arahanto khīṇāsavā vusitavanto katakaraṇīyā ohitabhārā anuppattasadatthā parikkhīṇabhavasaŋyojanā sammadaññā vimuttā te kho etaŋ jāneyyuŋ– kāmā vā kāmasukhaŋ vā kāmaggasukhaŋ vā’ ti.

281. Evaŋ vutte, vekhanaso paribbājako kupito anattamano bhagavantaŋyeva khuŋsento bhagavantaŋyeva vambhento bhagavantaŋyeva vadamāno ‘samaṇo gotamo pāpito bhavissatī’ ti bhagavantaŋ etadavoca– ‘evameva panidhekacce samaṇabrāhmaṇā ajānantā pubbantaŋ, apassantā aparantaŋ atha ca pana “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyāti– pajānāmā” ti– paṭijānanti . Tesamidaŋ bhāsitaŋ hassakaŋyeva sampajjati, nāmakaŋyeva sampajjati, rittakaŋyeva sampajjati, tucchakaŋyeva sampajjatī’ ti. ‘Ye kho te, kaccāna, samaṇabrāhmaṇā ajānantā pubbantaŋ apassantā aparantaŋ, “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyāti– pajānāmā” ti– paṭijānanti; tesaŋ soyeva sahadhammiko niggaho hoti. Api ca, kaccāna, tiṭṭhatu pubbanto, tiṭṭhatu aparanto. Etu viññū puriso asaṭho amāyāvī ujujātiko, ahamanusāsāmi ahaŋ dhammaŋ desemi. Yathānusiṭṭhaŋ tathā paṭipajjamāno nacirasseva sāmaññeva ñassati sāmaŋ dakkhiti– evaŋ kira sammā bandhanā vippamokkho hoti, yadidaŋ avijjā bandhanā. Seyyathāpi, kaccāna, daharo kumāro mando uttānaseyyako kaṇṭhapañcamehi bandhanehi baddho assa suttabandhanehi; tassa vuddhimanvāya indriyānaŋ paripākamanvāya tāni bandhanāni mucceyyuŋ; so mokkhomhīti kho jāneyya no ca bandhanaŋ Evameva kho, kaccāna, etu viññū puriso asaṭho amāyāvī ujujātiko, ahamanusāsāmi, ahaŋ dhammaŋ desemi; yathānusiṭṭhaŋ tathā paṭipajjamāno nacirasseva sāmaññe ñassati (p. 2.235) sāmaŋ dakkhiti– “evaŋ kira sammā bandhanā vippamokkho hoti, yadidaŋ avijjā bandhanā”’ ti.

Evaŋ vutte, vekhanaso paribbājako bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Vekhanasasuttaŋ niṭṭhitaŋ dasamaŋ.

Paribbājakavaggo niṭṭhito tatiyo.

Tassuddānaŋ–

Puṇḍarī-aggisaha-kathināmo, dīghanakho puna bhāradvājagotto.

Sandaka-udāyimuṇḍikaputto, maṇiko tathākaccāno varavaggo.

4. Rājavaggo

1. Ghaṭikārasuttaŋ
282. (p. 2.236) Evaŋ me sutaŋ– ekaŋ samayaŋ bhagavā kosalesu cārikaŋ carati mahatā bhikkhusanghena saddhiŋ. Atha kho bhagavā maggā okkamma aññatarasmiŋ padese sitaŋ pātvākāsi. Atha kho āyasmato ānandassa etadahosi– ‘ko nu kho hetu, ko paccayo bhagavato sitassa pātukammāya? Na akāraṇena tathāgatā sitaŋ pātukarontī’ ti. Atha kho āyasmā ānando ekaŋsaŋ cīvaraŋ katvā yena bhagavā tenañjaliŋ paṇāmetvā bhagavantaŋ etadavoca– ‘ko nu kho, bhante, hetu, ko paccayo bhagavato sitassa pātukammāya? Na akāraṇena tathāgatā sitaŋ pātukarontī’ ti. ‘Bhūtapubbaŋ, ānanda, imasmiŋ padese vegaḷingaŋ nāma gāmanigamo ahosi iddho ceva phīto ca bahujano ākiṇṇamanusso. Vegaḷingaŋ kho, ānanda, gāmanigamaŋ kassapo bhagavā arahaŋ sammāsambuddho upanissāya vihāsi. Idha sudaŋ, ānanda, kassapassa bhagavato arahato sammāsambuddhassa ārāmo ahosi. Idha sudaŋ, ānanda, kassapo bhagavā arahaŋ sammāsambuddho nisinnako bhikkhusanghaŋ ovadatī’ ti. Atha kho āyasmā ānando catugguṇaŋ sanghāṭiŋ paññapetvā bhagavantaŋ etadavoca– ‘tena hi, bhante, bhagavā nisīdatu ettha. Ayaŋ bhūmipadeso dvīhi arahantehi sammāsambuddhehi paribhutto bhavissatī’ ti. Nisīdi bhagavā paññatte āsane. Nisajja kho bhagavā āyasmantaŋ ānandaŋ āmantesi–

‘Bhūtapubbaŋ, ānanda, imasmiŋ padese vegaḷingaŋ nāma gāmanigamo ahosi iddho ceva phīto ca bahujano ākiṇṇamanusso. Vegaḷingaŋ kho, ānanda, gāmanigamaŋ kassapo bhagavā arahaŋ sammāsambuddho upanissāya vihāsi. Idha sudaŋ, ānanda, kassapassa bhagavato arahato sammāsambuddhassa ārāmo ahosi. Idha sudaŋ, ānanda, kassapo bhagavā arahaŋ sammāsambuddho nisinnako bhikkhusanghaŋ ovadati.

283. ‘Vegaḷinge kho, ānanda, gāmanigame ghaṭikāro nāma kumbhakāro kassapassa bhagavato arahato sammāsambuddhassa upaṭṭhāko ahosi (p. 2.237) aggupaṭṭhāko. Ghaṭikārassa kho, ānanda, kumbhakārassa jotipālo nāma māṇavo sahāyo ahosi piyasahāyo. Atha kho, ānanda, ghaṭikāro kumbhakāro jotipālaŋ māṇavaŋ āmantesi– “āyāma, samma jotipāla, kassapaŋ bhagavantaŋ arahantaŋ sammāsambuddhaŋ dassanāya upasankamissāma. Sādhusammatañhi me tassa bhagavato dassanaŋ arahato sammāsambuddhassā” ti. Evaŋ vutte, ānanda, jotipālo māṇavo ghaṭikāraŋ kumbhakāraŋ etadavoca– “alaŋ, samma ghaṭikāra. Kiŋ pana tena muṇḍakena samaṇakena diṭṭhenā” ti? Dutiyampi kho, ānanda …pe… tatiyampi kho, ānanda, ghaṭikāro kumbhakāro jotipālaŋ māṇavaŋ etadavoca– “āyāma, samma jotipāla, kassapaŋ bhagavantaŋ arahantaŋ sammāsambuddhaŋ dassanāya upasankamissāma. Sādhusammatañhi me tassa bhagavato dassanaŋ arahato sammāsambuddhassā” ti. Tatiyampi kho, ānanda, jotipālo māṇavo ghaṭikāraŋ kumbhakāraŋ etadavoca– “alaŋ, samma ghaṭikāra. Kiŋ pana tena muṇḍakena samaṇakena diṭṭhenā” ti? “Tena hi, samma jotipāla, sottisināniŋ ādāya nadiŋ gamissāma sināyitun” ti. “Evaŋ sammā” ti kho, ānanda, jotipālo māṇavo ghaṭikārassa kumbhakārassa paccassosi. Atha kho, ānanda, ghaṭikāro ca kumbhakāro jotipālo ca māṇavo sottisināniŋ ādāya nadiŋ agamaŋsu sināyituŋ”.

284. ‘Atha kho, ānanda, ghaṭikāro kumbhakāro jotipālaŋ māṇavaŋ āmantesi– “ayaŋ, samma jotipāla, kassapassa bhagavato arahato sammāsambuddhassa avidūre ārāmo. Āyāma, samma jotipāla, kassapaŋ bhagavantaŋ arahantaŋ sammāsambuddhaŋ dassanāya upasankamissāma. Sādhusammatañhi me tassa bhagavato dassanaŋ arahato sammāsambuddhassā” ti. Evaŋ vutte, ānanda, jotipālo māṇavo ghaṭikāraŋ kumbhakāraŋ etadavoca– “alaŋ, samma ghaṭikāra. Kiŋ pana tena muṇḍakena samaṇakena diṭṭhenā” ti? Dutiyampi kho, ānanda …pe… tatiyampi kho, ānanda, ghaṭikāro kumbhakāro jotipālaŋ māṇavaŋ etadavoca– “ayaŋ, samma jotipāla, kassapassa bhagavato arahato sammāsambuddhassa avidūre ārāmo. Āyāma, samma jotipāla, kassapaŋ bhagavantaŋ arahantaŋ sammāsambuddhaŋ dassanāya (p. 2.238) upasankamissāma. Sādhusammatañhi me tassa bhagavato dassanaŋ arahato sammāsambuddhassā” ti. Tatiyampi kho, ānanda, jotipālo māṇavo ghaṭikāraŋ kumbhakāraŋ etadavoca– “alaŋ, samma ghaṭikāra. Kiŋ pana tena muṇḍakena samaṇakena diṭṭhenā” ti? Atha kho, ānanda, ghaṭikāro kumbhakāro jotipālaŋ māṇavaŋ ovaṭṭikāyaŋ parāmasitvā etadavoca– “ayaŋ, samma jotipāla, kassapassa bhagavato arahato sammāsambuddhassa avidūre ārāmo. Āyāma, samma jotipāla, kassapaŋ bhagavantaŋ arahantaŋ sammāsambuddhaŋ dassanāya upasankamissāma. Sādhusammatañhi me tassa bhagavato dassanaŋ arahato sammāsambuddhassā” ti. Atha kho, ānanda, jotipālo māṇavo ovaṭṭikaŋ vinivaṭṭetvā ghaṭikāraŋ kumbhakāraŋ etadavoca– “alaŋ, samma ghaṭikāra. Kiŋ pana tena muṇḍakena samaṇakena diṭṭhenā” ti? Atha kho, ānanda, ghaṭikāro kumbhakāro jotipālaŋ māṇavaŋ sīsaŋnhātaŋ kesesu parāmasitvā etadavoca – “ayaŋ, samma jotipāla, kassapassa bhagavato arahato sammāsambuddhassa avidūre ārāmo. Āyāma, samma jotipāla, kassapaŋ bhagavantaŋ arahantaŋ sammāsambuddhaŋ dassanāya upasankamissāma Sādhusammatañhi me tassa bhagavato dassanaŋ arahato sammāsambuddhassā” ti. Atha kho, ānanda, jotipālassa māṇavassa etadahosi– “acchariyaŋ vata, bho, abbhutaŋ vata, bho! Yatra hi nāmāyaŋ ghaṭikāro kumbhakāro ittarajacco samāno amhākaŋ sīsaŋnhātānaŋ kesesu parāmasitabbaŋ maññissati; na vatidaŋ kira orakaŋ maññe bhavissatī” ti; ghaṭikāraŋ kumbhakāraŋ etadavoca– “yāvatādohipi, samma ghaṭikārā” ti? “Yāvatādohipi, samma jotipāla. Tathā hi pana me sādhusammataŋ tassa bhagavato dassanaŋ arahato sammāsambuddhassā” ti. “Tena hi, samma ghaṭikāra, muñca; gamissāmā” ti.

285. ‘Atha kho, ānanda, ghaṭikāro ca kumbhakāro jotipālo ca māṇavo yena kassapo bhagavā arahaŋ sammāsambuddho tenupasankamiŋsu; upasankamitvā ghaṭikāro kumbhakāro kassapaŋ bhagavantaŋ arahantaŋ sammāsambuddhaŋ abhivādetvā ekamantaŋ nisīdi. Jotipālo pana māṇavo kassapena (p. 2.239) bhagavatā arahatā sammāsambuddhena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho, ānanda, ghaṭikāro kumbhakāro kassapaŋ bhagavantaŋ arahantaŋ sammāsambuddhaŋ etadavoca– “ayaŋ me, bhante, jotipālo māṇavo sahāyo piyasahāyo. Imassa bhagavā dhammaŋ desetū” ti. Atha kho, ānanda, kassapo bhagavā arahaŋ sammāsambuddho ghaṭikārañca kumbhakāraŋ jotipālañca māṇavaŋ dhammiyā kathāya sandassesi samādapesi samuttejesi sampahaŋsesi. Atha kho, ānanda, ghaṭikāro ca kumbhakāro jotipālo ca māṇavo kassapena bhagavatā arahatā sammāsambuddhena dhammiyā kathāya sandassitā samādapitā samuttejitā sampahaŋsitā kassapassa bhagavato arahato sammāsambuddhassa bhāsitaŋ abhinanditvā anumoditvā uṭṭhāyāsanā kassapaŋ bhagavantaŋ arahantaŋ sammāsambuddhaŋ abhivādetvā padakkhiṇaŋ katvā pakkamiŋsu.

286. ‘Atha kho, ānanda, jotipālo māṇavo ghaṭikāraŋ kumbhakāraŋ etadavoca– “imaŋ nu tvaŋ, samma ghaṭikāra, dhammaŋ suṇanto atha ca pana agārasmā anagāriyaŋ na pabbajissasī” ti? “Nanu maŋ, samma jotipāla, jānāsi, andhe jiṇṇe mātāpitaro posemī” ti? “Tena hi, samma ghaṭikāra, ahaŋ agārasmā anagāriyaŋ pabbajissāmī” ti. Atha kho, ānanda, ghaṭikāro ca kumbhakāro jotipālo ca māṇavo yena kassapo bhagavā arahaŋ sammāsambuddho tenupasankamiŋsu upasankamitvā kassapaŋ bhagavantaŋ arahantaŋ sammāsambuddhaŋ abhivādetvā ekamantaŋ nisīdiŋsu. Ekamantaŋ nisinno kho, ānanda, ghaṭikāro kumbhakāro kassapaŋ bhagavantaŋ arahantaŋ sammāsambuddhaŋ etadavoca– “ayaŋ me, bhante, jotipālo māṇavo sahāyo piyasahāyo. Imaŋ bhagavā pabbājetū” ti. Alattha kho, ānanda, jotipālo māṇavo kassapassa bhagavato arahato sammāsambuddhassa santike pabbajjaŋ, alattha upasampadaŋ.

287. ‘Atha kho, ānanda, kassapo bhagavā arahaŋ sammāsambuddho acirūpasampanne jotipāle māṇave aḍḍhamāsupasampanne vegaḷinge yathābhirantaŋ viharitvā yena bārāṇasī tena cārikaŋ pakkāmi. Anupubbena cārikaŋ caramāno yena bārāṇasī tadavasari. Tatra sudaŋ, ānanda, kassapo bhagavā arahaŋ sammāsambuddho bārāṇasiyaŋ viharati isipatane migadāye (p. 2.240) Assosi kho, ānanda, kikī kāsirājā– “kassapo kira bhagavā arahaŋ sammāsambuddho bārāṇasiŋ anuppatto bārāṇasiyaŋ viharati isipatane migadāye” ti. Atha kho, ānanda, kikī kāsirājā bhadrāni bhadrāni yānāni yojāpetvā bhadraŋ yānaŋ abhiruhitvā bhadrehi bhadrehi yānehi bārāṇasiyā niyyāsi mahaccarājānubhāvena kassapaŋ bhagavantaŋ arahantaŋ sammāsambuddhaŋ dassanāya. Yāvatikā yānassa bhūmi yānena gantvā yānā paccorohitvā pattikova yena kassapo bhagavā arahaŋ sammāsambuddho tenupasankami; upasankamitvā kassapaŋ bhagavantaŋ arahantaŋ sammāsambuddhaŋ abhivādetvā ekamantaŋ nisīdi. Ekamantaŋ nisinnaŋ kho, ānanda, kikiŋ kāsirājānaŋ kassapo bhagavā arahaŋ sammāsambuddho dhammiyā kathāya sandassesi samādapesi samuttejesi sampahaŋsesi. Atha kho, ānanda, kikī kāsirājā kassapena bhagavatā arahatā sammāsambuddhena dhammiyā kathāya sandassito samādapito samuttejito sampahaŋsito kassapaŋ bhagavantaŋ arahantaŋ sammāsambuddhaŋ etadavoca– “adhivāsetu me, bhante, bhagavā svātanāya bhattaŋ saddhiŋ bhikkhusanghenā” ti. Adhivāsesi kho, ānanda, kassapo bhagavā arahaŋ sammāsambuddho tuṇhībhāvena. Atha kho, ānanda, kikī kāsirājā kassapassa bhagavato sammāsambuddhassa adhivāsanaŋ viditvā uṭṭhāyāsanā kassapaŋ bhagavantaŋ arahantaŋ sammāsambuddhaŋ abhivādetvā padakkhiṇaŋ katvā pakkāmi. Atha kho, ānanda, kikī kāsirājā tassā rattiyā accayena sake nivesane paṇītaŋ khādanīyaŋ bhojanīyaŋ paṭiyādāpetvā paṇḍupuṭakassa sālino vigatakāḷakaŋ anekasūpaŋ anekabyañjanaŋ, kassapassa bhagavato arahato sammāsambuddhassa kālaŋ ārocāpesi– “kālo, bhante, niṭṭhitaŋ bhattan” ti.

288. ‘Atha kho, ānanda, kassapo bhagavā arahaŋ sammāsambuddho pubbaṇhasamayaŋ nivāsetvā pattacīvaramādāya yena kikissa kāsirañño nivesanaŋ tenupasankami; upasankamitvā paññatte āsane nisīdi saddhiŋ bhikkhusanghena. Atha kho, ānanda, kikī kāsirājā buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi. Atha (p. 2.241) kho, ānanda, kikī kāsirājā kassapaŋ bhagavantaŋ arahantaŋ sammāsambuddhaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinno kho, ānanda, kikī kāsirājā kassapaŋ bhagavantaŋ arahantaŋ sammāsambuddhaŋ etadavoca– “adhivāsetu me, bhante, bhagavā bārāṇasiyaŋ vassāvāsaŋ; evarūpaŋ sanghassa upaṭṭhānaŋ bhavissatī” ti. “Alaŋ, mahārāja. Adhivuttho me vassāvāso” ti. Dutiyampi kho, ānanda… tatiyampi kho, ānanda, kikī kāsirājā kassapaŋ bhagavantaŋ arahantaŋ sammāsambuddhaŋ etadavoca– “adhivāsetu me, bhante, bhagavā bārāṇasiyaŋ vassāvāsaŋ; evarūpaŋ sanghassa upaṭṭhānaŋ bhavissatī” ti. “Alaŋ, mahārāja. Adhivuttho me vassāvāso” ti. Atha kho, ānanda, kikissa kāsirañño “na me kassapo bhagavā arahaŋ sammāsambuddho adhivāseti bārāṇasiyaŋ vassāvāsan” ti ahudeva aññathattaŋ ahu domanassaŋ. Atha kho, ānanda, kikī kāsirājā kassapaŋ bhagavantaŋ arahantaŋ sammāsambuddhaŋ etadavoca– “atthi nu kho, bhante, añño koci mayā upaṭṭhākataro” ti?

‘“Atthi, mahārāja, vegaḷingaŋ nāma gāmanigamo. Tattha ghaṭikāro nāma kumbhakāro; so me upaṭṭhāko aggupaṭṭhāko. Tuyhaŋ kho pana, mahārāja, na me kassapo bhagavā arahaŋ sammāsambuddho adhivāseti bārāṇasiyaŋ vassāvāsanti attheva aññathattaŋ, atthi domanassaŋ. Tayidaŋ ghaṭikārassa kumbhakārassa natthi ca na ca bhavissati. Ghaṭikāro kho, mahārāja, kumbhakāro buddhaŋ saraṇaŋ gato, dhammaŋ saraṇaŋ gato, sanghaŋ saraṇaŋ gato. Ghaṭikāro kho, mahārāja, kumbhakāro pāṇātipātā paṭivirato, adinnādānā paṭivirato, kāmesumicchācārā paṭivirato, musāvādā paṭivirato, surāmerayamajjapamādaṭṭhānā paṭivirato. Ghaṭikāro kho, mahārāja, kumbhakāro buddhe aveccappasādena samannāgato, dhamme aveccappasādena samannāgato, sanghe aveccappasādena samannāgato, ariyakantehi sīlehi samannāgato. Ghaṭikāro kho, mahārāja, kumbhakāro dukkhe nikkankho, dukkhasamudaye nikkankho, dukkhanirodhe nikkankho, dukkhanirodhagāminiyā paṭipadāya nikkankho. Ghaṭikāro kho, mahārāja, kumbhakāro ekabhattiko brahmacārī sīlavā kalyāṇadhammo. Ghaṭikāro kho, mahārāja, kumbhakāro nikkhittamaṇisuvaṇṇo apetajātarūparajato (p. 2.242) Ghaṭikāro kho, mahārāja, kumbhakāro pannamusalo na sahatthā pathaviŋ khaṇati . Yaŋ hoti kūlapaluggaŋ vā mūsikukkaro vā taŋ kājena āharitvā bhājanaŋ karitvā evamāha– ‘ettha yo icchati taṇḍulapaṭibhastāni vā muggapaṭibhastāni vā kaḷāyapaṭibhastāni vā nikkhipitvā yaŋ icchati taŋ haratū’ ti. Ghaṭikāro kho, mahārāja, kumbhakāro andhe jiṇṇe mātāpitaro poseti. Ghaṭikāro kho, mahārāja, kumbhakāro pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā.

289. ‘“Ekamidāhaŋ mahārāja, samayaŋ vegaḷinge nāma gāmanigame viharāmi. Atha khvāhaŋ, mahārāja, pubbaṇhasamayaŋ nivāsetvā pattacīvaramādāya yena ghaṭikārassa kumbhakārassa mātāpitaro tenupasankamiŋ; upasankamitvā ghaṭikārassa kumbhakārassa mātāpitaro etadavocaŋ– ‘handa, ko nu kho ayaŋ bhaggavo gato’ ti? ‘Nikkhanto kho te, bhante, upaṭṭhāko antokumbhiyā odanaŋ gahetvā pariyogā sūpaŋ gahetvā paribhuñjā’ ti. Atha khvāhaŋ, mahārāja, kumbhiyā odanaŋ gahetvā pariyogā sūpaŋ gahetvā paribhuñjitvā uṭṭhāyāsanā pakkamiŋ . Atha kho, mahārāja, ghaṭikāro kumbhakāro yena mātāpitaro tenupasankami; upasankamitvā mātāpitaro etadavoca– ‘ko kumbhiyā odanaŋ gahetvā pariyogā sūpaŋ gahetvā paribhuñjitvā uṭṭhāyāsanā pakkanto’ ti? ‘Kassapo, tāta, bhagavā arahaŋ sammāsambuddho kumbhiyā odanaŋ gahetvā pariyogā sūpaŋ gahetvā paribhuñjitvā uṭṭhāyāsanā pakkanto’ ti? Atha kho, mahārāja, ghaṭikārassa kumbhakārassa etadahosi– ‘lābhā vata me, suladdhaŋ vata me, yassa me kassapo bhagavā arahaŋ sammāsambuddho evaŋ abhivissattho’ ti. Atha kho, mahārāja, ghaṭikāraŋ kumbhakāraŋ aḍḍhamāsaŋ pītisukhaŋ na vijahati, sattāhaŋ mātāpitūnaŋ.

290. ‘“Ekamidāhaŋ, mahārāja, samayaŋ tattheva vegaḷinge nāma gāmanigame viharāmi. Atha khvāhaŋ, mahārāja, pubbaṇhasamayaŋ nivāsetvā pattacīvaramādāya yena (p. 2.243) ghaṭikārassa kumbhakārassa mātāpitaro tenupasankamiŋ; upasankamitvā ghaṭikārassa kumbhakārassa mātāpitaro etadavocaŋ– ‘handa, ko nu kho ayaŋ bhaggavo gato’ ti? ‘Nikkhanto kho te, bhante, upaṭṭhāko anto kaḷopiyā kummāsaŋ gahetvā pariyogā sūpaŋ gahetvā paribhuñjā’ ti. Atha khvāhaŋ, mahārāja, kaḷopiyā kummāsaŋ gahetvā pariyogā sūpaŋ gahetvā paribhuñjitvā uṭṭhāyāsanā pakkamiŋ. Atha kho, mahārāja, ghaṭikāro kumbhakāro yena mātāpitaro tenupasankami; upasankamitvā mātāpitaro etadavoca– ‘ko kaḷopiyā kummāsaŋ gahetvā pariyogā sūpaŋ gahetvā paribhuñjitvā uṭṭhāyāsanā pakkanto’ ti? ‘Kassapo, tāta, bhagavā arahaŋ sammāsambuddho kaḷopiyā kummāsaŋ gahetvā pariyogā sūpaŋ gahetvā paribhuñjitvā uṭṭhāyāsanā pakkanto’ ti. Atha kho, mahārāja, ghaṭikārassa kumbhakārassa etadahosi– ‘lābhā vata me, suladdhaŋ vata me, yassa me kassapo bhagavā arahaŋ sammāsambuddho evaŋ abhivissattho’ ti. Atha kho, mahārāja, ghaṭikāraŋ kumbhakāraŋ aḍḍhamāsaŋ pītisukhaŋ na vijahati, sattāhaŋ mātāpitūnaŋ.

291. ‘“Ekamidāhaŋ, mahārāja, samayaŋ tattheva vegaḷinge nāma gāmanigame viharāmi. Tena kho pana samayena kuṭi ovassati. Atha khvāhaŋ, mahārāja, bhikkhū āmantesiŋ– ‘gacchatha, bhikkhave, ghaṭikārassa kumbhakārassa nivesane tiṇaŋ jānāthā’ ti. Evaŋ vutte, mahārāja, te bhikkhū maŋ etadavocuŋ– ‘natthi kho, bhante, ghaṭikārassa kumbhakārassa nivesane tiṇaŋ, atthi ca khvāssa āvesane tiṇacchadana’ nti. ‘Gacchatha, bhikkhave, ghaṭikārassa kumbhakārassa āvesanaŋ uttiṇaŋ karothā’ ti. Atha kho te, mahārāja, bhikkhū ghaṭikārassa kumbhakārassa āvesanaŋ uttiṇamakaŋsu. Atha kho, mahārāja, ghaṭikārassa kumbhakārassa mātāpitaro te bhikkhū etadavocuŋ – ‘ke āvesanaŋ uttiṇaŋ karontī’ ti? ‘Bhikkhū, bhagini, kassapassa bhagavato arahato sammāsambuddhassa kuṭi ovassatī’ ti. ‘Haratha, bhante, haratha, bhadramukhā’ ti. Atha kho, mahārāja, ghaṭikāro kumbhakāro yena mātāpitaro tenupasankami; upasankamitvā mātāpitaro etadavoca – ‘ke āvesanaŋ uttiṇamakaŋsū’ ti? ‘Bhikkhū, tāta, kassapassa kira bhagavato (p. 2.244) arahato sammāsambuddhassa kuṭi ovassatī’ ti. Atha kho, mahārāja, ghaṭikārassa kumbhakārassa etadahosi– ‘lābhā vata me, suladdhaŋ vata me, yassa me kassapo bhagavā arahaŋ sammāsambuddho evaŋ abhivissattho’ ti. Atha kho, mahārāja ghaṭikāraŋ kumbhakāraŋ aḍḍhamāsaŋ pītisukhaŋ na vijahati, sattāhaŋ mātāpitūnaŋ. Atha kho, mahārāja, āvesanaŋ sabbantaŋ temāsaŋ ākāsacchadanaŋ aṭṭhāsi, na devotivassi . Evarūpo ca, mahārāja, ghaṭikāro kumbhakāro” ti. “Lābhā, bhante, ghaṭikārassa kumbhakārassa, suladdhā, bhante, ghaṭikārassa kumbhakārassa yassa bhagavā evaŋ abhivissattho”’ ti.

292. ‘Atha kho, ānanda, kikī kāsirājā ghaṭikārassa kumbhakārassa pañcamattāni taṇḍulavāhasatāni pāhesi paṇḍupuṭakassa sālino tadupiyañca sūpeyyaŋ. Atha kho te, ānanda, rājapurisā ghaṭikāraŋ kumbhakāraŋ upasankamitvā etadavocuŋ– “imāni kho, bhante, pañcamattāni taṇḍulavāhasatāni kikinā kāsirājena pahitāni paṇḍupuṭakassa sālino tadupiyañca sūpeyyaŋ. Tāni, bhante, paṭiggaṇhathā” ti . “Rājā kho bahukicco bahukaraṇīyo. Alaŋ me! Raññova hotū” ti. Siyā kho pana te, ānanda, evamassa– “añño nūna tena samayena jotipālo māṇavo ahosī” ti. Na kho panetaŋ, ānanda, evaŋ daṭṭhabbaŋ. Ahaŋ tena samayena jotipālo māṇavo ahosin’ ti.

Idamavoca bhagavā. Attamano āyasmā ānando bhagavato bhāsitaŋ abhinandīti.

Ghaṭikārasuttaŋ niṭṭhitaŋ paṭhamaŋ.

2. Raṭṭhapālasuttaŋ
293. Evaŋ me sutaŋ– ekaŋ samayaŋ bhagavā kurūsu cārikaŋ caramāno mahatā bhikkhusanghena saddhiŋ yena thullakoṭṭhikaŋ nāma kurūnaŋ nigamo tadavasari. Assosuŋ kho thullakoṭṭhikā brāhmaṇagahapatikā– ‘samaṇo (p. 2.245) khalu, bho, gotamo sakyaputto sakyakulā pabbajito kurūsu cārikaŋ caramāno mahatā bhikkhusanghena saddhiŋ thullakoṭṭhikaŋ anuppatto. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti. Atha kho thullakoṭṭhikā brāhmaṇagahapatikā yena bhagavā tenupasankamiŋsu; upasankamitvā appekacce bhagavantaŋ abhivādetvā ekamantaŋ nisīdiŋsu; appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu; appekacce yena bhagavā tenañjaliŋ paṇāmetvā ekamantaŋ nisīdiŋsu; appekacce bhagavato santike nāmagottaŋ sāvetvā ekamantaŋ nisīdiŋsu; appekacce tuṇhībhūtā ekamantaŋ nisīdiŋsu. Ekamantaŋ nisinne kho thullakoṭṭhike brāhmaṇagahapatike bhagavā dhammiyā kathāya sandassesi samādapesi samuttejesi sampahaŋsesi.

294. Tena kho pana samayena raṭṭhapālo nāma kulaputto tasmiŋyeva thullakoṭṭhike aggakulassa putto tissaŋ parisāyaŋ nisinno hoti. Atha kho raṭṭhapālassa kulaputtassa etadahosi– ‘yathā yathā khvāhaŋ bhagavatā dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan’ ti. Atha kho thullakoṭṭhikā brāhmaṇagahapatikā bhagavatā dhammiyā kathāya sandassitā samādapitā samuttejitā sampahaŋsitā bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkamiŋsu. Atha kho raṭṭhapālo kulaputto acirapakkantesu thullakoṭṭhikesu (p. 2.246) brāhmaṇagahapatikesu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho raṭṭhapālo kulaputto bhagavantaŋ etadavoca– ‘yathā yathāhaŋ, bhante, bhagavatā dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Icchāmahaŋ, bhante, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ. Labheyyāhaŋ, bhante, bhagavato santike pabbajjaŋ, labheyyaŋ upasampadaŋ. Pabbājetu maŋ bhagavā’ ti . ‘Anuññātosi pana tvaŋ, raṭṭhapāla, mātāpitūhi agārasmā anagāriyaŋ pabbajjāyā’ ti? ‘Na khohaŋ, bhante, anuññāto mātāpitūhi agārasmā anagāriyaŋ pabbajjāyā’ ti. ‘Na kho, raṭṭhapāla, tathāgatā ananuññātaŋ mātāpitūhi puttaŋ pabbājentī’ ti. ‘Svāhaŋ, bhante, tathā karissāmi yathā maŋ mātāpitaro anujānissanti agārasmā anagāriyaŋ pabbajjāyā’ ti.

295. Atha kho raṭṭhapālo kulaputto uṭṭhāyāsanā bhagavantaŋ abhivādetvā padakkhiṇaŋ katvā yena mātāpitaro tenupasankami; upasankamitvā mātāpitaro etadavoca– ‘ammatātā, yathā yathāhaŋ bhagavatā dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Icchāmahaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ. Anujānātha maŋ agārasmā anagāriyaŋ pabbajjāyā’ ti. Evaŋ vutte, raṭṭhapālassa kulaputtassa mātāpitaro raṭṭhapālaŋ kulaputtaŋ etadavocuŋ– ‘tvaŋ khosi, tāta raṭṭhapāla, amhākaŋ ekaputtako piyo manāpo sukhedhito sukhaparibhato . Na tvaŋ, tāta raṭṭhapāla kassaci dukkhassa jānāsi. Maraṇenapi te mayaŋ akāmakā vinā bhavissāma. Kiŋ pana mayaŋ (p. 2.247) taŋ jīvantaŋ anujānissāma agārasmā anagāriyaŋ pabbajjāyā’ ti? Dutiyampi kho raṭṭhapālo kulaputto …pe… tatiyampi kho raṭṭhapālo kulaputto mātāpitaro etadavoca– ‘ammatātā, yathā yathāhaŋ bhagavatā dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Icchāmahaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ. Anujānātha maŋ agārasmā anagāriyaŋ pabbajjāyā’ ti. Tatiyampi kho raṭṭhapālassa kulaputtassa mātāpitaro raṭṭhapālaŋ kulaputtaŋ etadavocuŋ– ‘tvaŋ khosi, tāta raṭṭhapāla, amhākaŋ ekaputtako piyo manāpo sukhedhito sukhaparibhato. Na tvaŋ, tāta raṭṭhapāla, kassaci dukkhassa jānāsi. Maraṇenapi te mayaŋ akāmakā vinā bhavissāma. Kiŋ pana mayaŋ taŋ jīvantaŋ anujānissāma agārasmā anagāriyaŋ pabbajjāyā’ ti?

296. Atha kho raṭṭhapālo kulaputto– ‘na maŋ mātāpitaro anujānanti agārasmā anagāriyaŋ pabbajjāyā’ ti tattheva anantarahitāya bhūmiyā nipajji– ‘idheva me maraṇaŋ bhavissati pabbajjā vā’ ti. Atha kho raṭṭhapālo kulaputto ekampi bhattaŋ na bhuñji, dvepi bhattāni na bhuñji, tīṇipi bhattāni na bhuñji, cattāripi bhattāni na bhuñji, pañcapi bhattāni na bhuñji, chapi bhattāni na bhuñji, sattapi bhattāni na bhuñji. Atha kho raṭṭhapālassa kulaputtassa mātāpitaro raṭṭhapālaŋ kulaputtaŋ etadavocuŋ– ‘tvaŋ khosi, tāta raṭṭhapāla, amhākaŋ ekaputtako piyo manāpo sukhedhito sukhaparibhato. Na tvaŋ, tāta raṭṭhapāla, kassaci, dukkhassa jānāsi . Maraṇenapi te mayaŋ akāmakā vinā bhavissāma. Kiŋ pana mayaŋ taŋ jīvantaŋ anujānissāma agārasmā anagāriyaŋ pabbajjāya. Uṭṭhehi, tāta raṭṭhapāla, bhuñja ca piva ca paricārehi ca; bhuñjanto pivanto paricārento kāme paribhuñjanto puññāni karonto abhiramassu. Na taŋ mayaŋ anujānāma agārasmā anagāriyaŋ pabbajjāya . Maraṇenapi te mayaŋ akāmakā vinā bhavissāma. Kiŋ pana mayaŋ taŋ jīvantaŋ anujānissāma agārasmā anagāriyaŋ pabbajjāyā’ ti? Evaŋ vutte, raṭṭhapālo kulaputto tuṇhī ahosi. Dutiyampi kho raṭṭhapālassa kulaputtassa mātāpitaro (p. 2.248) raṭṭhapālaŋ kulaputtaŋ etadavocuŋ …pe… dutiyampi kho raṭṭhapālo kulaputto tuṇhī ahosi. Tatiyampi kho raṭṭhapālassa kulaputtassa mātāpitaro raṭṭhapālaŋ kulaputtaŋ etadavocuŋ– ‘tvaŋ khosi, tāta raṭṭhapāla, amhākaŋ ekaputtako piyo manāpo sukhedhito sukhaparibhato. Na tvaŋ, tāta raṭṭhapāla, kassaci dukkhassa jānāsi. Maraṇenapi te mayaŋ akāmakā vinā bhavissāma, kiŋ pana mayaŋ taŋ jīvantaŋ anujānissāma agārasmā anagāriyaŋ pabbajjāya. Uṭṭhehi, tāta raṭṭhapāla, bhuñja ca piva ca paricārehi ca; bhuñjanto pivanto paricārento kāme paribhuñjanto puññāni karonto abhiramassu. Na taŋ mayaŋ anujānāma agārasmā anagāriyaŋ pabbajjāya. Maraṇenapi te mayaŋ akāmakā vinā bhavissāma Kiŋ pana mayaŋ taŋ jīvantaŋ anujānissāma agārasmā anagāriyaŋ pabbajjāyā’ ti? Tatiyampi kho raṭṭhapālo kulaputto tuṇhī ahosi.

297. Atha kho raṭṭhapālassa kulaputtassa sahāyakā yena raṭṭhapālo kulaputto tenupasankamiŋsu; upasankamitvā raṭṭhapālaŋ kulaputtaŋ etadavocuŋ– ‘tvaŋ khosi, samma raṭṭhapāla, mātāpitūnaŋ ekaputtako piyo manāpo sukhedhito sukhaparibhato. Na tvaŋ, samma raṭṭhapāla, kassaci dukkhassa jānāsi. Maraṇenapi te mātāpitaro akāmakā vinā bhavissanti. Kiŋ pana te taŋ jīvantaŋ anujānissanti agārasmā anagāriyaŋ pabbajjāya. Uṭṭhehi, samma raṭṭhapāla, bhuñja ca piva ca paricārehi ca; bhuñjanto pivanto paricārento kāme paribhuñjanto puññāni karonto abhiramassu. Na taŋ mātāpitaro anujānissanti agārasmā anagāriyaŋ pabbajjāya. Maraṇenapi te mātāpitaro akāmakā vinā bhavissanti. Kiŋ pana te taŋ jīvantaŋ anujānissanti agārasmā anagāriyaŋ pabbajjāyā’ ti? Evaŋ vutte, raṭṭhapālo kulaputto tuṇhī ahosi. Dutiyampi kho… tatiyampi kho raṭṭhapālassa kulaputtassa sahāyakā raṭṭhapālaŋ kulaputtaŋ etadavocuŋ– ‘tvaŋ khosi, samma raṭṭhapāla, mātāpitūnaŋ ekaputtako piyo manāpo sukhedhito sukhaparibhato, na tvaŋ, samma raṭṭhapāla, kassaci dukkhassa jānāsi, maraṇenapi te mātāpitaro akāmakā vinā bhavissanti. Kiŋ pana te taŋ jīvantaŋ anujānissanti agārasmā anagāriyaŋ pabbajjāya? Uṭṭhehi, samma raṭṭhapāla, bhuñja ca piva ca paricārehi ca, bhuñjanto pivanto paricārento kāme paribhuñjanto puññāni (p. 2.249) karonto abhiramassu. Na taŋ mātāpitaro anujānissanti agārasmā anagāriyaŋ pabbajjāya, maraṇenapi te mātāpitaro akāmakā vinā bhavissanti. Kiŋ pana te taŋ jīvantaŋ anujānissanti agārasmā anagāriyaŋ pabbajjāyā’ ti? Tatiyampi kho raṭṭhapālo kulaputto tuṇhī ahosi.

298. Atha kho raṭṭhapālassa kulaputtassa sahāyakā yena raṭṭhapālassa kulaputtassa mātāpitaro tenupasankamiŋsu; upasankamitvā raṭṭhapālassa kulaputtassa mātāpitaro etadavocuŋ– ‘ammatātā, eso raṭṭhapālo kulaputto tattheva anantarahitāya bhūmiyā nipanno– “idheva me maraṇaŋ bhavissati pabbajjā vā” ti. Sace tumhe raṭṭhapālaŋ kulaputtaŋ nānujānissatha agārasmā anagāriyaŋ pabbajjāya, tattheva maraṇaŋ āgamissati. Sace pana tumhe raṭṭhapālaŋ kulaputtaŋ anujānissatha agārasmā anagāriyaŋ pabbajjāya, pabbajitampi naŋ dakkhissatha. Sace raṭṭhapālo kulaputto nābhiramissati agārasmā anagāriyaŋ pabbajjāya, kā tassa aññā gati bhavissati? Idheva paccāgamissati. Anujānātha raṭṭhapālaŋ kulaputtaŋ agārasmā anagāriyaŋ pabbajjāyā’ ti. ‘Anujānāma, tātā, raṭṭhapālaŋ kulaputtaŋ agārasmā anagāriyaŋ pabbajjāya. Pabbajitena ca pana mātāpitaro uddassetabbā’ ti. Atha kho raṭṭhapālassa kulaputtassa sahāyakā yena raṭṭhapālo kulaputto tenupasankamiŋsu; upasankamitvā raṭṭhapālaŋ kulaputtaŋ etadavocuŋ– ‘uṭṭhehi, samma raṭṭhapāla, anuññātosi mātāpitūhi agārasmā anagāriyaŋ pabbajjāya. Pabbajitena ca pana te mātāpitaro uddassetabbā’ ti.

299. Atha kho raṭṭhapālo kulaputto uṭṭhahitvā balaŋ gāhetvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho raṭṭhapālo kulaputto bhagavantaŋ etadavoca– ‘anuññāto ahaŋ, bhante, mātāpitūhi agārasmā anagāriyaŋ pabbajjāya. Pabbājetu maŋ bhagavā’ ti. Alattha kho raṭṭhapālo kulaputto bhagavato (p. 2.250) santike pabbajjaŋ, alattha upasampadaŋ. Atha kho bhagavā acirūpasampanne āyasmante raṭṭhapāle aḍḍhamāsūpasampanne thullakoṭṭhike yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Atha kho āyasmā raṭṭhapālo eko vūpakaṭṭho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro kho panāyasmā raṭṭhapālo arahataŋ ahosi.

Atha kho āyasmā raṭṭhapālo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā raṭṭhapālo bhagavantaŋ etadavoca– ‘icchāmahaŋ, bhante, mātāpitaro uddassetuŋ, sace maŋ bhagavā anujānātī’ ti. Atha kho bhagavā āyasmato raṭṭhapālassa cetasā ceto paricca manasākāsi. Yathā bhagavā aññāsi ‘abhabbo kho raṭṭhapālo kulaputto sikkhaŋ paccakkhāya hīnāyāvattitun’ ti, atha kho bhagavā āyasmantaŋ raṭṭhapālaŋ etadavoca– ‘yassadāni tvaŋ, raṭṭhapāla, kālaŋ maññasī’ ti. Atha kho āyasmā raṭṭhapālo uṭṭhāyāsanā bhagavantaŋ abhivādetvā padakkhiṇaŋ katvā senāsanaŋ saŋsāmetvā pattacīvaramādāya yena thullakoṭṭhikaŋ tena cārikaŋ pakkāmi. Anupubbena cārikaŋ caramāno yena thullakoṭṭhiko tadavasari. Tatra sudaŋ āyasmā raṭṭhapālo thullakoṭṭhike viharati rañño korabyassa migacīre. Atha kho āyasmā raṭṭhapālo pubbaṇhasamayaŋ nivāsetvā pattacīvaramādāya thullakoṭṭhikaŋ piṇḍāya pāvisi. Thullakoṭṭhike sapadānaŋ piṇḍāya caramāno yena sakapitu nivesanaŋ tenupasankami. Tena kho pana samayena āyasmato raṭṭhapālassa pitā majjhimāya dvārasālāya ullikhāpeti. Addasā kho āyasmato raṭṭhapālassa pitā āyasmantaŋ raṭṭhapālaŋ dūratova āgacchantaŋ. Disvāna etadavoca– ‘imehi muṇḍakehi samaṇakehi amhākaŋ ekaputtako piyo manāpo pabbājito’ ti Atha kho āyasmā raṭṭhapālo (p. 2.251) sakapitu nivesane neva dānaŋ alattha na paccakkhānaŋ; aññadatthu akkosameva alattha. Tena kho pana samayena āyasmato raṭṭhapālassa ñātidāsī ābhidosikaŋ kummāsaŋ chaḍḍetukāmā hoti. Atha kho āyasmā raṭṭhapālo taŋ ñātidāsiŋ etadavoca– ‘sacetaŋ, bhagini, chaḍḍanīyadhammaŋ, idha me patte ākirā’ ti. Atha kho āyasmato raṭṭhapālassa ñātidāsī taŋ ābhidosikaŋ kummāsaŋ āyasmato raṭṭhapālassa patte ākirantī hatthānañca pādānañca sarassa ca nimittaŋ aggahesi.

300. Atha kho āyasmato raṭṭhapālassa ñātidāsī yenāyasmato raṭṭhapālassa mātā tenupasankami; upasankamitvā āyasmato raṭṭhapālassa mātaraŋ etadavoca– ‘yaggheyye, jāneyyāsi– “ayyaputto raṭṭhapālo anuppatto”’ ti. ‘Sace, je, saccaŋ bhaṇasi, adāsiŋ taŋ karomī’ ti . Atha kho āyasmato raṭṭhapālassa mātā yenāyasmato raṭṭhapālassa pitā tenupasankami; upasankamitvā āyasmato raṭṭhapālassa pitaraŋ etadavoca– ‘yagghe, gahapati, jāneyyāsi– “raṭṭhapālo kira kulaputto anuppatto”’ ti? Tena kho pana samayena āyasmā raṭṭhapālo taŋ ābhidosikaŋ kummāsaŋ aññataraŋ kuṭṭamūlaŋ nissāya paribhuñjati. Atha kho āyasmato raṭṭhapālassa pitā yenāyasmā raṭṭhapālo tenupasankami; upasankamitvā āyasmantaŋ raṭṭhapālaŋ etadavoca– ‘atthi nāma, tāta raṭṭhapāla, ābhidosikaŋ kummāsaŋ paribhuñjissasi? Nanu, tāta raṭṭhapāla, sakaŋ gehaŋ gantabban’ ti? ‘Kuto no, gahapati, amhākaŋ gehaŋ agārasmā anagāriyaŋ pabbajitānaŋ? Anagārā mayaŋ, gahapati. Agamamha kho te, gahapati, gehaŋ, tattha neva dānaŋ alatthamha na paccakkhānaŋ; aññadatthu akkosameva alatthamhā’ ti. ‘Ehi, tāta raṭṭhapāla, gharaŋ gamissāmā’ ti. ‘Alaŋ, gahapati, kataŋ me ajja bhattakiccaŋ’. ‘Tena hi, tāta raṭṭhapāla, adhivāsehi svātanāya bhattan’ ti. Adhivāsesi kho āyasmā raṭṭhapālo tuṇhībhāvena. Atha kho āyasmato raṭṭhapālassa pitā āyasmato raṭṭhapālassa adhivāsanaŋ viditvā yena sakaŋ nivesanaŋ tenupasankami; upasankamitvā mahantaŋ hiraññasuvaṇṇassa puñjaŋ kārāpetvā kilañjehi (p. 2.252) paṭicchādetvā āyasmato raṭṭhapālassa purāṇadutiyikā āmantesi– ‘etha tumhe, vadhuyo, yena alankārena alankatā pubbe raṭṭhapālassa kulaputtassa piyā hotha manāpā tena alankārena alankarothā’ ti.

301. Atha kho āyasmato raṭṭhapālassa pitā tassā rattiyā accayena sake nivesane paṇītaŋ khādanīyaŋ bhojanīyaŋ paṭiyādāpetvā āyasmato raṭṭhapālassa kālaŋ ārocesi– ‘kālo, tāta raṭṭhapāla, niṭṭhitaŋ bhattan’ ti. Atha kho āyasmā raṭṭhapālo pubbaṇhasamayaŋ nivāsetvā pattacīvaramādāya yena sakapitu nivesanaŋ tenupasankami; upasankamitvā paññatte āsane nisīdi. Atha kho āyasmato raṭṭhapālassa pitā taŋ hiraññasuvaṇṇassa puñjaŋ vivarāpetvā āyasmantaŋ raṭṭhapālaŋ etadavoca– ‘idaŋ te, tāta raṭṭhapāla, mātu mattikaŋ dhanaŋ, aññaŋ pettikaŋ, aññaŋ pitāmahaŋ. Sakkā, tāta raṭṭhapāla, bhoge ca bhuñjituŋ puññāni ca kātuŋ. Ehi tvaŋ, tāta raṭṭhapāla hīnāyāvattitvā bhoge ca bhuñjassu puññāni ca karohī’ ti. ‘Sace me tvaŋ, gahapati, vacanaŋ kareyyāsi, imaŋ hiraññasuvaṇṇassa puñjaŋ sakaṭe āropetvā nibbāhāpetvā majjhegangāya nadiyā sote opilāpeyyāsi. Taŋ kissa hetu? Ye uppajjissanti hi te, gahapati, tatonidānaŋ sokaparidevadukkhadomanassupāyāsā’ ti. Atha kho āyasmato raṭṭhapālassa purāṇadutiyikā paccekaŋ pādesu gahetvā āyasmantaŋ raṭṭhapālaŋ etadavocuŋ– ‘kīdisā nāma tā, ayyaputta, accharāyo yāsaŋ tvaŋ hetu brahmacariyaŋ carasī’ ti? ‘Na kho mayaŋ, bhaginī, accharānaŋ hetu brahmacariyaŋ carāmā’ ti. ‘Bhaginivādena no ayyaputto raṭṭhapālo samudācaratī’ ti tā tattheva mucchitā papatiŋsu. Atha kho āyasmā raṭṭhapālo pitaraŋ etadavoca– ‘sace, gahapati, bhojanaŋ dātabbaŋ, detha; mā no viheṭhethā’ ti. ‘Bhuñja, tāta raṭṭhapāla, niṭṭhitaŋ bhattan’ ti. Atha kho āyasmato raṭṭhapālassa pitā āyasmantaŋ raṭṭhapālaŋ paṇītena khādanīyena bhojanīyena sahatthā santappesi sampavāresi.

302. Atha kho āyasmā raṭṭhapālo bhuttāvī onītapattapāṇī ṭhitakova imā gāthā abhāsi–


‘Passa (p. 2.253) cittīkataŋ bimbaŋ, arukāyaŋ samussitaŋ;


Āturaŋ bahusankappaŋ, yassa natthi dhuvaŋ ṭhiti.


‘Passa cittīkataŋ rūpaŋ, maṇinā kuṇḍalena ca;


Aṭṭhi tacena onaddhaŋ, saha vatthebhi sobhati.


‘Alattakakatā pādā, mukhaŋ cuṇṇakamakkhitaŋ;


Alaŋ bālassa mohāya, no ca pāragavesino.


‘Aṭṭhāpadakatā kesā, nettā añjanamakkhitā.


Alaŋ bālassa mohāya, no ca pāragavesino.


‘Añjanīva navā cittā, pūtikāyo alankato;


Alaŋ bālassa mohāya, no ca pāragavesino.


‘Odahi migavo pāsaŋ, nāsadā vākaraŋ migo;


Bhutvā nivāpaŋ gacchāma, kandante migabandhake’ ti.

Atha kho āyasmā raṭṭhapālo ṭhitakova imā gāthā bhāsitvā yena rañño korabyassa migacīraŋ tenupasankami; upasankamitvā aññatarasmiŋ rukkhamūle divāvihāraŋ nisīdi.

303. Atha kho rājā korabyo migavaŋ āmantesi– ‘sodhehi, samma migava, migacīraŋ uyyānabhūmiŋ; gacchāma subhūmiŋ dassanāyā’ ti. ‘Evaŋ, devā’ ti kho migavo rañño korabyassa paṭissutvā migacīraŋ sodhento addasa āyasmantaŋ raṭṭhapālaŋ aññatarasmiŋ rukkhamūle divāvihāraŋ nisinnaŋ. Disvāna yena rājā korabyo tenupasankami; upasankamitvā rājānaŋ korabyaŋ etadavoca– ‘suddhaŋ kho te, deva, migacīraŋ. Atthi cettha raṭṭhapālo nāma kulaputto imasmiŋyeva thullakoṭṭhike aggakulassa putto yassa tvaŋ abhiṇhaŋ kittayamāno ahosi, so aññatarasmiŋ rukkhamūle divāvihāraŋ nisinno’ ti. ‘Tena hi, samma migava, alaŋ dānajja uyyānabhūmiyā. Tameva dāni mayaŋ bhavantaŋ raṭṭhapālaŋ payirupāsissāmā’ ti. Atha kho rājā korabyo ‘yaŋ tattha khādanīyaŋ bhojanīyaŋ paṭiyattaŋ taŋ sabbaŋ vissajjethā’ ti vatvā bhadrāni bhadrāni yānāni yojāpetvā bhadraŋ yānaŋ abhiruhitvā bhadrehi bhadrehi yānehi thullakoṭṭhikamhā niyyāsi (p. 2.254) mahaccarājānubhāvena āyasmantaŋ raṭṭhapālaŋ dassanāya. Yāvatikā yānassa bhūmi yānena gantvā yānā paccorohitvā pattikova ussaṭāya ussaṭāya parisāya yenāyasmā raṭṭhapālo tenupasankami; upasankamitvā āyasmatā raṭṭhapālena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho rājā korabyo āyasmantaŋ raṭṭhapālaŋ etadavoca– ‘idha bhavaŋ raṭṭhapāla hatthatthare nisīdatū’ ti. ‘Alaŋ, mahārāja, nisīda tvaŋ; nisinno ahaŋ sake āsane’ ti. Nisīdi rājā korabyo paññatte āsane. Nisajja kho rājā korabyo āyasmantaŋ raṭṭhapālaŋ etadavoca–

304. ‘Cattārimāni, bho raṭṭhapāla, pārijuññāni yehi pārijuññehi samannāgatā idhekacce kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajanti. Katamāni cattāri? Jarāpārijuññaŋ, byādhipārijuññaŋ, bhogapārijuññaŋ, ñātipārijuññaŋ. Katamañca, bho raṭṭhapāla, jarāpārijuññaŋ? Idha, bho raṭṭhapāla ekacco jiṇṇo hoti vuḍḍho mahallako addhagato vayo-anuppatto. So iti paṭisañcikkhati– “ahaŋ khomhi etarahi jiṇṇo vuḍḍho mahallako addhagato vayo-anuppatto. Na kho pana mayā sukaraŋ anadhigataŋ vā bhogaŋ adhigantuŋ adhigataŋ vā bhogaŋ phātiŋ kātuŋ . Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So tena jarāpārijuññena samannāgato kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. Idaŋ vuccati, bho raṭṭhapāla, jarāpārijuññaŋ. Bhavaŋ kho pana raṭṭhapālo etarahi daharo yuvā susukāḷakeso bhadrena yobbanena samannāgato paṭhamena vayasā. Taŋ bhoto raṭṭhapālassa jarāpārijuññaŋ natthi. Kiŋ bhavaŋ raṭṭhapālo ñatvā vā disvā vā sutvā vā agārasmā anagāriyaŋ pabbajito?

‘Katamañca, bho raṭṭhapāla, byādhipārijuññaŋ? Idha, bho raṭṭhapāla, ekacco ābādhiko hoti dukkhito bāḷhagilāno. So iti paṭisañcikkhati (p. 2.255) “ahaŋ khomhi etarahi ābādhiko dukkhito bāḷhagilāno. Na kho pana mayā sukaraŋ anadhigataŋ vā bhogaŋ adhigantuŋ adhigataŋ vā bhogaŋ phātiŋ kātuŋ Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So tena byādhipārijuññena samannāgato kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. Idaŋ vuccati, bho raṭṭhapāla, byādhipārijuññaŋ. Bhavaŋ kho pana raṭṭhapālo etarahi appābādho appātanko samavepākiniyā gahaṇiyā samannāgato nātisītāya nāccuṇhāya. Taŋ bhoto raṭṭhapālassa byādhipārijuññaŋ natthi. Kiŋ bhavaŋ raṭṭhapālo ñatvā vā disvā vā sutvā vā agārasmā anagāriyaŋ pabbajito?

‘Katamañca bho raṭṭhapāla, bhogapārijuññaŋ? Idha, bho raṭṭhapāla, ekacco aḍḍho hoti mahaddhano mahābhogo. Tassa te bhogā anupubbena parikkhayaŋ gacchanti. So iti paṭisañcikkhati– “ahaŋ kho pubbe aḍḍho ahosiŋ mahaddhano mahābhogo. Tassa me te bhogā anupubbena parikkhayaŋ gatā. Na kho pana mayā sukaraŋ anadhigataŋ vā bhogaŋ adhigantuŋ adhigataŋ vā bhogaŋ phātiŋ kātuŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So tena bhogapārijuññena samannāgato kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. Idaŋ vuccati, bho raṭṭhapāla, bhogapārijuññaŋ. Bhavaŋ kho pana raṭṭhapālo imasmiŋyeva thullakoṭṭhike aggakulassa putto. Taŋ bhoto raṭṭhapālassa bhogapārijuññaŋ natthi. Kiŋ bhavaŋ raṭṭhapālo ñatvā vā disvā vā sutvā vā agārasmā anagāriyaŋ pabbajito?

‘Katamañca bho raṭṭhapāla, ñātipārijuññaŋ? Idha, bho raṭṭhapāla, ekaccassa bahū honti mittāmaccā ñātisālohitā. Tassa te ñātakā anupubbena parikkhayaŋ gacchanti. So iti paṭisañcikkhati– “mamaŋ kho pubbe bahū ahesuŋ mittāmaccā ñātisālohitā. Tassa me te anupubbena parikkhayaŋ gatā. Na kho pana mayā sukaraŋ anadhigataŋ vā bhogaŋ adhigantuŋ adhigataŋ vā bhogaŋ phātiŋ kātuŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So (p. 2.256) tena ñātipārijuññena samannāgato kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. Idaŋ vuccati, bho raṭṭhapāla, ñātipārijuññaŋ. Bhoto kho pana raṭṭhapālassa imasmiŋyeva thullakoṭṭhike bahū mittāmaccā ñātisālohitā. Taŋ bhoto raṭṭhapālassa ñātipārijuññaŋ natthi. Kiŋ bhavaŋ raṭṭhapālo ñatvā vā disvā vā sutvā vā agārasmā anagāriyaŋ pabbajito?

‘Imāni kho, bho raṭṭhapāla, cattāri pārijuññāni, yehi pārijuññehi samannāgatā idhekacce kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajanti. Tāni bhoto raṭṭhapālassa natthi. Kiŋ bhavaŋ raṭṭhapālo ñatvā vā disvā vā sutvā vā agārasmā anagāriyaŋ pabbajito’ ti?

305. ‘Atthi kho, mahārāja, tena bhagavatā jānatā passatā arahatā sammāsambuddhena cattāro dhammuddesā uddiṭṭhā, ye ahaŋ ñatvā ca disvā ca sutvā ca agārasmā anagāriyaŋ pabbajito. Katame cattāro? “Upaniyyati loko addhuvo” ti kho, mahārāja, tena bhagavatā jānatā passatā arahatā sammāsambuddhena paṭhamo dhammuddeso uddiṭṭho, yamahaŋ ñatvā ca disvā sutvā ca agārasmā anagāriyaŋ pabbajito. “Atāṇo loko anabhissaro” ti kho, mahārāja, tena bhagavatā jānatā passatā arahatā sammāsambuddhena dutiyo dhammuddeso uddiṭṭho, yamahaŋ ñatvā ca disvā sutvā ca agārasmā anagāriyaŋ pabbajito. “Assako loko, sabbaŋ pahāya gamanīyan” ti kho, mahārāja, tena bhagavatā jānatā passatā arahatā sammāsambuddhena tatiyo dhammuddeso uddiṭṭho, yamahaŋ ñatvā ca disvā sutvā ca agārasmā anagāriyaŋ pabbajito. “Ūno loko atitto taṇhādāso” ti kho, mahārāja, tena bhagavatā jānatā passatā arahatā sammāsambuddhena catuttho dhammuddeso uddiṭṭho, yamahaŋ ñatvā ca disvā sutvā ca agārasmā anagāriyaŋ pabbajito. Ime kho, mahārāja, tena bhagavatā jānatā passatā arahatā sammāsambuddhena cattāro dhammuddesā uddiṭṭhā, ye ahaŋ ñatvā ca disvā sutvā ca agārasmā anagāriyaŋ pabbajito’ ti.

306. ‘“Upaniyyati (p. 2.257) loko addhuvo” ti– bhavaŋ raṭṭhapālo āha. Imassa bho raṭṭhapāla, bhāsitassa kathaŋ attho daṭṭhabbo’ ti? ‘Taŋ kiŋ maññasi, mahārāja, tvaŋ vīsativassuddesikopi paṇṇavīsativassuddesikopi hatthismimpi katāvī assasmimpi katāvī rathasmimpi katāvī dhanusmimpi katāvī tharusmimpi katāvī ūrubalī bāhubalī alamatto sangāmāvacaro’ ti? ‘Ahosiŋ ahaŋ, bho raṭṭhapāla, vīsativassuddesikopi paṇṇavīsativassuddesikopi hatthismimpi katāvī assasmimpi katāvī rathasmimpi katāvī dhanusmimpi katāvī tharusmimpi katāvī ūrubalī bāhubalī alamatto sangāmāvacaro. Appekadāhaŋ, bho raṭṭhapāla, iddhimāva maññe na attano balena samasamaŋ samanupassāmī’ ti. ‘Taŋ kiŋ maññasi, mahārāja, evameva tvaŋ etarahi ūrubalī bāhubalī alamatto sangāmāvacaro’ ti? ‘No hidaŋ, bho raṭṭhapāla. Etarahi jiṇṇo vuḍḍho mahallako addhagato vayo-anuppatto āsītiko me vayo vattati. Appekadāhaŋ, bho raṭṭhapāla, “idha pādaŋ karissāmī” ti aññeneva pādaŋ karomī’ ti. ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “upaniyyati loko addhuvo” ti, yamahaŋ ñatvā ca disvā sutvā ca agārasmā anagāriyaŋ pabbajito’ ti. ‘Acchariyaŋ, bho raṭṭhapāla, abbhutaŋ, bho raṭṭhapāla! Yāva subhāsitaŋ cidaŋ tena bhagavatā jānatā passatā arahatā sammāsambuddhena– “upaniyyati loko addhuvo” ti. Upaniyyati hi bho raṭṭhapāla, loko addhuvo.

‘Saŋvijjante kho, bho raṭṭhapāla, imasmiŋ rājakule hatthikāyāpi assakāyāpi rathakāyāpi pattikāyāpi, amhākaŋ āpadāsu pariyodhāya vattissanti. “Atāṇo loko anabhissaro” ti– bhavaŋ raṭṭhapālo āha. Imassa pana, bho raṭṭhapāla, bhāsitassa kathaŋ attho daṭṭhabbo’ ti? ‘Taŋ kiŋ maññasi, mahārāja, atthi te koci anusāyiko ābādho’ ti? ‘Atthi me, bho raṭṭhapāla, anusāyiko ābādho. Appekadā maŋ, bho raṭṭhapāla, mittāmaccā ñātisālohitā parivāretvā ṭhitā honti– “idāni rājā korabyo kālaŋ karissati, idāni rājā korabyo kālaŋ karissatī”’ ti. ‘Taŋ kiŋ maññasi, mahārāja, labhasi tvaŋ (p. 2.258) te mittāmacce ñātisālohite– “āyantu me bhonto mittāmaccā ñātisālohitā, sabbeva santā imaŋ vedanaŋ saŋvibhajatha, yathāhaŋ lahukatarikaŋ vedanaŋ vediyeyyan” ti– udāhu tvaŋyeva taŋ vedanaŋ vediyasī’ ti? ‘Nāhaŋ, bho raṭṭhapāla, labhāmi te mittāmacce ñātisālohite– “āyantu me bhonto mittāmaccā ñātisālohitā, sabbeva santā imaŋ vedanaŋ saŋvibhajatha, yathāhaŋ lahukatarikaŋ vedanaŋ vediyeyyan” ti. Atha kho ahameva taŋ vedanaŋ vediyāmī’ ti. ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “atāṇo loko anabhissaro” ti, yamahaŋ ñatvā ca disvā sutvā ca agārasmā anagāriyaŋ pabbajito’ ti. ‘Acchariyaŋ, bho raṭṭhapāla, abbhutaŋ, bho raṭṭhapāla! Yāva subhāsitaŋ cidaŋ tena bhagavatā jānatā passatā arahatā sammāsambuddhena– “atāṇo loko anabhissaro” ti. Atāṇo hi, bho raṭṭhapāla, loko anabhissaro.

‘Saŋvijjati kho, bho raṭṭhapāla, imasmiŋ rājakule pahūtaŋ hiraññasuvaṇṇaŋ bhūmigatañca vehāsagatañca. “Assako loko, sabbaŋ pahāya gamanīyan” ti– bhavaŋ raṭṭhapālo āha. Imassa pana, bho raṭṭhapāla, bhāsitassa kathaŋ attho daṭṭhabbo’ ti? ‘Taŋ kiŋ maññasi, mahārāja, yathā tvaŋ etarahi pañcahi kāmaguṇehi samappito samangībhūto paricāresi, lacchasi tvaŋ paratthāpi– “evamevāhaŋ imeheva pañcahi kāmaguṇehi samappito samangībhūto paricāremī” ti, udāhu aññe imaŋ bhogaŋ paṭipajjissanti, tvaŋ pana yathākammaŋ gamissasī’ ti? ‘Yathāhaŋ, bho raṭṭhapāla, etarahi pañcahi kāmaguṇehi samappito samangībhūto paricāremi, nāhaŋ lacchāmi paratthāpi– “evameva imeheva pañcahi kāmaguṇehi samappito samangībhūto paricāremī” ti. Atha kho aññe imaŋ bhogaŋ paṭipajjissanti; ahaŋ pana yathākammaŋ gamissāmī’ ti. ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “assako loko, sabbaŋ pahāya gamanīyan” ti, yamahaŋ ñatvā ca disvā ca sutvā ca agārasmā anagāriyaŋ pabbajito’ ti. ‘Acchariyaŋ, bho raṭṭhapāla, abbhutaŋ, bho raṭṭhapāla! Yāva subhāsitaŋ cidaŋ tena bhagavatā jānatā passatā arahatā sammāsambuddhena– “assako loko sabbaŋ pahāya gamanīyan” ti (p. 2.259) Assako hi, bho raṭṭhapāla, loko sabbaŋ pahāya gamanīyaŋ.

‘“Ūno loko atitto taṇhādāso” ti– bhavaŋ raṭṭhapālo āha. Imassa, bho raṭṭhapāla, bhāsitassa kathaŋ attho daṭṭhabbo’ ti? ‘Taŋ kiŋ maññasi, mahārāja, phītaŋ kuruŋ ajjhāvasasī’ ti? ‘Evaŋ, bho raṭṭhapāla, phītaŋ kuruŋ ajjhāvasāmī’ ti. ‘Taŋ kiŋ maññasi, mahārāja, idha puriso āgaccheyya puratthimāya disāya saddhāyiko paccayiko. So taŋ upasankamitvā evaŋ vadeyya– “yagghe, mahārāja, jāneyyāsi, ahaŋ āgacchāmi puratthimāya disāya? Tatthaddasaŋ mahantaŋ janapadaŋ iddhañceva phītañca bahujanaŋ ākiṇṇamanussaŋ. Bahū tattha hatthikāyā assakāyā rathakāyā pattikāyā; bahu tattha dhanadhaññaŋ; bahu tattha hiraññasuvaṇṇaŋ akatañceva katañca; bahu tattha itthipariggaho. Sakkā ca tāvatakeneva balamattena abhivijinituŋ. Abhivijina, mahārājā” ti, kinti naŋ kareyyāsī’ ti? ‘Tampi mayaŋ, bho raṭṭhapāla, abhivijiya ajjhāvaseyyāmā’ ti. ‘Taŋ kiŋ maññasi, mahārāja, idha puriso āgaccheyya pacchimāya disāya… uttarāya disāya… dakkhiṇāya disāya… parasamuddato saddhāyiko paccayiko. So taŋ upasankamitvā evaŋ vadeyya– “yagghe, mahārāja, jāneyyāsi, ahaŋ āgacchāmi parasamuddato? Tatthaddasaŋ mahantaŋ janapadaŋ iddhañceva phītañca bahujanaŋ ākiṇṇamanussaŋ. Bahū tattha hatthikāyā assakāyā rathakāyā pattikāyā; bahu tattha dhanadhaññaŋ; bahu tattha hiraññasuvaṇṇaŋ akatañceva katañca; bahu tattha itthipariggaho. Sakkā ca tāvatakeneva balamattena abhivijinituŋ. Abhivijina, mahārājā” ti, kinti naŋ kareyyāsī’ ti? ‘Tampi mayaŋ, bho raṭṭhapāla, abhivijiya ajjhāvaseyyāmā’ ti. ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “ūno loko atitto taṇhādāso” ti, yamahaŋ ñatvā ca disvā sutvā ca agārasmā anagāriyaŋ pabbajito’ ti. ‘Acchariyaŋ, bho raṭṭhapāla, abbhutaŋ, bho raṭṭhapāla! Yāva subhāsitaŋ cidaŋ tena bhagavatā jānatā passatā arahatā sammāsambuddhena– “ūno loko atitto taṇhādāso” ti. Ūno hi, bho raṭṭhapāla, loko atitto taṇhādāso’ ti.

Idamavoca (p. 2.260) āyasmā raṭṭhapālo. Idaŋ vatvā athāparaŋ etadavoca –

307. ‘Passāmi loke sadhane manusse,


Laddhāna vittaŋ na dadanti mohā.


Luddhā dhanaŋ sannicayaŋ karonti,


Bhiyyova kāme abhipatthayanti.


‘Rājā pasayhā pathaviŋ vijitvā,


Sasāgarantaŋ mahimāvasanto .


Oraŋ samuddassa atittarūpo,


Pāraŋ samuddassapi patthayetha.


‘Rājā ca aññe ca bahū manussā,


Avītataṇhā maraṇaŋ upenti.


Ūnāva hutvāna jahanti dehaŋ,


Kāmehi lokamhi na hatthi titti.


‘Kandanti naŋ ñātī pakiriya kese,


Ahovatā no amarāti cāhu.


Vatthena naŋ pārutaŋ nīharitvā,


Citaŋ samādāya tatoḍahanti.


‘So ḍayhati sūlehi tujjamāno,


Ekena vatthena pahāya bhoge.


Na mīyamānassa bhavanti tāṇā,


Ñātīdha mittā atha vā sahāyā.


‘Dāyādakā tassa dhanaŋ haranti,


Satto pana gacchati yena kammaŋ.


Na mīyamānaŋ dhanamanveti kiñci,


Puttā ca dārā ca dhanañca raṭṭhaŋ.


‘Na (p. 2.261) dīghamāyuŋ labhate dhanena, na cāpi vittena jaraŋ vihanti.


Appaŋ hidaŋ jīvitamāhu dhīrā, asassataŋ vippariṇāmadhammaŋ.


‘Aḍḍhā daliddā ca phusanti phassaŋ,


Bālo ca dhīro ca tatheva phuṭṭho.


Bālo ca bālyā vadhitova seti,


Dhīro ca na vedhati phassaphuṭṭho.


‘Tasmā hi paññāva dhanena seyyo,


Yāya vosānamidhādhigacchati.


Abyositattā hi bhavābhavesu,


Pāpāni kammāni karonti mohā.


‘Upeti gabbhañca parañca lokaŋ,


Saŋsāramāpajja paramparāya.


Tassappapañño abhisaddahanto,


Upeti gabbhañca parañca lokaŋ.


‘Coro yathā sandhimukhe gahito,


Sakammunā haññati pāpadhammo.


Evaŋ pajā pecca paramhi loke,


Sakammunā haññati pāpadhammo.


‘Kāmāhi citrā madhurā manoramā,


Virūparūpena mathenti cittaŋ.


Ādīnavaŋ kāmaguṇesu disvā,


Tasmā ahaŋ pabbajitomhi rāja.


‘Dumapphalāneva patanti māṇavā,


Daharā ca vuḍḍhā ca sarīrabhedā.


Etampi disvā pabbajitomhi rāja,


Apaṇṇakaŋ sāmaññameva seyyo’ ti.

Raṭṭhapālasuttaŋ niṭṭhitaŋ dutiyaŋ.

3. Maghadevasuttaŋ
308. Evaŋ (p. 2.262) me sutaŋ– ekaŋ samayaŋ bhagavā mithilāyaŋ viharati maghadeva-ambavane . Atha kho bhagavā aññatarasmiŋ padese sitaŋ pātvākāsi. Atha kho āyasmato ānandassa etadahosi– ‘ko nu kho hetu, ko paccayo bhagavato sitassa pātukammāya? Na akāraṇena tathāgatā sitaŋ pātukarontī’ ti. Atha kho āyasmā ānando ekaŋsaŋ cīvaraŋ katvā yena bhagavā tenañjaliŋ paṇāmetvā bhagavantaŋ etadavoca– ‘ko nu kho, bhante, hetu, ko paccayo bhagavato sitassa pātukammāya? Na akāraṇena tathāgatā sitaŋ pātukarontī’ ti. ‘Bhūtapubbaŋ, ānanda, imissāyeva mithilāyaŋ rājā ahosi maghadevo nāma dhammiko dhammarājā dhamme ṭhito mahārājā; dhammaŋ carati brāhmaṇagahapatikesu negamesu ceva jānapadesu ca; uposathañca upavasati cātuddasiŋ pañcadasiŋ aṭṭhamiñca pakkhassa. Atha kho, ānanda, rājā maghadevo bahūnaŋ vassānaŋ bahūnaŋ vassasatānaŋ bahūnaŋ vassasahassānaŋ accayena kappakaŋ āmantesi– “yadā me, samma kappaka, passeyyāsi sirasmiŋ palitāni jātāni, atha me āroceyyāsī” ti. “Evaŋ, devā” ti kho, ānanda, kappako rañño maghadevassa paccassosi. Addasā kho, ānanda, kappako bahūnaŋ vassānaŋ bahūnaŋ vassasatānaŋ bahūnaŋ vassasahassānaŋ accayena rañño maghadevassa sirasmiŋ palitāni jātāni. Disvāna rājānaŋ maghadevaŋ etadavoca– “pātubhūtā kho devassa devadūtā, dissanti sirasmiŋ palitāni jātānī” ti. “Tena hi, samma kappaka, tāni palitāni sādhukaŋ saṇḍāsena uddharitvā mama añjalismiŋ patiṭṭhāpehī” ti. “Evaŋ, devā” ti kho, ānanda, kappako rañño maghadevassa paṭissutvā tāni palitāni sādhukaŋ saṇḍāsena uddharitvā rañño maghadevassa añjalismiŋ patiṭṭhāpesi.

309. ‘Atha kho, ānanda, rājā maghadevo kappakassa gāmavaraŋ datvā jeṭṭhaputtaŋ kumāraŋ āmantāpetvā etadavoca– “pātubhūtā kho me, tāta kumāra, devadūtā; dissanti sirasmiŋ palitāni jātāni; bhuttā kho pana me mānusakā kāmā; samayo dibbe kāme pariyesituŋ. Ehi (p. 2.263) tvaŋ, tāta kumāra, imaŋ rajjaŋ paṭipajja. Ahaŋ pana kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissāmi. Tena hi, tāta kumāra, yadā tvampi passeyyāsi sirasmiŋ palitāni jātāni, atha kappakassa gāmavaraŋ datvā jeṭṭhaputtaŋ kumāraŋ sādhukaŋ rajje samanusāsitvā kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyāsi. Yena me idaŋ kalyāṇaŋ vattaŋ nihitaŋ anuppavatteyyāsi, mā kho me tvaŋ antimapuriso ahosi. Yasmiŋ kho, tāta kumāra, purisayuge vattamāne evarūpassa kalyāṇassa vattassa samucchedo hoti so tesaŋ antimapuriso hoti. Taŋ tāhaŋ, tāta kumāra, evaŋ vadāmi – yena me idaŋ kalyāṇaŋ vattaŋ nihitaŋ anuppavatteyyāsi, mā kho me tvaŋ antimapuriso ahosī” ti. Atha kho, ānanda, rājā maghadevo kappakassa gāmavaraŋ datvā jeṭṭhaputtaŋ kumāraŋ sādhukaŋ rajje samanusāsitvā imasmiŋyeva maghadeva-ambavane kesamassuŋ ohāretvā kāsāyāni vatthāni acchādetvā agārasmā anagāriyaŋ pabbaji. So mettāsahagatena cetasā ekaŋ disaŋ pharitvā vihāsi, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā vihāsi. Karuṇāsahagatena cetasā… muditāsahagatena cetasā… upekkhāsahagatena cetasā ekaŋ disaŋ pharitvā vihāsi, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā vihāsi.

‘Rājā kho panānanda, maghadevo caturāsītivassasahassāni kumārakīḷitaŋ kīḷi, caturāsītivassasahassāni oparajjaŋ kāresi, caturāsītivassasahassāni rajjaŋ kāresi, caturāsītivassasahassāni imasmiŋyeva maghadeva-ambavane agārasmā anagāriyaŋ pabbajito brahmacariyamacari. So cattāro brahmavihāre bhāvetvā kāyassa bhedā paraŋ maraṇā brahmalokūpago ahosi.

310. ‘Atha (p. 2.264) kho rañño, ānanda, maghadevassa putto bahūnaŋ vassānaŋ bahūnaŋ vassasatānaŋ bahūnaŋ vassasahassānaŋ accayena kappakaŋ āmantesi– “yadā me, samma kappaka, passeyyāsi sirasmiŋ palitāni jātāni, atha kho āroceyyāsī” ti. “Evaŋ, devā” ti kho, ānanda, kappako rañño maghadevassa puttassa paccassosi. Addasā kho, ānanda, kappako bahūnaŋ vassānaŋ bahūnaŋ vassasatānaŋ bahūnaŋ vassasahassānaŋ accayena rañño maghadevassa puttassa sirasmiŋ palitāni jātāni. Disvāna rañño maghadevassa puttaŋ etadavoca– “pātubhūtā kho devassa devadūtā; dissanti sirasmiŋ palitāni jātānī” ti. “Tena hi, samma kappaka, tāni palitāni sādhukaŋ saṇḍāsena uddharitvā mama añjalismiŋ patiṭṭhāpehī” ti. “Evaŋ, devā” ti kho, ānanda, kappako rañño maghadevassa puttassa paṭissutvā tāni palitāni sādhukaŋ saṇḍāsena uddharitvā rañño maghadevassa puttassa añjalismiŋ patiṭṭhāpesi.

‘Atha kho, ānanda, rañño maghadevassa putto kappakassa gāmavaraŋ datvā jeṭṭhaputtaŋ kumāraŋ āmantāpetvā etadavoca– “pātubhūtā kho, me, tāta kumāra, devadūtā; dissanti sirasmiŋ palitāni jātāni; bhuttā kho pana me mānusakā kāmā; samayo dibbe kāme pariyesituŋ. Ehi tvaŋ, tāta kumāra, imaŋ rajjaŋ paṭipajja. Ahaŋ pana kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissāmi. Tena hi, tāta kumāra, yadā tvampi passeyyāsi sirasmiŋ palitāni jātāni, atha kappakassa gāmavaraŋ datvā jeṭṭhaputtaŋ kumāraŋ sādhukaŋ rajje samanusāsitvā kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyāsi. Yena me idaŋ kalyāṇaŋ vattaŋ nihitaŋ anuppavatteyyāsi, mā kho me tvaŋ antimapuriso ahosi. Yasmiŋ kho, tāta kumāra, purisayuge vattamāne evarūpassa kalyāṇassa vattassa samucchedo hoti so tesaŋ antimapuriso hoti. Taŋ tāhaŋ, tāta kumāra, evaŋ vadāmi – yena me idaŋ kalyāṇaŋ vattaŋ nihitaŋ anuppavatteyyāsi, mā kho me tvaŋ antimapuriso ahosī” ti. Atha kho, ānanda, rañño maghadevassa putto kappakassa gāmavaraŋ datvā jeṭṭhaputtaŋ kumāraŋ sādhukaŋ rajje samanusāsitvā imasmiŋyeva maghadeva-ambavane kesamassuŋ ohāretvā kāsāyāni (p. 2.265) vatthāni acchādetvā agārasmā anagāriyaŋ pabbaji. So mettāsahagatena cetasā ekaŋ disaŋ pharitvā vihāsi, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā vihāsi. Karuṇāsahagatena cetasā… muditāsahagatena cetasā… upekkhāsahagatena cetasā ekaŋ disaŋ pharitvā vihāsi, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā vihāsi. Rañño kho panānanda, maghadevassa putto caturāsītivassasahassāni kumārakīḷitaŋ kīḷi, caturāsītivassasahassāni oparajjaŋ kāresi, caturāsītivassasahassāni rajjaŋ kāresi, caturāsītivassasahassāni imasmiŋyeva maghadeva-ambavane agārasmā anagāriyaŋ pabbajito brahmacariyamacari. So cattāro brahmavihāre bhāvetvā kāyassa bhedā paraŋ maraṇā brahmalokūpago ahosi.

311. ‘Rañño kho panānanda, maghadevassa puttapaputtakā tassa paramparā caturāsītirājasahassāni

imasmiŋyeva maghadeva-ambavane kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajiŋsu. Te mettāsahagatena cetasā ekaŋ disaŋ pharitvā vihariŋsu, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā vihariŋsu. Karuṇāsahagatena cetasā… muditāsahagatena cetasā… upekkhāsahagatena cetasā ekaŋ disaŋ pharitvā vihariŋsu, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā vihariŋsu. Caturāsītivassasahassāni kumārakīḷitaŋ kīḷiŋsu, caturāsītivassasahassāni oparajjaŋ kāresuŋ, caturāsītivassasahassāni rajjaŋ kāresuŋ, caturāsītivassasahassāni imasmiŋyeva maghadeva-ambavane agārasmā (p. 2.266) anagāriyaŋ pabbajitā brahmacariyamacariŋsu. Te cattāro brahmavihāre bhāvetvā kāyassa bhedā paraŋ maraṇā brahmalokūpagā ahesuŋ. Nimi tesaŋ rājā pacchimako ahosi dhammiko dhammarājā dhamme ṭhito mahārājā; dhammaŋ carati brāhmaṇagahapatikesu negamesu ceva jānapadesu ca; uposathañca upavasati cātuddasiŋ pañcadasiŋ aṭṭhamiñca pakkhassa.

312. ‘Bhūtapubbaŋ, ānanda, devānaŋ tāvatiŋsānaŋ sudhammāyaŋ sabhāyaŋ sannisinnānaŋ sannipatitānaŋ ayamantarākathā udapādi– “lābhā vata, bho, videhānaŋ, suladdhaŋ vata, bho, videhānaŋ, yesaŋ nimi rājā dhammiko dhammarājā dhamme ṭhito mahārājā; dhammaŋ carati brāhmaṇagahapatikesu negamesu ceva jānapadesu ca; uposathañca upavasati cātuddasiŋ pañcadasiŋ aṭṭhamiñca pakkhassā” ti. Atha kho, ānanda, sakko devānamindo deve tāvatiŋse āmantesi– “iccheyyātha no tumhe, mārisā, nimiŋ rājānaŋ daṭṭhun” ti? “Icchāma mayaŋ, mārisa, nimiŋ rājānaŋ daṭṭhun” ti. Tena kho pana, ānanda, samayena nimi rājā tadahuposathe pannarase sīsaŋnhāto uposathiko uparipāsādavaragato nisinno hoti. Atha kho, ānanda, sakko devānamindo– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– devesu tāvatiŋsesu antarahito nimissa rañño pamukhe pāturahosi. Atha kho, ānanda, sakko devānamindo nimiŋ rājānaŋ etadavoca– “lābhā te, mahārāja, suladdhaŋ te, mahārāja. Devā, mahārāja, tāvatiŋsā sudhammāyaŋ sabhāyaŋ kittayamānarūpā sannisinnā– ‘lābhā vata, bho, videhānaŋ, suladdhaŋ vata, bho, videhānaŋ, yesaŋ nimi rājā dhammiko dhammarājā dhamme ṭhito mahārājā; dhammaŋ carati brāhmaṇagahapatikesu negamesu ceva jānapadesu ca; uposathañca upavasati cātuddasiŋ pañcadasiŋ aṭṭhamiñca pakkhassā’ ti. Devā te, mahārāja, tāvatiŋsā dassanakāmā. Tassa te ahaŋ, mahārāja, sahassayuttaŋ ājaññarathaŋ pahiṇissāmi; abhiruheyyāsi, mahārāja, dibbaŋ yānaŋ avikampamāno” ti. Adhivāsesi kho, ānanda, nimi rājā tuṇhībhāvena.

313. ‘Atha (p. 2.267) kho, ānanda, sakko devānamindo nimissa rañño adhivāsanaŋ viditvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– nimissa rañño pamukhe antarahito devesu tāvatiŋsesu pāturahosi. Atha kho, ānanda, sakko devānamindo mātaliŋ sangāhakaŋ āmantesi– “ehi tvaŋ, samma mātali, sahassayuttaŋ ājaññarathaŋ yojetvā nimiŋ rājānaŋ upasankamitvā evaŋ vadehi– ayaŋ te, mahārāja, sahassayutto ājaññaratho sakkena devānamindena pesito; abhiruheyyāsi, mahārāja, dibbaŋ yānaŋ avikampamāno” ti. “Evaŋ, bhaddantavā” ti kho, ānanda, mātali sangāhako sakkassa devānamindassa paṭissutvā sahassayuttaŋ ājaññarathaŋ yojetvā nimiŋ rājānaŋ upasankamitvā etadavoca– “ayaŋ te, mahārāja, sahassayutto ājaññaratho sakkena devānamindena pesito; abhiruha, mahārāja, dibbaŋ yānaŋ avikampamāno. Api ca, mahārāja, katamena taŋ nemi, yena vā pāpakammā pāpakānaŋ kammānaŋ vipākaŋ paṭisaŋvedenti, yena vā kalyāṇakammā kalyāṇakammānaŋ vipākaŋ paṭisaŋvedentī” ti? “Ubhayeneva maŋ, mātali, nehī” ti. Sampavesesi kho, ānanda, mātali, sangāhako nimiŋ rājānaŋ sudhammaŋ sabhaŋ. Addasā kho, ānanda, sakko devānamindo nimiŋ rājānaŋ dūratova āgacchantaŋ. Disvāna nimiŋ rājānaŋ etadavoca– “ehi kho, mahārāja. Svāgataŋ, mahārāja. Devā te dassanakāmā, mahārāja, tāvatiŋsā sudhammāyaŋ sabhāyaŋ kittayamānarūpā sannisinnā– ‘lābhā vata, bho, videhānaŋ, suladdhaŋ vata, bho, videhānaŋ, yesaŋ nimi rājā dhammiko dhammarājā dhamme ṭhito mahārājā; dhammaŋ carati brāhmaṇagahapatikesu negamesu ceva jānapadesu ca; uposathañca upavasati cātuddasiŋ pañcadasiŋ aṭṭhamiñca pakkhassā’ ti. Devā te, mahārāja, tāvatiŋsā dassanakāmā Abhirama, mahārāja, devesu devānubhāvenā” ti. “Alaŋ, mārisa, tattheva maŋ mithilaŋ paṭinetu. Tathāhaŋ dhammaŋ carissāmi brāhmaṇagahapatikesu negamesu ceva jānapadesu ca; uposathañca upavasāmi cātuddasiŋ pañcadasiŋ aṭṭhamiñca pakkhassā” ti.

314. ‘Atha kho, ānanda, sakko devānamindo mātaliŋ sangāhakaŋ āmantesi– “ehi tvaŋ, samma mātali, sahassayuttaŋ ājaññarathaŋ yojetvā nimiŋ (p. 2.268) rājānaŋ tattheva mithilaŋ paṭinehī” ti. “Evaŋ, bhaddantavā” ti kho, ānanda, mātali sangāhako sakkassa devānamindassa paṭissutvā sahassayuttaŋ ājaññarathaŋ yojetvā nimiŋ rājānaŋ tattheva mithilaŋ paṭinesi. Tatra sudaŋ, ānanda, nimi rājā dhammaŋ carati brāhmaṇagahapatikesu negamesu ceva jānapadesu ca, uposathañca upavasati cātuddasiŋ pañcadasiŋ aṭṭhamiñca pakkhassāti. Atha kho, ānanda, nimi rājā bahūnaŋ vassānaŋ bahūnaŋ vassasatānaŋ bahūnaŋ vassasahassānaŋ accayena kappakaŋ āmantesi– “yadā me, samma kappaka, passeyyāsi sirasmiŋ palitāni jātāni, atha me āroceyyāsī” ti. “Evaŋ, devā” ti kho, ānanda, kappako nimissa rañño paccassosi. Addasā kho, ānanda, kappako bahūnaŋ vassānaŋ bahūnaŋ vassasatānaŋ bahūnaŋ vassasahassānaŋ accayena nimissa rañño sirasmiŋ palitāni jātāni. Disvāna nimiŋ rājānaŋ etadavoca– “pātubhūtā kho devassa devadūtā; dissanti sirasmiŋ palitāni jātānī” ti. “Tena hi, samma kappaka, tāni palitāni sādhukaŋ saṇḍāsena uddharitvā mama añjalismiŋ patiṭṭhāpehī” ti. “Evaŋ, devā” ti kho, ānanda, kappako nimissa rañño paṭissutvā tāni palitāni sādhukaŋ saṇḍāsena uddharitvā nimissa rañño añjalismiŋ patiṭṭhāpesi. Atha kho, ānanda, nimi rājā kappakassa gāmavaraŋ datvā jeṭṭhaputtaŋ kumāraŋ āmantāpetvā etadavoca– “pātubhūtā kho me, tāta kumāra, devadūtā; dissanti sirasmiŋ palitāni jātāni; bhuttā kho pana me mānusakā kāmā; samayo dibbe kāme pariyesituŋ. Ehi tvaŋ, tāta kumāra, imaŋ rajjaŋ paṭipajja. Ahaŋ pana kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissāmi. Tena hi, tāta kumāra, yadā tvampi passeyyāsi sirasmiŋ palitāni jātāni, atha kappakassa gāmavaraŋ datvā jeṭṭhaputtaŋ kumāraŋ sādhukaŋ rajje samanusāsitvā kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyāsi. Yena me idaŋ kalyāṇaŋ vattaŋ nihitaŋ anuppavatteyyāsi, mā kho me tvaŋ antimapuriso ahosi. Yasmiŋ kho, tāta kumāra, purisayuge vattamāne evarūpassa kalyāṇassa vattassa samucchedo hoti so tesaŋ antimapuriso hoti. Taŋ tāhaŋ, tāta kumāra, evaŋ vadāmi – “yena me idaŋ kalyāṇaŋ vattaŋ nihitaŋ anuppavatteyyāsi, mā kho me tvaŋ antimapuriso ahosī” ti.

315. ‘Atha (p. 2.269) kho, ānanda, nimi rājā kappakassa gāmavaraŋ datvā jeṭṭhaputtaŋ kumāraŋ sādhukaŋ rajje samanusāsitvā imasmiŋyeva maghadeva-ambavane kesamassuŋ ohāretvā kāsāyāni vatthāni acchādetvā agārasmā anagāriyaŋ pabbaji. So mettāsahagatena cetasā ekaŋ disaŋ pharitvā vihāsi, tathā dutiyaŋ tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā vihāsi. Karuṇāsahagatena cetasā… muditāsahagatena cetasā… upekkhāsahagatena cetasā ekaŋ disaŋ pharitvā vihāsi, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā vihāsi. Nimi kho, panānanda, rājā caturāsītivassasahassāni kumārakīḷitaŋ kīḷi, caturāsītivassasahassāni oparajjaŋ kāresi, caturāsītivassasahassāni rajjaŋ kāresi, caturāsītivassasahassāni imasmiŋyeva maghadeva-ambavane agārasmā anagāriyaŋ pabbajito brahmacariyamacari. So cattāro brahmavihāre bhāvetvā kāyassa bhedā paraŋ maraṇā brahmalokūpago ahosi. Nimissa kho panānananda rañño kaḷārajanako nāma putto ahosi. Na so agārasmā anagāriyaŋ pabbaji. So taŋ kalyāṇaŋ vattaŋ samucchindi. So tesaŋ antimapuriso ahosi.

316. ‘Siyā kho pana te, ānanda, evamassa– “añño nūna tena samayena rājā maghadevo ahosi, yena taŋ kalyāṇaŋ vattaŋ nihitan” ti . Na kho panetaŋ, ānanda, evaŋ daṭṭhabbaŋ. Ahaŋ tena samayena rājā maghadevo ahosiŋ. (ahaŋ taŋ kalyāṇaŋ vattaŋ nihiniŋ,) mayā taŋ kalyāṇaŋ vattaŋ nihitaŋ; pacchimā janatā anuppavattesi. Taŋ kho panānanda, kalyāṇaŋ vattaŋ na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva brahmalokūpapattiyā. Idaŋ kho panānanda, etarahi mayā kalyāṇaŋ vattaŋ (p. 2.270) nihitaŋ ekantanibbidāya virāgāya nirodhāya upasamāya abhiññāya sambodhāya nibbānāya saŋvattati. Katamañcānanda, etarahi mayā kalyāṇaŋ vattaŋ nihitaŋ ekantanibbidāya virāgāya nirodhāya upasamāya abhiññāya sambodhāya nibbānāya saŋvattati? Ayameva ariyo aṭṭhangiko maggo, seyyathidaŋ– sammādiṭṭhi, sammāsankappo, sammāvācā, sammākammanto, sammā-ājīvo, sammāvāyāmo sammāsati, sammāsamādhi. Idaŋ kho, ānanda, etarahi mayā kalyāṇaŋ vattaŋ nihitaŋ ekantanibbidāya virāgāya nirodhāya upasamāya abhiññāya sambodhāya nibbānāya saŋvattati. Taŋ vo ahaŋ, ānanda, evaŋ vadāmi – “yena me idaŋ kalyāṇaŋ vattaŋ nihitaŋ anuppavatteyyātha, mā kho me tumhe antimapurisā ahuvattha”. Yasmiŋ kho, ānanda, purisayuge vattamāne evarūpassa kalyāṇassa vattassa samucchedo hoti so tesaŋ antimapuriso hoti. Taŋ vo ahaŋ, ānanda, evaŋ vadāmi– “yena me idaŋ kalyāṇaŋ vattaŋ nihitaŋ anuppavatteyyātha, mā kho me tumhe antimapurisā ahuvatthā”’ ti.

Idamavoca bhagavā. Attamano āyasmā ānando bhagavato bhāsitaŋ abhinandīti.

Maghadevasuttaŋ niṭṭhitaŋ tatiyaŋ.

4. Madhurasuttaŋ
317. Evaŋ me sutaŋ– ekaŋ samayaŋ āyasmā mahākaccāno madhurāyaŋ viharati gundāvane. Assosi kho rājā mādhuro avantiputto– ‘samaṇo khalu, bho, kaccāno madhurāyaŋ viharati gundāvane. Taŋ kho pana bhavantaŋ kaccānaŋ evaŋ kalyāṇo kittisaddo abbhuggato– “paṇḍito viyatto medhāvī bahussuto cittakathī kalyāṇapaṭibhāno vuddho ceva arahā ca”. Sādhu kho pana tathārūpānaŋ arahataŋ dassanaŋ hotī’ ti. Atha kho rājā mādhuro avantiputto bhadrāni bhadrāni yānāni yojāpetvā bhadraŋ yānaŋ abhiruhitvā bhadrehi bhadrehi yānehi madhurāya niyyāsi mahaccarājānubhāvena āyasmantaŋ mahākaccānaŋ dassanāya. Yāvatikā yānassa bhūmi yānena gantvā yānā paccorohitvā pattikova yenāyasmā mahākaccāno tenupasankami; upasankamitvā (p. 2.271) āyasmatā mahākaccānena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho rājā mādhuro avantiputto āyasmantaŋ mahākaccānaŋ etadavoca– ‘brāhmaṇā, bho kaccāna, evamāhaŋsu– “brāhmaṇova seṭṭho vaṇṇo, hīno añño vaṇṇo; brāhmaṇova sukko vaṇṇo, kaṇho añño vaṇṇo; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā” ti. Idha bhavaŋ kaccāno kimakkhāyī’ ti? ‘Ghosoyeva kho eso, mahārāja, lokasmiŋ– “brāhmaṇova seṭṭho vaṇṇo, hīno añño vaṇṇo; brāhmaṇova sukko vaṇṇo, kaṇho añño vaṇṇo; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā” ti. Tadamināpetaŋ, mahārāja, pariyāyena veditabbaŋ yathā ghosoyeveso lokasmiŋ– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

318. ‘Taŋ kiŋ maññasi, mahārāja, khattiyassa cepi ijjheyya dhanena vā dhaññena vā rajatena vā jātarūpena vā khattiyopissāssa pubbuṭṭhāyī pacchānipātī kinkārapaṭissāvī manāpacārī piyavādī… brāhmaṇopissāssa… vessopissāssa… suddopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti? ‘Khattiyassa cepi, bho kaccāna, ijjheyya dhanena vā dhaññena vā rajatena vā jātarūpena vā khattiyopissāssa pubbuṭṭhāyī pacchānipātī kinkārapaṭissāvī manāpacārī piyavādī… brāhmaṇopissāssa… vessopissāssa… suddopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti.

‘Taŋ kiŋ maññasi, mahārāja, brāhmaṇassa cepi ijjheyya dhanena vā dhaññena vā rajatena vā jātarūpena vā brāhmaṇopissāssa pubbuṭṭhāyī pacchānipātī kinkārapaṭissāvī manāpacārī piyavādī… vessopissāssa… suddopissāssa khattiyopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti? ‘Brāhmaṇassa cepi, bho kaccāna, ijjheyya dhanena vā dhaññena vā rajatena vā jātarūpena vā brāhmaṇopissāssa pubbuṭṭhāyī pacchānipātī kinkārapaṭissāvī manāpacārī piyavādī… vessopissāssa… suddopissāssa (p. 2.272) khattiyopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti.

‘Taŋ kiŋ maññasi, mahārāja, vessassa cepi ijjheyya dhanena vā dhaññena vā rajatena vā jātarūpena vā vessopissāssa pubbuṭṭhāyī pacchānipātī kinkārapaṭissāvī manāpacārī piyavādī… suddopissāssa… khattiyopissāssa… brāhmaṇopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti? ‘Vessassa cepi, bho kaccāna, ijjheyya dhanena vā dhaññena vā rajatena vā jātarūpena vā vessopissāssa pubbuṭṭhāyī pacchānipātī kinkārapaṭissāvī manāpacārī piyavādī… suddopissāssa… khattiyopissāssa… brāhmaṇopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti.

‘Taŋ kiŋ maññasi, mahārāja, suddassa cepi ijjheyya dhanena vā dhaññena vā rajatena vā jātarūpena vā suddopissāssa pubbuṭṭhāyī pacchānipātī kinkārapaṭissāvī manāpacārī piyavādī… khattiyopissāssa… brāhmaṇopissāssa… vessopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti? ‘Suddassa cepi, bho kaccāna, ijjheyya dhanena vā dhaññena vā rajatena vā jātarūpena vā suddopissāssa pubbuṭṭhāyī pacchānipātī kinkārapaṭissāvī manāpacārī piyavādīti… khattiyopissāssa… brāhmaṇopissāssa… vessopissāssa pubbuṭṭhāyī pacchānipātī kinkārapaṭissāvī manāpacārī piyavādī’ ti.

‘Taŋ kiŋ maññasi, mahārāja, yadi evaŋ sante, ime cattāro vaṇṇā samasamā honti no vā? Kathaŋ vā te ettha hotī’ ti? ‘Addhā kho, bho kaccāna, evaŋ sante, ime cattāro vaṇṇā samasamā honti. Nesaŋ ettha kiñci nānākaraṇaŋ samanupassāmī’ ti. ‘Imināpi kho etaŋ, mahārāja, pariyāyena veditabbaŋ yathā ghoso yeveso lokasmiŋ– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

319. ‘Taŋ (p. 2.273) kiŋ maññasi, mahārāja, idhassa khattiyo pāṇātipātī adinnādāyī kāmesumicchācārī musāvādī pisuṇavāco pharusavāco samphappalāpī abhijjhālu byāpannacitto micchādiṭṭhi kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya no vā? Kathaŋ vā te ettha hotī’ ti? ‘Khattiyopi hi, bho kaccāna, pāṇātipātī adinnādāyī kāmesumicchācārī musāvādī pisuṇavāco pharusavāco samphappalāpī abhijjhālu byāpannacitto micchādiṭṭhi kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya. Evaŋ me ettha hoti, evañca pana me etaŋ arahataŋ sutan’ ti.

‘Sādhu sādhu, mahārāja! Sādhu kho te etaŋ, mahārāja, evaŋ hoti, sādhu ca pana te etaŋ arahataŋ sutaŋ. Taŋ kiŋ maññasi, mahārāja, idhassa brāhmaṇo …pe… idhassa vesso …pe… idhassa suddo pāṇātipātī adinnādāyī …pe… micchādiṭṭhi kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya no vā? Kathaŋ vā te ettha hotī’ ti? ‘Suddopi hi, bho kaccāna, pāṇātipātī adinnādāyī …pe… micchādiṭṭhi kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya. Evaŋ me ettha hoti, evañca pana me etaŋ arahataŋ sutan’ ti.

‘Sādhu sādhu, mahārāja! Sādhu kho te etaŋ, mahārāja, evaŋ hoti, sādhu ca pana te etaŋ arahataŋ sutaŋ. Taŋ kiŋ maññasi, mahārāja, yadi evaŋ sante, ime cattāro vaṇṇā samasamā honti no vā? Kathaŋ vā te ettha hotī’ ti? ‘Addhā kho, bho kaccāna, evaŋ sante, ime cattāro vaṇṇā samasamā honti. Nesaŋ ettha kiñci nānākaraṇaŋ samanupassāmī’ ti. ‘Imināpi kho etaŋ, mahārāja, pariyāyena veditabbaŋ yathā ghoso yeveso lokasmiŋ– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

320. ‘Taŋ kiŋ maññasi, mahārāja, idhassa khattiyo pāṇātipātā paṭivirato, adinnādānā paṭivirato, kāmesumicchācārā paṭivirato, musāvādā paṭivirato, pisuṇāya vācāya paṭivirato, pharusāya vācāya paṭivirato, samphappalāpā paṭivirato, anabhijjhālu abyāpannacitto sammādiṭṭhi (p. 2.274) kāyassa bhedā paraŋ maraṇā sugatiŋ saggaŋ lokaŋ upapajjeyya no vā? Kathaŋ vā te ettha hotī’ ti? ‘Khattiyopi hi, bho kaccāna, pāṇātipātā paṭivirato, adinnādānā paṭivirato, kāmesumicchācārā paṭivirato, musāvādā paṭivirato, pisuṇāya vācāya paṭivirato, pharusāya vācāya paṭivirato, samphappalāpā paṭivirato, anabhijjhālu abyāpannacitto sammādiṭṭhi kāyassa bhedā paraŋ maraṇā sugatiŋ saggaŋ lokaŋ upapajjeyya. Evaŋ me ettha hoti, evañca pana me etaŋ arahataŋ sutan’ ti.

‘Sādhu sādhu, mahārāja! Sādhu kho te etaŋ, mahārāja, evaŋ hoti, sādhu ca pana te etaŋ arahataŋ sutaŋ. Taŋ kiŋ maññasi, mahārāja, idhassa brāhmaṇo, idhassa vesso, idhassa suddo pāṇātipātā paṭivirato adinnādānā paṭivirato …pe… sammādiṭṭhi kāyassa bhedā paraŋ maraṇā sugatiŋ saggaŋ lokaŋ upapajjeyya no vā? Kathaŋ vā te ettha hotī’ ti? ‘Suddopi hi, bho kaccāna, pāṇātipātā paṭivirato, adinnādānā paṭivirato …pe… sammādiṭṭhi kāyassa bhedā paraŋ maraṇā sugatiŋ saggaŋ lokaŋ upapajjeyya. Evaŋ me ettha hoti, evañca pana me etaŋ arahataŋ sutan’ ti.

‘Sādhu sādhu, mahārāja! Sādhu kho te etaŋ, mahārāja, evaŋ hoti, sādhu ca pana te etaŋ arahataŋ sutaŋ. Taŋ kiŋ maññasi, mahārāja, yadi evaŋ sante, ime cattāro vaṇṇā samasamā honti no vā? Kathaŋ vā te ettha hotī’ ti? ‘Addhā kho, bho kaccāna, evaŋ sante, ime cattāro vaṇṇā samasamā honti. Nesaŋ ettha kiñci nānākaraṇaŋ samanupassāmī’ ti ‘Imināpi kho etaŋ, mahārāja, pariyāyena veditabbaŋ yathā ghoso yeveso lokasmiŋ– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

321. ‘Taŋ kiŋ maññasi, mahārāja, idha khattiyo sandhiŋ vā chindeyya, nillopaŋ vā hareyya, ekāgārikaŋ vā kareyya, paripanthe vā tiṭṭheyya, paradāraŋ vā gaccheyya, tañce te purisā gahetvā dasseyyuŋ– “ayaŋ te, deva, coro āgucārī. Imassa yaŋ icchasi taŋ daṇḍaŋ paṇehī” ti. Kinti (p. 2.275) naŋ kareyyāsī’ ti? ‘Ghāteyyāma vā, bho kaccāna, jāpeyyāma vā pabbājeyyāma vā yathāpaccayaŋ vā kareyyāma. Taŋ kissa hetu? Yā hissa bho kaccāna, pubbe “khattiyo” ti samaññā sāssa antarahitā; corotveva sankhyaŋ gacchatī’ ti.

‘Taŋ kiŋ maññasi, mahārāja, idha brāhmaṇo, idha vesso, idha suddo sandhiŋ vā chindeyya, nillopaŋ vā hareyya, ekāgārikaŋ vā kareyya, paripanthe vā tiṭṭheyya, paradāraŋ vā gaccheyya, tañce te purisā gahetvā dasseyyuŋ– “ayaŋ te, deva, coro āgucārī. Imassa yaŋ icchasi taŋ daṇḍaŋ paṇehī” ti. Kinti naŋ kareyyāsī’ ti? ‘Ghāteyyāma vā, bho kaccāna, jāpeyyāma vā pabbājeyyāma vā yathāpaccayaŋ vā kareyyāma. Taŋ kissa hetu? Yā hissa, bho kaccāna, pubbe “suddo” ti samaññā sāssa antarahitā; corotveva sankhyaŋ gacchatī’ ti.

‘Taŋ kiŋ maññasi, mahārāja, yadi evaŋ sante, ime cattāro vaṇṇā samasamā honti no vā? Kathaŋ vā te ettha hotī’ ti? ‘Addhā kho, bho kaccāna, evaŋ sante, ime cattāro vaṇṇā samasamā honti. Nesaŋ ettha kiñci nānākaraṇaŋ samanupassāmī’ ti. ‘Imināpi kho etaŋ, mahārāja, pariyāyena veditabbaŋ yathā ghoso yeveso lokasmiŋ– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

322. ‘Taŋ kiŋ maññasi, mahārāja, idha khattiyo kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito assa virato pāṇātipātā, virato adinnādānā, virato musāvādā, rattūparato, ekabhattiko, brahmacārī, sīlavā, kalyāṇadhammo? Kinti naŋ kareyyāsī’ ti? ‘Abhivādeyyāma vā, bho kaccāna, paccuṭṭheyyāma vā āsanena vā nimanteyyāma abhinimanteyyāma vā naŋ cīvarapiṇḍapātasenāsanagilānappaccayabhesajjaparikkhārehi dhammikaŋ vā assa rakkhāvaraṇaguttiŋ saŋvidaheyyāma. Taŋ kissa hetu? Yā hissa, bho kaccāna, pubbe “khattiyo” ti samaññā sāssa antarahitā; samaṇotveva sankhyaŋ gacchatī’ ti.

‘Taŋ (p. 2.276) kiŋ maññasi, mahārāja, idha brāhmaṇo, idha vesso, idha suddo kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito assa virato pāṇātipātā, virato adinnādānā virato musāvādā, rattūparato, ekabhattiko, brahmacārī, sīlavā, kalyāṇadhammo? Kinti naŋ kareyyāsī’ ti? ‘Abhivādeyyāma vā, bho kaccāna, paccuṭṭheyyāma vā āsanena vā nimanteyyāma abhinimanteyyāma vā naŋ cīvarapiṇḍapātasenāsanagilānappaccayabhesajjaparikkhārehi dhammikaŋ vā assa rakkhāvaraṇaguttiŋ saŋvidaheyyāma. Taŋ kissa hetu? Yā hissa, bho kaccāna, pubbe “suddo” ti samaññā sāssa antarahitā; samaṇotveva sankhyaŋ gacchatī’ ti.

‘Taŋ kiŋ maññasi, mahārāja, yadi evaŋ sante, ime cattāro vaṇṇā samasamā honti no vā? Kathaŋ vā te ettha hotī’ ti? ‘Addhā kho, bho kaccāna, evaŋ sante, ime cattāro vaṇṇā samasamā honti. Nesaŋ ettha kiñci nānākaraṇaŋ samanupassāmī’ ti. ‘Imināpi kho etaŋ, mahārāja, pariyāyena veditabbaŋ yathā ghoso yeveso lokasmiŋ– “brāhmaṇova seṭṭho vaṇṇo, hīno añño vaṇṇo; brāhmaṇova sukko vaṇṇo, kaṇho añño vaṇṇo; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā”’ ti.

323. Evaŋ vutte, rājā mādhuro avantiputto āyasmantaŋ mahākaccānaŋ etadavoca– ‘abhikkantaŋ, bho kaccāna, abhikkantaŋ, bho kaccāna! Seyyathāpi, bho kaccāna, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti; evamevaŋ bhotā kaccānena anekapariyāyena dhammo pakāsito. Esāhaŋ bhavantaŋ kaccānaŋ saraṇaŋ gacchāmi dhammañc bhikkhusanghañca Upāsakaŋ maŋ bhavaŋ kaccāno dhāretu ajjatagge pāṇupetaŋ saraṇaŋ gatan’ ti. ‘Mā kho maŋ tvaŋ, mahārāja, saraṇaŋ agamāsi. Tameva tvaŋ bhagavantaŋ saraṇaŋ gaccha yamahaŋ saraṇaŋ gato’ ti. ‘Kahaŋ pana, bho kaccāna, etarahi so (p. 2.277) bhagavā viharati arahaŋ sammāsambuddho’ ti? ‘Parinibbuto kho, mahārāja, etarahi so bhagavā arahaŋ sammāsambuddho’ ti. ‘Sacepi mayaŋ, bho kaccāna, suṇeyyāma taŋ bhagavantaŋ dasasu yojanesu, dasapi mayaŋ yojanāni gaccheyyāma taŋ bhagavantaŋ dassanāya arahantaŋ sammāsambuddhaŋ. Sacepi mayaŋ, bho kaccāna, suṇeyyāma taŋ bhagavantaŋ vīsatiyā yojanesu, tiŋsāya yojanesu, cattārīsāya yojanesu, paññāsāya yojanesu, paññāsampi mayaŋ yojanāni gaccheyyāma taŋ bhagavantaŋ dassanāya arahantaŋ sammāsambuddhaŋ. Yojanasate cepi mayaŋ bho kaccāna, suṇeyyāma taŋ bhagavantaŋ, yojanasatampi mayaŋ gaccheyyāma taŋ bhagavantaŋ dassanāya arahantaŋ sammāsambuddhaŋ. Yato ca, bho kaccāna, parinibbuto so bhagavā, parinibbutampi mayaŋ bhagavantaŋ saraṇaŋ gacchāma dhammañca bhikkhusanghañca. Upāsakaŋ maŋ bhavaŋ kaccāno dhāretu ajjatagge pāṇupetaŋ saraṇaŋ gatan’ ti.

Madhurasuttaŋ niṭṭhitaŋ catutthaŋ.

5. Bodhirājakumārasuttaŋ
324. Evaŋ me sutaŋ– ekaŋ samayaŋ bhagavā bhaggesu viharati susumāragire bhesakaḷāvane migadāye. Tena kho pana samayena bodhissa rājakumārassa kokanado nāma pāsādo acirakārito hoti anajjhāvuṭṭho samaṇena vā brāhmaṇena vā kenaci vā manussabhūtena. Atha kho bodhi rājakumāro sañjikāputtaŋ māṇavaŋ āmantesi– ‘ehi tvaŋ, samma sañjikāputta, yena bhagavā tenupasankama; upasankamitvā mama vacanena bhagavato pāde sirasā vanda, appābādhaŋ appātankaŋ lahuṭṭhānaŋ balaŋ phāsuvihāraŋ puccha– “bodhi, bhante, rājakumāro bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchatī” ti. Evañca vadehi– “adhivāsetu kira, bhante, bhagavā bodhissa rājakumārassa svātanāya bhattaŋ saddhiŋ bhikkhusanghenā”’ ti. ‘Evaŋ, bho’ ti kho sañjikāputto māṇavo bodhissa rājakumārassa paṭissutvā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ (p. 2.278) nisinno kho sañjikāputto māṇavo bhagavantaŋ etadavoca– ‘bodhi kho rājakumāro bhoto gotamassa pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchati. Evañca vadeti– “adhivāsetu kira bhavaŋ gotamo bodhissa rājakumārassa svātanāya bhattaŋ saddhiŋ bhikkhusanghenā”’ ti. Adhivāsesi bhagavā tuṇhībhāvena. Atha kho sañjikāputto māṇavo bhagavato adhivāsanaŋ viditvā uṭṭhāyāsanā yena bodhi rājakumāro tenupasankami; upasankamitvā bodhiŋ rājakumāraŋ etadavoca– ‘avocumha bhoto vacanena taŋ bhavantaŋ gotamaŋ– “bodhi kho rājakumāro bhoto gotamassa pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchati. Evañca vadeti– adhivāsetu kira bhavaŋ gotamo bodhissa rājakumārassa svātanāya bhattaŋ saddhiŋ bhikkhusanghenā” ti. Adhivuṭṭhañca pana samaṇena gotamenā’ ti.

325. Atha kho bodhi rājakumāro tassā rattiyā accayena sake nivesane paṇītaŋ khādanīyaŋ bhojanīyaŋ paṭiyādāpetvā, kokanadañca pāsādaŋ odātehi dussehi santharāpetvā yāva pacchimasopānakaḷevarā, sañjikāputtaŋ māṇavaŋ āmantesi– ‘ehi tvaŋ, samma sañjikāputta, yena bhagavā tenupasankama; upasankamitvā bhagavato kālaŋ ārocehi– “kālo, bhante, niṭṭhitaŋ bhattan”’ ti. ‘Evaŋ, bho’ ti kho sañjikāputto māṇavo bodhissa rājakumārassa paṭissutvā yena bhagavā tenupasankami; upasankamitvā bhagavato kālaŋ ārocesi– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena bodhissa rājakumārassa nivesanaŋ tenupasankami. Tena kho pana samayena bodhi rājakumāro bahidvārakoṭṭhake ṭhito hoti bhagavantaŋ āgamayamāno. Addasā kho bodhi rājakumāro bhagavantaŋ dūratova āgacchantaŋ. Disvāna paccuggantvā bhagavantaŋ abhivādetvā purakkhatvā yena kokanado pāsādo tenupasankami. Atha kho bhagavā pacchimaŋ sopānakaḷevaraŋ nissāya aṭṭhāsi. Atha kho bodhi rājakumāro bhagavantaŋ etadavoca – ‘abhiruhatu, bhante, bhagavā dussāni, abhiruhatu sugato dussāni; yaŋ mama assa dīgharattaŋ hitāya (p. 2.279) sukhāyā’ ti. Evaŋ vutte, bhagavā tuṇhī ahosi. Dutiyampi kho …pe… tatiyampi kho bodhi rājakumāro bhagavantaŋ etadavoca– ‘abhiruhatu, bhante, bhagavā. Dussāni, abhiruhatu sugato dussāni; yaŋ mama assa dīgharattaŋ hitāya sukhāyā’ ti.

326. Atha kho bhagavā āyasmantaŋ ānandaŋ apalokesi. Atha kho āyasmā ānando bodhiŋ rājakumāraŋ etadavoca– ‘saŋharatu, rājakumāra, dussāni; na bhagavā celapaṭikaŋ akkamissati. Pacchimaŋ janataŋ tathāgato anukampatī’ ti . Atha kho bodhi rājakumāro dussāni saŋharāpetvā uparikokanadapāsāde

āsanāni paññapesi. Atha kho bhagavā kokanadaŋ pāsādaŋ abhiruhitvā paññatte āsane nisīdi saddhiŋ bhikkhusanghena. Atha kho bodhi rājakumāro buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi. Atha kho bodhi rājakumāro bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinno kho bodhi rājakumāro bhagavantaŋ etadavoca– ‘mayhaŋ kho, bhante, evaŋ hoti – “na kho sukhena sukhaŋ adhigantabbaŋ, dukkhena kho sukhaŋ adhigantabban”’ ti.

327. ‘Mayhampi kho, rājakumāra, pubbeva sambodhā anabhisambuddhassa bodhisattasseva sato etadahosi– “na kho sukhena sukhaŋ adhigantabbaŋ, dukkhena kho sukhaŋ adhigantabban” ti. So kho ahaŋ, rājakumāra, aparena samayena daharova samāno susukāḷakeso bhadrena yobbanena samannāgato paṭhamena vayasā akāmakānaŋ mātāpitūnaŋ assumukhānaŋ rudantānaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajiŋ. So evaŋ pabbajito samāno kinkusalagavesī anuttaraŋ santivarapadaŋ pariyesamāno yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “icchāmahaŋ, āvuso kālāma, imasmiŋ dhammavinaye brahmacariyaŋ caritun” ti. Evaŋ vutte, rājakumāra, āḷāro kālāmo maŋ etadavoca– “viharatāyasmā, tādiso (p. 2.280) ayaŋ dhammo yattha viññū puriso nacirasseva sakaŋ ācariyakaŋ sayaŋ abhiññā sacchikatvā upasampajja vihareyyā” ti. So kho ahaŋ, rājakumāra, nacirasseva khippameva taŋ dhammaŋ pariyāpuṇiŋ. So kho ahaŋ, rājakumāra, tāvatakeneva oṭṭhapahatamattena lapitalāpanamattena ñāṇavādañca vadāmi, theravādañca jānāmi passāmīti ca paṭijānāmi, ahañceva aññe ca. Tassa mayhaŋ, rājakumāra, etadahosi– “na kho āḷāro kālāmo imaŋ dhammaŋ kevalaŋ saddhāmattakena sayaŋ abhiññā sacchikatvā upasampajja viharāmīti pavedeti; addhā āḷāro kālāmo imaŋ dhammaŋ jānaŋ passaŋ viharatī” ti.

‘Atha khvāhaŋ, rājakumāra, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “kittāvatā no, āvuso kālāma, imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, rājakumāra, āḷāro kālāmo ākiñcaññāyatanaŋ pavedesi. Tassa mayhaŋ, rājakumāra, etadahosi– “na kho āḷārasseva kālāmassa atthi saddhā, mayhaŋpatthi saddhā; na kho āḷārasseva kālāmassa atthi vīriyaŋ …pe… sati… samādhi… paññā, mayhaŋpatthi paññā. Yaŋnūnāhaŋ yaŋ dhammaŋ āḷāro kālāmo sayaŋ abhiññā sacchikatvā upasampajja viharāmīti pavedeti tassa dhammassa sacchikiriyāya padaheyyan” ti. So kho ahaŋ, rājakumāra, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ. Atha khvāhaŋ, rājakumāra, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “ettāvatā no, āvuso kālāma, imaŋ dhammaŋ sayaŋ abhiññā sacchikatvā upasampajja pavedesī” ti? “Ettāvatā kho ahaŋ, āvuso, imaŋ dhammaŋ sayaŋ abhiññā sacchikatvā upasampajja pavedemī” ti. “Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti. “Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma Iti yāhaŋ dhammaŋ sayaŋ abhiññā sacchikatvā upasampajja pavedemi, taŋ tvaŋ dhammaŋ sayaŋ abhiññā sacchikatvā upasampajja viharasi. Yaŋ tvaŋ dhammaŋ sayaŋ abhiññā sacchikatvā upasampajja viharasi, tamahaŋ dhammaŋ sayaŋ abhiññā sacchikatvā (p. 2.281) upasampajja pavedemi. Iti yāhaŋ dhammaŋ jānāmi taŋ tvaŋ dhammaŋ jānāsi; yaŋ tvaŋ dhammaŋ jānāsi tamahaŋ dhammaŋ jānāmi. Iti yādiso ahaŋ, tādiso tuvaŋ; yādiso tuvaŋ tādiso ahaŋ. Ehi dāni, āvuso, ubhova santā imaŋ gaṇaŋ pariharāmā” ti. Iti kho, rājakumāra, āḷāro kālāmo ācariyo me samāno (attano) antevāsiŋ maŋ samānaŋ attanā samasamaŋ ṭhapesi, uḷārāya ca maŋ pūjāya pūjesi. Tassa mayhaŋ, rājakumāra, etadahosi – “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva ākiñcaññāyatanūpapattiyā” ti So kho ahaŋ, rājakumāra, taŋ dhammaŋ analankaritvā tasmā dhammā nibbijja apakkamiŋ.

328. ‘So kho ahaŋ, rājakumāra, kinkusalagavesī anuttaraŋ santivarapadaŋ pariyesamāno yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “icchāmahaŋ, āvuso, imasmiŋ dhammavinaye brahmacariyaŋ caritun” ti. Evaŋ vutte, rājakumāra, udako rāmaputto maŋ etadavoca– “viharatāyasmā, tādiso ayaŋ dhammo yattha viññū puriso nacirasseva sakaŋ ācariyakaŋ sayaŋ abhiññā sacchikatvā upasampajja vihareyyā” ti. So kho ahaŋ, rājakumāra, nacirasseva khippameva taŋ dhammaŋ pariyāpuṇiŋ. So kho ahaŋ, rājakumāra, tāvatakeneva oṭṭhapahatamattena lapitalāpanamattena ñāṇavādañca vadāmi, theravādañca jānāmi passāmīti ca paṭijānāmi, ahañceva aññe ca. Tassa mayhaŋ, rājakumāra, etadahosi– “na kho rāmo imaŋ dhammaŋ kevalaŋ saddhāmattakena sayaŋ abhiññā sacchikatvā upasampajja viharāmīti pavedesi; addhā rāmo imaŋ dhammaŋ jānaŋ passaŋ vihāsī” ti. Atha khvāhaŋ, rājakumāra, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “kittāvatā no, āvuso, rāmo imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, rājakumāra, udako rāmaputto nevasaññānāsaññāyatanaŋ pavedesi. Tassa mayhaŋ, rājakumāra, etadahosi– “na kho rāmasseva ahosi saddhā, mayhaŋpatthi saddhā; na kho rāmasseva ahosi vīriyaŋ …pe… sati… samādhi… paññā, mayhaŋpatthi (p. 2.282) paññā. Yaŋnūnāhaŋ yaŋ dhammaŋ rāmo sayaŋ abhiññā sacchikatvā upasampajja viharāmīti pavedeti tassa dhammassa sacchikiriyāya padaheyyan” ti. So kho ahaŋ, rājakumāra, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ.

‘Atha khvāhaŋ, rājakumāra, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “ettāvatā no, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti? “Ettāvatā kho, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti. “Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti. “Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma. Iti yaŋ dhammaŋ rāmo sayaŋ abhiññā sacchikatvā upasampajja pavedesi taŋ tvaŋ dhammaŋ sayaŋ abhiññā sacchikatvā upasampajja viharasi. Yaŋ tvaŋ dhammaŋ sayaŋ abhiññā sacchikatvā upasampajja viharasi taŋ dhammaŋ rāmo sayaŋ abhiññā sacchikatvā upasampajja pavedesi. Iti yaŋ dhammaŋ rāmo abhiññāsi taŋ tvaŋ dhammaŋ jānāsi; yaŋ tvaŋ dhammaŋ jānāsi taŋ dhammaŋ rāmo abhiññāsi. Iti yādiso rāmo ahosi tādiso tuvaŋ, yādiso tuvaŋ tādiso rāmo ahosi. Ehi dāni, āvuso, tuvaŋ imaŋ gaṇaŋ pariharā” ti. Iti kho, rājakumāra, udako rāmaputto sabrahmacārī me samāno ācariyaṭṭhāne maŋ ṭhapesi, uḷārāya ca maŋ pūjāya pūjesi. Tassa mayhaŋ, rājakumāra, etadahosi– “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva nevasaññānāsaññāyatanūpapattiyā” ti. So kho ahaŋ, rājakumāra, taŋ dhammaŋ analankaritvā tasmā dhammā nibbijja apakkamiŋ.

329. ‘So kho ahaŋ, rājakumāra, kinkusalagavesī anuttaraŋ santivarapadaŋ pariyesamāno, magadhesu anupubbena cārikaŋ caramāno, yena uruvelā senānigamo tadavasariŋ. Tatthaddasaŋ ramaṇīyaŋ bhūmibhāgaŋ, pāsādikañca vanasaṇḍaŋ, nadīñca sandantiŋ setakaŋ supatitthaŋ, ramaṇīyaŋ samantā ca gocaragāmaŋ. Tassa mayhaŋ, rājakumāra, etadahosi– “ramaṇīyo vata, bho, bhūmibhāgo, pāsādiko ca vanasaṇḍo, nadiñca sandantiŋ setakā supatitthā (p. 2.283) ramaṇīyā samantā ca gocaragāmo. Alaŋ vatidaŋ kulaputtassa padhānatthikassa padhānāyā” ti. So kho ahaŋ, rājakumāra, tattheva nisīdiŋ– “alamidaŋ padhānāyā” ti. Apissu maŋ, rājakumāra, tisso upamā paṭibhaŋsu anacchariyā pubbe assutapubbā.

‘Seyyathāpi, rājakumāra, allaŋ kaṭṭhaŋ sasnehaŋ udake nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, rājakumāra, api nu so puriso amuŋ allaŋ kaṭṭhaŋ sasnehaŋ udake nikkhittaŋ uttarāraṇiŋ ādāya abhimanthento aggiŋ abhinibbatteyya, tejo pātukareyyā’ ti? ‘No hidaŋ, bhante. Taŋ kissa hetu? Aduñhi, bhante, allaŋ kaṭṭhaŋ sasnehaŋ tañca pana udake nikkhittaŋ, yāvadeva ca pana so puriso kilamathassa vighātassa bhāgī assā’ ti. ‘Evameva kho, rājakumāra, ye hi keci samaṇā vā brāhmaṇā vā kāyena ceva cittena ca kāmehi avūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho so ca ajjhattaŋ na suppahīno hoti, na suppaṭippassaddho. Opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. Ayaŋ kho maŋ, rājakumāra, paṭhamā upamā paṭibhāsi anacchariyā pubbe assutapubbā.

330. ‘Aparāpi kho maŋ, rājakumāra, dutiyā upamā paṭibhāsi anacchariyā pubbe assutapubbā. Seyyathāpi, rājakumāra, allaŋ kaṭṭhaŋ sasnehaŋ ārakā udakā thale nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, rājakumāra, api nu so puriso amuŋ allaŋ kaṭṭhaŋ sasnehaŋ ārakā udakā thale nikkhittaŋ uttarāraṇiŋ ādāya abhimanthento aggiŋ abhinibbatteyya (p. 2.284) tejo pātukareyyā’ ti? ‘No hidaŋ, bhante. Taŋ kissa hetu? Aduñhi, bhante, allaŋ kaṭṭhaŋ sasnehaŋ kiñcāpi ārakā udakā thale nikkhittaŋ, yāvadeva ca pana so puriso kilamathassa vighātassa bhāgī assā’ ti. ‘Evameva kho, rājakumāra, ye hi keci samaṇā vā brāhmaṇā vā kāyena ceva cittena ca kāmehi vūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho so ca ajjhattaŋ na suppahīno hoti, na suppaṭippassaddho. Opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. Ayaŋ kho maŋ, rājakumāra, dutiyā upamā paṭibhāsi anacchariyā pubbe assutapubbā.

331. ‘Aparāpi kho maŋ, rājakumāra, tatiyā upamā paṭibhāsi anacchariyā pubbe assutapubbā. Seyyathāpi, rājakumāra, sukkhaŋ kaṭṭhaŋ koḷāpaŋ ārakā udakā thale nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, rājakumāra, api nu so puriso amuŋ sukkhaŋ kaṭṭhaŋ koḷāpaŋ ārakā udakā thale nikkhittaŋ uttarāraṇiŋ ādāya abhimanthento aggiŋ abhinibbatteyya, tejo pātukareyyā’ ti? ‘Evaŋ, bhante’. Taŋ kissa hetu? Aduñhi, bhante, sukkhaŋ kaṭṭhaŋ koḷāpaŋ, tañca pana ārakā udakā thale nikkhittan’ ti. ‘Evameva kho, rājakumāra, ye hi keci samaṇā vā brāhmaṇā vā kāyena ceva cittena ca kāmehi vūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho so ca ajjhattaŋ suppahīno hoti suppaṭippassaddho. Opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, bhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā (p. 2.285) vedayanti, bhabbāva te ñāṇāya dassanāya anuttarāya sambodhāya. Ayaŋ kho maŋ, rājakumāra, tatiyā upamā paṭibhāsi anacchariyā pubbe assutapubbā. Imā kho maŋ, rājakumāra, tisso upamā paṭibhaŋsu anacchariyā pubbe assutapubbā.

332. ‘Tassa mayhaŋ, rājakumāra, etadahosi– “yaŋnūnāhaŋ dantebhidantamādhāya, jivhāya tāluŋ āhacca, cetasā cittaŋ abhiniggaṇheyyaŋ abhinippīḷeyyaŋ abhisantāpeyyan” ti. So kho ahaŋ, rājakumāra, dantebhidantamādhāya, jivhāya tāluŋ āhacca, cetasā cittaŋ abhiniggaṇhāmi abhinippīḷemi abhisantāpemi. Tassa mayhaŋ, rājakumāra, dantebhidantamādhāya, jivhāya tāluŋ āhacca, cetasā cittaŋ abhiniggaṇhato abhinippīḷayato abhisantāpayato kacchehi sedā muccanti. Seyyathāpi, rājakumāra, balavā puriso dubbalataraŋ purisaŋ sīse vā gahetvā khandhe vā gahetvā abhiniggaṇheyya abhinippīḷeyya abhisantāpeyya; evameva kho me, rājakumāra, dantebhidantamādhāya, jivhāya tāluŋ āhacca, cetasā cittaŋ abhiniggaṇhato abhinippīḷayato abhisantāpayato kacchehi sedā muccanti. Āraddhaŋ kho pana me, rājakumāra, vīriyaŋ hoti asallīnaŋ, upaṭṭhitā sati asammuṭṭhā, sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

333. ‘Tassa mayhaŋ, rājakumāra, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, rājakumāra, mukhato ca nāsato ca assāsapassāse uparundhiŋ. Tassa mayhaŋ, rājakumāra, mukhato ca nāsato ca assāsapassāsesu uparuddhesu kaṇṇasotehi vātānaŋ nikkhamantānaŋ adhimatto saddo hoti. Seyyathāpi nāma kammāragaggariyā dhamamānāya adhimatto saddo hoti, evameva kho me, rājakumāra, mukhato ca nāsato ca assāsapassāsesu uparuddhesu kaṇṇasotehi vātānaŋ nikkhamantānaŋ adhimatto saddo hoti. Āraddhaŋ kho pana me, rājakumāra, vīriyaŋ hoti asallīnaŋ, upaṭṭhitā (p. 2.286) sati asammuṭṭhā, sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, rājakumāra, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, rājakumāra, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, rājakumāra, mukhato ca nāsato ca kaṇṇato ca assāsapassāsesu uparuddhesu adhimattā vātā muddhani ūhananti . Seyyathāpi, rājakumāra, balavā puriso tiṇhena sikharena muddhani abhimattheyya, evameva kho me, rājakumāra, mukhato ca nāsato ca kaṇṇato ca assāsapassāsesu uparuddhesu adhimattā vātā muddhani ūhananti. Āraddhaŋ kho pana me, rājakumāra, vīriyaŋ hoti asallīnaŋ, upaṭṭhitā sati asammuṭṭhā, sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, rājakumāra, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, rājakumāra, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, rājakumāra, mukhato ca nāsato ca kaṇṇato ca assāsapassāsesu uparuddhesu adhimattā sīse sīsavedanā honti. Seyyathāpi, rājakumāra, balavā puriso daḷhena varattakkhaṇḍena sīse sīsaveṭhaŋ dadeyya; evameva kho me, rājakumāra, mukhato ca nāsato ca kaṇṇato ca assāsapassāsesu uparuddhesu adhimattā sīse sīsavedanā honti. Āraddhaŋ kho pana me, rājakumāra, vīriyaŋ hoti asallīnaŋ, upaṭṭhitā sati asammuṭṭhā, sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, rājakumāra, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, rājakumāra, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, rājakumāra, mukhato ca nāsato ca kaṇṇato ca assāsapassāsesu uparuddhesu adhimattā vātā kucchiŋ parikantanti. Seyyathāpi, rājakumāra, dakkho goghātako vā goghātakantevāsī vā tiṇhena govikantanena kucchiŋ parikanteyya, evameva kho me, rājakumāra, mukhato ca nāsato ca kaṇṇato ca assāsapassāsesu uparuddhesu adhimattā vātā kucchiŋ parikantanti. Āraddhaŋ kho pana me, rājakumāra, vīriyaŋ hoti asallīnaŋ, upaṭṭhitā sati asammuṭṭhā, sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, rājakumāra, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, rājakumāra, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, rājakumāra, mukhato ca nāsato ca kaṇṇato ca assāsapassāsesu uparuddhesu (p. 2.287) adhimatto kāyasmiŋ ḍāho hoti. Seyyathāpi, rājakumāra, dve balavanto purisā dubbalataraŋ purisaŋ nānābāhāsu gahetvā angārakāsuyā santāpeyyuŋ samparitāpeyyuŋ, evameva kho me, rājakumāra, mukhato ca nāsato ca kaṇṇato ca assāsapassāsesu uparuddhesu adhimatto kāyasmiŋ ḍāho hoti. Āraddhaŋ kho pana me, rājakumāra, vīriyaŋ hoti asallīnaŋ, upaṭṭhitā sati asammuṭṭhā, sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Apissu maŋ, rājakumāra, devatā disvā evamāhaŋsu– “kālankato samaṇo gotamo” ti. Ekaccā devatā evamāhaŋsu– “na kālankato samaṇo gotamo, api ca kālankarotī” ti. Ekaccā devatā evamāhaŋsu– “na kālankato samaṇo gotamo, nāpi kālankaroti Arahaŋ samaṇo gotamo. Vihārotveva so arahato evarūpo hotī” ti .

334. ‘Tassa mayhaŋ, rājakumāra, etadahosi– “yaŋnūnāhaŋ sabbaso āhārupacchedāya paṭipajjeyyan” ti. Atha kho maŋ, rājakumāra, devatā upasankamitvā (p. 2.288) etadavocuŋ– “mā kho tvaŋ, mārisa, sabbaso āhārupacchedāya paṭipajji. Sace kho tvaŋ, mārisa, sabbaso āhārupacchedāya paṭipajjissasi, tassa te mayaŋ dibbaŋ ojaŋ lomakūpehi ajjhohāressāma, tāya tvaŋ yāpessasī” ti. Tassa mayhaŋ, rājakumāra, etadahosi– “ahañceva kho pana sabbaso ajajjitaŋ paṭijāneyyaŋ. Imā ca me devatā dibbaŋ ojaŋ lomakūpehi ajjhohāreyyuŋ, tāya cāhaŋ yāpeyyaŋ, taŋ mamassa musā” ti. So kho ahaŋ, rājakumāra, tā devatā paccācikkhāmi. “Halan” ti vadāmi.

‘Tassa mayhaŋ, rājakumāra, etadahosi– “yaŋnūnāhaŋ thokaŋ thokaŋ āhāraŋ āhāreyyaŋ pasataŋ pasataŋ, yadi vā muggayūsaŋ yadi vā kulatthayūsaŋ yadi vā kaḷāyayūsaŋ yadi vā hareṇukayūsan” ti. So kho ahaŋ, rājakumāra, thokaŋ thokaŋ āhāraŋ āhāresiŋ pasataŋ pasataŋ, yadi vā muggayūsaŋ yadi vā kulatthayūsaŋ yadi vā kaḷāyayūsaŋ yadi vā hareṇukayūsaŋ. Tassa mayhaŋ, rājakumāra, thokaŋ thokaŋ āhāraŋ āhārayato pasataŋ pasataŋ, yadi vā muggayūsaŋ yadi vā kulatthayūsaŋ yadi vā kaḷāyayūsaŋ yadi vā hareṇukayūsaŋ, adhimattakasimānaŋ patto kāyo hoti. Seyyathāpi nāma āsītikapabbāni vā kāḷapabbāni vā, evamevassu me angapaccangāni bhavanti tāyevappāhāratāya. Seyyathāpi nāma oṭṭhapadaŋ, evamevassu me ānisadaŋ hoti tāyevappāhāratāya. Seyyathāpi nāma vaṭṭanāvaḷī, evamevassu me piṭṭhikaṇṭako uṇṇatāvanato hoti tāyevappāhāratāya. Seyyathāpi nāma jarasālāya gopānasiyo oluggaviluggā bhavanti, evamevassu me phāsuḷiyo oluggaviluggā bhavanti tāyevappāhāratāya. Seyyathāpi nāma gambhīre udapāne udakatārakā gambhīragatā okkhāyikā dissanti, evamevassu me akkhikūpesu akkhitārakā gambhīragatā okkhāyikā dissanti tāyevappāhāratāya. Seyyathāpi nāma tittakālābu āmakacchinno vātātapena saŋphuṭito hoti sammilāto, evamevassu me sīsacchavi saŋphuṭitā hoti sammilātā tāyevappāhāratāya. So kho (p. 2.289) ahaŋ, rājakumāra, “udaracchaviŋ parimasissāmī” ti piṭṭhikaṇṭakaŋyeva pariggaṇhāmi, “piṭṭhikaṇṭakaŋ parimasissāmī” ti udaracchaviŋyeva pariggaṇhāmi. Yāvassu me, rājakumāra, udaracchavi piṭṭhikaṇṭakaŋ allīnā hoti tāyevappāhāratāya. So kho ahaŋ, rājakumāra, “vaccaŋ vā muttaŋ vā karissāmī” ti tattheva avakujjo papatāmi tāyevappāhāratāya. So kho ahaŋ, rājakumāra, imameva kāyaŋ assāsento pāṇinā gattāni anumajjāmi. Tassa mayhaŋ, rājakumāra, pāṇinā gattāni anumajjato pūtimūlāni lomāni kāyasmā papatanti tāyevappāhāratāya. Apissu maŋ, rājakumāra, manussā disvā evamāhaŋsu– “kāḷo samaṇo gotamo” ti, ekacce manussā evamāhaŋsu – “na kāḷo samaṇo gotamo, sāmo samaṇo gotamo” ti. Ekacce manussā evamāhaŋsu– “na kāḷo samaṇo gotamo, napi sāmo, manguracchavi samaṇo gotamo” ti. Yāvassu me, rājakumāra, tāva parisuddho chavivaṇṇo pariyodāto upahato hoti tāyevappāhāratāya.

335. ‘Tassa mayhaŋ, rājakumāra, etadahosi– “ye kho keci atītamaddhānaŋ samaṇā vā brāhmaṇā vā opakkamikā dukkhā tibbā kharā kaṭukā vedanā vedayiŋsu, etāvaparamaŋ nayito bhiyyo. Yepi hi keci anāgatamaddhānaŋ samaṇā vā brāhmaṇā vā opakkamikā dukkhā tibbā kharā kaṭukā vedanā vedayissanti, etāvaparamaŋ nayito bhiyyo. Yepi hi keci etarahi samaṇā vā brāhmaṇā vā opakkamikā dukkhā tibbā kharā kaṭukā vedanā vedayanti, etāvaparamaŋ nayito bhiyyo. Na kho panāhaŋ imāya kaṭukāya dukkarakārikāya adhigacchāmi uttarimanussadhammā alamariyañāṇadassanavisesaŋ; siyā nu kho añño maggo bodhāyā” ti. Tassa mayhaŋ, rājakumāra, etadahosi– “abhijānāmi kho panāhaŋ pitu sakkassa kammante sītāya jambucchāyāya nisinno vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharitā; siyā nu kho eso maggo bodhāyā” ti. Tassa mayhaŋ, rājakumāra, satānusāri viññāṇaŋ ahosi– “eseva maggo bodhāyā” ti. Tassa mayhaŋ, rājakumāra, etadahosi– “kiŋ nu kho ahaŋ tassa sukhassa bhāyāmi yaŋ taŋ sukhaŋ aññatreva kāmehi aññatra akusalehi (p. 2.290) dhammehī” ti? Tassa mayhaŋ, rājakumāra, etadahosi– “na kho ahaŋ tassa sukhassa bhāyāmi yaŋ taŋ sukhaŋ aññatreva kāmehi aññatra akusalehi dhammehī” ti.

‘Tassa mayhaŋ, rājakumāra, etadahosi– “na kho taŋ sukaraŋ sukhaŋ adhigantuŋ evaŋ adhimattakasimānaŋ pattakāyena. Yaŋnūnāhaŋ oḷārikaŋ āhāraŋ āhāreyyaŋ odanakummāsan” ti. So kho ahaŋ, rājakumāra, oḷārikaŋ āhāraŋ āhāresiŋ odanakummāsaŋ. Tena kho pana maŋ, rājakumāra, samayena pañcavaggiyā bhikkhū paccupaṭṭhitā honti – “yaŋ kho samaṇo gotamo dhammaŋ adhigamissati taŋ no ārocessatī” ti. Yato kho ahaŋ, rājakumāra, oḷārikaŋ āhāraŋ āhāresiŋ odanakummāsaŋ, atha me te pañcavaggiyā bhikkhū nibbijja pakkamiŋsu– “bāhulliko samaṇo gotamo padhānavibbhanto, āvatto bāhullāyā” ti.

336. ‘So kho ahaŋ, rājakumāra, oḷārikaŋ āhāraŋ āhāretvā balaŋ gahetvā vivicceva kāmehi …pe… paṭhamaŋ jhānaŋ upasampajja vihāsiŋ. Vitakkavicārānaŋ vūpasamā… dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja vihāsiŋ. So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmesiŋ. So anekavihitaŋ pubbenivāsaŋ anussarāmi, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarāmi. Ayaŋ kho me, rājakumāra, rattiyā paṭhame yāme paṭhamā vijjā adhigatā, avijjā vihatā, vijjā uppannā; tamo vihato, āloko uppanno– yathā taŋ appamattassa ātāpino pahitattassa viharato.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmesiŋ. So dibbena cakkhunā visuddhena atikkantamānusakena satte passāmi cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāmi (p. 2.291) …pe… ayaŋ kho me, rājakumāra, rattiyā majjhime yāme dutiyā vijjā adhigatā, avijjā vihatā, vijjā uppannā; tamo vihato, āloko uppanno– yathā taŋ appamattassa ātāpino pahitattassa viharato.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmesiŋ. So “idaŋ dukkhan” ti yathābhūtaŋ abbhaññāsiŋ …pe… “ayaŋ dukkhanirodhagāminī paṭipadā” ti yathābhūtaŋ abbhaññāsiŋ; “ime āsavā” ti yathābhūtaŋ abbhaññāsiŋ …pe… “ayaŋ āsavanirodhagāminī paṭipadā” ti yathābhūtaŋ abbhaññāsiŋ. Tassa me evaŋ jānato evaŋ passato kāmāsavāpi cittaŋ vimuccittha, bhavāsavāpi cittaŋ vimuccittha, avijjāsavāpi cittaŋ vimuccittha. Vimuttasmiŋ vimuttamiti ñāṇaŋ ahosi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsiŋ. Ayaŋ kho me, rājakumāra, rattiyā pacchime yāme tatiyā vijjā adhigatā, avijjā vihatā, vijjā uppannā; tamo vihato, āloko uppanno– yathā taŋ appamattassa ātāpino pahitattassa viharato.

337. ‘Tassa mayhaŋ, rājakumāra, etadahosi– “adhigato kho myāyaŋ dhammo gambhīro duddaso duranubodho santo paṇīto atakkāvacaro nipuṇo paṇḍitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmāya kho pana pajāya ālayaratāya ālayasammuditāya duddasaŋ idaŋ ṭhānaŋ yadidaŋ– idappaccayatāpaṭiccasamuppādo. Idampi kho ṭhānaŋ duddasaŋ– yadidaŋ sabbasankhārasamatho sabbūpadhipaṭinissaggo taṇhākkhayo virāgo nirodho nibbānaŋ Ahañceva kho pana dhammaŋ deseyyaŋ, pare ca me na ājāneyyuŋ, so mamassa kilamatho, sā mamassa vihesā” ti. Apissu maŋ, rājakumāra, imā anacchariyā gāthāyo paṭibhaŋsu pubbe assutapubbā–


“Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


“Paṭisotagāmiŋ nipuṇaŋ, gambhīraŋ duddasaŋ aṇuŋ;


Rāgarattā na dakkhanti, tamokhandhena āvuṭā” ti.

‘Itiha (p. 2.292) me, rājakumāra, paṭisañcikkhato appossukkatāya cittaŋ namati no dhammadesanāya.

338. ‘Atha kho, rājakumāra, brahmuno sahampatissa mama cetasā cetoparivitakkamaññāya etadahosi– “nassati vata, bho, loko; vinassati vata, bho, loko. Yatra hi nāma tathāgatassa arahato sammāsambuddhassa appossukkatāya cittaŋ namati no dhammadesanāyā” ti. Atha kho, rājakumāra, brahmā sahampati– seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya, evameva– brahmaloke antarahito mama purato pāturahosi. Atha kho, rājakumāra, brahmā sahampati ekaŋsaŋ uttarāsangaŋ karitvā yenāhaŋ tenañjaliŋ paṇāmetvā maŋ etadavoca– “desetu, bhante, bhagavā dhammaŋ, desetu sugato dhammaŋ. Santi sattā apparajakkhajātikā assavanatāya dhammassa parihāyanti; bhavissanti dhammassa aññātāro” ti Idamavoca, rājakumāra, brahmā sahampati; idaŋ vatvā athāparaŋ etadavoca–


“Pāturahosi magadhesu pubbe,


Dhammo asuddho samalehi cintito.


Apāpuretaŋ amatassa dvāraŋ,


Suṇantu dhammaŋ vimalenānubuddhaŋ.


“Sele yathā pabbatamuddhaniṭṭhito,


Yathāpi passe janataŋ samantato.


Tathūpamaŋ dhammamayaŋ sumedha,


Pāsādamāruyha samantacakkhu.


“Sokāvatiṇṇaŋ janatamapetasoko,


Avekkhassu jātijarābhibhūtaŋ.


Uṭṭhehi vīra, vijitasangāma,


Satthavāha aṇaṇa, vicara loke.


Desassu bhagavā dhammaŋ,


Aññātāro bhavissantī” ti.

339. ‘Atha (p. 2.293) khvāhaŋ, rājakumāra, brahmuno ca ajjhesanaŋ viditvā sattesu ca kāruññataŋ paṭicca buddhacakkhunā lokaŋ volokesiŋ. Addasaŋ kho ahaŋ, rājakumāra, buddhacakkhunā lokaŋ volokento satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye appekacce paralokavajjabhayadassāvine viharante, appekacce na paralokavajjabhayadassāvine viharante. Seyyathāpi nāma uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni antonimuggaposīni, appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni samodakaŋ ṭhitāni, appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakā accuggamma ṭhitāni anupalittāni udakena, evameva kho ahaŋ, rājakumāra, buddhacakkhunā lokaŋ volokento addasaŋ satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye, appekacce paralokavajjabhayadassāvine viharante, appekacce na paralokavajjabhayadassāvine viharante. Atha khvāhaŋ, rājakumāra, brahmānaŋ sahampatiŋ gāthāya paccabhāsiŋ–


“Apārutā tesaŋ amatassa dvārā,


Ye sotavanto pamuñcantu saddhaŋ.


Vihiŋsasaññī paguṇaŋ na bhāsiŋ,


Dhammaŋ paṇītaŋ manujesu brahme” ti.

340. ‘Atha kho, rājakumāra, brahmā sahampati “katāvakāso khomhi bhagavatā dhammadesanāyā” ti maŋ abhivādetvā padakkhiṇaŋ katvā tatthevantaradhāyi.

‘Tassa mayhaŋ, rājakumāra, etadahosi– “kassa nu kho ahaŋ paṭhamaŋ dhammaŋ deseyyaŋ? Ko imaŋ dhammaŋ khippameva ājānissatī” ti? Tassa mayhaŋ, rājakumāra, etadahosi– “ayaŋ kho āḷāro kālāmo paṇḍito viyatto medhāvī dīgharattaŋ apparajakkhajātiko. Yaŋnūnāhaŋ āḷārassa kālāmassa (p. 2.294) paṭhamaŋ dhammaŋ deseyyaŋ; so imaŋ dhammaŋ khippameva ājānissatī” ti. Atha kho maŋ, rājakumāra, devatā upasankamitvā etadavoca– “sattāhakālankato, bhante, āḷāro kālāmo” ti. Ñāṇañca pana me dassanaŋ udapādi– “sattāhakālankato āḷāro kālāmo” ti. Tassa mayhaŋ, rājakumāra, etadahosi– “mahājāniyo kho āḷāro kālāmo. Sace hi so imaŋ dhammaŋ suṇeyya, khippameva ājāneyyā” ti. Tassa mayhaŋ, rājakumāra, etadahosi– “kassa nu kho ahaŋ paṭhamaŋ dhammaŋ deseyyaŋ? Ko imaŋ dhammaŋ khippameva ājānissatī” ti? Tassa mayhaŋ, rājakumāra, etadahosi– “ayaŋ kho udako rāmaputto paṇḍito viyatto medhāvī dīgharattaŋ apparajakkhajātiko. Yaŋnūnāhaŋ udakassa rāmaputtassa paṭhamaŋ dhammaŋ deseyyaŋ; so imaŋ dhammaŋ khippameva ājānissatī” ti. Atha kho maŋ, rājakumāra, devatā upasankamitvā etadavoca– “abhidosakālankato, bhante, udako rāmaputto” ti. Ñāṇañca pana me dassanaŋ udapādi– “abhidosakālankato udako rāmaputto” ti. Tassa mayhaŋ, rājakumāra, etadahosi– “mahājāniyo kho udako rāmaputto. Sace hi so imaŋ dhammaŋ suṇeyya, khippameva ājāneyyā” ti.

341. ‘Tassa mayhaŋ, rājakumāra, etadahosi– “kassa nu kho ahaŋ paṭhamaŋ dhammaŋ deseyyaŋ? Ko imaŋ dhammaŋ khippameva ājānissatī” ti? Tassa mayhaŋ, rājakumāra, etadahosi– “bahukārā kho me pañcavaggiyā bhikkhū ye maŋ padhānapahitattaŋ upaṭṭhahiŋsu. Yaŋnūnāhaŋ pañcavaggiyānaŋ bhikkhūnaŋ paṭhamaŋ dhammaŋ deseyyan” ti. Tassa mayhaŋ, rājakumāra, etadahosi– “kahaŋ nu kho etarahi pañcavaggiyā bhikkhū viharantī” ti. Addasaŋ khvāhaŋ, rājakumāra, dibbena cakkhunā visuddhena atikkantamānusakena pañcavaggiye bhikkhū bārāṇasiyaŋ viharante isipatane migadāye. Atha khvāhaŋ, rājakumāra, uruvelāyaŋ yathābhirantaŋ viharitvā yena bārāṇasī tena cārikaŋ pakkamiŋ.

‘Addasā kho maŋ, rājakumāra, upako ājīvako antarā ca gayaŋ antarā ca bodhiŋ addhānamaggappaṭipannaŋ Disvāna maŋ etadavoca – “vippasannāni kho te, āvuso, indriyāni, parisuddho chavivaṇṇo pariyodāto. Kaŋsi tvaŋ, āvuso, uddissa pabbajito? Ko vā te satthā? Kassa vā tvaŋ dhammaŋ rocesī” ti? Evaŋ vutte, ahaŋ, rājakumāra, upakaŋ ājīvakaŋ gāthāhi ajjhabhāsiŋ–


“Sabbābhibhū (p. 2.295) sabbavidūhamasmi,


Sabbesu dhammesu anūpalitto.


Sabbañjaho taṇhākkhaye vimutto,


Sayaŋ abhiññāya kamuddiseyyaŋ.


“Na me ācariyo atthi, sadiso me na vijjati;


Sadevakasmiŋ lokasmiŋ, natthi me paṭipuggalo.


“Ahañhi arahā loke, ahaŋ satthā anuttaro;


Ekomhi sammāsambuddho, sītibhūtosmi nibbuto.


“Dhammacakkaŋ pavattetuŋ, gacchāmi kāsinaŋ puraŋ;


Andhībhūtasmiŋ lokasmiŋ, āhañchaŋ amatadundubhin” ti.

“Yathā kho tvaŋ, āvuso, paṭijānāsi arahasi anantajino” ti.


“Mādisā ve jinā honti, ye pattā āsavakkhayaŋ;


Jitā me pāpakā dhammā, tasmāhamupaka jino” ti.

‘Evaŋ vutte, rājakumāra, upako ājīvako “hupeyyapāvuso” ti vatvā sīsaŋ okampetvā ummaggaŋ gahetvā pakkāmi.

342. ‘Atha khvāhaŋ, rājakumāra, anupubbena cārikaŋ caramāno yena bārāṇasī isipatanaŋ migadāyo yena pañcavaggiyā bhikkhū tenupasankamiŋ. Addasaŋsu kho maŋ, rājakumāra, pañcavaggiyā bhikkhū dūratova āgacchantaŋ. Disvāna aññamaññaŋ saṇṭhapesuŋ– “ayaŋ kho, āvuso, samaṇo gotamo āgacchati bāhulliko padhānavibbhanto āvatto bāhullāya. So neva abhivādetabbo, na paccuṭṭhātabbo, nāssa pattacīvaraŋ paṭiggahetabbaŋ; api ca kho āsanaŋ ṭhapetabbaŋ– sace so ākankhissati nisīdissatī” ti. Yathā yathā kho ahaŋ, rājakumāra, pañcavaggiye bhikkhū upasankamiŋ, tathā tathā pañcavaggiyā bhikkhū nāsakkhiŋsu sakāya katikāya saṇṭhātuŋ. Appekacce maŋ paccuggantvā pattacīvaraŋ paṭiggahesuŋ. Appekacce āsanaŋ paññapesuŋ. Appekacce pādodakaŋ upaṭṭhapesuŋ. Api ca kho maŋ nāmena ca āvusovādena (p. 2.296) ca samudācaranti. Evaŋ vutte, ahaŋ, rājakumāra, pañcavaggiye bhikkhū etadavocaŋ– “mā, bhikkhave, tathāgataŋ nāmena ca āvusovādena ca samudācaratha; arahaŋ, bhikkhave, tathāgato sammāsambuddho. Odahatha, bhikkhave, sotaŋ. Amatamadhigataŋ. Ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā” ti. Evaŋ vutte, rājakumāra, pañcavaggiyā bhikkhū maŋ etadavocuŋ– “tāyapi kho tvaŋ, āvuso gotama, iriyāya tāya paṭipadāya tāya dukkarakārikāya nājjhagamā uttarimanussadhammā alamariyañāṇadassanavisesaŋ; kiŋ pana tvaŋ etarahi bāhulliko padhānavibbhanto āvatto bāhullāya adhigamissasi uttarimanussadhammā alamariyañāṇadassanavisesan” ti? Evaŋ vutte, ahaŋ, rājakumāra, pañcavaggiye bhikkhū etadavocaŋ– “na, bhikkhave, tathāgato bāhulliko na padhānavibbhanto na āvatto bāhullāya. Arahaŋ, bhikkhave, tathāgato sammāsambuddho. Odahatha, bhikkhave, sotaŋ. Amatamadhigataŋ. Ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā” ti. Dutiyampi kho, rājakumāra, pañcavaggiyā bhikkhū maŋ etadavocuŋ– “tāyapi kho tvaŋ, āvuso gotama, iriyāya tāya paṭipadāya tāya dukkarakārikāya nājjhagamā uttarimanussadhammā alamariyañāṇadassanavisesaŋ; kiŋ pana tvaŋ etarahi bāhulliko padhānavibbhanto āvatto bāhullāya adhigamissasi uttarimanussadhammā alamariyañāṇadassanavisesan” ti? Dutiyampi kho ahaŋ, rājakumāra, pañcavaggiye bhikkhū etadavocaŋ– “na, bhikkhave, tathāgato bāhulliko na padhānavibbhanto na āvatto bāhullāya. Arahaŋ, bhikkhave, tathāgato sammāsambuddho. Odahatha, bhikkhave, sotaŋ. Amatamadhigataŋ. Ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā” ti (p. 2.297) Tatiyampi kho, rājakumāra, pañcavaggiyā bhikkhū maŋ etadavocuŋ– “tāyapi kho tvaŋ, āvuso gotama, iriyāya tāya paṭipadāya tāya dukkarakārikāya nājjhagamā uttarimanussadhammā alamariyañāṇadassanavisesaŋ; kiŋ pana tvaŋ etarahi bāhulliko padhānavibbhanto āvatto bāhullāya adhigamissasi uttarimanussadhammā alamariyañāṇadassanavisesan” ti? Evaŋ vutte ahaŋ, rājakumāra, pañcavaggiye bhikkhū etadavocaŋ– “abhijānātha me no tumhe, bhikkhave, ito pubbe evarūpaŋ pabhāvitametan” ti? “No hetaŋ, bhante”. “Arahaŋ, bhikkhave, tathāgato sammāsambuddho. Odahatha, bhikkhave, sotaŋ. Amatamadhigataŋ. Ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā” ti.

‘Asakkhiŋ kho ahaŋ, rājakumāra, pañcavaggiye bhikkhū saññāpetuŋ. Dvepi sudaŋ, rājakumāra, bhikkhū ovadāmi. Tayo bhikkhū piṇḍāya caranti. Yaŋ tayo bhikkhū piṇḍāya caritvā āharanti, tena chabbaggiyā yāpema. Tayopi sudaŋ, rājakumāra, bhikkhū ovadāmi, dve bhikkhū piṇḍāya caranti. Yaŋ dve bhikkhū piṇḍāya caritvā āharanti tena chabbaggiyā yāpema.

343. ‘Atha kho, rājakumāra, pañcavaggiyā bhikkhū mayā evaŋ ovadiyamānā evaŋ anusāsiyamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihariŋsū’ ti. Evaŋ vutte, bodhi rājakumāro bhagavantaŋ etadavoca– ‘kīva cirena nu kho, bhante, bhikkhu tathāgataŋ vināyakaŋ labhamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyyā’ ti? ‘Tena hi, rājakumāra, taŋyevettha paṭipucchissāmi. Yathā te khameyya, tathā naŋ byākareyyāsi. Taŋ kiŋ maññasi, rājakumāra, kusalo tvaŋ hatthārūḷhe ankusagayhe sippe’ ti? ‘Evaŋ, bhante, kusalo ahaŋ hatthārūḷhe ankusagayhe sippe’ ti (p. 2.298) ‘Taŋ kiŋ maññasi, rājakumāra, idha puriso āgaccheyya– “bodhi rājakumāro hatthārūḷhaŋ ankusagayhaŋ sippaŋ jānāti; tassāhaŋ santike hatthārūḷhaŋ ankusagayhaŋ sippaŋ sikkhissāmī” ti. So cassa assaddho; yāvatakaŋ saddhena pattabbaŋ taŋ na sampāpuṇeyya. So cassa bahvābādho; yāvatakaŋ appābādhena pattabbaŋ taŋ na sampāpuṇeyya. So cassa saṭho māyāvī; yāvatakaŋ asaṭhena amāyāvinā pattabbaŋ taŋ na sampāpuṇeyya. So cassa kusīto; yāvatakaŋ āraddhavīriyena pattabbaŋ taŋ na sampāpuṇeyya. So cassa duppañño; yāvatakaŋ paññavatā pattabbaŋ taŋ na sampāpuṇeyya. Taŋ kiŋ maññasi, rājakumāra, api nu so puriso tava santike hatthārūḷhaŋ ankusagayhaŋ sippaŋ sikkheyyā’ ti? ‘Ekamekenāpi, bhante, angena samannāgato so puriso na mama santike hatthārūḷhaŋ ankusagayhaŋ sippaŋ sikkheyya, ko pana vādo pañcahangehī’ ti!

344. ‘Taŋ kiŋ maññasi, rājakumāra, idha puriso āgaccheyya– “bodhi rājakumāro hatthārūḷhaŋ ankusagayhaŋ sippaŋ jānāti; tassāhaŋ santike hatthārūḷhaŋ ankusagayhaŋ sippaŋ sikkhissāmī” ti. So cassa saddho; yāvatakaŋ saddhena pattabbaŋ taŋ sampāpuṇeyya. So cassa appābādho; yāvatakaŋ appābādhena pattabbaŋ taŋ sampāpuṇeyya. So cassa asaṭho amāyāvī; yāvatakaŋ asaṭhena amāyāvinā pattabbaŋ taŋ sampāpuṇeyya. So cassa āraddhavīriyo; yāvatakaŋ āraddhavīriyena pattabbaŋ taŋ sampāpuṇeyya. So cassa paññavā; yāvatakaŋ paññavatā pattabbaŋ taŋ sampāpuṇeyya. Taŋ kiŋ maññasi, rājakumāra, api nu so puriso tava santike hatthārūḷhaŋ ankusagayhaŋ sippaŋ sikkheyyā’ ti? ‘Ekamekenāpi, bhante, angena samannāgato so puriso mama santike hatthārūḷhaŋ ankusagayhaŋ sippaŋ sikkheyya, ko pana vādo pañcahangehī’ ti! ‘Evameva kho, rājakumāra, pañcimāni padhāniyangāni. Katamāni pañca? Idha, rājakumāra, bhikkhu saddho hoti; saddahati tathāgatassa bodhiŋ– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti; appābādho hoti appātanko samavepākiniyā gahaṇiyā samannāgato nātisītāya nāccuṇhāya majjhimāya padhānakkhamāya; asaṭho hoti amāyāvī yathābhūtaŋ attānaŋ āvikattā satthari (p. 2.299) vā viññūsu vā sabrahmacārīsu āraddhavīriyo viharati akusalānaŋ dhammānaŋ pahānāya kusalānaŋ dhammānaŋ upasampadāya, thāmavā daḷhaparakkamo anikkhittadhuro kusalesu dhammesu; paññavā hoti udayatthagāminiyā paññāya samannāgato ariyāya nibbedhikāya sammādukkhakkhayagāminiyā. Imāni kho, rājakumāra, pañca padhāniyangāni.

345. ‘Imehi rājakumāra, pañcahi padhāniyangehi samannāgato bhikkhu tathāgataŋ vināyakaŋ labhamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyya satta vassāni. Tiṭṭhantu, rājakumāra, satta vassāni. Imehi pañcahi padhāniyangehi samannāgato bhikkhu tathāgataŋ vināyakaŋ labhamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyya chabbassāni… pañca vassāni… cattāri vassāni… tīṇi vassāni… dve vassāni… ekaŋ vassaŋ. Tiṭṭhatu, rājakumāra, ekaŋ vassaŋ. Imehi pañcahi padhāniyangehi samannāgato bhikkhu tathāgataŋ vināyakaŋ labhamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyya satta māsāni. Tiṭṭhantu, rājakumāra, satta māsāni. Imehi pañcahi padhāniyangehi samannāgato bhikkhu tathāgataŋ vināyakaŋ labhamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyya cha māsāni… pañca māsāni… cattāri māsāni… tīṇi māsāni… dve māsāni… ekaŋ māsaŋ… aḍḍhamāsaŋ. Tiṭṭhatu, rājakumāra, aḍḍhamāso. Imehi pañcahi padhāniyangehi samannāgato bhikkhu tathāgataŋ vināyakaŋ labhamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihareyy satta rattindivāni. Tiṭṭhantu, rājakumāra, satta rattindivāni. Imehi pañcahi padhāniyangehi samannāgato bhikkhu tathāgataŋ vināyakaŋ labhamāno– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā (p. 2.300) upasampajja vihareyy cha rattindivāni… pañca rattindivāni… cattāri rattindivāni… tīṇi rattindivāni… dve rattindivāni… ekaŋ rattindivaŋ. Tiṭṭhatu, rājakumāra, eko rattindivo. Imehi pañcahi padhāniyangehi samannāgato bhikkhu tathāgataŋ vināyakaŋ labhamāno sāyamanusiṭṭho pāto visesaŋ adhigamissati, pātamanusiṭṭho sāyaŋ visesaŋ adhigamissatī’ ti. Evaŋ vutte, bodhi rājakumāro bhagavantaŋ etadavoca– ‘aho buddho, aho dhammo, aho dhammassa svākkhātatā! Yatra hi nāma sāyamanusiṭṭho pāto visesaŋ adhigamissati, pātamanusiṭṭho sāyaŋ visesaŋ adhigamissatī’ ti!

346. Evaŋ vutte, sañjikāputto māṇavo bodhiŋ rājakumāraŋ etadavoca– ‘evameva panāyaŋ bhavaŋ bodhi– “aho buddho, aho dhammo, aho dhammassa svākkhātatā” ti ca vadeti; atha ca pana na taŋ bhavantaŋ gotamaŋ saraṇaŋ gacchati dhammañca bhikkhusanghañcā’ ti. ‘Mā hevaŋ, samma sañjikāputta, avaca; mā hevaŋ, samma sañjikāputta, avaca. Sammukhā metaŋ, samma sañjikāputta, ayyāya sutaŋ, sammukhā paṭiggahitaŋ’. ‘Ekamidaŋ, samma sañjikāputta, samayaŋ bhagavā kosambiyaŋ viharati ghositārāme. Atha kho me ayyā kucchimatī yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho me ayyā bhagavantaŋ etadavoca– “yo me ayaŋ, bhante, kucchigato kumārako vā kumārikā vā so bhagavantaŋ saraṇaŋ gacchati dhammañca bhikkhusanghañca. Upāsakaŋ taŋ bhagavā dhāretu ajjatagge pāṇupetaŋ saraṇaŋ gatan” ti. Ekamidaŋ, samma sañjikāputta, samayaŋ bhagavā idheva bhaggesu viharati susumāragire bhesakaḷāvane migadāye. Atha kho maŋ dhāti ankena haritvā yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitā kho maŋ dhāti bhagavantaŋ etadavoca– “ayaŋ bhante, bodhi rājakumāro bhagavantaŋ saraṇaŋ gacchati dhammañca bhikkhusanghañca. Upāsakaŋ taŋ bhagavā dhāretu ajjatagge pāṇupetaŋ saraṇaŋ gatan” ti. Esāhaŋ, samma sañjikāputta, tatiyakampi bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

Bodhirājakumārasuttaŋ niṭṭhitaŋ pañcamaŋ.

6. Angulimālasuttaŋ
347. Evaŋ (p. 2.301) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena rañño pasenadissa kosalassa vijite coro angulimālo nāma hoti luddo lohitapāṇi hatapahate niviṭṭho adayāpanno pāṇabhūtesu. Tena gāmāpi agāmā katā, nigamāpi anigamā katā, janapadāpi ajanapadā katā. So manusse vadhitvā vadhitvā angulīnaŋ mālaŋ dhāreti. Atha kho bhagavā pubbaṇhasamayaŋ nivāsetvā pattacīvaramādāya sāvatthiŋ piṇḍāya pāvisi. Sāvatthiyaŋ piṇḍāya caritvā pacchābhattaŋ piṇḍapātapaṭikkanto senāsanaŋ saŋsāmetvā pattacīvaramādāya yena coro angulimālo tenaddhānamaggaŋ paṭipajji. Addasāsuŋ kho gopālakā pasupālakā kassakā pathāvino bhagavantaŋ yena coro angulimālo tenaddhānamaggapaṭipannaŋ. Disvāna bhagavantaŋ etadavocuŋ– ‘mā, samaṇa, etaŋ maggaŋ paṭipajji. Etasmiŋ, samaṇa, magge coro angulimālo nāma luddo lohitapāṇi hatapahate niviṭṭho adayāpanno pāṇabhūtesu. Tena gāmāpi agāmā katā, nigamāpi anigamā katā, janapadāpi ajanapadā katā. So manusse vadhitvā vadhitvā angulīnaŋ mālaŋ dhāreti. Etañhi, samaṇa, maggaŋ dasapi purisā vīsampi purisā tiŋsampi purisā cattārīsampi purisā paññāsampi purisā sankaritvā sankaritvā paṭipajjanti. Tepi corassa angulimālassa hatthatthaŋ gacchantī’ ti. Evaŋ vutte, bhagavā tuṇhībhūto agamāsi. Dutiyampi kho gopālakā …pe… tatiyampi kho gopālakā pasupālakā kassakā pathāvino bhagavantaŋ etadavocuŋ– ‘mā, samaṇa, etaŋ maggaŋ paṭipajji, etasmiŋ samaṇa magge coro angulimālo nāma luddo lohitapāṇi hatapahate niviṭṭho adayāpanno pāṇabhūtesu, tena gāmāpi agāmā katā, nigamāpi anigamā katā, janapadāpi ajanapadā katā. So manusse vadhitvā vadhitvā angulīnaŋ mālaŋ dhāreti. Etañhi samaṇa maggaŋ dasapi purisā vīsampi purisā tiŋsampi purisā cattārīsampi purisā paññāsampi purisā sankaritvā sankaritvā paṭipajjanti. Tepi corassa angulimālassa hatthatthaŋ gacchantī’ ti.

348. Atha (p. 2.302) kho bhagavā tuṇhībhūto agamāsi. Addasā kho coro angulimālo bhagavantaŋ dūratova āgacchantaŋ. Disvānassa etadahosi– ‘acchariyaŋ vata, bho, abbhutaŋ vata, bho! Imañhi maggaŋ dasapi purisā vīsampi purisā tiŋsampi purisā cattārīsampi purisā paññāsampi purisā sankaritvā sankaritvā paṭipajjanti. Tepi mama hatthatthaŋ gacchanti. Atha ca panāyaŋ samaṇo eko adutiyo pasayha maññe āgacchati. Yaŋnūnāhaŋ imaŋ samaṇaŋ jīvitā voropeyyan’ ti. Atha kho coro angulimālo asicammaŋ gahetvā dhanukalāpaŋ sannayhitvā bhagavantaŋ piṭṭhito piṭṭhito anubandhi. Atha kho bhagavā tathārūpaŋ iddhābhisankhāraŋ abhisankhāsi yathā coro angulimālo bhagavantaŋ pakatiyā gacchantaŋ sabbathāmena gacchanto na sakkoti sampāpuṇituŋ. Atha kho corassa angulimālassa etadahosi – ‘acchariyaŋ vata, bho, abbhutaŋ vata, bho! Ahañhi pubbe hatthimpi dhāvantaŋ anupatitvā gaṇhāmi, assampi dhāvantaŋ anupatitvā gaṇhāmi, rathampi dhāvantaŋ anupatitvā gaṇhāmi, migampi dhāvantaŋ anupatitvā gaṇhāmi; atha ca panāhaŋ imaŋ samaṇaŋ pakatiyā gacchantaŋ sabbathāmena gacchanto na sakkomi sampāpuṇitun’ ti! Ṭhitova bhagavantaŋ etadavoca– ‘ tiṭṭha, tiṭṭha, samaṇā’ ti. ‘Ṭhito ahaŋ, angulimāla, tvañca tiṭṭhā’ ti. Atha kho corassa angulimālassa etadahosi– ‘ime kho samaṇā sakyaputtiyā saccavādino saccapaṭiññā. Atha panāyaŋ samaṇo gacchaŋ yevāha– “ṭhito ahaŋ, angulimāla, tvañca tiṭṭhā” ti. Yaŋnūnāhaŋ imaŋ samaṇaŋ puccheyyan’ ti.

349. Atha kho coro angulimālo bhagavantaŋ gāthāya ajjhabhāsi–


‘Gacchaŋ vadesi samaṇa ṭhitomhi,


Mamañca brūsi ṭhitamaṭṭhitoti.


Pucchāmi taŋ samaṇa etamatthaŋ,


Kathaŋ ṭhito tvaŋ ahamaṭṭhitomhī’ ti.


‘Ṭhito (p. 2.303) ahaŋ angulimāla sabbadā,


Sabbesu bhūtesu nidhāya daṇḍaŋ.


Tuvañca pāṇesu asaññatosi,


Tasmā ṭhitohaŋ tuvamaṭṭhitosī’ ti.


‘Cirassaŋ vata me mahito mahesī,


Mahāvanaŋ pāpuṇi saccavādī .


Sohaŋ carissāmi pahāya pāpaŋ,


Sutvāna gāthaŋ tava dhammayuttaŋ’.


Itveva coro asimāvudhañca,


Sobbhe papāte narake akiri.


Avandi coro sugatassa pāde,


Tattheva naŋ pabbajjaŋ ayāci.


Buddho ca kho kāruṇiko mahesi,


Yo satthā lokassa sadevakassa.


“Tamehi bhikkhū” ti tadā avoca,


Eseva tassa ahu bhikkhubhāvoti.

350. Atha kho bhagavā āyasmatā angulimālena pacchāsamaṇena yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena rañño pasenadissa kosalassa antepuradvāre mahājanakāyo sannipatitvā uccāsaddo mahāsaddo hoti– ‘coro te, deva, vijite angulimālo nāma luddo lohitapāṇi hatapahate niviṭṭho adayāpanno pāṇabhūtesu. Tena gāmāpi agāmā katā, nigamāpi anigamā katā, janapadāpi ajanapadā katā. So manusse vadhitvā vadhitvā angulīnaŋ mālaŋ dhāreti. Taŋ devo paṭisedhetū’ ti.

Atha (p. 2.304) kho rājā pasenadi kosalo pañcamattehi assasatehi sāvatthiyā nikkhami divā divassa. Yena ārāmo tena pāvisi. Yāvatikā yānassa bhūmi yānena gantvā yānā paccorohitvā pattikova yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho rājānaŋ pasenadiŋ kosalaŋ bhagavā etadavoca– ‘kiŋ nu te, mahārāja, rājā vā māgadho seniyo bimbisāro kupito vesālikā vā licchavī aññe vā paṭirājāno’ ti? ‘Na kho me, bhante, rājā māgadho seniyo bimbisāro kupito, nāpi vesālikā licchavī, nāpi aññe paṭirājāno. Coro me, bhante, vijite angulimālo nāma luddo lohitapāṇi hatapahate niviṭṭho adayāpanno pāṇabhūtesu. Tena gāmāpi agāmā katā, nigamāpi anigamā katā, janapadāpi ajanapadā katā. So manusse vadhitvā vadhitvā angulīnaŋ mālaŋ dhāreti. Tāhaŋ, bhante, paṭisedhissāmī’ ti. ‘Sace pana tvaŋ, mahārāja, angulimālaŋ passeyyāsi kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajitaŋ, virataŋ pāṇātipātā, virataŋ adinnādānā, virataŋ musāvādā, ekabhattikaŋ, brahmacāriŋ, sīlavantaŋ, kalyāṇadhammaŋ, kinti naŋ kareyyāsī’ ti? ‘Abhivādeyyāma vā, bhante, paccuṭṭheyyāma vā āsanena vā nimanteyyāma, abhinimanteyyāma vā naŋ cīvarapiṇḍapātasenāsanagilānappaccayabhesajjaparikkhārehi, dhammikaŋ vā assa rakkhāvaraṇaguttiŋ saŋvidaheyyāma. Kuto panassa, bhante, dussīlassa pāpadhammassa evarūpo sīlasaŋyamo bhavissatī’ ti?

Tena kho pana samayena āyasmā angulimālo bhagavato avidūre nisinno hoti. Atha kho bhagavā dakkhiṇaŋ bāhuŋ paggahetvā rājānaŋ pasenadiŋ kosalaŋ etadavoca– ‘eso, mahārāja, angulimālo’ ti. Atha kho rañño pasenadissa kosalassa ahudeva bhayaŋ, ahu chambhitattaŋ, ahu lomahaŋso. Atha kho bhagavā rājānaŋ pasenadiŋ kosalaŋ bhītaŋ saŋviggaŋ lomahaṭṭhajātaŋ viditvā rājānaŋ pasenadiŋ kosalaŋ etadavoca– ‘mā bhāyi, mahārāja, natthi te ito bhayan’ ti. Atha kho rañño pasenadissa kosalassa yaŋ ahosi bhayaŋ vā chambhitattaŋ vā lomahaŋso vā so paṭippassambhi. Atha kho rājā pasenadi kosalo yenāyasmā angulimālo (p. 2.305) tenupasankami; upasankamitvā āyasmantaŋ angulimālaŋ etadavoca– ‘ayyo no, bhante, angulimālo’ ti? ‘Evaŋ, mahārājā’ ti. ‘Kathaŋgotto ayyassa pitā, kathaŋgottā mātā’ ti? ‘Gaggo kho, mahārāja, pitā, mantāṇī mātā’ ti. ‘Abhiramatu, bhante, ayyo gaggo mantāṇiputto. Ahamayyassa gaggassa mantāṇiputtassa ussukkaŋ karissāmi cīvarapiṇḍapātasenāsanagilānappaccayabhesajjaparikkhārānan’ ti.

351. Tena kho pana samayena āyasmā angulimālo āraññiko hoti piṇḍapātiko paŋsukūliko tecīvariko. Atha kho āyasmā angulimālo rājānaŋ pasenadiŋ kosalaŋ etadavoca– ‘alaŋ, mahārāja, paripuṇṇaŋ me cīvaran’ ti. Atha kho rājā pasenadi kosalo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā pasenadi kosalo bhagavantaŋ etadavoca– ‘acchariyaŋ, bhante, abbhutaŋ, bhante! Yāvañcidaŋ, bhante, bhagavā adantānaŋ dametā, asantānaŋ sametā, aparinibbutānaŋ parinibbāpetā. Yañhi mayaŋ, bhante, nāsakkhimhā daṇḍenapi satthenapi dametuŋ so bhagavatā adaṇḍena asattheneva danto. Handa ca dāni mayaŋ, bhante, gacchāma; bahukiccā mayaŋ bahukaraṇīyā’ ti. ‘Yassadāni, mahārāja, kālaŋ maññasī’ ti. Atha kho rājā pasenadi kosalo uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Atha kho āyasmā angulimālo pubbaṇhasamayaŋ nivāsetvā pattacīvaramādāya sāvatthiyaŋ piṇḍāya pāvisi. Addasā kho āyasmā angulimālo sāvatthiyaŋ sapadānaŋ piṇḍāya caramāno aññataraŋ itthiŋ mūḷhagabbhaŋ vighātagabbhaŋ . Disvānassa etadahosi – ‘kilissanti vata, bho, sattā; kilissanti vata, bho, sattā’ ti! Atha kho āyasmā angulimālo sāvatthiyaŋ piṇḍāya caritvā pacchābhattaŋ piṇḍapātapaṭikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā angulimālo bhagavantaŋ etadavoca– ‘idhāhaŋ, bhante, pubbaṇhasamayaŋ nivāsetvā pattacīvaramādāya sāvatthiŋ (p. 2.306) piṇḍāya pāvisiŋ. Addasaŋ kho ahaŋ, bhante, sāvatthiyaŋ sapadānaŋ piṇḍāya caramāno aññataraŋ itthiŋ mūḷhagabbhaŋ vighātagabbhaŋ’. Disvāna mayhaŋ etadahosi– ‘kilissanti vata bho, sattā; kilissanti vata, bho, sattā’ ti!

‘Tena hi tvaŋ, angulimāla, yena sā itthī tenupasankama; upasankamitvā taŋ itthiŋ evaŋ vadehi “yatohaŋ, bhagini, jāto nābhijānāmi sañcicca pāṇaŋ jīvitā voropetā, tena saccena sotthi te hotu, sotthi gabbhassā”’ ti.

‘So hi nūna me, bhante, sampajānamusāvādo bhavissati. Mayā hi, bhante, bahū sañcicca pāṇā jīvitā voropitā’ ti. ‘Tena hi tvaŋ, angulimāla, yena sā itthī tenupasankama; upasankamitvā taŋ itthiŋ evaŋ vadehi– “yatohaŋ, bhagini, ariyāya jātiyā jāto, nābhijānāmi sañcicca pāṇaŋ jīvitā voropetā, tena saccena sotthi te hotu, sotthi gabbhassā”’ ti.

‘Evaŋ, bhante’ ti kho āyasmā angulimālo bhagavato paṭissutvā yena sā itthī tenupasankami; upasankamitvā taŋ itthiŋ etadavoca– ‘yatohaŋ, bhagini, ariyāya jātiyā jāto, nābhijānāmi sañcicca pāṇaŋ jīvitā voropetā, tena saccena sotthi te hotu, sotthi gabbhassā’ ti. Atha khvāssā itthiyā sotthi ahosi, sotthi gabbhassa.

Atha kho āyasmā angulimālo eko vūpakaṭṭho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro kho panāyasmā angulimālo arahataŋ ahosi.

352. Atha kho āyasmā angulimālo pubbaṇhasamayaŋ nivāsetvā pattacīvaramādāya sāvatthiŋ piṇḍāya pāvisi. Tena kho pana samayena aññenapi leḍḍu khitto āyasmato angulimālassa kāye nipatati, aññenapi (p. 2.307) daṇḍo khitto āyasmato angulimālassa kāye nipatati, aññenapi sakkharā khittā āyasmato angulimālassa kāye nipatati. Atha kho āyasmā angulimālo bhinnena sīsena, lohitena gaḷantena, bhinnena pattena, vipphālitāya sanghāṭiyā yena bhagavā tenupasankami. Addasā kho bhagavā āyasmantaŋ angulimālaŋ dūratova āgacchantaŋ. Disvāna āyasmantaŋ angulimālaŋ etadavoca– ‘adhivāsehi tvaŋ, brāhmaṇa, adhivāsehi tvaŋ, brāhmaṇa. Yassa kho tvaŋ, brāhmaṇa, kammassa vipākena bahūni vassāni bahūni vassasatāni bahūni vassasahassāni niraye pacceyyāsi tassa tvaŋ, brāhmaṇa, kammassa vipākaŋ diṭṭheva dhamme paṭisaŋvedesī’ ti. Atha kho āyasmā angulimālo rahogato paṭisallīno vimuttisukhaŋ paṭisaŋvedi; tāyaŋ velāyaŋ imaŋ udānaŋ udānesi–


‘Yo pubbeva pamajjitvā, pacchā so nappamajjati;


Somaŋ lokaŋ pabhāseti, abbhā muttova candimā.


‘Yassa pāpaŋ kataŋ kammaŋ, kusalena pidhīyati .


Somaŋ lokaŋ pabhāseti, abbhā muttova candimā.


‘Yo have daharo bhikkhu, yuñjati buddhasāsane;


Somaŋ lokaŋ pabhāseti, abbhā muttova candimā.


‘Disā hi me dhammakathaŋ suṇantu,


Disā hi me yuñjantu buddhasāsane.


Disā hi me te manujā bhajantu,


Ye dhammamevādapayanti santo.


‘Disā hi me khantivādānaŋ, avirodhappasaŋsīnaŋ.


Suṇantu dhammaŋ kālena, tañca anuvidhīyantu.


‘Na hi jātu so mamaŋ hiŋse, aññaŋ vā pana kiñci naŋ .


Pappuyya paramaŋ santiŋ, rakkheyya tasathāvare.


‘Udakañhi (p. 2.308) nayanti nettikā, usukārā namayanti tejanaŋ.


Dāruŋ namayanti tacchakā, attānaŋ damayanti paṇḍitā.


‘Daṇḍeneke damayanti, ankusehi kasāhi ca;


Adaṇḍena asatthena, ahaŋ dantomhi tādinā.


‘Ahiŋsakoti me nāmaŋ, hiŋsakassa pure sato;


Ajjāhaŋ saccanāmomhi, na naŋ hiŋsāmi kiñci naŋ .


‘Coro ahaŋ pure āsiŋ, angulimāloti vissuto;


Vuyhamāno mahoghena, buddhaŋ saraṇamāgamaŋ.


‘Lohitapāṇi pure āsiŋ, angulimāloti vissuto;


Saraṇagamanaŋ passa, bhavanetti samūhatā.


‘Tādisaŋ kammaŋ katvāna, bahuŋ duggatigāminaŋ;


Phuṭṭho kammavipākena, aṇaṇo bhuñjāmi bhojanaŋ.


‘Pamādamanuyuñjanti, bālā dummedhino janā;


Appamādañca medhāvī, dhanaŋ seṭṭhaŋva rakkhati.


‘Mā pamādamanuyuñjetha, mā kāmarati santhavaŋ;


Appamatto hi jhāyanto, pappoti vipulaŋ sukhaŋ.


‘Svāgataŋ nāpagataŋ, nayidaŋ dummantitaŋ mama;


Saŋvibhattesu dhammesu, yaŋ seṭṭhaŋ tadupāgamaŋ.


‘Svāgataŋ nāpagataŋ, nayidaŋ dummantitaŋ mama;


Tisso vijjā anuppattā, kataŋ buddhassa sāsanan’tntti.

Angulimālasuttaŋ niṭṭhitaŋ chaṭṭhaŋ.

7. Piyajātikasuttaŋ
353. Evaŋ (p. 2.309) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena aññatarassa gahapatissa ekaputtako piyo manāpo kālankato hoti. Tassa kālankiriyāya neva kammantā paṭibhanti na bhattaŋ paṭibhāti. So āḷāhanaŋ gantvā kandati– ‘kahaŋ, ekaputtaka, kahaŋ, ekaputtakā’ ti! Atha kho so gahapati yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho taŋ gahapatiŋ bhagavā etadavoca– ‘na kho te, gahapati, sake citte ṭhitassa indriyāni, atthi te indriyānaŋ aññathattan’ ti. ‘Kiñhi me, bhante, indriyānaŋ nāññathattaŋ bhavissati; mayhañhi, bhante, ekaputto piyo manāpo kālankato. Tassa kālankiriyāya neva kammantā paṭibhanti, na bhattaŋ paṭibhāti. Sohaŋ āḷāhanaŋ gantvā kandāmi– “kahaŋ, ekaputtaka, kahaŋ, ekaputtakā”’ ti! ‘Evametaŋ, gahapati, evametaŋ, gahapati ! Piyajātikā hi, gahapati, sokaparidevadukkhadomanassupāyāsā piyappabhavikā’ ti. ‘Kassa kho nāmetaŋ, bhante, evaŋ bhavissati– “piyajātikā sokaparidevadukkhadomanassupāyāsā piyappabhavikā” ti? Piyajātikā hi kho, bhante, ānandasomanassā piyappabhavikā’ ti. Atha kho so gahapati bhagavato bhāsitaŋ anabhinanditvā paṭikkositvā uṭṭhāyāsanā pakkāmi.

354. Tena kho pana samayena sambahulā akkhadhuttā bhagavato avidūre akkhehi dibbanti. Atha kho so gahapati yena te akkhadhuttā tenupasankami; upasankamitvā akkhadhutte etadavoca– ‘idhāhaŋ, bhonto, yena samaṇo gotamo tenupasankamiŋ; upasankamitvā samaṇaŋ gotamaŋ abhivādetvā ekamantaŋ nisīdiŋ. Ekamantaŋ nisinnaŋ kho maŋ, bhonto, samaṇo gotamo etadavoca– “na kho te, gahapati, sake citte ṭhitassa indriyāni, atthi te indriyānaŋ aññathattan” ti. Evaŋ vutte, ahaŋ, bhonto, samaṇaŋ gotamaŋ etadavocaŋ– “kiñhi me, bhante, indriyānaŋ nāññathattaŋ bhavissati; mayhañhi, bhante, ekaputtako piyo manāpo kālankato. Tassa kālankiriyāya neva kammantā paṭibhanti, na bhattaŋ paṭibhāti (p. 2.310) Sohaŋ āḷāhanaŋ gantvā kandāmi– kahaŋ, ekaputtaka, kahaŋ, ekaputtakā” ti! “Evametaŋ, gahapati, evametaŋ, gahapati! Piyajātikā hi, gahapati, sokaparidevadukkhadomanassupāyāsā piyappabhavikā” ti. “Kassa kho nāmetaŋ, bhante, evaŋ bhavissati– piyajātikā sokaparidevadukkhadomanassupāyāsā piyappabhavikā? Piyajātikā hi kho, bhante, ānandasomanassā piyappabhavikā” ti. Atha khvāhaŋ, bhonto, samaṇassa gotamassa bhāsitaŋ anabhinanditvā paṭikkositvā uṭṭhāyāsanā pakkamin’ ti. ‘Evametaŋ, gahapati, evametaŋ, gahapati! Piyajātikā hi, gahapati, ānandasomanassā piyappabhavikā’ ti Atha kho so gahapati ‘sameti me akkhadhuttehī’ ti pakkāmi. Atha kho idaŋ kathāvatthu anupubbena rājantepuraŋ pāvisi.

355. Atha kho rājā pasenadi kosalo mallikaŋ deviŋ āmantesi– ‘idaŋ te, mallike, samaṇena gotamena bhāsitaŋ– “piyajātikā sokaparidevadukkhadomanassupāyāsā piyappabhavikā”’ ti. ‘Sacetaŋ, mahārāja, bhagavatā bhāsitaŋ, evametan’ ti. ‘Evameva panāyaŋ mallikā yaññadeva samaṇo gotamo bhāsati taŋ tadevassa abbhanumodati’. ‘Sacetaŋ, mahārāja, bhagavatā bhāsitaŋ evametanti. Seyyathāpi nāma, yaññadeva ācariyo antevāsissa bhāsati taŋ tadevassa antevāsī abbhanumodati– “evametaŋ, ācariya, evametaŋ, ācariyā”’ ti. ‘Evameva kho tvaŋ, mallike, yaññadeva samaṇo gotamo bhāsati taŋ tadevassa abbhanumodasi’. ‘Sacetaŋ, mahārāja bhagavatā bhāsitaŋ evametan’ ti. ‘Carapi, re mallike, vinassā’ ti. Atha kho mallikā devī nāḷijanghaŋ brāhmaṇaŋ āmantesi– ‘ehi tvaŋ, brāhmaṇa, yena bhagavā tenupasankama; upasankamitvā mama vacanena bhagavato pāde sirasā vandāhi, appābādhaŋ appātankaŋ lahuṭṭhānaŋ balaŋ phāsuvihāraŋ puccha– “mallikā, bhante, devī bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchatī” ti. Evañca vadehi– “bhāsitā nu kho, bhante, bhagavatā esā vācā– piyajātikā sokaparidevadukkhadomanassupāyāsā piyappabhavikā” ti Yathā te bhagavā byākaroti taŋ sādhukaŋ uggahetvā mama āroceyyāsi. Na hi tathāgatā vitathaŋ bhaṇantī’ ti. ‘Evaŋ, bhotī’ ti kho nāḷijangho brāhmaṇo mallikāya deviyā paṭissutvā yena bhagavā (p. 2.311) tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho nāḷijangho brāhmaṇo bhagavantaŋ etadavoca– ‘mallikā, bho gotama, devī bhoto gotamassa pāde sirasā vandati; appābādhaŋ appātankaŋ lahuṭṭhānaŋ balaŋ phāsuvihāraŋ pucchati; evañca vadeti– “bhāsitā nu kho, bhante, bhagavatā esā vācā– piyajātikā sokaparidevadukkhadomanassupāyāsā piyappabhavikā”’ ti.

356. ‘Evametaŋ, brāhmaṇa, evametaŋ, brāhmaṇa! Piyajātikā hi, brāhmaṇa, sokaparidevadukkhadomanassupāyāsā piyappabhavikāti. Tadamināpetaŋ, brāhmaṇa, pariyāyena veditabbaŋ yathā piyajātikā sokaparidevadukkhadomanassupāyāsā piyappabhavikā. Bhūtapubbaŋ, brāhmaṇa, imissāyeva sāvatthiyā aññatarissā itthiyā mātā kālamakāsi. Sā tassā kālakiriyāya ummattikā khittacittā rathikāya rathikaŋ singhāṭakena singhāṭakaŋ upasankamitvā evamāha– “api me mātaraŋ addassatha, api me mātaraŋ addassathā” ti? Imināpi kho etaŋ, brāhmaṇa, pariyāyena veditabbaŋ yathā piyajātikā sokaparidevadukkhadomanassupāyāsā piyappabhavikāti.

‘Bhūtapubbaŋ brāhmaṇa, imissāyeva sāvatthiyā aññatarissā itthiyā pitā kālamakāsi… bhātā kālamakāsi… bhaginī kālamakāsi… putto kālamakāsi… dhītā kālamakāsi… sāmiko kālamakāsi. Sā tassa kālakiriyāya ummattikā khittacittā rathikāya rathikaŋ singhāṭakena singhāṭakaŋ upasankamitvā evamāha– “api me sāmikaŋ addassatha, api me sāmikaŋ addassathā” ti? Imināpi kho etaŋ, brāhmaṇa, pariyāyena veditabbaŋ yathā piyajātikā sokaparidevadukkhadomanassupāyāsā piyappabhavikāti.

‘Bhūtapubbaŋ brāhmaṇa, imissāyeva sāvatthiyā aññatarassa purisassa mātā kālamakāsi. So tassā kālakiriyāya ummattako khittacitto rathikāya rathikaŋ singhāṭakena singhāṭakaŋ upasankamitvā evamāha– “api me mātaraŋ addassatha, api me mātaraŋ addassathā” ti (p. 2.312) Imināpi kho etaŋ, brāhmaṇa pariyāyena veditabbaŋ yathā piyajātikā sokaparidevadukkhadomanassupāyāsā piyappabhavikāti.

‘Bhūtapubbaŋ, brāhmaṇa, imissāyeva sāvatthiyā aññatarassa purisassa pitā kālamakāsi… bhātā kālamakāsi… bhaginī kālamakāsi… putto kālamakāsi… dhītā kālamakāsi… pajāpati kālamakāsi. So tassā kālakiriyāya ummattako khittacitto rathikāya rathikaŋ singhāṭakena singhāṭakaŋ upasankamitvā evamāha– “api me pajāpatiŋ addassatha, api me pajāpatiŋ addassathā” ti? Imināpi kho etaŋ, brāhmaṇa, pariyāyena veditabbaŋ yathā piyajātikā sokaparidevadukkhadomanassupāyāsā piyappabhavikāti.

‘Bhūtapubbaŋ, brāhmaṇa, imissāyeva sāvatthiyā aññatarā itthī ñātikulaŋ agamāsi. Tassā te ñātakā sāmikaŋ acchinditvā aññassa dātukāmā. Sā ca taŋ na icchati. Atha kho sā itthī sāmikaŋ etadavoca– “ime, maŋ, ayyaputta, ñātakā tvaŋ acchinditvā aññassa dātukāmā. Ahañca taŋ na icchāmī” ti. Atha kho so puriso taŋ itthiŋ dvidhā chetvā attānaŋ upphālesi – “ubho pecca bhavissāmā” ti. Imināpi kho etaŋ, brāhmaṇa, pariyāyena veditabbaŋ yathā piyajātikā sokaparidevadukkhadomanassupāyāsā piyappabhavikā’ ti.

357. Atha kho nāḷijangho brāhmaṇo bhagavato bhāsitaŋ abhinanditvā anumoditvā uṭṭhāyāsanā yena mallikā devī tenupasankami; upasankamitvā yāvatako ahosi bhagavatā saddhiŋ kathāsallāpo taŋ sabbaŋ mallikāya deviyā ārocesi. Atha kho mallikā devī yena rājā pasenadi kosalo tenupasankami; upasankamitvā rājānaŋ pasenadiŋ kosalaŋ etadavoca– ‘taŋ kiŋ maññasi, mahārāja, piyā te vajirī kumārī’ ti? ‘Evaŋ, mallike, piyā me vajirī kumārī’ ti. ‘Taŋ kiŋ maññasi, mahārāja, vajiriyā te kumāriyā vipariṇāmaññathābhāvā uppajjeyyuŋ sokaparidevadukkhadomanassupāyāsā’ ti? ‘Vajiriyā me, mallike, kumāriyā vipariṇāmaññathābhāvā jīvitassapi siyā (p. 2.313) aññathattaŋ, kiŋ pana me na uppajjissanti sokaparidevadukkhadomanassupāyāsā’ ti? ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “piyajātikā sokaparidevadukkhadomanassupāyāsā piyappabhavikā” ti.

‘Taŋ kiŋ maññasi, mahārāja, piyā te vāsabhā khattiyā’ ti? ‘Evaŋ, mallike, piyā me vāsabhā khattiyā’ ti. ‘Taŋ kiŋ maññasi, mahārāja, vāsabhāya te khattiyāya vipariṇāmaññathābhāvā uppajjeyyuŋ sokaparidevadukkhadomanassupāyāsā’ ti? ‘Vāsabhāya me, mallike, khattiyāya vipariṇāmaññathābhāvā jīvitassapi siyā aññathattaŋ, kiŋ pana me na uppajjissanti sokaparidevadukkhadomanassupāyāsā’ ti? ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ – “piyajātikā sokaparidevadukkhadomanassupāyāsā piyappabhavikā” ti.

‘Taŋ kiŋ maññasi, mahārāja, piyo te viṭaṭūbho senāpatī’ ti? ‘Evaŋ mallike, piyo me viṭaṭūbho senāpatī’ ti. ‘Taŋ kiŋ maññasi, mahārāja, viṭaṭūbhassa te senāpatissa vipariṇāmaññathābhāvā uppajjeyyuŋ sokaparidevadukkhadomanassupāyāsā’ ti? ‘Viṭaṭūbhassa me, mallike, senāpatissa vipariṇāmaññathābhāvā jīvitassapi siyā aññathattaŋ kiŋ pana me na uppajjissanti sokaparidevadukkhadomanassupāyāsā’ ti? ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “piyajātikā sokaparidevadukkhadomanassupāyāsā piyappabhavikā” ti.

‘Taŋ kiŋ maññasi, mahārāja, piyā te ahan’ ti? ‘Evaŋ, mallike, piyā mesi tvan’ ti. ‘Taŋ kiŋ maññasi, mahārāja, mayhaŋ te vipariṇāmaññathābhāvā uppajjeyyuŋ sokaparidevadukkhadomanassupāyāsā’ ti? ‘Tuyhañhi me, mallike, vipariṇāmaññathābhāvā jīvitassapi siyā aññathattaŋ, kiŋ pana me na uppajjissanti sokaparidevadukkhadomanassupāyāsā’ ti? ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “piyajātikā sokaparidevadukkhadomanassupāyāsā piyappabhavikā” ti.

‘Taŋ (p. 2.314) kiŋ maññasi, mahārāja, piyā te kāsikosalā’ ti? ‘Evaŋ, mallike, piyā me kāsikosalā. Kāsikosalānaŋ, mallike, ānubhāvena kāsikacandanaŋ paccanubhoma, mālāgandhavilepanaŋ dhāremā’ ti. ‘Taŋ kiŋ maññasi, mahārāja, kāsikosalānaŋ te vipariṇāmaññathābhāvā uppajjeyyuŋ sokaparidevadukkhadomanassupāyāsā’ ti? ‘Kāsikosalānañhi, mallike vipariṇāmaññathābhāvā jīvitassapi siyā aññathattaŋ, kiŋ pana me na uppajjissanti sokaparidevadukkhadomanassupāyāsā’ ti? ‘Idaŋ kho taŋ, mahārāja, tena bhagavatā jānatā passatā arahatā sammāsambuddhena sandhāya bhāsitaŋ– “piyajātikā sokaparidevadukkhadomanassupāyāsā piyappabhavikā”’ ti.

‘Acchariyaŋ, mallike, abbhutaŋ, mallike! Yāvañca so bhagavā paññāya ativijjha maññe passati. Ehi, mallike, ācamehī’ ti . Atha kho rājā pasenadi kosalo uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā tikkhattuŋ udānaŋ udānesi– ‘Namo tassa bhagavato arahato sammāsambuddhassa, Namo tassa bhagavato arahato sammāsambuddhassa, Namo tassa bhagavato arahato sammāsambuddhassā’ ti.

Piyajātikasuttaŋ niṭṭhitaŋ sattamaŋ.

8. Bāhitikasuttaŋ
358. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho āyasmā ānando pubbaṇhasamayaŋ nivāsetvā pattacīvaramādāya sāvatthiyaŋ piṇḍāya pāvisi. Sāvatthiyaŋ piṇḍāya caritvā pacchābhattaŋ piṇḍapātapaṭikkanto yena pubbārāmo migāramātupāsādo tenupasankami divāvihārāya. Tena kho pana samayena rājā pasenadi kosalo ekapuṇḍarīkaŋ nāgaŋ abhiruhitvā sāvatthiyā niyyāti divā divassa. Addasā kho rājā pasenadi kosalo āyasmantaŋ ānandaŋ dūratova āgacchantaŋ. Disvāna sirivaḍḍhaŋ mahāmattaŋ āmantesi– ‘āyasmā no eso, samma sirivaḍḍha, ānando’ ti (p. 2.315) ‘Evaŋ, mahārāja, āyasmā eso ānando’ ti. Atha kho rājā pasenadi kosalo aññataraŋ purisaŋ āmantesi– ‘ehi tvaŋ, ambho purisa, yenāyasmā ānando tenupasankama; upasankamitvā mama vacanena āyasmato ānandassa pāde sirasā vandāhi– “rājā, bhante, pasenadi kosalo āyasmato ānandassa pāde sirasā vandatī” ti. Evañca vadehi– “sace kira, bhante, āyasmato ānandassa na kiñci accāyikaŋ karaṇīyaŋ, āgametu kira, bhante, āyasmā ānando muhuttaŋ anukampaŋ upādāyā”’ ti. ‘Evaŋ, devā’ ti kho so puriso rañño pasenadissa kosalassa paṭissutvā yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ aṭṭhāsi. Ekamantaŋ ṭhito kho so puriso āyasmantaŋ ānandaŋ etadavoca– ‘rājā, bhante, pasenadi kosalo āyasmato ānandassa pāde sirasā vandati; evañca vadeti– “sace kira, bhante, āyasmato ānandassa na kiñci accāyikaŋ karaṇīyaŋ, āgametu kira, bhante, āyasmā ānando muhuttaŋ anukampaŋ upādāyā”’ ti. Adhivāsesi kho āyasmā ānando tuṇhībhāvena. Atha kho rājā pasenadi kosalo yāvatikā nāgassa bhūmi nāgena gantvā nāgā paccorohitvā pattikova yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ aṭṭhāsi. Ekamantaŋ ṭhito kho rājā pasenadi kosalo āyasmantaŋ ānandaŋ etadavoca– ‘sace, bhante, āyasmato ānandassa na kiñci accāyikaŋ karaṇīyaŋ sādhu, bhante, āyasmā ānando yena aciravatiyā nadiyā tīraŋ tenupasankamatu anukampaŋ upādāyā’ ti. Adhivāsesi kho āyasmā ānando tuṇhībhāvena.

359. Atha kho āyasmā ānando yena aciravatiyā nadiyā tīraŋ tenupasankami; upasankamitvā aññatarasmiŋ rukkhamūle paññatte āsane nisīdi. Atha kho rājā pasenadi kosalo yāvatikā nāgassa bhūmi nāgena gantvā nāgā paccorohitvā pattikova yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ aṭṭhāsi. Ekamantaŋ ṭhito kho rājā pasenadi kosalo āyasmantaŋ ānandaŋ etadavoca– ‘idha, bhante, āyasmā (p. 2.316) ānando hatthatthare nisīdatū’ ti. ‘Alaŋ, mahārāja. Nisīda tvaŋ; nisinno ahaŋ sake āsane’ ti. Nisīdi kho rājā pasenadi kosalo paññatte āsane. Nisajja kho rājā pasenadi kosalo āyasmantaŋ ānandaŋ etadavoca– ‘kiŋ nu kho, bhante ānanda, so bhagavā tathārūpaŋ kāyasamācāraŋ samācareyya, yvāssa kāyasamācāro opārambho samaṇehi brāhmaṇehī’ ti? ‘Na kho, mahārāja, so bhagavā tathārūpaŋ kāyasamācāraŋ samācareyya, yvāssa kāyasamācāro opārambho samaṇehi brāhmaṇehi viññūhī’ ti.

‘Kiŋ pana, bhante ānanda, so bhagavā tathārūpaŋ vacīsamācāraŋ …pe… manosamācāraŋ samācareyya, yvāssa manosamācāro opārambho samaṇehi brāhmaṇehī’ ti? ‘Na kho, mahārāja, so bhagavā tathārūpaŋ manosamācāraŋ samācareyya, yvāssa manosamācāro opārambho samaṇehi brāhmaṇehi viññūhī’ ti.

‘Acchariyaŋ, bhante, abbhutaŋ, bhante! Yañhi mayaŋ, bhante, nāsakkhimhā pañhena paripūretuŋ taŋ, bhante, āyasmatā ānandena pañhassa veyyākaraṇena paripūritaŋ. Ye te, bhante, bālā abyattā ananuvicca apariyogāhetvā paresaŋ vaṇṇaŋ vā avaṇṇaŋ vā bhāsanti, na mayaŋ taŋ sārato paccāgacchāma; ye pana te, bhante paṇḍitā viyattā medhāvino anuvicca pariyogāhetvā paresaŋ vaṇṇaŋ vā avaṇṇaŋ vā bhāsanti, mayaŋ taŋ sārato paccāgacchāma’.

360. ‘Katamo pana, bhante ānanda, kāyasamācāro opārambho samaṇehi brāhmaṇehi viññūhī’ ti? ‘Yo kho, mahārāja, kāyasamācāro akusalo’.

‘Katamo pana, bhante, kāyasamācāro akusalo’? ‘Yo kho, mahārāja, kāyasamācāro sāvajjo’.

‘Katamo pana, bhante, kāyasamācāro sāvajjo’? ‘Yo kho, mahārāja, kāyasamācāro sabyābajjho’ .

‘Katamo (p. 2.317) pana, bhante, kāyasamācāro sabyābajjho’? ‘Yo kho, mahārāja, kāyasamācāro dukkhavipāko’.

‘Katamo pana, bhante, kāyasamācāro dukkhavipāko’? ‘Yo kho, mahārāja, kāyasamācāro attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati tassa akusalā dhammā abhivaḍḍhanti, kusalā dhammā parihāyanti; evarūpo kho, mahārāja, kāyasamācāro opārambho samaṇehi brāhmaṇehi viññūhī’ ti.

‘Katamo pana, bhante ānanda, vacīsamācāro …pe… manosamācāro opārambho samaṇehi brāhmaṇehi viññūhī’ ti? ‘Yo kho, mahārāja, manosamācāro akusalo’.

‘Katamo pana, bhante, manosamācāro akusalo’? ‘Yo kho, mahārāja, manosamācāro sāvajjo’.

‘Katamo pana, bhante, manosamācāro sāvajjo’? ‘Yo kho, mahārāja, manosamācāro sabyābajjho’.

‘Katamo pana, bhante, manosamācāro sabyābajjho’? ‘Yo kho, mahārāja, manosamācāro dukkhavipāko’.

‘Katamo pana, bhante, manosamācāro dukkhavipāko’? ‘Yo kho, mahārāja, manosamācāro attabyābādhāyapi saŋvattati, parabyābādhāyapi saŋvattati, ubhayabyābādhāyapi saŋvattati tassa akusalā dhammā abhivaḍḍhanti, kusalā dhammā parihāyanti; evarūpo kho, mahārāja, manosamācāro opārambho samaṇehi brāhmaṇehi viññūhī’ ti.

‘Kiŋ nu kho, bhante ānanda, so bhagavā sabbesaŋyeva akusalānaŋ dhammānaŋ pahānaŋ vaṇṇetī’ ti? ‘Sabbākusaladhammapahīno kho, mahārāja, tathāgato kusaladhammasamannāgato’ ti.

361. ‘Katamo pana, bhante ānanda, kāyasamācāro anopārambho samaṇehi brāhmaṇehi viññūhī’ ti? ‘Yo kho, mahārāja, kāyasamācāro kusalo’.

‘Katamo (p. 2.318) pana, bhante, kāyasamācāro kusalo’? ‘Yo kho, mahārāja, kāyasamācāro anavajjo’.

‘Katamo pana, bhante, kāyasamācāro anavajjo’? ‘Yo kho, mahārāja, kāyasamācāro abyābajjho’.

‘Katamo pana, bhante, kāyasamācāro abyābajjho’? ‘Yo kho, mahārāja, kāyasamācāro sukhavipāko’.

‘Katamo pana, bhante, kāyasamācāro sukhavipāko’?

‘Yo kho, mahārāja, kāyasamācāro nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati tassa akusalā dhammā parihāyanti, kusalā dhammā abhivaḍḍhanti; evarūpo kho, mahārāja, kāyasamācāro anopārambho samaṇehi brāhmaṇehi viññūhī’ ti.

‘Katamo pana, bhante ānanda, vacīsamācāro …pe… manosamācāro anopārambho samaṇehi brāhmaṇehi viññūhī’ ti? ‘Yo kho, mahārāja, manosamācāro kusalo’.

‘Katamo pana, bhante, manosamācāro kusalo’? ‘Yo kho, mahārāja, manosamācāro anavajjo’.

‘Katamo pana, bhante, manosamācāro anavajjo’? ‘Yo kho, mahārāja, manosamācāro abyābajjho’.

‘Katamo pana, bhante, manosamācāro abyābajjho’? ‘Yo kho, mahārāja, manosamācāro sukhavipāko’.

‘Katamo pana, bhante, manosamācāro sukhavipāko’? ‘Yo kho, mahārāja, manosamācāro nevattabyābādhāyapi saŋvattati, na parabyābādhāyapi saŋvattati, na ubhayabyābādhāyapi saŋvattati. Tassa akusalā dhammā parihāyanti, kusalā dhammā abhivaḍḍhanti. Evarūpo kho, mahārāja, manosamācāro anopārambho samaṇehi brāhmaṇehi viññūhī’ ti.

‘Kiŋ pana, bhante ānanda, so bhagavā sabbesaŋyeva kusalānaŋ dhammānaŋ upasampadaŋ vaṇṇetī’ ti? ‘Sabbākusaladhammapahīno kho, mahārāja, tathāgato kusaladhammasamannāgato’ ti.

362. ‘Acchariyaŋ (p. 2.319) bhante, abbhutaŋ, bhante! Yāva subhāsitaŋ cidaŋ, bhante, āyasmatā ānandena. Iminā ca mayaŋ, bhante, āyasmato ānandassa subhāsitena attamanābhiraddhā. Evaŋ attamanābhiraddhā ca mayaŋ bhante, āyasmato ānandassa subhāsitena. Sace, bhante, āyasmato ānandassa hatthiratanaŋ kappeyya, hatthiratanampi mayaŋ āyasmato ānandassa dadeyyāma. Sace, bhante, āyasmato ānandassa assaratanaŋ kappeyya, assaratanampi mayaŋ āyasmato ānandassa dadeyyāma. Sace, bhante, āyasmato ānandassa gāmavaraŋ kappeyya, gāmavarampi mayaŋ āyasmato ānandassa dadeyyāma. Api ca, bhante, mayampetaŋ jānāma– “netaŋ āyasmato ānandassa kappatī” ti. Ayaŋ me, bhante, bāhitikā raññā māgadhena ajātasattunā vedehiputtena vatthanāḷiyā pakkhipitvā pahitā soḷasasamā āyāmena, aṭṭhasamā vitthārena Taŋ, bhante, āyasmā ānando paṭiggaṇhātu anukampaŋ upādāyā’ ti. ‘Alaŋ, mahārāja, paripuṇṇaŋ me ticīvaran’ ti.

‘Ayaŋ bhante, aciravatī nadī diṭṭhā āyasmatā ceva ānandena amhehi ca. Yadā uparipabbate mahāmegho abhippavuṭṭho hoti, athāyaŋ aciravatī nadī ubhato kūlāni saŋvissandantī gacchati; evameva kho, bhante, āyasmā ānando imāya bāhitikāya attano ticīvaraŋ karissati. Yaŋ panāyasmato ānandassa purāṇaŋ ticīvaraŋ taŋ sabrahmacārīhi saŋvibhajissati. Evāyaŋ amhākaŋ dakkhiṇā saŋvissandantī maññe gamissati. Paṭiggaṇhātu, bhante, āyasmā ānando bāhitikan’ ti. Paṭiggahesi kho āyasmā ānando bāhitikaŋ.

Atha kho rājā pasenadi kosalo āyasmantaŋ ānandaŋ etadavoca– ‘handa ca dāni mayaŋ, bhante ānanda, gacchāma; bahukiccā mayaŋ bahukaraṇīyā’ ti. ‘Yassadāni tvaŋ, mahārāja, kālaŋ maññasī’ ti. Atha kho rājā pasenadi kosalo āyasmato ānandassa bhāsitaŋ abhinanditvā anumoditvā uṭṭhāyāsanā āyasmantaŋ ānandaŋ abhivādetvā padakkhiṇaŋ katvā pakkāmi.

363. Atha (p. 2.320) kho āyasmā ānando acirapakkantassa rañño pasenadissa kosalassa yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando yāvatako ahosi raññā pasenadinā kosalena saddhiŋ kathāsallāpo taŋ sabbaŋ bhagavato ārocesi. Tañca bāhitikaŋ bhagavato pādāsi. Atha kho bhagavā bhikkhū āmantesi– ‘lābhā, bhikkhave, rañño pasenadissa kosalassa, suladdhalābhā, bhikkhave, rañño pasenadissa kosalassa; yaŋ rājā pasenadi kosalo labhati ānandaŋ dassanāya, labhati payirupāsanāyā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Bāhitikasuttaŋ niṭṭhitaŋ aṭṭhamaŋ.

9. Dhammacetiyasuttaŋ
364. Evaŋ me sutaŋ– ekaŋ samayaŋ bhagavā sakkesu viharati medāḷupaŋ nāma sakyānaŋ nigamo. Tena kho pana samayena rājā pasenadi kosalo nagarakaŋ anuppatto hoti kenacideva karaṇīyena. Atha kho rājā pasenadi kosalo dīghaŋ kārāyanaŋ āmantesi– ‘yojehi, samma kārāyana, bhadrāni bhadrāni yānāni, uyyānabhūmiŋ gacchāma subhūmiŋ dassanāyā’ ti . ‘Evaŋ, devā’ ti kho dīgho kārāyano rañño pasenadissa kosalassa paṭissutvā bhadrāni bhadrāni yānāni yojāpetvā rañño pasenadissa kosalassa paṭivedesi– ‘yuttāni kho te, deva, bhadrāni bhadrāni yānāni. Yassadāni kālaŋ maññasī’ ti. Atha kho rājā pasenadi kosalo bhadraŋ yānaŋ abhiruhitvā bhadrehi bhadrehi yānehi nagarakamhā niyyāsi mahaccā rājānubhāvena. Yena ārāmo tena pāyāsi. Yāvatikā yānassa bhūmi yānena gantvā yānā paccorohitvā pattikova ārāmaŋ pāvisi. Addasā kho rājā pasenadi kosalo ārāme janghāvihāraŋ anucankamamāno anuvicaramāno (p. 2.321) rukkhamūlāni pāsādikāni pasādanīyāni appasaddāni appanigghosāni vijanavātāni manussarāhasseyyakāni paṭisallānasāruppāni. Disvāna bhagavantaŋyeva ārabbha sati udapādi– ‘imāni kho tāni rukkhamūlāni pāsādikāni pasādanīyāni appasaddāni appanigghosāni vijanavātāni manussarāhasseyyakāni paṭisallānasāruppāni, yattha sudaŋ mayaŋ taŋ bhagavantaŋ payirupāsāma arahantaŋ sammāsambuddhan’ ti.

365. Atha kho rājā pasenadi kosalo dīghaŋ kārāyanaŋ āmantesi– ‘imāni kho, samma kārāyana, tāni rukkhamūlāni pāsādikāni pasādanīyāni appasaddāni appanigghosāni vijanavātāni manussarāhasseyyakāni paṭisallānasāruppāni, yattha sudaŋ mayaŋ taŋ bhagavantaŋ payirupāsāma arahantaŋ sammāsambuddhaŋ. Kahaŋ nu kho, samma kārāyana, etarahi so bhagavā viharati arahaŋ sammāsambuddho’ ti? ‘Atthi, mahārāja, medāḷupaŋ nāma sakyānaŋ nigamo. Tattha so bhagavā etarahi viharati arahaŋ sammāsambuddho’ ti. ‘Kīvadūre pana, samma kārāyana nagarakamhā medāḷupaŋ nāma sakyānaŋ nigamo hotī’ ti? ‘Na dūre, mahārāja; tīṇi yojanāni; sakkā divasāvasesena gantun’ ti. ‘Tena hi, samma kārāyana, yojehi bhadrāni bhadrāni yānāni, gamissāma mayaŋ taŋ bhagavantaŋ dassanāya arahantaŋ sammāsambuddhan’ ti. ‘Evaŋ, devā’ ti kho dīgho kārāyano rañño pasenadissa kosalassa paṭissutvā bhadrāni bhadrāni yānāni yojāpetvā rañño pasenadissa kosalassa paṭivedesi– ‘yuttāni kho te, deva, bhadrāni bhadrāni yānāni. Yassadāni kālaŋ maññasī’ ti. Atha kho rājā pasenadi kosalo bhadraŋ yānaŋ abhiruhitvā bhadrehi bhadrehi yānehi nagarakamhā yena medāḷupaŋ nāma sakyānaŋ nigamo tena pāyāsi. Teneva divasāvasesena medāḷupaŋ nāma sakyānaŋ nigamaŋ sampāpuṇi. Yena ārāmo tena pāyāsi. Yāvatikā yānassa bhūmi yānena gantvā yānā paccorohitvā pattikova ārāmaŋ pāvisi.

366. Tena kho pana samayena sambahulā bhikkhū abbhokāse cankamanti. Atha kho rājā pasenadi kosalo yena te bhikkhū tenupasankami; upasankamitvā te bhikkhū etadavoca– ‘kahaŋ nu kho, bhante, etarahi (p. 2.322) so bhagavā viharati arahaŋ sammāsambuddho? Dassanakāmā hi mayaŋ taŋ bhagavantaŋ arahantaŋ sammāsambuddhan’ ti. ‘Eso, mahārāja, vihāro saŋvutadvāro. Tena appasaddo upasankamitvā ataramāno āḷindaŋ pavisitvā ukkāsitvā aggaḷaŋ ākoṭehi. Vivarissati bhagavā te dvāran’ ti. Atha kho rājā pasenadi kosalo tattheva khaggañca uṇhīsañca dīghassa kārāyanassa pādāsi. Atha kho dīghassa kārāyanassa etadahosi– ‘rahāyati kho dāni rājā, idheva dāni mayā ṭhātabban’ ti. Atha kho rājā pasenadi kosalo yena so vihāro saŋvutadvāro tena appasaddo upasankamitvā ataramāno āḷindaŋ pavisitvā ukkāsitvā aggaḷaŋ ākoṭesi. Vivari bhagavā dvāraŋ. Atha kho rājā pasenadi kosalo vihāraŋ pavisitvā bhagavato pādesu sirasā nipatitvā bhagavato pādāni mukhena ca paricumbati, pāṇīhi ca parisambāhati, nāmañca sāveti– ‘rājāhaŋ, bhante, pasenadi kosalo; rājāhaŋ, bhante, pasenadi kosalo’ ti.

367. ‘Kiŋ pana tvaŋ, mahārāja, atthavasaŋ sampassamāno imasmiŋ sarīre evarūpaŋ paramanipaccakāraŋ karosi, mittūpahāraŋ upadaŋsesī’ ti? ‘Atthi kho me, bhante, bhagavati dhammanvayo “hoti sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti. Idhāhaŋ, bhante, passāmi eke samaṇabrāhmaṇe pariyantakataŋ brahmacariyaŋ carante dasapi vassāni, vīsampi vassāni, tiŋsampi vassāni, cattārīsampi vassāni. Te aparena samayena sunhātā suvilittā kappitakesamassū pañcahi kāmaguṇehi samappitā samangībhūtā paricārenti. Idha panāhaŋ, bhante, bhikkhū passāmi yāvajīvaŋ āpāṇakoṭikaŋ paripuṇṇaŋ parisuddhaŋ brahmacariyaŋ carante. Na kho panāhaŋ, bhante, ito bahiddhā aññaŋ evaŋ paripuṇṇaŋ parisuddhaŋ brahmacariyaŋ samanupassāmi. Ayampi kho me, bhante, bhagavati dhammanvayo hoti– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho’ ti.

368. ‘Puna caparaŋ, bhante, rājānopi rājūhi vivadanti, khattiyāpi khattiyehi vivadanti, brāhmaṇāpi brāhmaṇehi vivadanti, gahapatayopi gahapatīhi (p. 2.323) vivadanti, mātāpi puttena vivadati, puttopi mātarā vivadati, pitāpi puttena vivadati, puttopi pitarā vivadati, bhātāpi bhaginiyā vivadati bhaginīpi bhātarā vivadati, sahāyopi sahāyena vivadati. Idha panāhaŋ, bhante, bhikkhū passāmi samagge sammodamāne avivadamāne khīrodakībhūte aññamaññaŋ piyacakkhūhi sampassante viharante. Na kho panāhaŋ, bhante, ito bahiddhā aññaŋ evaŋ samaggaŋ parisaŋ samanupassāmi. Ayampi kho me, bhante, bhagavati dhammanvayo hoti– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

369. ‘Puna caparāhaŋ, bhante, ārāmena ārāmaŋ, uyyānena uyyānaŋ anucankamāmi anuvicarāmi. Sohaŋ tattha passāmi eke samaṇabrāhmaṇe kise lūkhe dubbaṇṇe uppaṇḍuppaṇḍukajāte dhamanisanthatagatte, na viya maññe cakkhuŋ bandhante janassa dassanāya. Tassa mayhaŋ, bhante, etadahosi– “addhā ime āyasmanto anabhiratā vā brahmacariyaŋ caranti, atthi vā tesaŋ kiñci pāpaŋ kammaŋ kataŋ paṭicchannaŋ; tathā hi ime āyasmanto kisā lūkhā dubbaṇṇā uppaṇḍuppaṇḍukajātā dhamanisanthatagattā, na viya maññe cakkhuŋ bandhanti janassa dassanāyā” ti. Tyāhaŋ upasankamitvā evaŋ vadāmi– “kiŋ nu kho tumhe āyasmanto kisā lūkhā dubbaṇṇā uppaṇḍuppaṇḍukajātā dhamanisanthatagattā, na viya maññe cakkhuŋ bandhatha janassa dassanāyā” ti? Te evamāhaŋsu– “bandhukarogo no, mahārājā” ti. Idha panāhaŋ, bhante, bhikkhū passāmi haṭṭhapahaṭṭhe udaggudagge abhiratarūpe pīṇindriye appossukke pannalome paradattavutte migabhūtena cetasā viharante. Tassa mayhaŋ, bhante, etadahosi– “addhā ime āyasmanto tassa bhagavato sāsane uḷāraŋ pubbenāparaŋ visesaŋ jānanti; tathā hi ime āyasmanto haṭṭhapahaṭṭhā udaggudaggā abhiratarūpā pīṇindriyā appossukkā pannalomā paradattavuttā migabhūtena cetasā viharantī” ti. Ayampi kho me, bhante, bhagavati dhammanvayo hoti– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

370. ‘Puna caparāhaŋ, bhante, rājā khattiyo muddhāvasitto; pahomi ghātetāyaŋ vā ghātetuŋ, jāpetāyaŋ vā jāpetuŋ, pabbājetāyaŋ vā pabbājetuŋ (p. 2.324) Tassa mayhaŋ, bhante, aḍḍakaraṇe nisinnassa antarantarā kathaŋ opātenti. Sohaŋ na labhāmi– “mā me bhonto aḍḍakaraṇe nisinnassa antarantarā kathaŋ opātetha, kathāpariyosānaŋ me bhonto āgamentū” ti. Tassa mayhaŋ, bhante, antarantarā kathaŋ opātenti. Idha panāhaŋ, bhante, bhikkhū passāmi; yasmiŋ samaye bhagavā anekasatāya parisāya dhammaŋ deseti, neva tasmiŋ samaye bhagavato sāvakānaŋ khipitasaddo vā hoti ukkāsitasaddo vā. Bhūtapubbaŋ, bhante, bhagavā anekasatāya parisāya dhammaŋ deseti. Tatraññataro bhagavato sāvako ukkāsi. Tamenaŋ aññataro sabrahmacārī jaṇṇukena ghaṭṭesi– “appasaddo āyasmā hotu, māyasmā saddamakāsi; satthā no bhagavā dhammaŋ desetī” ti. Tassa mayhaŋ, bhante, etadahosi– “acchariyaŋ vata, bho, abbhutaŋ vata, bho! Adaṇḍena vata kira, bho, asatthena evaŋ suvinītā parisā bhavissatī” ti! Na kho panāhaŋ, bhante, ito bahiddhā aññaŋ evaŋ suvinītaŋ parisaŋ samanupassāmi. Ayampi kho me, bhante, bhagavati dhammanvayo hoti– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

371. ‘Puna caparāhaŋ, bhante, passāmi idhekacce khattiyapaṇḍite nipuṇe kataparappavāde vālavedhirūpe. Te bhindantā maññe caranti paññāgatena diṭṭhigatāni. Te suṇanti– “samaṇo khalu, bho, gotamo amukaŋ nāma gāmaŋ vā nigamaŋ vā osarissatī” ti. Te pañhaŋ abhisankharonti– “imaŋ mayaŋ pañhaŋ samaṇaŋ gotamaŋ upasankamitvā pucchissāma. Evaŋ ce no puṭṭho evaŋ byākarissati, evamassa mayaŋ vādaŋ āropessāma; evaŋ cepi no puṭṭho evaŋ byākarissati, evampissa mayaŋ vādaŋ āropessāmā” ti. Te suṇanti – “samaṇo khalu, bho, gotamo amukaŋ nāma gāmaŋ vā nigamaŋ vā osaṭo” ti. Te yena bhagavā tenupasankamanti. Te bhagavā dhammiyā kathāya sandasseti samādapeti samuttejeti sampahaŋseti Te bhagavatā dhammiyā kathāya sandassitā samādapitā samuttejitā sampahaŋsitā na ceva bhagavantaŋ pañhaŋ pucchanti, kuto vādaŋ āropessanti? Aññadatthu bhagavato sāvakā sampajjanti. Ayampi kho me, bhante, bhagavati dhammanvayo hoti– “sammāsambuddho (p. 2.325) bhagavā, svākkhāto bhagavatā dhammo, suppaṭipanno bhagavato sāvakasangho” ti.

372. ‘Puna caparāhaŋ, bhante, passāmi idhekacce brāhmaṇapaṇḍite …pe… gahapatipaṇḍite …pe… samaṇapaṇḍite nipuṇe kataparappavāde vālavedhirūpe. Te bhindantā maññe caranti paññāgatena diṭṭhigatāni. Te suṇanti– “samaṇo khalu, bho, gotamo amukaŋ nāma gāmaŋ vā nigamaŋ vā osarissatī” ti. Te pañhaŋ abhisankharonti– “imaŋ mayaŋ pañhaŋ samaṇaŋ gotamaŋ upasankamitvā pucchissāma. Evaŋ ce no puṭṭho evaŋ byākarissati, evamassa mayaŋ vādaŋ āropessāma; evaŋ cepi no puṭṭho evaŋ byākarissati, evampissa mayaŋ vādaŋ āropessāmā” ti. Te suṇanti– “samaṇo khalu, bho, gotamo amukaŋ nāma gāmaŋ vā nigamaŋ vā osaṭo” ti. Te yena bhagavā tenupasankamanti. Te bhagavā dhammiyā kathāya sandasseti samādapeti samuttejeti sampahaŋseti. Te bhagavatā dhammiyā kathāya sandassitā samādapitā samuttejitā sampahaŋsitā na ceva bhagavantaŋ pañhaŋ pucchanti, kuto vādaŋ āropessanti? Aññadatthu bhagavantaŋyeva okāsaŋ yācanti agārasmā anagāriyaŋ pabbajjāya. Te bhagavā pabbājeti. Te tathāpabbajitā samānā ekā vūpakaṭṭhā appamattā ātāpino pahitattā viharantā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharanti. Te evamāhaŋsu– “manaŋ vata, bho, anassāma; manaŋ vata, bho, panassāma”. Mayañhi pubbe assamaṇāva samānā samaṇāmhāti paṭijānimhā, abrāhmaṇāva samānā brāhmaṇāmhāti paṭijānimhā, anarahantova samānā arahantāmhāti paṭijānimhā. “Idāni khomha samaṇā, idāni khomha brāhmaṇā, idāni khomha arahanto” ti. Ayampi kho me, bhante, bhagavati dhammanvayo hoti– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

373. ‘Puna caparāhaŋ, bhante, ime isidattapurāṇā thapatayo mamabhattā mamayānā, ahaŋ nesaŋ jīvikāya dātā, yasassa āhattā; atha (p. 2.326) ca pana no tathā mayi nipaccakāraŋ karonti yathā bhagavati. Bhūtapubbāhaŋ, bhante, senaŋ abbhuyyāto samāno ime ca isidattapurāṇā thapatayo vīmaŋsamāno aññatarasmiŋ sambādhe āvasathe vāsaŋ upagacchiŋ. Atha kho, bhante, ime isidattapurāṇā thapatayo bahudeva rattiŋ dhammiyā kathāya vītināmetvā, yato ahosi bhagavā tato sīsaŋ katvā maŋ pādato karitvā nipajjiŋsu. Tassa mayhaŋ, bhante, etadahosi– “acchariyaŋ vata, bho, abbhutaŋ vata, bho! Ime isidattapurāṇā thapatayo mamabhattā mamayānā, ahaŋ nesaŋ jīvikāya dātā, yasassa āhattā; atha ca pana no tathā mayi nipaccakāraŋ karonti yathā bhagavati. Addhā ime āyasmanto tassa bhagavato sāsane uḷāraŋ pubbenāparaŋ visesaŋ jānantī” ti. Ayampi kho me, bhante, bhagavati dhammanvayo hoti– “sammāsambuddho bhagavā, svākkhāto bhagavatā dhammo, suppaṭipanno bhagavato sāvakasangho” ti.

374. ‘Puna caparaŋ, bhante, bhagavāpi khattiyo, ahampi khattiyo; bhagavāpi kosalo, ahampi kosalo; bhagavāpi āsītiko, ahampi āsītiko. Yampi, bhante, bhagavāpi khattiyo ahampi khattiyo, bhagavāpi kosalo ahampi kosalo, bhagavāpi āsītiko ahampi āsītiko; imināvārahāmevāhaŋ, bhante, bhagavati paramanipaccakāraŋ kātuŋ, mittūpahāraŋ upadaŋsetuŋ. Handa, ca dāni mayaŋ, bhante, gacchāma; bahukiccā mayaŋ bahukaraṇīyā’ ti. ‘Yassadāni tvaŋ, mahārāja, kālaŋ maññasī’ ti. Atha kho rājā pasenadi kosalo uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā acirapakkantassa rañño pasenadissa kosalassa bhikkhū āmantesi– ‘eso, bhikkhave, rājā pasenadi kosalo dhammacetiyāni bhāsitvā uṭṭhāyāsanā pakkanto. Uggaṇhatha, bhikkhave, dhammacetiyāni; pariyāpuṇātha, bhikkhave dhammacetiyāni; dhāretha, bhikkhave, dhammacetiyāni. Atthasaŋhitāni, bhikkhave, dhammacetiyāni ādibrahmacariyakānī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Dhammacetiyasuttaŋ niṭṭhitaŋ navamaŋ.

10. Kaṇṇakatthalasuttaŋ
375. Evaŋ (p. 2.327) me sutaŋ– ekaŋ samayaŋ bhagavā uruññāyaŋ viharati kaṇṇakatthale migadāye. Tena kho pana samayena rājā pasenadi kosalo uruññaŋ anuppatto hoti kenacideva karaṇīyena. Atha kho rājā pasenadi kosalo aññataraŋ purisaŋ āmantesi– ‘ehi tvaŋ, ambho purisa, yena bhagavā tenupasankama; upasankamitvā mama vacanena bhagavato pāde sirasā vandāhi, appābādhaŋ appātankaŋ lahuṭṭhānaŋ balaŋ phāsuvihāraŋ puccha– “rājā, bhante, pasenadi kosalo bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchatī” ti. Evañca vadehi– “ajja kira, bhante, rājā pasenadi kosalo pacchābhattaŋ bhuttapātarāso bhagavantaŋ dassanāya upasankamissatī”’ ti. ‘Evaŋ, devā’ ti kho so puriso rañño pasenadissa kosalassa paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so puriso bhagavantaŋ etadavoca– ‘rājā, bhante, pasenadi kosalo bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchati; evañca vadeti– “ajja kira bhante, rājā pasenadi kosalo pacchābhattaŋ bhuttapātarāso bhagavantaŋ dassanāya upasankamissatī”’ ti. Assosuŋ kho somā ca bhaginī sakulā ca bhaginī– ‘ajja kira rājā pasenadi kosalo pacchābhattaŋ bhuttapātarāso bhagavantaŋ dassanāya upasankamissatī’ ti. Atha kho somā ca bhaginī sakulā ca bhaginī rājānaŋ pasenadiŋ kosalaŋ bhattābhihāre upasankamitvā etadavocuŋ – ‘tena hi, mahārāja, amhākampi vacanena bhagavato pāde sirasā vandāhi, appābādhaŋ appātankaŋ lahuṭṭhānaŋ balaŋ phāsuvihāraŋ puccha– “somā ca, bhante, bhaginī sakulā ca bhaginī bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchatī”’ ti.

376. Atha kho rājā pasenadi kosalo pacchābhattaŋ bhuttapātarāso yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā pasenadi kosalo (p. 2.328) bhagavantaŋ etadavoca– ‘somā ca, bhante, bhaginī sakulā ca bhaginī bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchatī’ ti . ‘Kiŋ pana, mahārāja, somā ca bhaginī sakulā ca bhaginī aññaŋ dūtaŋ nālatthun’ ti? ‘Assosuŋ kho, bhante, somā ca bhaginī sakulā ca bhaginī– “ajja kira rājā pasenadi kosalo pacchābhattaŋ bhuttapātarāso bhagavantaŋ dassanāya upasankamissatī” ti. Atha kho, bhante, somā ca bhaginī sakulā ca bhaginī maŋ bhattābhihāre upasankamitvā etadavocuŋ– “tena hi, mahārāja, amhākampi vacanena bhagavato pāde sirasā vandāhi, appābādhaŋ appātankaŋ lahuṭṭhānaŋ balaŋ phāsuvihāraŋ puccha– somā ca bhaginī sakulā ca bhaginī bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchatī”’ ti. ‘Sukhiniyo hontu tā, mahārāja, somā ca bhaginī sakulā ca bhaginī’ ti.

377. Atha kho rājā pasenadi kosalo bhagavantaŋ etadavoca– ‘sutaŋ metaŋ, bhante, samaṇo gotamo evamāha– “natthi so samaṇo vā brāhmaṇo vā yo sabbaññū sabbadassāvī aparisesaŋ ñāṇadassanaŋ paṭijānissati, netaŋ ṭhānaŋ vijjatī” ti. Ye te, bhante, evamāhaŋsu– “samaṇo gotamo evamāha – natthi so samaṇo vā brāhmaṇo vā yo sabbaññū sabbadassāvī aparisesaŋ ñāṇadassanaŋ paṭijānissati, netaŋ ṭhānaŋ vijjatī” ti; kacci te, bhante, bhagavato vuttavādino, na ca bhagavantaŋ abhūtena abbhācikkhanti, dhammassa cānudhammaŋ byākaronti, na ca koci sahadhammiko vādānuvādo gārayhaŋ ṭhānaŋ āgacchatī’ ti? ‘Ye te, mahārāja, evamāhaŋsu– “samaṇo gotamo evamāha– natthi so samaṇo vā brāhmaṇo vā yo sabbaññū sabbadassāvī aparisesaŋ ñāṇadassanaŋ paṭijānissati, netaŋ ṭhānaŋ vijjatī” ti; na me te vuttavādino, abbhācikkhanti ca pana maŋ te asatā abhūtenā’ ti.

378. Atha kho rājā pasenadi kosalo viṭaṭūbhaŋ senāpatiŋ āmantesi– ‘ko nu kho, senāpati, imaŋ kathāvatthuŋ rājantepure abbhudāhāsī’ ti? ‘Sañjayo, mahārāja, brāhmaṇo ākāsagotto’ ti. Atha kho rājā pasenadi kosalo aññataraŋ purisaŋ āmantesi– ‘ehi tvaŋ (p. 2.329) ambho purisa, mama vacanena sañjayaŋ brāhmaṇaŋ ākāsagottaŋ āmantehi– “rājā taŋ, bhante, pasenadi kosalo āmantetī”’ ti. ‘Evaŋ, devā’ ti kho so puriso rañño pasenadissa kosalassa paṭissutvā yena sañjayo brāhmaṇo ākāsagotto tenupasankami; upasankamitvā sañjayaŋ brāhmaṇaŋ ākāsagottaŋ etadavoca– ‘rājā taŋ, bhante, pasenadi kosalo āmantetī’ ti. Atha kho rājā pasenadi kosalo bhagavantaŋ etadavoca– ‘siyā nu kho, bhante, bhagavatā aññadeva kiñci sandhāya bhāsitaŋ, tañca jano aññathāpi paccāgaccheyya . Yathā kathaŋ pana, bhante, bhagavā abhijānāti vācaŋ bhāsitā’ ti? ‘Evaŋ kho ahaŋ, mahārāja, abhijānāmi vācaŋ bhāsitā– “natthi so samaṇo vā brāhmaṇo vā yo sakideva sabbaŋ ñassati, sabbaŋ dakkhiti, netaŋ ṭhānaŋ vijjatī”’ ti. ‘Heturūpaŋ, bhante, bhagavā āha; saheturūpaŋ, bhante, bhagavā āha– “natthi so samaṇo vā brāhmaṇo vā yo sakideva sabbaŋ ñassati, sabbaŋ dakkhiti, netaŋ ṭhānaŋ vijjatī”’ ti. ‘Cattārome, bhante, vaṇṇā– khattiyā, brāhmaṇā, vessā, suddā. Imesaŋ nu kho, bhante, catunnaŋ vaṇṇānaŋ siyā viseso siyā nānākaraṇan’ ti? ‘Cattārome, mahārāja, vaṇṇā– khattiyā, brāhmaṇā, vessā, suddā. Imesaŋ kho, mahārāja, catunnaŋ vaṇṇānaŋ dve vaṇṇā aggamakkhāyanti– khattiyā ca brāhmaṇā ca– yadidaŋ abhivādanapaccuṭṭhāna-añjalikammasāmīcikammānī’ ti . ‘Nāhaŋ, bhante, bhagavantaŋ diṭṭhadhammikaŋ pucchāmi; samparāyikāhaŋ, bhante, bhagavantaŋ pucchāmi. Cattārome, bhante, vaṇṇā– khattiyā, brāhmaṇā, vessā, suddā. Imesaŋ nu kho, bhante, catunnaŋ vaṇṇānaŋ siyā viseso siyā nānākaraṇan’ ti?

379. ‘Pañcimāni, mahārāja, padhāniyangāni. Katamāni pañca? Idha, mahārāja, bhikkhu saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti; appābādho hoti appātanko samavepākiniyā gahaṇiyā samannāgato nātisītāya nāccuṇhāya majjhimāya padhānakkhamāya; asaṭho hoti amāyāvī yathābhūtaŋ attānaŋ āvikattā satthari vā viññūsu vā sabrahmacārīsu; āraddhavīriyo viharati akusalānaŋ dhammānaŋ (p. 2.330) pahānāya, kusalānaŋ dhammānaŋ upasampadāya, thāmavā daḷhaparakkamo anikkhittadhuro kusalesu dhammesu; paññavā hoti udayatthagāminiyā paññāya samannāgato ariyāya nibbedhikāya sammādukkhakkhayagāminiyā– imāni kho, mahārāja, pañca padhāniyangāni. Cattārome, mahārāja, vaṇṇā– khattiyā, brāhmaṇā, vessā, suddā. Te cassu imehi pañcahi padhāniyangehi samannāgatā ettha pana nesaŋ assa dīgharattaŋ hitāya sukhāyā’ ti. ‘Cattārome, bhante, vaṇṇā– khattiyā, brāhmaṇā, vessā, suddā Te cassu imehi pañcahi padhāniyangehi samannāgatā; ettha pana nesaŋ, bhante, siyā viseso siyā nānākaraṇan’ ti? ‘Ettha kho nesāhaŋ, mahārāja, padhānavemattataŋ vadāmi. Seyyathāpissu, mahārāja, dve hatthidammā vā assadammā vā godammā vā sudantā suvinītā, dve hatthidammā vā assadammā vā godammā vā adantā avinītā. Taŋ kiŋ maññasi, mahārāja, ye te dve hatthidammā vā assadammā vā godammā vā sudantā suvinītā, api nu te dantāva dantakāraṇaŋ gaccheyyuŋ, dantāva dantabhūmiŋ sampāpuṇeyyun’ ti? ‘Evaŋ, bhante’. ‘Ye pana te dve hatthidammā vā assadammā vā godammā vā adantā avinītā, api nu te adantāva dantakāraṇaŋ gaccheyyuŋ, adantāva dantabhūmiŋ sampāpuṇeyyuŋ, seyyathāpi te dve hatthidammā vā assadammā vā godammā vā sudantā suvinītā’ ti? ‘No hetaŋ, bhante’. ‘Evameva kho, mahārāja, yaŋ taŋ saddhena pattabbaŋ appābādhena asaṭhena amāyāvinā āraddhavīriyena paññavatā taŋ vata assaddho bahvābādho saṭho māyāvī kusīto duppañño pāpuṇissatīti– netaŋ ṭhānaŋ vijjatī’ ti.

380. ‘Heturūpaŋ, bhante, bhagavā āha; saheturūpaŋ, bhante, bhagavā āha. Cattārome, bhante, vaṇṇā– khattiyā, brāhmaṇā, vessā suddā. Te cassu imehi pañcahi padhāniyangehi samannāgatā te cassu sammappadhānā; ettha pana nesaŋ, bhante, siyā viseso siyā nānākaraṇan’ ti? ‘Ettha kho nesāhaŋ, mahārāja, na kiñci nānākaraṇaŋ vadāmi– yadidaŋ vimuttiyā vimuttiŋ. Seyyathāpi, mahārāja, puriso sukkhaŋ sākakaṭṭhaŋ ādāya aggiŋ abhinibbatteyya, tejo pātukareyya (p. 2.331) athāparo puriso sukkhaŋ sālakaṭṭhaŋ ādāya aggiŋ abhinibbatteyya, tejo pātukareyya; athāparo puriso sukkhaŋ ambakaṭṭhaŋ ādāya aggiŋ abhinibbatteyya, tejo pātukareyya; athāparo puriso sukkhaŋ udumbarakaṭṭhaŋ ādāya aggiŋ abhinibbatteyya, tejo pātukareyya. Taŋ kiŋ maññasi, mahārāja, siyā nu kho tesaŋ aggīnaŋ nānādāruto abhinibbattānaŋ kiñci nānākaraṇaŋ acciyā vā acciŋ, vaṇṇena vā vaṇṇaŋ, ābhāya vā ābhan’ ti? ‘No hetaŋ, bhante’. ‘Evameva kho, mahārāja, yaŋ taŋ tejaŋ vīriyā nimmathitaŋ padhānābhinibbattaŋ, nāhaŋ tattha kiñci nānākaraṇaŋ vadāmi– yadidaŋ vimuttiyā vimuttin’ ti. ‘Heturūpaŋ, bhante, bhagavā āha; saheturūpaŋ, bhante, bhagavā āha. Kiŋ pana, bhante, atthi devā’ ti? ‘Kiŋ pana tvaŋ, mahārāja, evaŋ vadesi– “kiŋ pana, bhante, atthi devā”’ ti? ‘Yadi vā te, bhante, devā āgantāro itthattaŋ yadi vā anāgantāro itthattaŋ’? ‘Ye te, mahārāja, devā sabyābajjhā te devā āgantāro itthattaŋ, ye te devā abyābajjhā te devā anāgantāro itthattan’ ti.

381. Evaŋ vutte, viṭṭūbho senāpati bhagavantaŋ etadavoca – ‘ye te, bhante, devā sabyābajjhā āgantāro itthattaŋ te devā, ye te devā abyābajjhā anāgantāro itthattaŋ te deve tamhā ṭhānā cāvessanti vā pabbājessanti vā’ ti?

Atha kho āyasmato ānandassa etadahosi– ‘ayaŋ kho viṭaṭūbho senāpati rañño pasenadissa kosalassa putto; ahaŋ bhagavato putto. Ayaŋ kho kālo yaŋ putto puttena manteyyā’ ti. Atha kho āyasmā ānando viṭaṭūbhaŋ senāpatiŋ āmantesi– ‘tena hi, senāpati, taŋ yevettha paṭipucchissāmi; yathā te khameyya tathā naŋ byākareyyāsi. Taŋ kiŋ maññasi, senāpati, yāvatā rañño pasenadissa kosalassa vijitaŋ yattha ca rājā pasenadi kosalo issariyādhipaccaŋ rajjaŋ kāreti, pahoti tattha rājā pasenadi kosalo samaṇaŋ vā brāhmaṇaŋ vā puññavantaŋ vā apuññavantaŋ vā brahmacariyavantaŋ vā abrahmacariyavantaŋ vā tamhā ṭhānā cāvetuŋ vā pabbājetuŋ vā’ ti? ‘Yāvatā, bho, rañño pasenadissa kosalassa vijitaŋ yattha ca rājā pasenadi kosalo issariyādhipaccaŋ rajjaŋ kāreti, pahoti tattha rājā pasenadi kosalo (p. 2.332) samaṇaŋ vā brāhmaṇaŋ vā puññavantaŋ vā apuññavantaŋ vā brahmacariyavantaŋ vā abrahmacariyavantaŋ vā tamhā ṭhānā cāvetuŋ vā pabbājetuŋ vā’ ti.

‘Taŋ kiŋ maññasi, senāpati, yāvatā rañño pasenadissa kosalassa avijitaŋ yattha ca rājā pasenadi kosalo na issariyādhipaccaŋ rajjaŋ kāreti, tattha pahoti rājā pasenadi kosalo samaṇaŋ vā brāhmaṇaŋ vā puññavantaŋ vā apuññavantaŋ vā brahmacariyavantaŋ vā abrahmacariyavantaŋ vā tamhā ṭhānā cāvetuŋ vā pabbājetuŋ vā’ ti? ‘Yāvatā, bho, rañño pasenadissa kosalassa avijitaŋ yattha ca rājā pasenadi kosalo na issariyādhipaccaŋ rajjaŋ kāreti, na tattha pahoti rājā pasenadi kosalo samaṇaŋ vā brāhmaṇaŋ vā puññavantaŋ vā apuññavantaŋ vā brahmacariyavantaŋ vā abrahmacariyavantaŋ vā tamhā ṭhānā cāvetuŋ vā pabbājetuŋ vā’ ti.

‘Taŋ kiŋ maññasi, senāpati, sutā te devā tāvatiŋsā’ ti? ‘Evaŋ, bho. Sutā me devā tāvatiŋsā. Idhāpi bhotā raññā pasenadinā kosalena sutā devā tāvatiŋsā’ ti. ‘Taŋ kiŋ maññasi, senāpati, pahoti rājā pasenadi kosalo deve tāvatiŋse tamhā ṭhānā cāvetuŋ vā pabbājetuŋ vā’ ti? ‘Dassanampi, bho, rājā pasenadi kosalo deve tāvatiŋse nappahoti, kuto pana tamhā ṭhānā cāvessati vā pabbājessati vā’ ti? ‘Evameva kho, senāpati, ye te devā sabyābajjhā āgantāro itthattaŋ te devā, ye te devā abyābajjhā anāgantāro itthattaŋ te deve dassanāyapi nappahonti; kuto pana tamhā ṭhānā cāvessanti vā pabbājessanti vā’ ti?

382. Atha kho rājā pasenadi kosalo bhagavantaŋ etadavoca– ‘konāmo ayaŋ, bhante, bhikkhū’ ti? ‘Ānando nāma, mahārājā’ ti. ‘Ānando vata, bho, ānandarūpo vata, bho! Heturūpaŋ, bhante āyasmā ānando āha; saheturūpaŋ, bhante, āyasmā ānando āha. Kiŋ pana, bhante, atthi brahmā’ ti? ‘Kiŋ pana tvaŋ, mahārāja, evaŋ vadesi– “kiŋ pana, bhante, atthi brahmā”’ ti? ‘Yadi vā so, bhante, brahmā āgantā itthattaŋ, yadi vā anāgantā itthattan’ ti? ‘Yo so, mahārāja, brahmā sabyābajjho so brahmā āgantā itthattaŋ, yo so brahmā abyābajjho so brahmā anāgantā itthattan’ ti. Atha kho aññataro puriso rājānaŋ pasenadiŋ (p. 2.333) kosalaŋ etadavoca– ‘sañjayo, mahārāja, brāhmaṇo ākāsagotto āgato’ ti. Atha kho rājā pasenadi kosalo sañjayaŋ brāhmaṇaŋ ākāsagottaŋ etadavoca– ‘ko nu kho, brāhmaṇa, imaŋ kathāvatthuŋ rājantepure abbhudāhāsī’ ti? ‘Viṭaṭūbho, mahārāja, senāpatī’ ti. Viṭaṭūbho senāpati evamāha– ‘sañjayo, mahārāja, brāhmaṇo ākāsagotto’ ti. Atha kho aññataro puriso rājānaŋ pasenadiŋ kosalaŋ etadavoca– ‘yānakālo, mahārājā’ ti.

Atha kho rājā pasenadi kosalo bhagavantaŋ etadavoca– ‘sabbaññutaŋ mayaŋ, bhante, bhagavantaŋ apucchimhā, sabbaññutaŋ bhagavā byākāsi; tañca panamhākaŋ ruccati ceva khamati ca, tena camhā attamanā. Cātuvaṇṇisuddhiŋ mayaŋ, bhante, bhagavantaŋ apucchimhā, cātuvaṇṇisuddhiŋ bhagavā byākāsi; tañca panamhākaŋ ruccati ceva khamati ca, tena camhā attamanā. Adhideve mayaŋ, bhante, bhagavantaŋ apucchimhā, adhideve bhagavā byākāsi; tañca panamhākaŋ ruccati ceva khamati ca, tena camhā attamanā. Adhibrahmānaŋ mayaŋ, bhante, bhagavantaŋ apucchimhā, adhibrahmānaŋ bhagavā byākāsi; tañca panamhākaŋ ruccati ceva khamati ca, tena camhā attamanā. Yaŋ yadeva ca mayaŋ bhagavantaŋ apucchimhā taŋ tadeva bhagavā byākāsi; tañca panamhākaŋ ruccati ceva khamati ca, tena camhā attamanā. Handa, ca dāni mayaŋ, bhante, gacchāma; bahukiccā mayaŋ bahukaraṇīyā’ ti. ‘Yassadāni tvaŋ, mahārāja, kālaŋ maññasī’ ti. Atha kho rājā pasenadi kosalo bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmīti.

Kaṇṇakatthalasuttaŋ niṭṭhitaŋ dasamaŋ.

Rājavaggo niṭṭhito catuttho.

Tassuddānaŋ–

Ghaṭikāro raṭṭhapālo, maghadevo madhuriyaŋ;

Bodhi angulimālo ca, piyajātaŋ bāhitikaŋ.

Dhammacetiyasuttañca, dasamaŋ kaṇṇakatthalaŋ.

5. Brāhmaṇavaggo

1. Brahmāyusuttaŋ
383. Evaŋ (p. 2.334) me sutaŋ– ekaŋ samayaŋ bhagavā videhesu cārikaŋ carati mahatā bhikkhusanghena saddhiŋ pañcamattehi bhikkhusatehi. Tena kho pana samayena brahmāyu brāhmaṇo mithilāyaŋ paṭivasati jiṇṇo vuḍḍho mahallako addhagato vayo-anuppatto, vīsavassasatiko jātiyā, tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ, padako, veyyākaraṇo, lokāyatamahāpurisalakkhaṇesu anavayo. Assosi kho brahmāyu brāhmaṇo– ‘samaṇo khalu bho, gotamo sakyaputto sakyakulā pabbajito videhesu cārikaŋ carati mahatā bhikkhusanghena saddhiŋ pañcamattehi bhikkhusatehi. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavāti. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī”’ ti.

384. Tena kho pana samayena brahmāyussa brāhmaṇassa uttaro nāma māṇavo antevāsī hoti tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ, padako, veyyākaraṇo, lokāyatamahāpurisalakkhaṇesu anavayo. Atha kho brahmāyu brāhmaṇo uttaraŋ māṇavaŋ āmantesi– ‘ayaŋ, tāta uttara, samaṇo gotamo sakyaputto sakyakulā pabbajito videhesu cārikaŋ carati mahatā bhikkhusanghena saddhiŋ pañcamattehi bhikkhusatehi. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho …pe… sādhu kho pana tathārūpānaŋ arahataŋ dassanaŋ (p. 2.335) hotī” ti. Ehi tvaŋ, tāta uttara, yena samaṇo gotamo tenupasankama; upasankamitvā samaṇaŋ gotamaŋ jānāhi yadi vā taŋ bhavantaŋ gotamaŋ tathā santaŋyeva saddo abbhuggato, yadi vā no tathā; yadi vā so bhavaŋ gotamo tādiso, yadi vā na tādiso. Tathā mayaŋ taŋ bhavantaŋ gotamaŋ vedissāmā’ ti. ‘Yathā kathaŋ panāhaŋ, bho, taŋ bhavantaŋ gotamaŋ jānissāmi yadi vā taŋ bhavantaŋ gotamaŋ tathā santaŋyeva saddo abbhuggato, yadi vā no tathā; yadi vā so bhavaŋ gotamo tādiso, yadi vā na tādiso’ ti. ‘Āgatāni kho, tāta uttara, amhākaŋ mantesu dvattiŋsamahāpurisalakkhaṇāni, yehi samannāgatassa mahāpurisassa dveyeva gatiyo bhavanti anaññā Sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni bhavanti, seyyathidaŋ– cakkaratanaŋ, hatthiratanaŋ, assaratanaŋ, maṇiratanaŋ, itthiratanaŋ, gahapatiratanaŋ, pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasati. Sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado. Ahaŋ kho pana, tāta uttara, mantānaŋ dātā; tvaŋ mantānaŋ paṭiggahetā’ ti.

385. ‘Evaŋ, bho’ ti kho uttaro māṇavo brahmāyussa brāhmaṇassa paṭissutvā uṭṭhāyāsanā brahmāyuŋ brāhmaṇaŋ abhivādetvā padakkhiṇaŋ katvā videhesu yena bhagavā tena cārikaŋ pakkāmi. Anupubbena cārikaŋ caramāno yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho uttaro māṇavo bhagavato kāye dvattiŋsamahāpurisalakkhaṇāni samannesi. Addasā kho uttaro māṇavo bhagavato kāye dvattiŋsamahāpurisalakkhaṇāni, yebhuyyena thapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya ca. Atha kho bhagavato etadahosi– ‘passati kho me ayaŋ uttaro māṇavo dvattiŋsamahāpurisalakkhaṇāni (p. 2.336) yebhuyyena thapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya cā’ ti. Atha kho bhagavā tathārūpaŋ iddhābhisankhāraŋ abhisankhāsi yathā addasa uttaro māṇavo bhagavato kosohitaŋ vatthaguyhaŋ. Atha kho bhagavā jivhaŋ ninnāmetvā ubhopi kaṇṇasotāni anumasi paṭimasi; ubhopi nāsikasotāni anumasi paṭimasi; kevalampi nalāṭamaṇḍalaŋ jivhāya chādesi. Atha kho uttarassa māṇavassa etadahosi– ‘samannāgato kho samaṇo gotamo dvattiŋsamahāpurisalakkhaṇehi. Yaŋnūnāhaŋ samaṇaŋ gotamaŋ anubandheyyaŋ, iriyāpathamassa passeyyan’ ti. Atha kho uttaro māṇavo sattamāsāni bhagavantaŋ anubandhi chāyāva anapāyinī .

386. Atha kho uttaro māṇavo sattannaŋ māsānaŋ accayena videhesu yena mithilā tena cārikaŋ pakkāmi. Anupubbena cārikaŋ caramāno yena mithilā yena brahmāyu brāhmaṇo tenupasankami; upasankamitvā brahmāyuŋ brāhmaṇaŋ abhivādetvā ekamantaŋ nisīdi. Ekamantaŋ nisinnaŋ kho uttaraŋ māṇavaŋ brahmāyu brāhmaṇo etadavoca– ‘kacci, tāta uttara, taŋ bhavantaŋ gotamaŋ tathā santaŋyeva saddo abbhuggato no aññathā? Kacci pana so bhavaŋ gotamo tādiso, no aññādiso’ ti? ‘Tathā santaŋyeva, bho, taŋ bhavantaŋ gotamaŋ saddo abbhuggato, no aññathā; tādisova so bhavaŋ gotamo, no aññādiso. Samannāgato ca so bhavaŋ gotamo dvattiŋsamahāpurisalakkhaṇehi.

‘Suppatiṭṭhitapādo kho pana bhavaŋ gotamo; idampi tassa bhoto gotamassa mahāpurisassa mahāpurisalakkhaṇaŋ bhavati.

‘Heṭṭhā kho pana tassa bhoto gotamassa pādatalesu cakkāni jātāni sahassārāni sanemikāni sanābhikāni sabbākāraparipūrāni…

‘Āyatapaṇhi (p. 2.337) kho pana so bhavaŋ gotamo…

‘Dīghanguli kho pana so bhavaŋ gotamo…

‘Mudutalunahatthapādo kho pana so bhavaŋ gotamo…

‘Jālahatthapādo kho pana so bhavaŋ gotamo…

‘Ussankhapādo kho pana so bhavaŋ gotamo…

‘Eṇijangho kho pana so bhavaŋ gotamo…

‘Ṭhitako kho pana so bhavaŋ gotamo anonamanto ubhohi pāṇitalehi jaṇṇukāni parimasati parimajjati…

‘Kosohitavatthaguyho kho pana so bhavaŋ gotamo…

‘Suvaṇṇavaṇṇo kho pana so bhavaŋ gotamo kañcanasannibhattaco…

‘Sukhumacchavi kho pana so bhavaŋ gotamo. Sukhumattā chaviyā rajojallaŋ kāye na upalimpati…

‘Ekekalomo kho pana so bhavaŋ gotamo; ekekāni lomāni lomakūpesu jātāni…

‘Uddhaggalomo kho pana so bhavaŋ gotamo; uddhaggāni lomāni jātāni nīlāni añjanavaṇṇāni kuṇḍalāvaṭṭāni dakkhiṇāvaṭṭakajātāni…

‘Brahmujugatto kho pana so bhavaŋ gotamo…

‘Sattussado kho pana so bhavaŋ gotamo…

‘Sīhapubbaddhakāyo kho pana so bhavaŋ gotamo…

‘Citantaraŋso kho pana so bhavaŋ gotamo…

‘Nigrodhaparimaṇḍalo kho pana so bhavaŋ gotamo; yāvatakvassa kāyo tāvatakvassa byāmo, yāvatakvassa byāmo tāvatakvassa kāyo…

‘Samavaṭṭakkhandho kho pana so bhavaŋ gotamo…

‘Rasaggasaggī kho pana so bhavaŋ gotamo…

‘Sīhahanu (p. 2.338) kho pana so bhavaŋ gotamo…

‘Cattālīsadanto kho pana so bhavaŋ gotamo…

‘Samadanto kho pana so bhavaŋ gotamo…

‘Aviraḷadanto kho pana so bhavaŋ gotamo…

‘Susukkadāṭho kho pana so bhavaŋ gotamo…

‘Pahūtajivho kho pana so bhavaŋ gotamo…

‘Brahmassaro kho pana so bhavaŋ gotamo karavikabhāṇī…

‘Abhinīlanetto kho pana so bhavaŋ gotamo…

‘Gopakhumo kho pana so bhavaŋ gotamo…

‘Uṇṇā kho panassa bhoto gotamassa bhamukantare jātā odātā mudutūlasannibhā…

‘Uṇhīsasīso kho pana so bhavaŋ gotamo; idampi tassa bhoto gotamassa mahāpurisassa mahāpurisalakkhaṇaŋ bhavati.

‘Imehi kho, bho, so bhavaŋ gotamo dvattiŋsamahāpurisalakkhaṇehi samannāgato.

387. ‘Gacchanto kho pana so bhavaŋ gotamo dakkhiṇeneva pādena paṭhamaŋ pakkamati. So nātidūre pādaŋ uddharati, nāccāsanne pādaŋ nikkhipati; so nātisīghaŋ gacchati, nātisaṇikaŋ gacchati; na ca adduvena adduvaŋ sanghaṭṭento gacchati, na ca gopphakena gopphakaŋ sanghaṭṭento gacchati. So gacchanto na satthiŋ unnāmeti, na satthiŋ onāmeti; na satthiŋ sannāmeti, na satthiŋ vināmeti. Gacchato kho pana tassa bhoto gotamassa adharakāyova iñjati, na ca kāyabalena gacchati. Apalokento kho pana so bhavaŋ gotamo sabbakāyeneva apaloketi; so na uddhaŋ ulloketi, na adho oloketi; na ca vipekkhamāno gacchati, yugamattañca pekkhati; tato cassa uttari anāvaṭaŋ ñāṇadassanaŋ bhavati. So antaragharaŋ pavisanto na kāyaŋ unnāmeti (p. 2.339) na kāyaŋ onāmeti; na kāyaŋ sannāmeti, na kāyaŋ vināmeti. So nātidūre nāccāsanne āsanassa parivattati, na ca pāṇinā ālambitvā āsane nisīdati, na ca āsanasmiŋ kāyaŋ pakkhipati. So antaraghare nisinno samāno na hatthakukkuccaŋ āpajjati, na pādakukkuccaŋ āpajjati; na adduvena adduvaŋ āropetvā nisīdati; na ca gopphakena gopphakaŋ āropetvā nisīdati; na ca pāṇinā hanukaŋ upadahitvā nisīdati. So antaraghare nisinno samāno na chambhati na kampati na vedhati na paritassati. So achambhī akampī avedhī aparitassī vigatalomahaŋso. Vivekavatto ca so bhavaŋ gotamo antaraghare nisinno hoti. So pattodakaŋ paṭiggaṇhanto na pattaŋ unnāmeti, na pattaŋ onāmeti; na pattaŋ sannāmeti, na pattaŋ vināmeti. So pattodakaŋ paṭiggaṇhāti nātithokaŋ nātibahuŋ. So na khulukhulukārakaŋ pattaŋ dhovati, na samparivattakaŋ pattaŋ dhovati, na pattaŋ bhūmiyaŋ nikkhipitvā hatthe dhovati; hatthesu dhotesu patto dhoto hoti, patte dhote hatthā dhotā honti. So pattodakaŋ chaḍḍeti nātidūre nāccāsanne, na ca vicchaḍḍayamāno. So odanaŋ paṭiggaṇhanto na pattaŋ unnāmeti, na pattaŋ onāmeti; na pattaŋ sannāmeti, na pattaŋ vināmeti. So odanaŋ paṭiggaṇhāti nātithokaŋ nātibahuŋ. Byañjanaŋ kho pana bhavaŋ gotamo byañjanamattāya āhāreti, na ca byañjanena ālopaŋ atināmeti. Dvattikkhattuŋ kho bhavaŋ gotamo mukhe ālopaŋ samparivattetvā ajjhoharati; na cassa kāci odanamiñjā asambhinnā kāyaŋ pavisati, na cassa kāci odanamiñjā mukhe avasiṭṭhā hoti; athāparaŋ ālopaŋ upanāmeti. Rasapaṭisaŋvedī kho pana so bhavaŋ gotamo āhāraŋ āhāreti, no ca rasarāgapaṭisaŋvedī.

‘Aṭṭhangasamannāgataŋ kho pana so bhavaŋ gotamo āhāraŋ āhāreti – neva davāya, na madāya na maṇḍanāya na vibhūsanāya, yāvadeva imassa kāyassa ṭhitiyā yāpanāya, vihiŋsūparatiyā brahmacariyānuggahāya– “iti purāṇañc vedanaŋ paṭihankhāmi navañca vedanaŋ na uppādessāmi, yātrā ca me bhavissati anavajjatā ca phāsuvihāro cā” ti (p. 2.340) So bhuttāvī pattodakaŋ paṭiggaṇhanto na pattaŋ unnāmeti, na pattaŋ onāmeti; na pattaŋ sannāmeti, na pattaŋ vināmeti. So pattodakaŋ paṭiggaṇhāti nātithokaŋ nātibahuŋ. So na khulukhulukārakaŋ pattaŋ dhovati, na samparivattakaŋ pattaŋ dhovati, na pattaŋ bhūmiyaŋ nikkhipitvā hatthe dhovati; hatthesu dhotesu patto dhoto hoti, patte dhote hatthā dhotā honti. So pattodakaŋ chaḍḍeti nātidūre nāccāsanne, na ca vicchaḍḍayamāno. So bhuttāvī na pattaŋ bhūmiyaŋ nikkhipati nātidūre nāccāsanne, na ca anatthiko pattena hoti, na ca ativelānurakkhī pattasmiŋ. So bhuttāvī muhuttaŋ tuṇhī nisīdati, na ca anumodanassa kālamatināmeti. So bhuttāvī anumodati, na taŋ bhattaŋ garahati, na aññaŋ bhattaŋ paṭikankhati; aññadatthu dhammiyā kathāya taŋ parisaŋ sandasseti samādapeti samuttejeti sampahaŋseti. So taŋ parisaŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkamati. So nātisīghaŋ gacchati, nātisaṇikaŋ gacchati, na ca muccitukāmo gacchati; na ca tassa bhoto gotamassa kāye cīvaraŋ accukkaṭṭhaŋ hoti na ca accokkaṭṭhaŋ, na ca kāyasmiŋ allīnaŋ na ca kāyasmā apakaṭṭhaŋ; na ca tassa bhoto gotamassa kāyamhā vāto cīvaraŋ apavahati; na ca tassa bhoto gotamassa kāye rajojallaŋ upalimpati So ārāmagato nisīdati paññatte āsane. Nisajja pāde pakkhāleti; na ca so bhavaŋ gotamo pādamaṇḍanānuyogamanuyutto viharati. So pāde pakkhāletvā nisīdati pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā. So neva attabyābādhāya ceteti, na parabyābādhāya ceteti, na ubhayabyābādhāya ceteti; attahitaparahita-ubhayahitasabbalokahitameva so bhavaŋ gotamo cintento nisinno hoti. So ārāmagato parisati dhammaŋ deseti, na taŋ parisaŋ ussādeti, na taŋ parisaŋ apasādeti; aññadatthu dhammiyā kathāya taŋ parisaŋ sandasseti samādapeti samuttejeti sampahaŋseti.

‘Aṭṭhangasamannāgato kho panassa bhoto gotamassa mukhato ghoso niccharati– vissaṭṭho ca, viññeyyo ca, mañju ca, savanīyo ca, bindu ca, avisārī ca, gambhīro ca, ninnādī ca. Yathāparisaŋ kho pana so bhavaŋ (p. 2.341) gotamo sarena viññāpeti, na cassa bahiddhā parisāya ghoso niccharati. Te tena bhotā gotamena dhammiyā kathāya sandassitā samādapitā samuttejitā sampahaŋsitā uṭṭhāyāsanā pakkamanti avalokayamānāyeva avijahitattā . Addasāma kho mayaŋ, bho, taŋ bhavantaŋ gotamaŋ gacchantaŋ, addasāma ṭhitaŋ, addasāma antaragharaŋ pavisantaŋ, addasāma antaraghare nisinnaŋ tuṇhībhūtaŋ, addasāma antaraghare bhuñjantaŋ, addasāma bhuttāviŋ nisinnaŋ tuṇhībhūtaŋ, addasāma bhuttāviŋ anumodantaŋ, addasāma ārāmaŋ gacchantaŋ, addasāma ārāmagataŋ nisinnaŋ tuṇhībhūtaŋ, addasāma ārāmagataŋ parisati dhammaŋ desentaŋ. Ediso ca ediso ca so bhavaŋ gotamo, tato ca bhiyyo’ ti.

388. Evaŋ vutte, brahmāyu brāhmaṇo uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā tikkhattuŋ udānaŋ udāneti–

‘Namo tassa bhagavato arahato sammāsambuddhassa.

‘Namo tassa bhagavato arahato sammāsambuddhassa.

‘Namo 0349tassa bhagavato arahato sammāsambuddhassā’ ti.

‘Appeva nāma mayaŋ kadāci karahaci tena bhotā gotamena samāgaccheyyāma? Appeva nāma siyā kocideva kathāsallāpo’ ti!

389. Atha kho bhagavā videhesu anupubbena cārikaŋ caramāno yena mithilā tadavasari. Tatra sudaŋ bhagavā mithilāyaŋ viharati maghadevambavane. Assosuŋ kho mithileyyakā brāhmaṇagahapatikā– ‘samaṇo khalu, bho, gotamo sakyaputto sakyakulā pabbajito videhesu cārikaŋ caramāno mahatā bhikkhusanghena saddhiŋ pañcamattehi bhikkhusatehi mithilaŋ anuppatto, mithilāyaŋ viharati maghadevambavane. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavāti. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ (p. 2.342) pajaŋ sadevamanussaŋ sayaŋ abhiññā sacchikatvā pavedeti So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī”’ ti.

Atha kho mithileyyakā brāhmaṇagahapatikā yena bhagavā tenupasankamiŋsu; upasankamitvā appekacce bhagavantaŋ abhivādetvā ekamantaŋ nisīdiŋsu; appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu; appekacce yena bhagavā tenañjaliŋ paṇāmetvā ekamantaŋ nisīdiŋsu; appekacce bhagavato santike nāmagottaŋ sāvetvā ekamantaŋ nisīdiŋsu; appekacce tuṇhībhūtā ekamantaŋ nisīdiŋsu.

390. Assosi kho brahmāyu brāhmaṇo– ‘samaṇo khalu, bho, gotamo sakyaputto sakyakulā pabbajito mithilaŋ anuppatto, mithilāyaŋ viharati maghadevambavane’ ti. Atha kho brahmāyu brāhmaṇo sambahulehi sāvakehi saddhiŋ yena maghadevambavanaŋ tenupasankami. Atha kho brahmāyuno brāhmaṇassa avidūre ambavanassa etadahosi– ‘na kho metaŋ patirūpaŋ yohaŋ pubbe appaṭisaŋvidito samaṇaŋ gotamaŋ dassanāya upasankameyyan’ ti. Atha kho brahmāyu brāhmaṇo aññataraŋ māṇavakaŋ āmantesi– ‘ehi tvaŋ, māṇavaka, yena samaṇo gotamo tenupasankama; upasankamitvā mama vacanena samaṇaŋ gotamaŋ appābādhaŋ appātankaŋ lahuṭṭhānaŋ balaŋ phāsuvihāraŋ puccha– “brahmāyu, bho gotama, brāhmaṇo bhavantaŋ gotamaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchatī” ti. Evañca vadehi– “brahmāyu, bho gotama, brāhmaṇo jiṇṇo vuḍḍho mahallako addhagato vayo-anuppatto, vīsavassasatiko jātiyā, tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ, padako, veyyākaraṇo, lokāyatamahāpurisalakkhaṇesu anavayo. Yāvatā, bho, brāhmaṇagahapatikā mithilāyaŋ paṭivasanti, brahmāyu tesaŋ brāhmaṇo aggamakkhāyati– yadidaŋ bhogehi; brahmāyu tesaŋ brāhmaṇo aggamakkhāyati– yadidaŋ mantehi; brahmāyu tesaŋ brāhmaṇo aggamakkhāyati– yadidaŋ āyunā ceva yasasā ca. So bhoto gotamassa dassanakāmo”’ ti.

‘Evaŋ (p. 2.343) bho’ ti kho so māṇavako brahmāyussa brāhmaṇassa paṭissutvā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho so māṇavako bhagavantaŋ etadavoca– ‘brahmāyu, bho gotama, brāhmaṇo bhavantaŋ gotamaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchati; evañca vadeti– “brahmāyu, bho gotama, brāhmaṇo jiṇṇo vuḍḍho mahallako addhagato vayo-anuppatto, vīsavassasatiko jātiyā, tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ, padako, veyyākaraṇo, lokāyatamahāpurisalakkhaṇesu anavayo. Yāvatā, bho, brāhmaṇagahapatikā mithilāyaŋ paṭivasanti, brahmāyu tesaŋ brāhmaṇo aggamakkhāyati– yadidaŋ bhogehi; brahmāyu tesaŋ brāhmaṇo aggamakkhāyati– yadidaŋ mantehi; brahmāyu tesaŋ brāhmaṇo aggamakkhāyati– yadidaŋ āyunā ceva yasasā ca. So bhoto gotamassa dassanakāmo”’ ti. ‘Yassadāni, māṇava, brahmāyu brāhmaṇo kālaŋ maññatī’ ti. Atha kho so māṇavako yena brahmāyu brāhmaṇo tenupasankami; upasankamitvā brahmāyuŋ brāhmaṇaŋ etadavoca– ‘katāvakāso khomhi bhavatā samaṇena gotamena. Yassadāni bhavaŋ kālaŋ maññatī’ ti.

391. Atha kho brahmāyu brāhmaṇo yena bhagavā tenupasankami. Addasā kho sā parisā brahmāyuŋ brāhmaṇaŋ dūratova āgacchantaŋ. Disvāna oramiya okāsamakāsi yathā taŋ ñātassa yasassino. Atha kho brahmāyu brāhmaṇo taŋ parisaŋ etadavoca– ‘alaŋ, bho! Nisīdatha tumhe sake āsane. Idhāhaŋ samaṇassa gotamassa santike nisīdissāmī’ ti.

Atha kho brahmāyu brāhmaṇo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho brahmāyu brāhmaṇo bhagavato (p. 2.344) kāye dvattiŋsamahāpurisalakkhaṇāni samannesi. Addasā kho brahmāyu brāhmaṇo bhagavato kāye dvattiŋsamahāpurisalakkhaṇāni, yebhuyyena ṭhapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya ca. Atha kho brahmāyu brāhmaṇo bhagavantaŋ gāthāhi ajjhabhāsi–


‘Ye me dvattiŋsāti sutā, mahāpurisalakkhaṇā;


Duve tesaŋ na passāmi, bhoto kāyasmiŋ gotama.


‘Kacci kosohitaŋ bhoto, vatthaguyhaŋ naruttama;


Nārīsamānasavhayā, kacci jivhā na dassakā .


‘Kacci pahūtajivhosi, yathā taŋ jāniyāmase;


Ninnāmayetaŋ pahūtaŋ, kankhaŋ vinaya no ise.


‘Diṭṭhadhammahitatthāya, samparāyasukhāya ca;


Katāvakāsā pucchāma, yaŋ kiñci abhipatthitan’ ti.

392. Atha kho bhagavato etadahosi– ‘passati kho me ayaŋ brahmāyu brāhmaṇo dvattiŋsamahāpurisalakkhaṇāni, yebhuyyena ṭhapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya cā’ ti Atha kho bhagavā tathārūpaŋ iddhābhisankhāraŋ abhisankhāsi yathā addasa brahmāyu brāhmaṇo bhagavato kosohitaŋ vatthaguyhaŋ. Atha kho bhagavā jivhaŋ ninnāmetvā ubhopi kaṇṇasotāni anumasi paṭimasi; ubhopi nāsikasotāni anumasi paṭimasi; kevalampi nalāṭamaṇḍalaŋ jivhāya chādesi. Atha kho bhagavā brahmāyuŋ brāhmaṇaŋ gāthāhi paccabhāsi–


‘Ye te dvattiŋsāti sutā, mahāpurisalakkhaṇā;


Sabbe te mama kāyasmiŋ, mā te kankhāhu brāhmaṇa.


‘Abhiññeyyaŋ abhiññātaŋ, bhāvetabbañca bhāvitaŋ;


Pahātabbaŋ pahīnaŋ me, tasmā buddhosmi brāhmaṇa.


‘Diṭṭhadhammahitatthāya (p. 2.345) samparāyasukhāya ca.


Katāvakāso pucchassu, yaŋ kiñci abhipatthitan’ ti.

393. Atha kho brahmāyussa brāhmaṇassa etadahosi– ‘katāvakāso khomhi samaṇena gotamena. Kiŋ nu kho ahaŋ samaṇaŋ gotamaŋ puccheyyaŋ– “diṭṭhadhammikaŋ vā atthaŋ samparāyikaŋ vā”’ ti. Atha kho brahmāyussa brāhmaṇassa etadahosi– ‘kusalo kho ahaŋ diṭṭhadhammikānaŋ atthānaŋ. Aññepi maŋ diṭṭhadhammikaŋ atthaŋ pucchanti. Yaŋnūnāhaŋ samaṇaŋ gotamaŋ samparāyikaŋyeva atthaŋ puccheyyan’ ti. Atha kho brahmāyu brāhmaṇo bhagavantaŋ gāthāhi ajjhabhāsi–


‘Kathaŋ kho brāhmaṇo hoti, kathaŋ bhavati vedagū;


Tevijjo bho kathaŋ hoti, sotthiyo kinti vuccati.


‘Arahaŋ bho kathaŋ hoti, kathaŋ bhavati kevalī;


Muni ca bho kathaŋ hoti, buddho kinti pavuccatī’ ti.

394. Atha kho bhagavā brahmāyuŋ brāhmaṇaŋ gāthāhi paccabhāsi –


‘Pubbenivāsaŋ yo vedi, saggāpāyañca passati;


Atho jātikkhayaŋ patto, abhiññā vosito muni.


‘Cittaŋ visuddhaŋ jānāti, muttaŋ rāgehi sabbaso;


Pahīnajātimaraṇo, brahmacariyassa kevalī.


Pāragū sabbadhammānaŋ, buddho tādī pavuccatī’ ti.

Evaŋ vutte, brahmāyu brāhmaṇo uṭṭhāyāsanā ekaŋsaŋ uttarāsangaŋ karitvā bhagavato pādesu sirasā nipatitvā bhagavato pādāni mukhena ca paricumbati, pāṇīhi ca parisambāhati, nāmañca sāveti– ‘brahmāyu ahaŋ, bho gotama, brāhmaṇo; brahmāyu ahaŋ, bho gotama, brāhmaṇo’ ti. Atha kho sā parisā acchariyabbhutacittajātā ahosi – ‘acchariyaŋ vata, bho, abbhutaŋ vata, bho! Yatra hi nāmāyaŋ brahmāyu brāhmaṇo ñāto yasassī evarūpaŋ paramanipaccakāraŋ karissatī’ ti. Atha kho bhagavā brahmāyuŋ brāhmaṇaŋ etadavoca – ‘alaŋ, brāhmaṇa, uṭṭhaha nisīda tvaŋ sake āsane yato te mayi cittaŋ pasannan’ ti. Atha kho brahmāyu brāhmaṇo uṭṭhahitvā sake āsane nisīdi.

395. Atha (p. 2.346) kho bhagavā brahmāyussa brāhmaṇassa anupubbiŋ kathaŋ kathesi, seyyathidaŋ– dānakathaŋ, sīlakathaŋ, saggakathaŋ; kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā bhagavā aññāsi brahmāyuŋ brāhmaṇaŋ kallacittaŋ muducittaŋ vinīvaraṇacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva brahmāyussa brāhmaṇassa tasmiŋyeva āsane virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ sabbaŋ taŋ nirodhadhamman’ ti. Atha kho brahmāyu brāhmaṇo diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gataŋ. Adhivāsetu ca me bhavaŋ gotamo svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho brahmāyu brāhmaṇo bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi Atha kho brahmāyu brāhmaṇo tassā rattiyā accayena sake nivesane paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bho gotama, niṭṭhitaŋ bhattan’ ti.

Atha kho bhagavā pubbaṇhasamayaŋ nivāsetvā pattacīvaramādāya yena brahmāyussa brāhmaṇassa nivesanaŋ tenupasankami; upasankamitvā paññatte āsane nisīdi saddhiŋ bhikkhusanghena. Atha kho brahmāyu brāhmaṇo sattāhaŋ buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi. Atha kho bhagavā tassa sattāhassa accayena videhesu cārikaŋ pakkāmi. Atha kho brahmāyu brāhmaṇo acirapakkantassa bhagavato kālamakāsi. Atha kho sambahulā (p. 2.347) bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘brahmāyu, bhante, brāhmaṇo kālankato. Tassa kā gati, ko abhisamparāyo’ ti? ‘Paṇḍito, bhikkhave, brahmāyu brāhmaṇo paccapādi dhammassānudhammaŋ, na ca maŋ dhammādhikaraṇaŋ vihesesi. Brahmāyu, bhikkhave, brāhmaṇo pañcannaŋ orambhāgiyānaŋ saŋyojanānaŋ parikkhayā opapātiko hoti, tattha parinibbāyī, anāvattidhammo tasmā lokā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Brahmāyusuttaŋ niṭṭhitaŋ paṭhamaŋ.

2. Selasuttaŋ
396. Evaŋ me sutaŋ– ekaŋ samayaŋ bhagavā anguttarāpesu cārikaŋ caramāno mahatā bhikkhusanghena saddhiŋ aḍḍhateḷasehi bhikkhusatehi yena āpaṇaŋ nāma anguttarāpānaŋ nigamo tadavasari. Assosi kho keṇiyo jaṭilo– ‘samaṇo khalu, bho, gotamo sakyaputto sakyakulā pabbajito anguttarāpesu cārikaŋ caramāno mahatā bhikkhusanghena saddhiŋ aḍḍhateḷasehi bhikkhusatehi āpaṇaŋ anuppatto. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavāti. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī”’ ti.

Atha kho keṇiyo jaṭilo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā (p. 2.348) ekamantaŋ nisīdi. Ekamantaŋ nisinnaŋ kho keṇiyaŋ jaṭilaŋ bhagavā dhammiyā kathāya sandassesi samādapesi samuttejesi sampahaŋsesi Atha kho keṇiyo jaṭilo bhagavatā dhammiyā kathāya sandassito samādapito samuttejito sampahaŋsito bhagavantaŋ etadavoca – ‘adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Evaŋ vutte, bhagavā keṇiyaŋ jaṭilaŋ etadavoca– ‘mahā kho, keṇiya, bhikkhusangho aḍḍhateḷasāni bhikkhusatāni, tvañca brāhmaṇesu abhippasanno’ ti. Dutiyampi kho keṇiyo jaṭilo bhagavantaŋ etadavoca– ‘kiñcāpi kho, bho gotama, mahā bhikkhusangho aḍḍhateḷasāni bhikkhusatāni, ahañca brāhmaṇesu abhippasanno; adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Dutiyampi kho bhagavā keṇiyaŋ jaṭilaŋ etadavoca– ‘mahā kho, keṇiya, bhikkhusangho aḍḍhateḷasāni bhikkhusatāni, tvañca brāhmaṇesu abhippasanno’ ti. Tatiyampi kho keṇiyo jaṭilo bhagavantaŋ etadavoca– ‘kiñcāpi kho, bho gotama, mahā bhikkhusangho aḍḍhateḷasāni bhikkhusatāni, ahañca brāhmaṇesu abhippasanno; adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti Adhivāsesi bhagavā tuṇhībhāvena. Atha kho keṇiyo jaṭilo bhagavato adhivāsanaŋ viditvā uṭṭhāyāsanā yena sako assamo tenupasankami; upasankamitvā mittāmacce ñātisālohite āmantesi– ‘suṇantu me bhonto, mittāmaccā ñātisālohitā; samaṇo me gotamo nimantito svātanāya bhattaŋ saddhiŋ bhikkhusanghena. Yena me kāyaveyyāvaṭikaŋ kareyyāthā’ ti. ‘Evaŋ, bho’ ti kho keṇiyassa jaṭilassa mittāmaccā ñātisālohitā keṇiyassa jaṭilassa paṭissutvā appekacce uddhanāni khaṇanti, appekacce kaṭṭhāni phālenti, appekacce bhājanāni dhovanti, appekacce udakamaṇikaŋ patiṭṭhāpenti, appekacce āsanāni paññapenti. Keṇiyo pana jaṭilo sāmaŋyeva maṇḍalamālaŋ paṭiyādeti.

397. Tena kho pana samayena selo brāhmaṇo āpaṇe paṭivasati tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ (p. 2.349) padako, veyyākaraṇo, lokāyatamahāpurisalakkhaṇesu anavayo, tīṇi ca māṇavakasatāni mante vāceti. Tena kho pana samayena keṇiyo jaṭilo sele brāhmaṇe abhippasanno hoti. Atha kho selo brāhmaṇo tīhi māṇavakasatehi parivuto janghāvihāraŋ anucankamamāno anuvicaramāno yena keṇiyassa jaṭilassa assamo tenupasankami. Addasā kho selo brāhmaṇo keṇiyassa jaṭilassa assame appekacce uddhanāni khaṇante, appekacce kaṭṭhāni phālente, appekacce bhājanāni dhovante, appekacce udakamaṇikaŋ patiṭṭhāpente, appekacce āsanāni paññapente, keṇiyaŋ pana jaṭilaŋ sāmaŋyeva maṇḍalamālaŋ paṭiyādentaŋ. Disvāna keṇiyaŋ jaṭilaŋ etadavoca– ‘kiŋ nu bhoto keṇiyassa āvāho vā bhavissati vivāho vā bhavissati mahāyañño vā paccupaṭṭhito, rājā vā māgadho seniyo bimbisāro nimantito svātanāya saddhiŋ balakāyenā’ ti? ‘Na me, bho sela, āvāho bhavissati napi vivāho bhavissati napi rājā māgadho seniyo bimbisāro nimantito svātanāya saddhiŋ balakāyena; api ca kho me mahāyañño paccupaṭṭhito. Atthi, bho, samaṇo gotamo sakyaputto sakyakulā pabbajito anguttarāpesu cārikaŋ caramāno mahatā bhikkhusanghena saddhiŋ aḍḍhateḷasehi bhikkhusatehi āpaṇaŋ anuppatto. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. So me nimantito svātanāya bhattaŋ saddhiŋ bhikkhusanghenā’ ti.

‘Buddhoti bho keṇiya, vadesi’?

‘Buddhoti– bho sela, vadāmi’.

‘Buddhoti– bho keṇiya, vadesi’?

‘Buddhoti– bho sela, vadāmī’ ti.

398. Atha kho selassa brāhmaṇassa etadahosi– ‘ghosopi kho eso dullabho lokasmiŋ– yadidaŋ “buddho” ti . Āgatāni kho panamhākaŋ mantesu dvattiŋsamahāpurisalakkhaṇāni, yehi samannāgatassa mahāpurisassa (p. 2.350) dveyeva gatiyo bhavanti anaññā. Sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni satta ratanāni bhavanti, seyyathidaŋ– cakkaratanaŋ, hatthiratanaŋ, assaratanaŋ, maṇiratanaŋ, itthiratanaŋ, gahapatiratanaŋ, pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasati. Sace pana agārasmā anagāriyaŋ pabbajati, arahaŋ hoti sammāsambuddho loke vivaṭṭacchado’.

‘Kahaŋ pana, bho keṇiya, etarahi so bhavaŋ gotamo viharati arahaŋ sammāsambuddho’ ti? Evaŋ vutte, keṇiyo jaṭilo dakkhiṇaŋ bāhuŋ paggahetvā selaŋ brāhmaṇaŋ etadavoca– ‘yenesā, bho sela, nīlavanarājī’ ti. Atha kho selo brāhmaṇo tīhi māṇavakasatehi saddhiŋ yena bhagavā tenupasankami. Atha kho selo brāhmaṇo te māṇavake āmantesi– ‘appasaddā bhonto āgacchantu pade padaŋ nikkhipantā; durāsadā hi te bhagavanto sīhāva ekacarā. Yadā cāhaŋ, bho, samaṇena gotamena saddhiŋ manteyyaŋ, mā me bhonto antarantarā kathaŋ opātetha. Kathāpariyosānaŋ me bhavanto āgamentū’ ti. Atha kho selo brāhmaṇo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho selo brāhmaṇo bhagavato kāye dvattiŋsamahāpurisalakkhaṇāni samannesi.

Addasā kho selo brāhmaṇo bhagavato kāye dvattiŋsamahāpurisalakkhaṇāni, yebhuyyena ṭhapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya ca. Atha kho bhagavato etadahosi– ‘passati kho me ayaŋ selo brāhmaṇo dvattiŋsamahāpurisalakkhaṇāni, yebhuyyena ṭhapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite (p. 2.351) ca vatthaguyhe, pahūtajivhatāya cā’ ti. Atha kho bhagavā tathārūpaŋ iddhābhisankhāraŋ abhisankhāsi, yathā addasa selo brāhmaṇo bhagavato kosohitaŋ vatthaguyhaŋ. Atha kho bhagavā jivhaŋ ninnāmetvā ubhopi kaṇṇasotāni anumasi paṭimasi; ubhopi nāsikasotāni anumasi paṭimasi; kevalampi nalāṭamaṇḍalaŋ jivhāya chādesi. Atha kho selassa brāhmaṇassa etadahosi– ‘samannāgato kho samaṇo gotamo dvattiŋsamahāpurisalakkhaṇehi paripuṇṇehi, no aparipuṇṇehi; no ca kho naŋ jānāmi buddho vā no vā. Sutaŋ kho pana metaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ– “ye te bhavanti arahanto sammāsambuddhā te sake vaṇṇe bhaññamāne attānaŋ pātukarontī” ti. Yaŋnūnāhaŋ samaṇaŋ gotamaŋ sammukhā sāruppāhi gāthāhi abhitthaveyyan’ ti.

399. Atha kho selo brāhmaṇo bhagavantaŋ sammukhā sāruppāhi gāthāhi abhitthavi–


‘Paripuṇṇakāyo suruci, sujāto cārudassano;


Suvaṇṇavaṇṇosi bhagavā, susukkadāṭhosi vīriyavā .


‘Narassa hi sujātassa, ye bhavanti viyañjanā;


Sabbe te tava kāyasmiŋ, mahāpurisalakkhaṇā.


‘Pasannanetto sumukho, brahā uju patāpavā;


Majjhe samaṇasanghassa, ādiccova virocasi.


‘Kalyāṇadassano bhikkhu, kañcanasannibhattaco;


Kiŋ te samaṇabhāvena, evaŋ uttamavaṇṇino.


‘Rājā arahasi bhavituŋ, cakkavattī rathesabho;


Cāturanto vijitāvī, jambusaṇḍassa issaro.


‘Khattiyā bhogirājāno, anuyantā bhavantu te.


Rājābhirājā manujindo, rajjaŋ kārehi gotama’.


‘Rājāhamasmi (p. 2.352) selāti, dhammarājā anuttaro;


Dhammena cakkaŋ vattemi, cakkaŋ appaṭivattiyaŋ’.


‘Sambuddho paṭijānāsi, dhammarājā anuttaro;


“Dhammena cakkaŋ vattemi”, iti bhāsasi gotama.


‘Ko nu senāpati bhoto, sāvako satthuranvayo;


Ko te tamanuvatteti, dhammacakkaŋ pavattitaŋ’.


‘Mayā pavattitaŋ cakkaŋ, (selāti bhagavā dhammacakkaŋ anuttaraŋ.


Sāriputto anuvatteti, anujāto tathāgataŋ.


‘Abhiññeyyaŋ abhiññātaŋ, bhāvetabbañca bhāvitaŋ;


Pahātabbaŋ pahīnaŋ me, tasmā buddhosmi brāhmaṇa.


‘Vinayassu mayi kankhaŋ, adhimuccassu brāhmaṇa;


Dullabhaŋ dassanaŋ hoti, sambuddhānaŋ abhiṇhaso.


‘Yesaŋ ve dullabho loke, pātubhāvo abhiṇhaso;


Sohaŋ brāhmaṇa sambuddho, sallakatto anuttaro.


‘Brahmabhūto atitulo, mārasenappamaddano;


Sabbāmitte vasī katvā, modāmi akutobhayo’.


‘Imaŋ bhonto nisāmetha, yathā bhāsati cakkhumā;


Sallakatto mahāvīro, sīhova nadatī vane.


‘Brahmabhūtaŋ atitulaŋ, mārasenappamaddanaŋ;


Ko disvā nappasīdeyya, api kaṇhābhijātiko.


‘Yo maŋ icchati anvetu, yo vā nicchati gacchatu;


Idhāhaŋ pabbajissāmi, varapaññassa santike’.


‘Etañce ruccati bhoto, sammāsambuddhasāsanaŋ .


Mayampi pabbajissāma, varapaññassa santike’.


‘Brāhmaṇā tisatā ime, yācanti pañjalīkatā;


Brahmacariyaŋ carissāma, bhagavā tava santike’.


‘Svākkhātaŋ (p. 2.353) brahmacariyaŋ, (selāti bhagavā sandiṭṭhikamakālikaŋ.


Yattha amoghā pabbajjā, appamattassa sikkhato’ ti.

Alattha kho selo brāhmaṇo sapariso bhagavato santike pabbajjaŋ, alattha upasampadaŋ.

400. Atha kho keṇiyo jaṭilo tassā rattiyā accayena sake assame paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena keṇiyassa jaṭilassa assamo tenupasankami; upasankamitvā paññatte āsane nisīdi saddhiŋ bhikkhusanghena. Atha kho keṇiyo jaṭilo buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi, sampavāresi. Atha kho keṇiyo jaṭilo bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho keṇiyaŋ jaṭilaŋ bhagavā imāhi gāthāhi anumodi–


‘Aggihuttamukhā yaññā, sāvittī chandaso mukhaŋ;


Rājā mukhaŋ manussānaŋ, nadīnaŋ sāgaro mukhaŋ.


‘Nakkhattānaŋ mukhaŋ cando, ādicco tapataŋ mukhaŋ;


Puññaŋ ākankhamānānaŋ, sangho ve yajataŋ mukhan’ ti.

Atha kho bhagavā keṇiyaŋ jaṭilaŋ imāhi gāthāhi anumoditvā uṭṭhāyāsanā pakkāmi.

Atha kho āyasmā selo sapariso eko vūpakaṭṭho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro kho panāyasmā selo sapariso arahataŋ ahosi. Atha kho āyasmā selo sapariso yena bhagavā tenupasankami; upasankamitvā ekaŋsaŋ cīvaraŋ katvā yena bhagavā tenañjaliŋ paṇāmetvā bhagavantaŋ gāthāhi ajjhabhāsi –


‘Yaŋ (p. 2.354) taŋ saraṇamāgamma, ito aṭṭhami cakkhumā;


Sattarattena bhagavā, dantamha tava sāsane.


‘Tuvaŋ buddho tuvaŋ satthā, tuvaŋ mārābhibhū muni;


Tuvaŋ anusaye chetvā, tiṇṇo tāresimaŋ pajaŋ.


‘Upadhī te samatikkantā, āsavā te padālitā;


Sīhova anupādāno, pahīnabhayabheravo.


‘Bhikkhavo tisatā ime, tiṭṭhanti pañjalīkatā;


Pāde vīra pasārehi, nāgā vandantu satthuno’ ti.

Selasuttaŋ niṭṭhitaŋ dutiyaŋ.

3. Assalāyanasuttaŋ
401. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena nānāverajjakānaŋ brāhmaṇānaŋ pañcamattāni brāhmaṇasatāni sāvatthiyaŋ paṭivasanti kenacideva karaṇīyena. Atha kho tesaŋ brāhmaṇānaŋ etadahosi– ‘ayaŋ kho samaṇo gotamo cātuvaṇṇiŋ suddhiŋ paññapeti. Ko nu kho pahoti samaṇena gotamena saddhiŋ asmiŋ vacane paṭimantetun’ ti? Tena kho pana samayena assalāyano nāma māṇavo sāvatthiyaŋ paṭivasati daharo, vuttasiro, soḷasavassuddesiko jātiyā, tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ, padako, veyyākaraṇo, lokāyatamahāpurisalakkhaṇesu anavayo. Atha kho tesaŋ brāhmaṇānaŋ etadahosi– ‘ayaŋ kho assalāyano māṇavo sāvatthiyaŋ paṭivasati daharo, vuttasiro, soḷasavassuddesiko jātiyā, tiṇṇaŋ vedānaŋ pāragū …pe… anavayo. So kho pahoti samaṇena gotamena saddhiŋ asmiŋ vacane paṭimantetun’ ti.

Atha kho te brāhmaṇā yena assalāyano māṇavo tenupankamiŋsu; upasankamitvā assalāyanaŋ māṇavaŋ etadavocuŋ– ‘ayaŋ, bho assalāyana (p. 2.355) samaṇo gotamo cātuvaṇṇiŋ suddhiŋ paññapeti. Etu bhavaŋ assalāyano samaṇena gotamena saddhiŋ asmiŋ vacane paṭimantetū’ ti .

Evaŋ vutte, assalāyano māṇavo te brāhmaṇe etadavoca ‘samaṇo khalu, bho, gotamo dhammavādī; dhammavādino ca pana duppaṭimantiyā bhavanti. Nāhaŋ sakkomi samaṇena gotamena saddhiŋ asmiŋ vacane paṭimantetun’ ti. Dutiyampi kho te brāhmaṇā assalāyanaŋ māṇavaŋ etadavocuŋ– ‘ayaŋ, bho assalāyana, samaṇo gotamo cātuvaṇṇiŋ suddhiŋ paññapeti. Etu bhavaŋ assalāyano samaṇena gotamena saddhiŋ asmiŋ vacane paṭimantetu . Caritaŋ kho pana bhotā assalāyanena paribbājakan’ ti. Dutiyampi kho assalāyano māṇavo te brāhmaṇe etadavoca– ‘samaṇo khalu, bho, gotamo dhammavādī; dhammavādino ca pana duppaṭimantiyā bhavanti Nāhaŋ sakkomi samaṇena gotamena saddhiŋ asmiŋ vacane paṭimantetun’ ti. Tatiyampi kho te brāhmaṇā assalāyanaŋ māṇavaŋ etadavocuŋ– ‘ayaŋ, bho assalāyana, samaṇo gotamo cātuvaṇṇiŋ suddhiŋ paññapeti. Etu bhavaŋ assalāyano samaṇena gotamena saddhiŋ asmiŋ vacane paṭimantetu . Caritaŋ kho pana bhotā assalāyanena paribbājakaŋ. Mā bhavaŋ assalāyano ayuddhaparājitaŋ parājayī’ ti.

Evaŋ vutte, assalāyano māṇavo te brāhmaṇe etadavoca– ‘addhā kho ahaŋ bhavanto na labhāmi. Samaṇo khalu, bho, gotamo dhammavādī; dhammavādino ca pana duppaṭimantiyā bhavanti. Nāhaŋ sakkomi samaṇena gotamena saddhiŋ asmiŋ vacane paṭimantetunti. Api cāhaŋ bhavantānaŋ vacanena gamissāmī’ ti.

402. Atha kho assalāyano māṇavo mahatā brāhmaṇagaṇena saddhiŋ yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho assalāyano māṇavo bhagavantaŋ etadavoca– ‘brāhmaṇā, bho gotama, evamāhaŋsu– “brāhmaṇova seṭṭho vaṇṇo, hīno añño vaṇṇo; brāhmaṇova sukko vaṇṇo, kaṇho añño vaṇṇo; brāhmaṇova sujjhanti, no abrāhmaṇā; brāhmaṇāva brahmuno puttā (p. 2.356) orasā mukhato jātā brahmajā brahmanimmitā brahmadāyādā” ti. Idha bhavaŋ gotamo kimāhā’ ti? ‘Dissanti kho pana, assalāyana, brāhmaṇānaŋ brāhmaṇiyo utuniyopi gabbhiniyopi vijāyamānāpi pāyamānāpi. Te ca brāhmaṇiyonijāva samānā evamāhaŋsu– “brāhmaṇova seṭṭho vaṇṇo, hīno añño vaṇṇo; brāhmaṇova sukko vaṇṇo, kaṇho añño vaṇṇo; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā”’ ti. ‘Kiñcāpi bhavaŋ gotamo evamāha, atha khvettha brāhmaṇā evametaŋ maññanti– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

403. ‘Taŋ kiŋ maññasi, assalāyana, sutaŋ te– “yonakambojesu aññesu ca paccantimesu janapadesu dveva vaṇṇā– ayyo ceva dāso ca; ayyo hutvā dāso hoti, dāso hutvā ayyo hotī”’ ti ‘Evaŋ, bho, sutaŋ taŋ me– “yonakambojesu aññesu ca paccantimesu janapadesu dveva vaṇṇā– ayyo ceva dāso ca; ayyo hutvā dāso hoti, dāso hutvā ayyo hotī”’ ti. ‘Ettha, assalāyana, brāhmaṇānaŋ kiŋ balaŋ, ko assāso yadettha brāhmaṇā evamāhaŋsu– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti? ‘Kiñcāpi bhavaŋ gotamo evamāha, atha khvettha brāhmaṇā evametaŋ maññanti– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

404. ‘Taŋ kiŋ maññasi, assalāyana, khattiyova nu kho pāṇātipātī adinnādāyī kāmesumicchācārī musāvādī pisuṇavāco pharusavāco samphappalāpī abhijjhālu byāpannacitto micchādiṭṭhi kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya, no brāhmaṇo? Vessova nu kho …pe… suddova nu kho pāṇātipātī adinnādāyī kāmesumicchācārī musāvādī pisuṇavāco pharusavāco samphappalāpī abhijjhālu byāpannacitto micchādiṭṭhi kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya, no brāhmaṇo’ ti? ‘No hidaŋ, bho gotama. Khattiyopi hi, bho (p. 2.357) gotama, pāṇātipātī adinnādāyī kāmesumicchācārī musāvādī pisuṇavāco pharusavāco samphappalāpī abhijjhālu byāpannacitto micchādiṭṭhi kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya. Brāhmaṇopi hi, bho gotama …pe… vessopi hi, bho gotama …pe… suddopi hi, bho gotama …pe… sabbepi hi, bho gotama, cattāro vaṇṇā pāṇātipātino adinnādāyino kāmesumicchācārino musāvādino pisuṇavācā pharusavācā samphappalāpino abhijjhālū byāpannacittā micchādiṭṭhī kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyyun’ ti. ‘Ettha, assalāyana, brāhmaṇānaŋ kiŋ balaŋ, ko assāso yadettha brāhmaṇā evamāhaŋsu– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti? ‘Kiñcāpi bhavaŋ gotamo evamāha, atha khvettha brāhmaṇā evametaŋ maññanti– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

405. ‘Taŋ kiŋ maññasi, assalāyana, brāhmaṇova nu kho pāṇātipātā paṭivirato adinnādānā paṭivirato kāmesumicchācārā paṭivirato musāvādā paṭivirato pisuṇāya vācāya paṭivirato pharusāya vācāya paṭivirato samphappalāpā paṭivirato anabhijjhālu abyāpannacitto sammādiṭṭhi kāyassa bhedā paraŋ maraṇā sugatiŋ saggaŋ lokaŋ upapajjeyya, no khattiyo no vesso, no suddo’ ti? ‘No hidaŋ, bho gotama! Khattiyopi hi, bho gotama, pāṇātipātā paṭivirato adinnādānā paṭivirato kāmesumicchācārā paṭivirato musāvādā paṭivirato pisuṇāya vācāya paṭivirato pharusāya vācāya paṭivirato samphappalāpā paṭivirato anabhijjhālu abyāpannacitto sammādiṭṭhi kāyassa bhedā paraŋ maraṇā sugatiŋ saggaŋ lokaŋ upapajjeyya. Brāhmaṇopi hi, bho gotama …pe… vessopi hi, bho gotama …pe… suddopi hi, bho gotama …pe… sabbepi hi, bho gotama, cattāro vaṇṇā pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā pisuṇāya vācāya paṭiviratā pharusāya vācāya paṭiviratā samphappalāpā paṭiviratā anabhijjhālū abyāpannacittā sammādiṭṭhī kāyassa bhedā paraŋ maraṇā sugatiŋ saggaŋ lokaŋ upapajjeyyun’ ti. ‘Ettha, assalāyana (p. 2.358) brāhmaṇānaŋ kiŋ balaŋ, ko assāso yadettha brāhmaṇā evamāhaŋsu– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti? ‘Kiñcāpi bhavaŋ gotamo evamāha, atha khvettha brāhmaṇā evametaŋ maññanti – “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

406. ‘Taŋ kiŋ maññasi, assalāyana, brāhmaṇova nu kho pahoti asmiŋ padese averaŋ abyābajjhaŋ mettacittaŋ bhāvetuŋ, no khattiyo, no vesso no suddo’ ti? ‘No hidaŋ, bho gotama! Khattiyopi hi, bho gotama, pahoti asmiŋ padese averaŋ abyābajjhaŋ mettacittaŋ bhāvetuŋ; brāhmaṇopi hi, bho gotama… vessopi hi bho gotama… suddopi hi, bho gotama… sabbepi hi, bho gotama, cattāro vaṇṇā pahonti asmiŋ padese averaŋ abyābajjhaŋ mettacittaŋ bhāvetun’ ti. ‘Ettha, assalāyana, brāhmaṇānaŋ kiŋ balaŋ, ko assāso yadettha brāhmaṇā evamāhaŋsu– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti? ‘Kiñcāpi bhavaŋ gotamo evamāha, atha khvettha brāhmaṇā evametaŋ maññanti– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

407. ‘Taŋ kiŋ maññasi, assalāyana, brāhmaṇova nu kho pahoti sottisināniŋ ādāya nadiŋ gantvā rajojallaŋ pavāhetuŋ, no khattiyo, no vesso, no suddo’ ti? ‘No hidaŋ, bho gotama! Khattiyopi hi, bho gotama, pahoti sottisināniŋ ādāya nadiŋ gantvā rajojallaŋ pavāhetuŋ, brāhmaṇopi hi, bho gotama… vessopi hi, bho gotama… suddopi hi, bho gotama… sabbepi hi, bho gotama, cattāro vaṇṇā pahonti sottisināniŋ ādāya nadiŋ gantvā rajojallaŋ pavāhetun’ ti. ‘Ettha, assalāyana, brāhmaṇānaŋ kiŋ balaŋ, ko assāso yadettha brāhmaṇā evamāhaŋsu– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti? ‘Kiñcāpi bhavaŋ gotamo evamāha, atha khvettha brāhmaṇā evametaŋ maññanti– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

408. ‘Taŋ kiŋ maññasi, assalāyana, idha rājā khattiyo muddhāvasitto nānājaccānaŋ purisānaŋ purisasataŋ sannipāteyya– “āyantu bhonto ye (p. 2.359) tattha khattiyakulā brāhmaṇakulā rājaññakulā uppannā, sākassa vā sālassa vā salaḷassa vā candanassa vā padumakassa vā uttarāraṇiŋ ādāya, aggiŋ abhinibbattentu, tejo pātukarontu. Āyantu pana bhonto ye tattha caṇḍālakulā nesādakulā venakulā rathakārakulā pukkusakulā uppannā, sāpānadoṇiyā vā sūkaradoṇiyā vā rajakadoṇiyā vā eraṇḍakaṭṭhassa vā uttarāraṇiŋ ādāya, aggiŋ abhinibbattentu, tejo pātukarontū” ti.

‘Taŋ kiŋ maññasi, assalāyana, yo evaŋ nu kho so khattiyakulā brāhmaṇakulā rājaññakulā uppannehi sākassa vā sālassa vā salaḷassa vā candanassa vā padumakassa vā uttarāraṇiŋ ādāya aggi abhinibbatto, tejo pātukato, so eva nu khvāssa aggi accimā ceva vaṇṇavā ca pabhassaro ca, tena ca sakkā agginā aggikaraṇīyaŋ kātuŋ; yo pana so caṇḍālakulā nesādakulā venakulā rathakārakulā pukkusakulā uppannehi sāpānadoṇiyā vā sūkaradoṇiyā vā rajakadoṇiyā vā eraṇḍakaṭṭhassa vā uttarāraṇiŋ ādāya aggi abhinibbatto, tejo pātukato svāssa aggi na ceva accimā na ca vaṇṇavā na ca pabhassaro, na ca tena sakkā agginā aggikaraṇīyaŋ kātun’ ti? ‘No hidaŋ, bho gotama! Yopi hi so, bho gotama, khattiyakulā brāhmaṇakulā rājaññakulā uppannehi sākassa vā sālassa vā salaḷassa vā candanassa vā padumakassa vā uttarāraṇiŋ ādāya aggi abhinibbatto, tejo pātukato svāssa aggi accimā ceva vaṇṇavā ca pabhassaro ca, tena ca sakkā agginā aggikaraṇīyaŋ kātuŋ; yopi so caṇḍālakulā nesādakulā venakulā rathakārakulā pukkusakulā uppannehi sāpānadoṇiyā vā sūkaradoṇiyā vā rajakadoṇiyā vā eraṇḍakaṭṭhassa vā uttarāraṇiŋ ādāya aggi abhinibbatto, tejo pātukato, svāssa aggi accimā ceva vaṇṇavā ca pabhassaro ca, tena ca sakkā agginā aggikaraṇīyaŋ kātuŋ. Sabbopi hi, bho gotama, aggi accimā ceva vaṇṇavā ca pabhassaro ca, sabbenapi sakkā (p. 2.360) agginā aggikaraṇīyaŋ kātun’ ti. ‘Ettha, assalāyana, brāhmaṇānaŋ kiŋ balaŋ, ko assāso yadettha brāhmaṇā evamāhaŋsu– “brāhmaṇova seṭṭho vaṇṇo, hīno añño vaṇṇo; brāhmaṇova sukko vaṇṇo, kaṇho añño vaṇṇo; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā”’ ti? ‘Kiñcāpi bhavaŋ gotamo evamāha, atha khvettha brāhmaṇā evametaŋ maññanti– “brāhmaṇova seṭṭho vaṇṇo, hīno añño vaṇṇo …pe… brahmadāyādā”’ ti.

409. ‘Taŋ kiŋ maññasi, assalāyana, idha khattiyakumāro brāhmaṇakaññāya saddhiŋ saŋvāsaŋ kappeyya, tesaŋ saŋvāsamanvāya putto jāyetha; yo so khattiyakumārena brāhmaṇakaññāya putto uppanno, siyā so mātupi sadiso pitupi sadiso, “khattiyo” tipi vattabbo “brāhmaṇo” tipi vattabbo’ ti? ‘Yo so, bho gotama, khattiyakumārena brāhmaṇakaññāya putto uppanno, siyā so mātupi sadiso pitupi sadiso, “khattiyo” tipi vattabbo “brāhmaṇo” tipi vattabbo’ ti.

‘Taŋ kiŋ maññasi, assalāyana, idha brāhmaṇakumāro khattiyakaññāya saddhiŋ saŋvāsaŋ kappeyya, tesaŋ saŋvāsamanvāya putto jāyetha; yo so brāhmaṇakumārena khattiyakaññāya putto uppanno, siyā so mātupi sadiso pitupi sadiso, “khattiyo” tipi vattabbo “brāhmaṇo” tipi vattabbo’ ti? ‘Yo so, bho gotama, brāhmaṇakumārena khattiyakaññāya putto uppanno, siyā so mātupi sadiso pitupi sadiso, “khattiyo” tipi vattabbo “brāhmaṇo” tipi vattabbo’ ti.

‘Taŋ kiŋ maññasi, assalāyana idha vaḷavaŋ gadrabhena sampayojeyyuŋ, tesaŋ sampayogamanvāya kisoro jāyetha; yo so vaḷavāya gadrabhena kisoro uppanno, siyā so mātupi sadiso pitupi sadiso, “asso” tipi vattabbo “gadrabho” tipi vattabbo’ ti? ‘Kuṇḍañhi so, bho gotama, assataro hoti. Idaŋ hissa bho gotama, nānākaraṇaŋ (p. 2.361) passāmi; amutra ca panesānaŋ na kiñci nānākaraṇaŋ passāmī’ ti.

‘Taŋ kiŋ maññasi, assalāyana, idhāssu dve māṇavakā bhātaro sa-udariyā, eko ajjhāyako upanīto eko anajjhāyako anupanīto. Kamettha brāhmaṇā paṭhamaŋ bhojeyyuŋ saddhe vā thālipāke vā yaññe vā pāhune vā’ ti? ‘Yo so, bho gotama, māṇavako ajjhāyako upanīto tamettha brāhmaṇā paṭhamaŋ bhojeyyuŋ saddhe vā thālipāke vā yaññe vā pāhune vā. Kiñhi, bho gotama, anajjhāyake anupanīte dinnaŋ mahapphalaŋ bhavissatī’ ti?

‘Taŋ kiŋ maññasi, assalāyana, idhāssu dve māṇavakā bhātaro sa-udariyā, eko ajjhāyako upanīto dussīlo pāpadhammo, eko anajjhāyako anupanīto sīlavā kalyāṇadhammo. Kamettha brāhmaṇā paṭhamaŋ bhojeyyuŋ saddhe vā thālipāke vā yaññe vā pāhune vā’ ti? ‘Yo so, bho gotama, māṇavako anajjhāyako anupanīto sīlavā kalyāṇadhammo tamettha brāhmaṇā paṭhamaŋ bhojeyyuŋ saddhe vā thālipāke vā yaññe vā pāhune vā. Kiñhi, bho gotama, dussīle pāpadhamme dinnaŋ mahapphalaŋ bhavissatī’ ti?

‘Pubbe kho tvaŋ, assalāyana, jātiŋ agamāsi; jātiŋ gantvā mante agamāsi; mante gantvā tape agamāsi; tape gantvā cātuvaṇṇiŋ suddhiŋ paccāgato, yamahaŋ paññapemī’ ti. Evaŋ vutte, assalāyano māṇavo tuṇhībhūto mankubhūto pattakkhandho adhomukho pajjhāyanto appaṭibhāno nisīdi.

410. Atha kho bhagavā assalāyanaŋ māṇavaŋ tuṇhībhūtaŋ mankubhūtaŋ pattakkhandhaŋ adhomukhaŋ pajjhāyantaŋ appaṭibhānaŋ viditvā assalāyanaŋ māṇavaŋ etadavoca– ‘bhūtapubbaŋ, assalāyana, sattannaŋ brāhmaṇisīnaŋ araññāyatane paṇṇakuṭīsu sammantānaŋ evarūpaŋ pāpakaŋ diṭṭhigataŋ uppannaŋ hoti “brāhmaṇova seṭṭho vaṇṇo, hīno añño vaṇṇo …pe… brahmadāyādā” ti. Assosi kho (p. 2.362) assalāyana, asito devalo isi– “sattannaŋ kira brāhmaṇisīnaŋ araññāyatane paṇṇakuṭīsu sammantānaŋ evarūpaŋ pāpakaŋ diṭṭhigataŋ uppannaŋ – brāhmaṇova seṭṭho vaṇṇo …pe… brahmadāyādā” ti. Atha kho, assalāyana, asito devalo isi kesamassuŋ kappetvā mañjiṭṭhavaṇṇāni dussāni nivāsetvā paṭaliyo upāhanā āruhitvā jātarūpamayaŋ daṇḍaŋ gahetvā sattannaŋ brāhmaṇisīnaŋ patthaṇḍile pāturahosi. Atha kho, assalāyana, asito devalo isi sattannaŋ brāhmaṇisīnaŋ patthaṇḍile cankamamāno evamāha– “handa, ko nu kho ime bhavanto brāhmaṇisayo gatā; handa, ko nu kho ime bhavanto brāhmaṇisayo gatā” ti? Atha kho, assalāyana, sattannaŋ brāhmaṇisīnaŋ etadahosi – “ko nāyaŋ gāmaṇḍalarūpo viya sattannaŋ brāhmaṇisīnaŋ patthaṇḍile cankamamāno evamāha– “handa, ko nu kho ime bhavanto brāhmaṇisayo gatā; handa, ko nu kho ime bhavanto brāhmaṇisayo gatāti? Handa, naŋ abhisapāmā” ti. Atha kho, assalāyana, satta brāhmaṇisayo asitaŋ devalaŋ isiŋ abhisapiŋsu– “bhasmā, vasala, hohi; bhasmā, vasala, hohī” ti . Yathā yathā kho, assalāyana, satta brāhmaṇisayo asitaŋ devalaŋ isiŋ abhisapiŋsu tathā tathā asito devalo isi abhirūpataro ceva hoti dassanīyataro ca pāsādikataro ca. Atha kho, assalāyana, sattannaŋ brāhmaṇisīnaŋ etadahosi– “moghaŋ vata no tapo, aphalaŋ brahmacariyaŋ. Mayañhi pubbe yaŋ abhisapāma– bhasmā, vasala, hohi; bhasmā, vasala, hohīti bhasmāva bhavati ekacco. Imaŋ pana mayaŋ yathā yathā abhisapāma tathā tathā abhirūpataro ceva hoti dassanīyataro ca pāsādikataro cā” ti. “Na bhavantānaŋ moghaŋ tapo, nāphalaŋ brahmacariyaŋ. Ingha bhavanto, yo mayi manopadoso taŋ pajahathā” ti. “Yo bhavati manopadoso taŋ pajahāma. Ko nu bhavaŋ hotī” ti? “Suto nu bhavataŋ– asito devalo isī” ti? “Evaŋ, bho”. “So khvāhaŋ, bho, homī” ti. Atha kho, assalāyana, satta brāhmaṇisayo asitaŋ devalaŋ isiŋ abhivādetuŋ upakkamiŋsu.

411. ‘Atha (p. 2.363) kho, assalāyana, asito devalo isi satta brāhmaṇisayo etadavoca– “sutaŋ metaŋ, bho, sattannaŋ kira brāhmaṇisīnaŋ araññāyatane paṇṇakuṭīsu sammantānaŋ evarūpaŋ pāpakaŋ diṭṭhigataŋ uppannaŋ – brāhmaṇova seṭṭho vaṇṇo, hīno añño vaṇṇo; brāhmaṇova sukko vaṇṇo kaṇho añño vaṇṇo; brāhmaṇāva sujjhanti, no abrāhmaṇā; brāhmaṇāva brahmuno puttā orasā mukhato jātā brahmajā brahmanimmitā brahmadāyādā” ti. “Evaŋ, bho”.

‘“Jānanti pana bhonto– yā janikā mātā brāhmaṇaŋyeva agamāsi, no abrāhmaṇan” ti? “No hidaŋ, bho”.

‘“Jānanti pana bhonto– yā janikāmātu mātā yāva sattamā mātumātāmahayugā brāhmaṇaŋyeva agamāsi, no abrāhmaṇan” ti? “No hidaŋ, bho”.

‘“Jānanti pana bhonto– yo janako pitā brāhmaṇiŋyeva agamāsi, no abrāhmaṇin” ti? “No hidaŋ, bho”.

‘“Jānanti pana bhonto– yo janakapitu pitā yāva sattamā pitupitāmahayugā brāhmaṇiŋyeva agamāsi, no abrāhmaṇin” ti? “No hidaŋ, bho”.

‘“Jānanti pana bhonto– yathā gabbhassa avakkanti hotī” ti? “Jānāma mayaŋ, bho– yathā gabbhassa avakkanti hoti . Idha mātāpitaro ca sannipatitā honti, mātā ca utunī hoti, gandhabbo ca paccupaṭṭhito hoti; evaŋ tiṇṇaŋ sannipātā gabbhassa avakkanti hotī” ti.

‘“Jānanti pana bhonto– taggha, so gandhabbo khattiyo vā brāhmaṇo vā vesso vā suddo vā” ti? “Na mayaŋ, bho, jānāma– taggha so gandhabbo khattiyo vā brāhmaṇo vā vesso vā suddo vā” ti. “Evaŋ sante, bho, jānātha– ke tumhe hothā” ti? “Evaŋ sante, bho na mayaŋ jānāma (p. 2.364) ke mayaŋ homā” ti. Te hi nāma, assalāyana, satta brāhmaṇisayo asitena devalena isinā sake jātivāde samanuyuñjīyamānā samanuggāhīyamānā samanubhāsīyamānā na sampāyissanti; kiŋ pana tvaŋ etarahi mayā sakasmiŋ jātivāde samanuyuñjīyamāno samanuggāhīyamāno samanubhāsīyamāno sampāyissasi, yesaŋ tvaŋ sācariyako na puṇṇo dabbigāho’ ti.

Evaŋ vutte, assalāyano māṇavo bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Assalāyanasuttaŋ niṭṭhitaŋ tatiyaŋ.

4. Ghoṭamukhasuttaŋ
412. Evaŋ me sutaŋ– ekaŋ samayaŋ āyasmā udeno bārāṇasiyaŋ viharati khemiyambavane. Tena kho pana samayena ghoṭamukho brāhmaṇo bārāṇasiŋ anuppatto hoti kenacideva karaṇīyena. Atha kho ghoṭamukho brāhmaṇo janghāvihāraŋ anucankamamāno anuvicaramāno yena khemiyambavanaŋ tenupasankami. Tena kho pana samayena āyasmā udeno abbhokāse cankamati. Atha kho ghoṭamukho brāhmaṇo yenāyasmā udeno tenupasankami; upasankamitvā āyasmatā udenena saddhiŋ sammodi. Sammodanīyaŋ kathaŋ sāraṇīyaŋ vītisāretvā āyasmantaŋ udenaŋ cankamantaŋ anucankamamāno evamāha– ‘ambho samaṇa, “natthi dhammiko paribbajo” – evaŋ me ettha hoti. Tañca kho bhavantarūpānaŋ vā adassanā, yo vā panettha dhammo’ ti.

Evaŋ vutte, āyasmā udeno cankamā orohitvā vihāraŋ pavisitvā paññatte āsane nisīdi. Ghoṭamukhopi kho brāhmaṇo cankamā orohitvā vihāraŋ pavisitvā ekamantaŋ aṭṭhāsi. Ekamantaŋ ṭhitaŋ kho ghoṭamukhaŋ brāhmaṇaŋ āyasmā udeno etadavoca– ‘saŋvijjanti kho, brāhmaṇa, āsanāni. Sace ākankhasi, nisīdā’ ti. ‘Etadeva kho pana mayaŋ (p. 2.365) bhoto udenassa āgamayamānā (na) nisīdāma. Kathañhi nāma mādiso pubbe animantito āsane nisīditabbaŋ maññeyyā’ ti? Atha kho ghoṭamukho brāhmaṇo aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinno kho ghoṭamukho brāhmaṇo āyasmantaŋ udenaŋ etadavoca– ‘ambho samaṇa, “natthi dhammiko paribbajo”– evaŋ me ettha hoti. Tañca kho bhavantarūpānaŋ vā adassanā, yo vā panettha dhammo’ ti. ‘Sace kho pana me tvaŋ, brāhmaṇa, anuññeyyaŋ anujāneyyāsi, paṭikkositabbañca paṭikkoseyyāsi; yassa ca pana me bhāsitassa atthaŋ na jāneyyāsi, mamaŋyeva tattha uttari paṭipuccheyyāsi – “idaŋ, bho udena, kathaŋ, imassa kvattho” ti? Evaŋ katvā siyā no ettha kathāsallāpo’ ti. ‘Anuññeyyaŋ khvāhaŋ bhoto udenassa anujānissāmi, paṭikkositabbañca paṭikkosissāmi; yassa ca panāhaŋ bhoto udenassa bhāsitassa atthaŋ na jānissāmi, bhavantaŋyeva tattha udenaŋ uttari paṭipucchissāmi– “idaŋ, bho udena, kathaŋ, imassa kvattho” ti? Evaŋ katvā hotu no ettha kathāsallāpo’ ti.

413. ‘Cattārome, brāhmaṇa, puggalā santo saŋvijjamānā lokasmiŋ. Katame cattāro? Idha, brāhmaṇa, ekacco puggalo attantapo hoti attaparitāpanānuyogamanuyutto. Idha pana, brāhmaṇa, ekacco puggalo parantapo hoti paraparitāpanānuyogamanuyutto. Idha pana, brāhmaṇa, ekacco puggalo attantapo ca hoti attaparitāpanānuyogamanuyutto parantapo ca paraparitāpanānuyogamanuyutto. Idha pana, brāhmaṇa ekacco puggalo nevattantapo hoti nāttaparitāpanānuyogamanuyutto, na parantapo na paraparitāpanānuyogamanuyutto. So anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati. Imesaŋ, brāhmaṇa, catunnaŋ puggalānaŋ katamo te puggalo cittaŋ ārādhetī’ ti?

‘Yvāyaŋ, bho udena, puggalo attantapo attaparitāpanānuyogamanuyutto ayaŋ me puggalo cittaŋ nārādheti; yopāyaŋ, bho udena, puggalo parantapo paraparitāpanānuyogamanuyutto ayampi me puggalo cittaŋ nārādheti; yopāyaŋ, bho udena, puggalo attantapo ca attaparitāpanānuyogamanuyutto (p. 2.366) parantapo ca paraparitāpanānuyogamanuyutto ayampi me puggalo cittaŋ nārādheti; yo ca kho ayaŋ, bho udena, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati. Ayameva me puggalo cittaŋ ārādhetī’ ti.

‘Kasmā pana te, brāhmaṇa, ime tayo puggalā cittaŋ nārādhentī’ ti? ‘Yvāyaŋ, bho udena, puggalo attantapo attaparitāpanānuyogamanuyutto so attānaŋ sukhakāmaŋ dukkhapaṭikkūlaŋ ātāpeti paritāpeti; iminā me ayaŋ puggalo cittaŋ nārādheti. Yopāyaŋ bho udena, puggalo parantapo paraparitāpanānuyogamanuyutto so paraŋ sukhakāmaŋ dukkhapaṭikkūlaŋ ātāpeti paritāpeti; iminā me ayaŋ puggalo cittaŋ nārādheti. Yopāyaŋ, bho udena, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto so attānañca parañca sukhakāmaŋ dukkhapaṭikkūlaŋ ātāpeti paritāpeti; iminā me ayaŋ puggalo cittaŋ nārādheti. Yo ca kho ayaŋ, bho udena, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati, so attānañca parañca sukhakāmaŋ dukkhapaṭikkūlaŋ neva ātāpeti na paritāpeti; iminā me ayaŋ puggalo cittaŋ ārādhetī’ ti.

414. ‘Dvemā, brāhmaṇa, parisā. Katamā dve? Idha, brāhmaṇa, ekaccā parisā sārattarattā maṇikuṇḍalesu puttabhariyaŋ pariyesati, dāsidāsaŋ pariyesati, khettavatthuŋ pariyesati, jātarūparajataŋ pariyesati.

‘Idha pana, brāhmaṇa, ekaccā parisā asārattarattā maṇikuṇḍalesu puttabhariyaŋ pahāya, dāsidāsaŋ pahāya, khettavatthuŋ pahāya, jātarūparajataŋ pahāya, agārasmā anagāriyaŋ pabbajitā. Svāyaŋ, brāhmaṇa, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto. So anattantapo aparantapo diṭṭheva dhamme nicchāto (p. 2.367) nibbuto sītībhūto sukhappaṭisaŋvedī brahmabhūtena attanā viharati. Idha katamaŋ tvaŋ, brāhmaṇa, puggalaŋ katamāya parisāya bahulaŋ samanupassasi– yā cāyaŋ parisā sārattarattā maṇikuṇḍalesu puttabhariyaŋ pariyesati dāsidāsaŋ pariyesati khettavatthuŋ pariyesati jātarūparajataŋ pariyesati, yā cāyaŋ parisā asārattarattā maṇikuṇḍalesu puttabhariyaŋ pahāya dāsidāsaŋ pahāya khettavatthuŋ pahāya jātarūparajataŋ pahāya agārasmā anagāriyaŋ pabbajitā’ ti?

‘Yvāyaŋ bho udena, puggalo nevattantapo nāttaparitāpanānuyogamanuyutto na parantapo na paraparitāpanānuyogamanuyutto so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati; imāhaŋ puggalaŋ yāyaŋ parisā asārattarattā maṇikuṇḍalesu puttabhariyaŋ pahāya dāsidāsaŋ pahāya khettavatthuŋ pahāya jātarūparajataŋ pahāya agārasmā anagāriyaŋ pabbajitā imissaŋ parisāyaŋ bahulaŋ samanupassāmī’ ti.

‘Idāneva kho pana te, brāhmaṇa, bhāsitaŋ– “mayaŋ evaŋ ājānāma– ambho samaṇa, natthi dhammiko paribbajo, evaŋ me ettha hoti. Tañca kho bhavantarūpānaŋ vā adassanā, yo vā panettha dhammo”’ ti. ‘Addhā mesā, bho udena, sānuggahā vācā bhāsitā. “Atthi dhammiko paribbajo”– evaŋ me ettha hoti. Evañca pana maŋ bhavaŋ udeno dhāretu. Ye ca me bhotā udenena cattāro puggalā sankhittena vuttā vitthārena avibhattā, sādhu me bhavaŋ, udeno ime cattāro puggale vitthārena vibhajatu anukampaŋ upādāyā’ ti. ‘Tena hi, brāhmaṇa, suṇāhi, sādhukaŋ manasi karohi, bhāsissāmī’ ti. ‘Evaŋ, bho’ ti kho ghoṭamukho brāhmaṇo āyasmato udenassa paccassosi. Āyasmā udeno etadavoca–

415. ‘Katamo ca, brāhmaṇa, puggalo attantapo attaparitāpanānuyogamanuyutto? Idha, brāhmaṇa, ekacco puggalo acelako hoti muttācāro hatthāpalekhano na-ehibhaddantiko natiṭṭhabhaddantiko, nābhihaṭaŋ na uddissakataŋ na nimantanaŋ sādiyati. So na kumbhimukhā paṭiggaṇhāti, na kaḷopimukhā paṭiggaṇhāti, na eḷakamantaraŋ, na daṇḍamantaraŋ, na musalamantaraŋ, na dvinnaŋ bhuñjamānānaŋ, na gabbhiniyā, na pāyamānāya (p. 2.368) na purisantaragatāya, na sankittīsu, na yattha sā upaṭṭhito hoti, na yattha makkhikā saṇḍasaṇḍacārinī, na macchaŋ na maŋsaŋ, na suraŋ na merayaŋ na thusodakaŋ pivati. So ekāgāriko vā hoti ekālopiko, dvāgāriko vā hoti dvālopiko …pe… sattāgāriko vā hoti sattālopiko; ekissāpi dattiyā yāpeti, dvīhipi dattīhi yāpeti …pe… sattahipi dattīhi yāpeti; ekāhikampi āhāraŋ āhāreti, dvīhikampi āhāraŋ āhāreti …pe… sattāhikampi āhāraŋ āhāreti– iti evarūpaŋ addhamāsikaŋ pariyāyabhattabhojanānuyogamanuyutto viharati. So sākabhakkho vā hoti, sāmākabhakkho vā hoti, nīvārabhakkho vā hoti, daddulabhakkho vā hoti haṭabhakkho vā hoti, kaṇabhakkho vā hoti, ācāmabhakkho vā hoti, piññākabhakkho vā hoti, tiṇabhakkho vā hoti, gomayabhakkho vā hoti, vanamūlaphalāhāro yāpeti pavattaphalabhojī. So sāṇānipi dhāreti, masāṇānipi dhāreti, chavadussānipi dhāreti, paŋsukūlānipi dhāreti, tirīṭānipi dhāreti, ajinampi dhāreti, ajinakkhipampi dhāreti, kusacīrampi dhāreti, vākacīrampi dhāreti, phalakacīrampi dhāreti, kesakambalampi dhāreti, vāḷakambalampi dhāreti, ulūkapakkhampi dhāreti; kesamassulocakopi hoti kesamassulocanānuyogamanuyutto ubbhaṭṭhakopi hoti āsanapaṭikkhitto, ukkuṭikopi hoti ukkuṭikappadhānamanuyutto, kaṇṭakāpassayikopi hoti kaṇṭakāpassaye seyyaŋ kappeti; sāyatatiyakampi udakorohanānuyogamanuyutto viharati– iti evarūpaŋ anekavihitaŋ kāyassa ātāpanaparitāpanānuyogamanuyutto viharati. Ayaŋ vuccati, brāhmaṇa, puggalo attantapo attaparitāpanānuyogamanuyutto.

416. ‘Katamo ca, brāhmaṇa, puggalo parantapo paraparitāpanānuyogamanuyutto? Idha, brāhmaṇa, ekacco puggalo orabbhiko hoti sūkariko sākuṇiko māgaviko luddo macchaghātako coro coraghātako goghātako bandhanāgāriko– ye vā panaññepi keci kurūrakammantā. Ayaŋ vuccati, brāhmaṇa, puggalo parantapo paraparitāpanānuyogamanuyutto.

417. ‘Katamo (p. 2.369) ca, brāhmaṇa, puggalo attantapo ca attaparitāpanānuyogamanuyutto, parantapo ca paraparitāpanānuyogamanuyutto? Idha, brāhmaṇa, ekacco puggalo rājā vā hoti khattiyo muddhāvasitto, brāhmaṇo vā mahāsālo. So puratthimena nagarassa navaŋ santhāgāraŋ kārāpetvā kesamassuŋ ohāretvā kharājinaŋ nivāsetvā sappitelena kāyaŋ abbhañjitvā magavisāṇena piṭṭhiŋ kaṇḍuvamāno navaŋ santhāgāraŋ pavisati saddhiŋ mahesiyā brāhmaṇena ca purohitena. So tattha anantarahitāya bhūmiyā haritupalittāya seyyaŋ kappeti. Ekissāya gāviyā sarūpavacchāya yaŋ ekasmiŋ thane khīraŋ hoti tena rājā yāpeti, yaŋ dutiyasmiŋ thane khīraŋ hoti tena mahesī yāpeti, yaŋ tatiyasmiŋ thane khīraŋ hoti tena brāhmaṇo purohito yāpeti, yaŋ catutthasmiŋ thane khīraŋ hoti tena aggiŋ juhati, avasesena vacchako yāpeti. So evamāha– “ettakā usabhā haññantu yaññatthāya, ettakā vacchatarā haññantu yaññatthāya, ettakā vacchatariyo haññantu yaññatthāya, ettakā ajā haññantu yaññatthāya”, ettakā urabbhā haññantu yaññatthāya, ettakā assā haññantu yaññatthāya, ettakā rukkhā chijjantu yūpatthāya, ettakā dabbhā lūyantu barihisatthāyā” ti. Yepissa te honti “dāsā” ti vā “pessā” ti vā “kammakarā” ti vā tepi daṇḍatajjitā bhayatajjitā assumukhā rudamānā parikammāni karonti. Ayaŋ vuccati, brāhmaṇa, puggalo attantapo ca attaparitāpanānuyogamanuyutto parantapo ca paraparitāpanānuyogamanuyutto.

418. ‘Katamo ca, brāhmaṇa, puggalo nevattantapo nāttaparitāpanānuyogamanuyutto, na parantapo na paraparitāpanānuyogamanuyutto; so anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharati? Idha, brāhmaṇa, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ (p. 2.370) pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Taŋ dhammaŋ suṇāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate saddhaŋ paṭilabhati. So tena saddhāpaṭilābhena samannāgato iti paṭisañcikkhati– “sambādho gharāvāso rajopatho abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So aparena samayena appaŋ vā bhogakkhandhaŋ pahāya mahantaŋ vā bhogakkhandhaŋ pahāya, appaŋ vā ñātiparivaṭṭaŋ pahāya mahantaŋ vā ñātiparivaṭṭaŋ pahāya, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. So evaŋ pabbajito samāno bhikkhūnaŋ sikkhāsājīvasamāpanno pāṇātipātaŋ pahāya pāṇātipātā paṭivirato hoti, nihitadaṇḍo nihitasattho lajjī dayāpanno sabbapāṇabhūtahitānukampī viharati.

‘Adinnādānaŋ pahāya adinnādānā paṭivirato hoti dinnādāyī dinnapāṭikankhī. Athenena sucibhūtena attanā viharati.

‘Abrahmacariyaŋ pahāya brahmacārī hoti ārācārī virato methunā gāmadhammā.

‘Musāvādaŋ pahāya musāvādā paṭivirato hoti saccavādī saccasandho theto paccayiko avisaŋvādako lokassa.

‘Pisuṇaŋ vācaŋ pahāya pisuṇāya vācāya paṭivirato hoti; ito sutvā na amutra akkhātā imesaŋ bhedāya, amutra vā sutvā na imesaŋ akkhātā amūsaŋ bhedāya. Iti bhinnānaŋ vā sandhātā sahitānaŋ vā anuppadātā, samaggārāmo samaggarato samagganandī samaggakaraṇiŋ vācaŋ bhāsitā hoti.

‘Pharusaŋ vācaŋ pahāya pharusāya vācāya paṭivirato hoti. Yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā tathārūpiŋ vācaŋ bhāsitā hoti.

‘Samphappalāpaŋ (p. 2.371) pahāya samphappalāpā paṭivirato hoti, kālavādī bhūtavādī atthavādī dhammavādī vinayavādī, nidhānavatiŋ vācaŋ bhāsitā kālena sāpadesaŋ pariyantavatiŋ atthasaŋhitaŋ.

‘So bījagāmabhūtagāmasamārambhā paṭivirato hoti Ekabhattiko hoti rattūparato virato vikālabhojanā. Naccagītavāditavisūkadassanā paṭivirato hoti. Mālāgandhavilepanadhāraṇamaṇḍanavibhūsanaṭṭhānā paṭivirato hoti. Uccāsayanamahāsayanā paṭivirato hoti. Jātarūparajatapaṭiggahaṇā paṭivirato hoti. Āmakadhaññapaṭiggahaṇā paṭivirato hoti. Āmakamaŋsapaṭiggahaṇā paṭivirato hoti. Itthikumārikapaṭiggahaṇā paṭivirato hoti. Dāsidāsapaṭiggahaṇā paṭivirato hoti. Ajeḷakapaṭiggahaṇā paṭivirato hoti. Kukkuṭasūkarapaṭiggahaṇā paṭivirato hoti. Hatthigavassavaḷavapaṭiggahaṇā paṭivirato hoti. Khettavatthupaṭiggahaṇā paṭivirato hoti. Dūteyyapahiṇagamanānuyogā paṭivirato hoti. Kayavikkayā paṭivirato hoti. Tulākūṭakaŋsakūṭamānakūṭā paṭivirato hoti. Ukkoṭanavañcananikatisāciyogā paṭivirato hoti. Chedanavadhabandhanaviparāmosa-ālopasahasākārā paṭivirato hoti.

‘So santuṭṭho hoti kāyaparihārikena cīvarena, kucchiparihārikena piṇḍapātena. So yena yeneva pakkamati samādāyeva pakkamati. Seyyathāpi nāma pakkhī sakuṇo yena yeneva ḍeti sapattabhārova ḍeti, evameva bhikkhu santuṭṭho hoti kāyaparihārikena cīvarena, kucchiparihārikena piṇḍapātena. So yena yeneva pakkamati samādāyeva pakkamati. So iminā ariyena sīlakkhandhena samannāgato ajjhattaŋ anavajjasukhaŋ paṭisaŋvedeti.

419. ‘So cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā… jivhāya rasaŋ sāyitvā… kāyena phoṭṭhabbaŋ phusitvā… manasā dhammaŋ viññāyana na nimittaggāhī hoti nānubyañjanaggāhī Yatvādhikaraṇamenaŋ (p. 2.372) manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati. So iminā ariyena indriyasaŋvarena samannāgato ajjhattaŋ abyāsekasukhaŋ paṭisaŋvedeti.

‘So abhikkante paṭikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti.

‘So iminā ca ariyena sīlakkhandhena samannāgato, (imāya ca ariyāya santuṭṭhiyā samannāgato,) iminā ca ariyena indriyasaŋvarena samannāgato, iminā ca ariyena satisampajaññena samannāgato vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So pacchābhattaŋ piṇḍapātapaṭikkanto nisīdati pallankaŋ ābhujitvā, ujuŋ kāyaŋ paṇidhāya, parimukhaŋ satiŋ upaṭṭhapetvā. So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti; byāpādapadosaŋ pahāya abyāpannacitto viharati sabbapāṇabhūtahitānukampī, byāpādapadosā cittaŋ parisodheti; thinamiddhaŋ pahāya vigatathīnamiddho viharati ālokasaññī sato sampajāno, thīnamiddhā cittaŋ parisodheti; uddhaccakukkuccaŋ pahāya anuddhato viharati ajjhattaŋ vūpasantacitto, uddhaccakukkuccā cittaŋ parisodheti; vicikicchaŋ pahāya tiṇṇavicikiccho viharati akathankathī kusalesu dhammesu, vicikicchāya cittaŋ parisodheti.

‘So ime pañca nīvaraṇe pahāya cetaso upakkilese paññāya dubbalīkaraṇe vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati sato ca sampajāno, sukhañca kāyena paṭisaŋvedeti (p. 2.373) yaŋ taŋ ariyā ācikkhanti – “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā, pubbeva somanassadomanassānaŋ atthangamā, adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati.

420. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi, anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto; so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto; so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti – “ime vata bhonto sattā kāyaduccaritena samannāgatā …pe… ariyānaŋ upavādakā micchādiṭṭhikā micchādiṭṭhikammasamādānā te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā …pe… ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāti.

‘So (p. 2.374) evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmeti. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti; “ime āsavā” ti yathābhūtaŋ pajānāti, “ayaŋ āsavasamudayo” ti yathābhūtaŋ pajānāti, “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paṭipadā” ti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti.

‘Ayaŋ vuccati, brāhmaṇa, puggalo nevattantapo nāttaparitāpanānuyogamanuyutto, na parantapo na paraparitāpanānuyogamanuyutto. So anattantapo aparantapo diṭṭheva dhamme nicchāto nibbuto sītībhūto sukhappaṭisaŋvedī brahmabhūtena attanā viharatī’ ti.

421. Evaŋ vutte, ghoṭamukho brāhmaṇo āyasmantaŋ udenaŋ etadavoca– ‘abhikkantaŋ, bho udena, abhikkantaŋ, bho udena! Seyyathāpi, bho udena, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhotā udenena anekapariyāyena dhammo pakāsito. Esāhaŋ bhavantaŋ udenaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ udeno dhāretu ajjatagge pāṇupetaŋ saraṇaŋ gatan’ ti. ‘Mā kho maŋ tvaŋ, brāhmaṇa, saraṇaŋ agamāsi. Tameva bhagavantaŋ saraṇaŋ gacchāhi yamahaŋ saraṇaŋ gato’ ti. ‘Kahaŋ pana, bho udena, etarahi so bhavaŋ gotamo viharati arahaŋ sammāsambuddho’ ti? ‘Parinibbuto kho, brāhmaṇa, etarahi so bhagavā arahaŋ sammāsambuddho’ ti.

‘Sacepi mayaŋ, bho udena, suṇeyyāma taŋ bhavantaŋ gotamaŋ dasasu yojanesu, dasapi mayaŋ yojanāni gaccheyyāma taŋ bhavantaŋ gotamaŋ dassanāya (p. 2.375) arahantaŋ sammāsambuddhaŋ. Sacepi mayaŋ, bho udena, suṇeyyāma taŋ bhavantaŋ gotamaŋ vīsatiyā yojanesu… tiŋsāya yojanesu… cattārīsāya yojanesu… paññāsāya yojanesu, paññāsampi mayaŋ yojanāni gaccheyyāma taŋ bhavantaŋ gotamaŋ dassanāya arahantaŋ sammāsambuddhaŋ. Yojanasate cepi mayaŋ bho udena, suṇeyyāma taŋ bhavantaŋ gotamaŋ, yojanasatampi mayaŋ gaccheyyāma taŋ bhavantaŋ gotamaŋ dassanāya arahantaŋ sammāsambuddhaŋ.

‘Yato ca kho, bho udena, parinibbuto so bhavaŋ gotamo, parinibbutampi mayaŋ taŋ bhavantaŋ gotamaŋ saraṇaŋ gacchāma dhammañca bhikkhusanghañca. Upāsakaŋ maŋ bhavaŋ udeno dhāretu ajjatagge pāṇupetaŋ saraṇaŋ gataŋ. Atthi ca me, bho udena, angarājā devasikaŋ niccabhikkhaŋ dadāti tato ahaŋ bhoto udenassa ekaŋ niccabhikkhaŋ dadāmī’ ti. ‘Kiŋ pana te, brāhmaṇa, angarājā devasikaŋ niccabhikkhaŋ dadātī’ ti? ‘Pañca, bho udena, kahāpaṇasatānī’ ti. ‘Na kho no, brāhmaṇa, kappati jātarūparajataŋ paṭiggahetun’ ti. ‘Sace taŋ bhoto udenassa na kappati vihāraŋ bhoto udenassa kārāpessāmī’ ti. ‘Sace kho me tvaŋ, brāhmaṇa, vihāraŋ, kārāpetukāmo, pāṭaliputte sanghassa upaṭṭhānasālaŋ kārāpehī’ ti. ‘Imināpāhaŋ bhoto udenassa bhiyyosomattāya attamano abhiraddho yaŋ maŋ bhavaŋ udeno sanghe dāne samādapeti. Esāhaŋ, bho udena, etissā ca niccabhikkhāya aparāya ca niccabhikkhāya pāṭaliputte sanghassa upaṭṭhānasālaŋ kārāpessāmī’ ti. Atha kho ghoṭamukho brāhmaṇo etissā ca niccabhikkhāya aparāya ca niccabhikkhāya pāṭaliputte sanghassa upaṭṭhānasālaŋ kārāpesi. Sā etarahi “ghoṭamukhī” ti vuccatīti.

Ghoṭamukhasuttaŋ niṭṭhitaŋ catutthaŋ.

5. Cankīsuttaŋ
422. Evaŋ me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena opāsādaŋ nāma kosalānaŋ (p. 2.376) brāhmaṇagāmo tadavasari. Tatra sudaŋ bhagavā opāsāde viharati uttarena opāsādaŋ devavane sālavane. Tena kho pana samayena cankī brāhmaṇo opāsādaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā pasenadinā kosalena dinnaŋ rājadāyaŋ brahmadeyyaŋ. Assosuŋ kho opāsādakā brāhmaṇagahapatikā– ‘samaṇo khalu, bho, gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ opāsādaŋ anuppatto, opāsāde viharati uttarena opāsādaŋ devavane sālavane. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti.

423. Atha kho opāsādakā brāhmaṇagahapatikā opāsādā nikkhamitvā sanghasanghī gaṇībhūtā uttarenamukhā gacchanti yena devavanaŋ sālavanaŋ. Tena kho pana samayena cankī brāhmaṇo uparipāsāde divāseyyaŋ upagato. Addasā kho cankī brāhmaṇo opāsādake brāhmaṇagahapatike opāsādā nikkhamitvā sanghasanghī gaṇībhūte uttarena mukhaŋ yena devavanaŋ sālavanaŋ tenupasankamante. Disvā khattaŋ āmantesi– ‘kiŋ nu kho, bho khatte, opāsādakā brāhmaṇagahapatikā opāsādā nikkhamitvā sanghasanghī gaṇībhūtā uttarenamukhā gacchanti yena devavanaŋ sālavanan’ ti? ‘Atthi, bho cankī, samaṇo gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ opāsādaŋ anuppatto, opāsāde viharati uttarena opāsādaŋ devavane sālavane. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Tamete bhavantaŋ (p. 2.377) gotamaŋ dassanāya gacchantī’ ti. ‘Tena hi, bho khatte, yena opāsādakā brāhmaṇagahapatikā tenupasankama; upasankamitvā opāsādake brāhmaṇagahapatike evaŋ vadehi– “cankī, bho, brāhmaṇo evamāha– āgamentu kira bhonto, cankīpi brāhmaṇo samaṇaŋ gotamaŋ dassanāya upasankamissatī”’ ti. ‘Evaŋ, bho’ ti kho so khatto cankissa brāhmaṇassa paṭissutvā yena opāsādakā brāhmaṇagahapatikā tenupasankami; upasankamitvā opāsādake brāhmaṇagahapatike etadavoca– ‘cankī, bho, brāhmaṇo evamāha– “āgamentu kira bhonto, cankīpi brāhmaṇo samaṇaŋ gotamaŋ dassanāya upasankamissatī”’ ti.

424. Tena kho pana samayena nānāverajjakānaŋ brāhmaṇānaŋ pañcamattāni brāhmaṇasatāni opāsāde paṭivasanti kenacideva karaṇīyena. Assosuŋ kho te brāhmaṇā– ‘cankī kira brāhmaṇo samaṇaŋ gotamaŋ dassanāya upasankamissatī’ ti. Atha kho te brāhmaṇā yena cankī brāhmaṇo tenupasankamiŋsu; upasankamitvā cankiŋ brāhmaṇaŋ etadavocuŋ– ‘saccaŋ kira bhavaŋ cankī samaṇaŋ gotamaŋ dassanāya upasankamissatī’ ti? ‘Evaŋ kho me, bho, hoti– “ahaŋ samaṇaŋ gotamaŋ dassanāya upasankamissāmī”’ ti. ‘Mā bhavaŋ cankī samaṇaŋ gotamaŋ dassanāya upasankami. Na arahati bhavaŋ cankī samaṇaŋ gotamaŋ dassanāya upasankamituŋ; samaṇotveva gotamo arahati bhavantaŋ cankiŋ dassanāya upasankamituŋ. Bhavañhi cankī ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Yampi bhavaŋ cankī ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena, imināpangena na arahati bhavaŋ cankī samaṇaŋ gotamaŋ dassanāya upasankamituŋ; samaṇotveva gotamo arahati bhavantaŋ cankiŋ dassanāya upasankamituŋ. Bhavañhi cankī aḍḍho mahaddhano mahābhogo …pe… bhavañhi cankī tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ, padako, veyyākaraṇo, lokāyatamahāpurisalakkhaṇesu anavayo …pe… bhavañhi cankī abhirūpo dassanīyo pāsādiko paramāya vaṇṇapokkharatāya samannāgato (p. 2.378) brahmavaṇṇī brahmavacchasī akhuddāvakāso dassanāya …pe… bhavañhi cankī sīlavā vuddhasīlī vuddhasīlena samannāgato …pe… bhavañhi cankī kalyāṇavāco kalyāṇavākkaraṇo poriyā vācāya samannāgato vissaṭṭhāya anelagalāya atthassa viññāpaniyā …pe… bhavañhi cankī bahūnaŋ ācariyapācariyo, tīṇi māṇavakasatāni mante vāceti …pe… bhavañhi cankī rañño pasenadissa kosalassa sakkato garukato mānito pūjito apacito …pe… bhavañhi cankī brāhmaṇassa pokkharasātissa sakkato garukato mānito pūjito apacito …pe… bhavañhi cankī opāsādaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā pasenadinā kosalena dinnaŋ rājadāyaŋ brahmadeyyaŋ. Yampi bhavaŋ cankī opāsādaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā pasenadinā kosalena dinnaŋ rājadāyaŋ brahmadeyyaŋ, imināpangena na arahati bhavaŋ cankī samaṇaŋ gotamaŋ dassanāya upasankamituŋ; samaṇotveva gotamo arahati bhavantaŋ cankiŋ dassanāya upasankamitun’ ti.

425. Evaŋ vutte, cankī brāhmaṇo te brāhmaṇe etadavoca– ‘tena hi, bho, mamapi suṇātha, yathā mayameva arahāma taŋ samaṇaŋ gotamaŋ dassanāya upasankamituŋ; natveva arahati so bhavaŋ gotamo amhākaŋ dassanāya upasankamituŋ. Samaṇo khalu, bho, gotamo ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Yampi, bho, samaṇo gotamo ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena, imināpangena na arahati so bhavaŋ gotamo amhākaŋ dassanāya upasankamituŋ; atha kho mayameva arahāma taŋ bhavantaŋ gotamaŋ dassanāya upasankamituŋ . Samaṇo khalu, bho, gotamo pahūtaŋ hiraññasuvaṇṇaŋ ohāya pabbajito bhūmigatañca vehāsaṭṭhañca …pe… samaṇo khalu, bho, gotamo daharova samāno yuvā susukāḷakeso bhadrena yobbanena samannāgato paṭhamena vayasā agārasmā anagāriyaŋ pabbajito …pe… samaṇo khalu, bho, gotamo akāmakānaŋ (p. 2.379) mātāpitūnaŋ assumukhānaŋ rudantānaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito …pe… samaṇo khalu, bho, gotamo abhirūpo dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya …pe… samaṇo khalu, bho, gotamo sīlavā ariyasīlī kusalasīlī kusalena sīlena samannāgato …pe… samaṇo khalu, bho, gotamo kalyāṇavāco kalyāṇavākkaraṇo poriyā vācāya samannāgato vissaṭṭhāya anelagalāya atthassa viññāpaniyā …pe… samaṇo khalu, bho, gotamo bahūnaŋ ācariyapācariyo …pe… samaṇo khalu, bho, gotamo khīṇakāmarāgo vigatacāpallo …pe… samaṇo khalu, bho, gotamo kammavādī kiriyavādī apāpapurekkhāro brahmaññāya pajāya …pe… samaṇo khalu, bho, gotamo uccā kulā pabbajito asambhinnā khattiyakulā …pe… samaṇo khalu, bho, gotamo aḍḍhā kulā pabbajito mahaddhanā mahābhogā …pe… samaṇaŋ khalu, bho, gotamaŋ tiroraṭṭhā tirojanapadā saŋpucchituŋ āgacchanti …pe… samaṇaŋ khalu, bho, gotamaŋ anekāni devatāsahassāni pāṇehi saraṇaŋ gatāni …pe… samaṇaŋ khalu, bho, gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti …pe… samaṇo khalu, bho, gotamo dvattiŋsamahāpurisalakkhaṇehi samannāgato …pe… samaṇaŋ khalu, bho, gotamaŋ rājā māgadho seniyo bimbisāro saputtadāro pāṇehi saraṇaŋ gato …pe… samaṇaŋ khalu, bho, gotamaŋ rājā pasenadi kosalo saputtadāro pāṇehi saraṇaŋ gato …pe… samaṇaŋ khalu, bho, gotamaŋ brāhmaṇo pokkharasāti saputtadāro pāṇehi saraṇaŋ gato …pe… samaṇo khalu, bho, gotamo opāsādaŋ anuppatto opāsāde viharati uttarena opāsādaŋ devavane sālavane. Ye kho te samaṇā vā brāhmaṇā vā amhākaŋ gāmakkhettaŋ āgacchanti, atithī no te honti. Atithī kho panamhehi sakkātabbā garukātabbā mānetabbā pūjetabbā. Yampi samaṇo gotamo opāsādaŋ anuppatto (p. 2.380) opāsāde viharati uttarena opāsādaŋ devavane sālavane, atithimhākaŋ samaṇo gotamo. Atithi kho panamhehi sakkātabbo garukātabbo mānetabbo pūjetabbo. Imināpangena na arahati so bhavaŋ gotamo amhākaŋ dassanāya upasankamituŋ; atha kho mayameva arahāma taŋ bhavantaŋ gotamaŋ dassanāya upasankamituŋ. Ettake kho ahaŋ, bho, tassa bhoto gotamassa vaṇṇe pariyāpuṇāmi, no ca kho so bhavaŋ gotamo ettakavaṇṇo; aparimāṇavaṇṇo hi so bhavaŋ gotamo. Ekamekenapi tena angena samannāgato na arahati, so, bhavaŋ gotamo amhākaŋ dassanāya upasankamituŋ; atha kho mayameva arahāma taŋ bhavantaŋ gotamaŋ dassanāya upasankamitunti. Tena hi, bho, sabbeva mayaŋ samaṇaŋ gotamaŋ dassanāya upasankamissāmā’ ti.

426. Atha kho cankī brāhmaṇo mahatā brāhmaṇagaṇena saddhiŋ yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Tena kho pana samayena bhagavā vuddhehi vuddhehi brāhmaṇehi saddhiŋ kiñci kiñci kathaŋ sāraṇīyaŋ vītisāretvā nisinno hoti. Tena kho pana samayena kāpaṭiko nāma māṇavo daharo vuttasiro soḷasavassuddesiko jātiyā, tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ, padako, veyyākaraṇo, lokāyatamahāpurisalakkhaṇesu anavayo tassaŋ parisāyaŋ nisinno hoti. So vuddhānaŋ vuddhānaŋ brāhmaṇānaŋ bhagavatā saddhiŋ mantayamānānaŋ antarantarā kathaŋ opāteti. Atha kho bhagavā kāpaṭikaŋ māṇavaŋ apasādeti– ‘māyasmā bhāradvājo vuddhānaŋ vuddhānaŋ brāhmaṇānaŋ mantayamānānaŋ antarantarā kathaŋ opātetu. Kathāpariyosānaŋ āyasmā bhāradvājo āgametū’ ti. Evaŋ vutte, cankī brāhmaṇo bhagavantaŋ etadavoca– ‘mā bhavaŋ gotamo kāpaṭikaŋ māṇavaŋ apasādesi. Kulaputto ca kāpaṭiko māṇavo, bahussuto ca kāpaṭiko māṇavo, paṇḍito ca kāpaṭiko māṇavo, kalyāṇavākkaraṇo ca kāpaṭiko māṇavo, pahoti ca kāpaṭiko māṇavo bhotā gotamena saddhiŋ asmiŋ vacane paṭimantetun’ ti. Atha kho bhagavato (p. 2.381) etadahosi– ‘addhā kho kāpaṭikassa māṇavassa tevijjake pāvacane kathā bhavissati. Tathā hi naŋ brāhmaṇā saŋpurekkharontī’ ti. Atha kho kāpaṭikassa māṇavassa etadahosi – ‘yadā me samaṇo gotamo cakkhuŋ upasaŋharissati, athāhaŋ samaṇaŋ gotamaŋ pañhaŋ pucchissāmī’ ti. Atha kho bhagavā kāpaṭikassa māṇavassa cetasā cetoparivitakkamaññāya yena kāpaṭiko māṇavo tena cakkhūni upasaŋhāsi.

427. Atha kho kāpaṭikassa māṇavassa etadahosi– ‘samannāharati kho maŋ samaṇo gotamo. Yaŋnūnāhaŋ samaṇaŋ gotamaŋ pañhaŋ puccheyyan’ ti. Atha kho kāpaṭiko māṇavo bhagavantaŋ etadavoca – ‘yadidaŋ, bho gotama, brāhmaṇānaŋ porāṇaŋ mantapadaŋ itihitihaparamparāya piṭakasampadāya, tattha ca brāhmaṇā ekaŋsena niṭṭhaŋ gacchanti– “idameva saccaŋ, moghamaññan” ti. Idha bhavaŋ gotamo kimāhā’ ti? ‘Kiŋ pana, bhāradvāja, atthi koci brāhmaṇānaŋ ekabrāhmaṇopi yo evamāha– “ahametaŋ jānāmi, ahametaŋ passāmi. Idameva saccaŋ, moghamaññan”’ ti? ‘No hidaŋ, bho gotama’. ‘Kiŋ pana, bhāradvāja, atthi koci brāhmaṇānaŋ ekācariyopi ekācariyapācariyopi, yāva sattamā ācariyamahayugāpi, yo evamāha – “ahametaŋ jānāmi, ahametaŋ passāmi. Idameva saccaŋ, moghamaññan”’ ti? ‘No hidaŋ, bho gotama’. ‘Kiŋ pana, bhāradvāja, yepi te brāhmaṇānaŋ pubbakā isayo mantānaŋ kattāro mantānaŋ pavattāro yesamidaŋ etarahi brāhmaṇā porāṇaŋ mantapadaŋ gītaŋ pavuttaŋ samihitaŋ tadanugāyanti tadanubhāsanti bhāsitamanubhāsanti vācitamanuvācenti seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, tepi evamāhaŋsu – “mayametaŋ jānāma, mayametaŋ passāma. Idameva saccaŋ, moghamaññan”’ ti? ‘No hidaŋ, bho gotama’.

‘Iti kira, bhāradvāja, natthi koci brāhmaṇānaŋ ekabrāhmaṇopi yo evamāha– “ahametaŋ jānāmi, ahametaŋ passāmi. Idameva saccaŋ, moghamaññan” ti; natthi koci brāhmaṇānaŋ ekācariyopi ekācariyapācariyopi, yāva sattamā ācariyamahayugāpi, yo evamāha – “ahametaŋ (p. 2.382) jānāmi, ahametaŋ passāmi. Idameva saccaŋ, moghamaññan” ti; yepi te brāhmaṇānaŋ pubbakā isayo mantānaŋ kattāro mantānaŋ pavattāro yesamidaŋ etarahi brāhmaṇā porāṇaŋ mantapadaŋ gītaŋ pavuttaŋ samihitaŋ tadanugāyanti tadanubhāsanti bhāsitamanubhāsanti vācitamanuvācenti seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, tepi na evamāhaŋsu– “mayametaŋ jānāma, mayametaŋ passāma. Idameva saccaŋ, moghamaññan” ti.

428. ‘Seyyathāpi, bhāradvāja, andhaveṇi paramparāsaŋsattā purimopi na passati majjhimopi na passati pacchimopi na passati; evameva kho, bhāradvāja, andhaveṇūpamaŋ maññe brāhmaṇānaŋ bhāsitaŋ sampajjati– purimopi na passati majjhimopi na passati pacchimopi na passati. Taŋ kiŋ maññasi, bhāradvāja nanu evaŋ sante brāhmaṇānaŋ amūlikā saddhā sampajjatī’ ti? ‘Na khvettha, bho gotama, brāhmaṇā saddhāyeva payirupāsanti, anussavāpettha brāhmaṇā payirupāsantī’ ti. ‘Pubbeva kho tvaŋ, bhāradvāja, saddhaŋ agamāsi, anussavaŋ idāni vadesi. Pañca kho ime, bhāradvāja, dhammā diṭṭheva dhamme dvedhā vipākā. Katame pañca? Saddhā, ruci, anussavo, ākāraparivitakko, diṭṭhinijjhānakkhanti– ime kho, bhāradvāja pañca dhammā diṭṭheva dhamme dvedhā vipākā. Api ca, bhāradvāja, susaddahitaŋyeva hoti, tañca hoti rittaŋ tucchaŋ musā; no cepi susaddahitaŋ hoti, tañca hoti bhūtaŋ tacchaŋ anaññathā. Api ca, bhāradvāja surucitaŋyeva hoti …pe… svānussutaŋyeva hoti …pe… suparivitakkitaŋyeva hoti …pe… sunijjhāyitaŋyeva hoti, tañca hoti rittaŋ tucchaŋ musā; no cepi sunijjhāyitaŋ hoti, tañca hoti bhūtaŋ tacchaŋ anaññathā. Saccamanurakkhatā, bhāradvāja, viññunā purisena nālamettha ekaŋsena niṭṭhaŋ gantuŋ– “idameva saccaŋ, moghamaññan”’ ti.

429. ‘Kittāvatā pana, bho gotama, saccānurakkhaṇā hoti, kittāvatā saccamanurakkhati? Saccānurakkhaṇaŋ mayaŋ bhavantaŋ gotamaŋ pucchāmā’ ti. ‘Saddhā cepi, bhāradvāja, purisassa hoti; “evaŋ me saddhā” ti– iti vadaŋ saccamanurakkhati, natveva tāva ekaŋsena niṭṭhaŋ gacchati “idameva saccaŋ, moghamaññan” ti (p. 2.383) ( )

. Ruci cepi, bhāradvāja, purisassa hoti …pe… anussavo cepi, bhāradvāja, purisassa hoti …pe… ākāraparivitakko cepi, bhāradvāja, purisassa hoti …pe… diṭṭhinijjhānakkhanti cepi, bhāradvāja, purisassa hoti; “evaŋ me diṭṭhinijjhānakkhantī” ti– iti vadaŋ saccamanurakkhati, natveva tāva ekaŋsena niṭṭhaŋ gacchati– “idameva saccaŋ, moghamaññan” ti. Ettāvatā kho, bhāradvāja, saccānurakkhaṇā hoti, ettāvatā saccamanurakkhati, ettāvatā ca mayaŋ saccānurakkhaṇaŋ paññapema; na tveva tāva saccānubodho hotī’ ti.

430. ‘Ettāvatā, bho gotama, saccānurakkhaṇā hoti, ettāvatā saccamanurakkhati, ettāvatā ca mayaŋ saccānurakkhaṇaŋ pekkhāma. Kittāvatā pana, bho gotama, saccānubodho hoti, kittāvatā saccamanubujjhati? Saccānubodhaŋ mayaŋ bhavantaŋ gotamaŋ pucchāmā’ ti. ‘Idha, bhāradvāja, bhikkhu aññataraŋ gāmaŋ vā nigamaŋ vā upanissāya viharati. Tamenaŋ gahapati vā gahapatiputto vā upasankamitvā tīsu dhammesu samannesati– lobhanīyesu dhammesu, dosanīyesu dhammesu, mohanīyesu dhammesu. Atthi nu kho imassāyasmato tathārūpā lobhanīyā dhammā yathārūpehi lobhanīyehi dhammehi pariyādinnacitto ajānaŋ vā vadeyya– jānāmīti, apassaŋ vā vadeyya– passāmīti, paraŋ vā tadatthāya samādapeyya yaŋ paresaŋ assa dīgharattaŋ ahitāya dukkhāyāti? Tamenaŋ samannesamāno evaŋ jānāti– “natthi kho imassāyasmato tathārūpā lobhanīyā dhammā yathārūpehi lobhanīyehi dhammehi pariyādinnacitto ajānaŋ vā vadeyya – jānāmīti, apassaŋ vā vadeyya– passāmīti, paraŋ vā tadatthāya samādapeyya yaŋ paresaŋ assa dīgharattaŋ ahitāya dukkhāya . Tathārūpo kho panimassāyasmato kāyasamācāro tathārūpo vacīsamācāro yathā taŋ aluddhassa. Yaŋ kho pana ayamāyasmā dhammaŋ deseti, gambhīro so dhammo duddaso duranubodho (p. 2.384) santo paṇīto atakkāvacaro nipuṇo paṇḍitavedanīyo; na so dhammo sudesiyo luddhenā”’ ti.

431. ‘Yato naŋ samannesamāno visuddhaŋ lobhanīyehi dhammehi samanupassati tato naŋ uttari samannesati dosanīyesu dhammesu. Atthi nu kho imassāyasmato tathārūpā dosanīyā dhammā yathārūpehi dosanīyehi dhammehi pariyādinnacitto ajānaŋ vā vadeyya – jānāmīti, apassaŋ vā vadeyya– passāmīti, paraŋ vā tadatthāya samādapeyya yaŋ paresaŋ assa dīgharattaŋ ahitāya dukkhāyāti? Tamenaŋ samannesamāno evaŋ jānāti– “natthi kho imassāyasmato tathārūpā dosanīyā dhammā yathārūpehi dosanīyehi dhammehi pariyādinnacitto ajānaŋ vā vadeyya– jānāmīti, apassaŋ vā vadeyya– passāmīti, paraŋ vā tadatthāya samādapeyya yaŋ paresaŋ assa dīgharattaŋ ahitāya dukkhāya. Tathārūpo kho panimassāyasmato kāyasamācāro tathārūpo vacīsamācāro yathā taŋ aduṭṭhassa. Yaŋ kho pana ayamāyasmā dhammaŋ deseti, gambhīro so dhammo duddaso duranubodho santo paṇīto atakkāvacaro nipuṇo paṇḍitavedanīyo; na so dhammo sudesiyo duṭṭhenā”’ ti.

432. ‘Yato naŋ samannesamāno visuddhaŋ dosanīyehi dhammehi samanupassati tato naŋ uttari samannesati mohanīyesu dhammesu. Atthi nu kho imassāyasmato tathārūpā mohanīyā dhammā yathārūpehi mohanīyehi dhammehi pariyādinnacitto ajānaŋ vā vadeyya– jānāmīti, apassaŋ vā vadeyya– passāmīti, paraŋ vā tadatthāya samādapeyya yaŋ paresaŋ assa dīgharattaŋ ahitāya dukkhāyāti? Tamenaŋ samannesamāno evaŋ jānāti– “natthi kho imassāyasmato tathārūpā mohanīyā dhammā yathārūpehi mohanīyehi dhammehi pariyādinnacitto ajānaŋ vā vadeyya– jānāmīti, apassaŋ vā vadeyya– passāmīti, paraŋ vā tadatthāya samādapeyya yaŋ paresaŋ assa dīgharattaŋ ahitāya dukkhāya. Tathārūpo kho panimassāyasmato kāyasamācāro tathārūpo vacīsamācāro yathā taŋ amūḷhassa. Yaŋ kho pana ayamāyasmā dhammaŋ deseti, gambhīro so dhammo duddaso duranubodho santo paṇīto (p. 2.385) atakkāvacaro nipuṇo paṇḍitavedanīyo; na so dhammo sudesiyo mūḷhenā”’ ti.

‘Yato naŋ samannesamāno visuddhaŋ mohanīyehi dhammehi samanupassati atha tamhi saddhaŋ niveseti, saddhājāto upasankamati, upasankamanto payirupāsati, payirupāsanto sotaŋ odahati, ohitasoto dhammaŋ suṇāti, sutvā dhammaŋ dhāreti, dhatānaŋ dhammānaŋ atthaŋ upaparikkhati, atthaŋ upaparikkhato dhammā nijjhānaŋ khamanti, dhammanijjhānakkhantiyā sati chando jāyati, chandajāto ussahati, ussahitvā tuleti, tulayitvā padahati, pahitatto samāno kāyena ceva paramasaccaŋ sacchikaroti paññāya ca naŋ ativijjha passati. Ettāvatā kho, bhāradvāja, saccānubodho hoti, ettāvatā saccamanubujjhati, ettāvatā ca mayaŋ saccānubodhaŋ paññapema; na tveva tāva saccānuppatti hotī’ ti.

433. ‘Ettāvattā, bho gotama, saccānubodho hoti, ettāvatā saccamanubujjhati, ettāvatā ca mayaŋ saccānubodhaŋ pekkhāma. Kittāvatā pana, bho gotama, saccānuppatti hoti, kittāvatā saccamanupāpuṇāti? Saccānuppattiŋ mayaŋ bhavantaŋ gotamaŋ pucchāmā’ ti. ‘Tesaŋye bhāradvāja, dhammānaŋ āsevanā bhāvanā bahulīkammaŋ saccānuppatti hoti. Ettāvatā kho, bhāradvāja, saccānuppatti hoti, ettāvatā saccamanupāpuṇāti, ettāvatā ca mayaŋ saccānuppattiŋ paññapemā’ ti.

434. ‘Ettāvatā, bho gotama, saccānuppatti hoti, ettāvatā saccamanupāpuṇāti, ettāvatā ca mayaŋ saccānuppattiŋ pekkhāma. Saccānuppattiyā pana, bho gotama, katamo dhammo bahukāro? Saccānuppattiyā bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Saccānuppattiyā kho, bhāradvāja, padhānaŋ bahukāraŋ. No cetaŋ padaheyya, nayidaŋ saccamanupāpuṇeyya. Yasmā ca kho padahati tasmā saccamanupāpuṇāti. Tasmā saccānuppattiyā padhānaŋ bahukāran’ ti.

‘Padhānassa pana, bho gotama, katamo dhammo bahukāro? Padhānassa bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Padhānassa kho, bhāradvāja, tulanā (p. 2.386) bahukārā. No cetaŋ tuleyya, nayidaŋ padaheyya. Yasmā ca kho tuleti tasmā padahati. Tasmā padhānassa tulanā bahukārā’ ti.

‘Tulanāya pana, bho gotama, katamo dhammo bahukāro? Tulanāya bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Tulanāya kho, bhāradvāja, ussāho bahukāro. No cetaŋ ussaheyya, nayidaŋ tuleyya. Yasmā ca kho ussahati tasmā tuleti. Tasmā tulanāya ussāho bahukāro’ ti.

‘Ussāhassa pana, bho gotama, katamo dhammo bahukāro? Ussāhassa bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Ussāhassa kho, bhāradvāja, chando bahukāro. No cetaŋ chando jāyetha, nayidaŋ ussaheyya. Yasmā ca kho chando jāyati tasmā ussahati. Tasmā ussāhassa chando bahukāro’ ti.

‘Chandassa pana, bho gotama, katamo dhammo bahukāro Chandassa bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Chandassa kho, bhāradvāja, dhammanijjhānakkhanti bahukārā. No cete dhammā nijjhānaŋ khameyyuŋ, nayidaŋ chando jāyetha. Yasmā ca kho dhammā nijjhānaŋ khamanti tasmā chando jāyati. Tasmā chandassa dhammanijjhānakkhanti bahukārā’ ti.

‘Dhammanijjhānakkhantiyā pana, bho gotama, katamo dhammo bahukāro? Dhammanijjhānakkhantiyā bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Dhammanijjhānakkhantiyā kho, bhāradvāja, atthūpaparikkhā bahukārā. No cetaŋ atthaŋ upaparikkheyya, nayidaŋ dhammā nijjhānaŋ khameyyuŋ. Yasmā ca kho atthaŋ upaparikkhati tasmā dhammā nijjhānaŋ khamanti. Tasmā dhammanijjhānakkhantiyā atthūpaparikkhā bahukārā’ ti.

‘Atthūpaparikkhāya pana, bho gotama, katamo dhammo bahukāro? Atthūpaparikkhāya bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Atthūpaparikkhāya kho, bhāradvāja, dhammadhāraṇā bahukārā. No cetaŋ dhammaŋ dhāreyya, nayidaŋ atthaŋ upaparikkheyya. Yasmā ca kho dhammaŋ dhāreti tasmā atthaŋ upaparikkhati. Tasmā atthūpaparikkhāya dhammadhāraṇā bahukārā’ ti.

‘Dhammadhāraṇāya pana, bho gotama, katamo dhammo bahukāro? Dhammadhāraṇāya bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Dhammadhāraṇāya (p. 2.387) kho, bhāradvāja, dhammassavanaŋ bahukāraŋ. No cetaŋ dhammaŋ suṇeyya, nayidaŋ dhammaŋ dhāreyya. Yasmā ca kho dhammaŋ suṇāti tasmā dhammaŋ dhāreti. Tasmā dhammadhāraṇāya dhammassavanaŋ bahukāran’ ti.

‘Dhammassavanassa pana, bho gotama, katamo dhammo bahukāro? Dhammassavanassa bahukāraŋ dhammaŋ mayaŋ bhavantaŋ gotamaŋ pucchāmā’ ti ‘Dhammassavanassa kho, bhāradvāja, sotāvadhānaŋ bahukāraŋ No cetaŋ sotaŋ odaheyya, nayidaŋ dhammaŋ suṇeyya. Yasmā ca kho sotaŋ odahati tasmā dhammaŋ suṇāti. Tasmā dhammassavanassa sotāvadhānaŋ bahukāran’ ti.

‘Sotāvadhānassa pana, bho gotama, katamo dhammo bahukāro? Sotāvadhānassa bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Sotāvadhānassa kho, bhāradvāja, payirupāsanā bahukārā. No cetaŋ payirupāseyya, nayidaŋ sotaŋ odaheyya. Yasmā ca kho payirupāsati tasmā sotaŋ odahati. Tasmā sotāvadhānassa payirupāsanā bahukārā’ ti.

‘Payirupāsanāya pana, bho gotama, katamo dhammo bahukāro? Payirupāsanāya bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Payirupāsanāya kho, bhāradvāja, upasankamanaŋ bahukāraŋ. No cetaŋ upasankameyya, nayidaŋ payirupāseyya. Yasmā ca kho upasankamati tasmā payirupāsati. Tasmā payirupāsanāya upasankamanaŋ bahukāran’ ti.

‘Upasankamanassa pana, bho gotama, katamo dhammo bahukāro? Upasankamanassa bahukāraŋ dhammaŋ mayaŋ bhavantaŋ gotamaŋ pucchāmā’ ti. ‘Upasankamanassa kho, bhāradvāja, saddhā bahukārā. No cetaŋ saddhā jāyetha, nayidaŋ upasankameyya. Yasmā ca kho saddhā jāyati tasmā upasankamati. Tasmā upasankamanassa saddhā bahukārā’ ti.

435. ‘Saccānurakkhaṇaŋ mayaŋ bhavantaŋ gotamaŋ apucchimha, saccānurakkhaṇaŋ bhavaŋ gotamo byākāsi; tañca panamhākaŋ ruccati ceva khamati ca tena camha attamanā. Saccānubodhaŋ mayaŋ bhavantaŋ gotamaŋ apucchimha, saccānubodhaŋ bhavaŋ gotamo byākāsi; tañca panamhākaŋ ruccati ceva khamati ca tena camha attamanā. Saccānuppattiŋ mayaŋ bhavantaŋ gotamaŋ apucchimha, saccānuppattiŋ bhavaŋ gotamo byākāsi; tañca panamhākaŋ ruccati ceva khamati ca tena camha attamanā (p. 2.388) Saccānuppattiyā bahukāraŋ dhammaŋ mayaŋ bhavantaŋ gotamaŋ apucchimha, saccānuppattiyā bahukāraŋ dhammaŋ bhavaŋ gotamo byākāsi; tañca panamhākaŋ ruccati ceva khamati ca tena camha attamanā. Yaŋyadeva ca mayaŋ bhavantaŋ gotamaŋ apucchimha taŋtadeva bhavaŋ gotamo byākāsi; tañca panamhākaŋ ruccati ceva khamati ca tena camha attamanā. Mayañhi, bho gotama, pubbe evaŋ jānāma– “ke ca muṇḍakā samaṇakā ibbhā kaṇhā bandhupādāpaccā, ke ca dhammassa aññātāro” ti? Ajanesi vata me bhavaŋ gotamo samaṇesu samaṇapemaŋ, samaṇesu samaṇapasādaŋ, samaṇesu samaṇagāravaŋ. Abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Cankīsuttaŋ niṭṭhitaŋ pañcamaŋ.

6. Esukārīsuttaŋ
436. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Atha kho esukārī brāhmaṇo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho esukārī brāhmaṇo bhagavantaŋ etadavoca– ‘brāhmaṇā, bho gotama, catasso pāricariyā paññapenti – brāhmaṇassa pāricariyaŋ paññapenti, khattiyassa pāricariyaŋ paññapenti, vessassa pāricariyaŋ paññapenti, suddassa pāricariyaŋ paññapenti. Tatridaŋ, bho gotama, brāhmaṇā brāhmaṇassa pāricariyaŋ paññapenti– “brāhmaṇo vā brāhmaṇaŋ paricareyya, khattiyo vā brāhmaṇaŋ paricareyya, vesso vā brāhmaṇaŋ paricareyya, suddo vā brāhmaṇaŋ paricareyyā” ti. Idaŋ kho, bho gotama, brāhmaṇā brāhmaṇassa pāricariyaŋ paññapenti. Tatridaŋ, bho gotama, brāhmaṇā khattiyassa pāricariyaŋ paññapenti– “khattiyo vā khattiyaŋ paricareyya, vesso vā khattiyaŋ paricareyya, suddo vā khattiyaŋ paricareyyā” ti. Idaŋ kho, bho gotama, brāhmaṇā khattiyassa pāricariyaŋ paññapenti. Tatridaŋ, bho gotama, brāhmaṇā vessassa pāricariyaŋ paññapenti– “vesso vā vessaŋ paricareyya, suddo vā vessaŋ paricareyyā” ti. Idaŋ kho, bho gotama, brāhmaṇā vessassa pāricariyaŋ paññapenti (p. 2.389) Tatridaŋ, bho gotama, brāhmaṇā suddassa pāricariyaŋ paññapenti– “suddova suddaŋ paricareyya. Ko panañño suddaŋ paricarissatī” ti? Idaŋ kho, bho gotama, brāhmaṇā suddassa pāricariyaŋ paññapenti. Brāhmaṇā, bho gotama, imā catasso pāricariyā paññapenti. Idha bhavaŋ gotamo kimāhā’ ti?

437. ‘Kiŋ pana, brāhmaṇa, sabbo loko brāhmaṇānaŋ etadabbhanujānāti– “imā catasso pāricariyā paññapentū”’ ti? ‘No hidaŋ, bho gotama’. ‘Seyyathāpi, brāhmaṇa, puriso daliddo assako anāḷhiyo. Tassa akāmassa bilaŋ olaggeyyuŋ– “idaŋ te, ambho purisa, maŋsaŋ khāditabbaŋ, mūlañca anuppadātabban” ti. Evameva kho, brāhmaṇa, brāhmaṇā appaṭiññāya tesaŋ samaṇabrāhmaṇānaŋ, atha ca panimā catasso pāricariyā paññapenti. Nāhaŋ, brāhmaṇa, “sabbaŋ paricaritabban” ti vadāmi; nāhaŋ, brāhmaṇa, “sabbaŋ na paricaritabban” ti vadāmi. Yaŋ hissa, brāhmaṇa, paricarato pāricariyāhetu pāpiyo assa na seyyo, nāhaŋ taŋ “paricaritabban” ti vadāmi; yañca khvāssa, brāhmaṇa, paricarato pāricariyāhetu seyyo assa na pāpiyo tamahaŋ “paricaritabban” ti vadāmi. Khattiyaŋ cepi, brāhmaṇa, evaŋ puccheyyuŋ– “yaŋ vā te paricarato pāricariyāhetu pāpiyo assa na seyyo, yaŋ vā te paricarato pāricariyāhetu seyyo assa na pāpiyo; kamettha paricareyyāsī” ti, khattiyopi hi, brāhmaṇa sammā byākaramāno evaŋ byākareyya– “yañhi me paricarato pāricariyāhetu pāpiyo assa na seyyo, nāhaŋ taŋ paricareyyaŋ; yañca kho me paricarato pāricariyāhetu seyyo assa na pāpiyo tamahaŋ paricareyyan” ti. Brāhmaṇaŋ cepi, brāhmaṇa …pe… vessaŋ cepi, brāhmaṇa …pe… suddaŋ cepi, brāhmaṇa, evaŋ puccheyyuŋ– “yaŋ vā te paricarato pāricariyāhetu pāpiyo assa na seyyo, yaŋ vā te paricarato pāricariyāhetu seyyo assa na pāpiyo; kamettha paricareyyāsī” ti, suddopi hi, brāhmaṇa, sammā byākaramāno evaŋ byākareyya– “yañhi me paricarato pāricariyāhetu pāpiyo assa na seyyo, nāhaŋ taŋ paricareyyaŋ; yañca kho me paricarato pāricariyāhetu seyyo assa na pāpiyo tamahaŋ paricareyyan” ti. Nāhaŋ, brāhmaṇa, “uccākulīnatā seyyaŋso” ti vadāmi, na panāhaŋ, brāhmaṇa, “uccākulīnatā pāpiyaŋso” ti (p. 2.390) vadāmi; nāhaŋ, brāhmaṇa, “uḷāravaṇṇatā seyyaŋso” ti vadāmi, na panāhaŋ, brāhmaṇa, “uḷāravaṇṇatā pāpiyaŋso” ti vadāmi; nāhaŋ, brāhmaṇa, “uḷārabhogatā seyyaŋso” ti vadāmi, na panāhaŋ, brāhmaṇa, “uḷārabhogatā pāpiyaŋso” ti vadāmi.

438. ‘Uccākulīnopi hi, brāhmaṇa, idhekacco pāṇātipātī hoti, adinnādāyī hoti, kāmesumicchācārī hoti, musāvādī hoti, pisuṇāvāco hoti, pharusāvāco hoti, samphappalāpī hoti, abhijjhālu hoti byāpannacitto hoti, micchādiṭṭhi hoti. Tasmā “na uccākulīnatā seyyaŋso” ti vadāmi. Uccākulīnopi hi, brāhmaṇa, idhekacco pāṇātipātā paṭivirato hoti, adinnādānā paṭivirato hoti, kāmesumicchācārā paṭivirato hoti, musāvādā paṭivirato hoti, pisuṇāya vācāya paṭivirato hoti, pharusāya vācāya paṭivirato hoti, samphappalāpā paṭivirato hoti, anabhijjhālu hoti, abyāpannacitto hoti, sammādiṭṭhi hoti. Tasmā “na uccākulīnatā pāpiyaŋso” ti vadāmi.

439. ‘Uḷāravaṇṇopi hi, brāhmaṇa …pe… uḷārabhogopi hi, brāhmaṇa, idhekacco pāṇātipātī hoti …pe… micchādiṭṭhi hoti. Tasmā “na uḷārabhogatā seyyaŋso” ti vadāmi. Uḷārabhogopi hi, brāhmaṇa, idhekacco pāṇātipātā paṭivirato hoti …pe… sammādiṭṭhi hoti. Tasmā “na uḷārabhogatā pāpiyaŋso” ti vadāmi. Nāhaŋ, brāhmaṇa, “sabbaŋ paricaritabban” ti vadāmi, na panāhaŋ, brāhmaṇa, “sabbaŋ na paricaritabban” ti vadāmi. Yaŋ hissa, brāhmaṇa, paricarato pāricariyāhetu saddhā vaḍḍhati, sīlaŋ vaḍḍhati, sutaŋ vaḍḍhati, cāgo vaḍḍhati, paññā vaḍḍhati, tamahaŋ “paricaritabban” ti (vadāmi. Yaŋ hissa, brāhmaṇa, paricarato pāricariyāhetu na saddhā vaḍḍhati, na sīlaŋ vaḍḍhati, na sutaŋ vaḍḍhati, na cāgo vaḍḍhati, na paññā vaḍḍhati, nāhaŋ taŋ “paricaritabban” ti) vadāmī’ ti.

440. Evaŋ vutte, esukārī brāhmaṇo bhagavantaŋ etadavoca– ‘brāhmaṇā, bho gotama, cattāri dhanāni paññapenti– brāhmaṇassa sandhanaŋ paññapenti, khattiyassa sandhanaŋ paññapenti, vessassa sandhanaŋ paññapenti, suddassa (p. 2.391) sandhanaŋ paññapenti. Tatridaŋ, bho gotama, brāhmaṇā brāhmaṇassa sandhanaŋ paññapenti bhikkhācariyaŋ; bhikkhācariyañca pana brāhmaṇo sandhanaŋ atimaññamāno akiccakārī hoti gopova adinnaŋ ādiyamānoti. Idaŋ kho, bho gotama, brāhmaṇā brāhmaṇassa sandhanaŋ paññapenti. Tatridaŋ, bho gotama, brāhmaṇā khattiyassa sandhanaŋ paññapenti dhanukalāpaŋ; dhanukalāpañca pana khattiyo sandhanaŋ atimaññamāno akiccakārī hoti gopova adinnaŋ ādiyamānoti. Idaŋ kho, bho gotama, brāhmaṇā khattiyassa sandhanaŋ paññapenti. Tatridaŋ, bho gotama, brāhmaṇā vessassa sandhanaŋ paññapenti kasigorakkhaŋ; kasigorakkhañca pana vesso sandhanaŋ atimaññamāno akiccakārī hoti gopova adinnaŋ ādiyamānoti. Idaŋ kho, bho gotama, brāhmaṇā vessassa sandhanaŋ paññapenti. Tatridaŋ, bho gotama, brāhmaṇā suddassa sandhanaŋ paññapenti asitabyābhangiŋ; asitabyābhangiñca pana suddo sandhanaŋ atimaññamāno akiccakārī hoti gopova adinnaŋ ādiyamānoti. Idaŋ kho, bho gotama, brāhmaṇā suddassa sandhanaŋ paññapenti. Brāhmaṇā, bho gotama, imāni cattāri dhanāni paññapenti. Idha bhavaŋ gotamo kimāhā’ ti?

441. ‘Kiŋ pana, brāhmaṇa, sabbo loko brāhmaṇānaŋ etadabbhanujānāti– “imāni cattāri dhanāni paññapentū”’ ti? ‘No hidaŋ, bho gotama’. ‘Seyyathāpi, brāhmaṇa, puriso daliddo assako anāḷhiyo. Tassa akāmassa bilaŋ olaggeyyuŋ– “idaŋ te, ambho purisa, maŋsaŋ khāditabbaŋ, mūlañca anuppadātabban” ti. Evameva kho, brāhmaṇa, brāhmaṇā appaṭiññāya tesaŋ samaṇabrāhmaṇānaŋ, atha ca panimāni cattāri dhanāni paññapenti. Ariyaŋ kho ahaŋ, brāhmaṇa, lokuttaraŋ dhammaŋ purisassa sandhanaŋ paññapemi. Porāṇaŋ kho panassa mātāpettikaŋ kulavaŋsaŋ anussarato yattha yattheva attabhāvassa abhinibbatti hoti tena teneva sankhyaŋ gacchati. Khattiyakule ce attabhāvassa abhinibbatti hoti “khattiyo”tveva sankhyaŋ gacchati; brāhmaṇakule ce attabhāvassa abhinibbatti hoti “brāhmaṇo”tveva sankhyaŋ gacchati; vessakule ce attabhāvassa abhinibbatti hoti “vesso”tveva sankhyaŋ gacchati; suddakule ce attabhāvassa abhinibbatti hoti “suddo”tveva (p. 2.392) sankhyaŋ gacchati. Seyyathāpi, brāhmaṇa, yaŋyadeva paccayaŋ paṭicca aggi jalati tena teneva sankhyaŋ gacchati. Kaṭṭhañce paṭicca aggi jalati “kaṭṭhaggi”tveva sankhyaŋ gacchati; sakalikañce paṭicca aggi jalati “sakalikaggi”tveva sankhyaŋ gacchati; tiṇañce paṭicca aggi jalati “ tiṇaggi”tveva sankhyaŋ gacchati; gomayañce paṭicca aggi jalati “gomayaggi”tveva sankhyaŋ gacchati. Evameva kho ahaŋ, brāhmaṇa, ariyaŋ lokuttaraŋ dhammaŋ purisassa sandhanaŋ paññapemi. Porāṇaŋ kho panassa mātāpettikaŋ kulavaŋsaŋ anussarato yattha yattheva attabhāvassa abhinibbatti hoti tena teneva sankhyaŋ gacchati.

‘Khattiyakule ce attabhāvassa abhinibbatti hoti “khattiyo”tveva sankhyaŋ gacchati; brāhmaṇakule ce attabhāvassa abhinibbatti hoti “brāhmaṇo”tveva sankhyaŋ gacchati; vessakule ce attabhāvassa abhinibbatti hoti “vesso”tveva sankhyaŋ gacchati; suddakule ce attabhāvassa abhinibbatti hoti “suddo”tveva sankhyaŋ gacchati.

‘Khattiyakulā cepi, brāhmaṇa, agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti, adinnādānā paṭivirato hoti, abrahmacariyā paṭivirato hoti, musāvādā paṭivirato hoti, pisuṇāya vācāya paṭivirato hoti, pharusāya vācāya paṭivirato hoti, samphappalāpā paṭivirato hoti, anabhijjhālu hoti, abyāpannacitto hoti, sammādiṭṭhi hoti, ārādhako hoti ñāyaŋ dhammaŋ kusalaŋ.

‘Brāhmaṇakulā cepi, brāhmaṇa, agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ.

‘Vessakulā cepi, brāhmaṇa, agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ.

‘Suddakulā cepi, brāhmaṇa, agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ.

442. ‘Taŋ (p. 2.393) kiŋ maññasi, brāhmaṇa, brāhmaṇova nu kho pahoti asmiŋ padese averaŋ abyābajjhaŋ mettacittaŋ bhāvetuŋ, no khattiyo no vesso no suddo’ ti? ‘No hidaŋ, bho gotama. Khattiyopi hi, bho gotama, pahoti asmiŋ padese averaŋ abyābajjhaŋ mettacittaŋ bhāvetuŋ; brāhmaṇopi hi, bho gotama… vessopi hi, bho gotama… suddopi hi, bho gotama… sabbepi hi, bho gotama, cattāro vaṇṇā pahonti asmiŋ padese averaŋ abyābajjhaŋ mettacittaŋ bhāvetun’ ti. ‘Evameva kho, brāhmaṇa, khattiyakulā cepi agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ.

‘Brāhmaṇakulā cepi, brāhmaṇa… vessakulā cepi, brāhmaṇa… suddakulā cepi, brāhmaṇa, agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ.

443. ‘Taŋ kiŋ maññasi, brāhmaṇa, brāhmaṇova nu kho pahoti sottisināniŋ ādāya nadiŋ gantvā rajojallaŋ pavāhetuŋ, no khattiyo no vesso no suddo’ ti? ‘No hidaŋ, bho gotama Khattiyopi hi, bho gotama, pahoti sottisināniŋ ādāya nadiŋ gantvā rajojallaŋ pavāhetuŋ; brāhmaṇopi hi, bho gotama… vessopi hi, bho gotama suddopi hi, bho gotama… sabbepi hi, bho gotama, cattāro vaṇṇā pahonti sottisināniŋ ādāya nadiŋ gantvā rajojallaŋ pavāhetun’ ti. ‘Evameva kho, brāhmaṇa, khattiyakulā cepi agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ.

‘Brāhmaṇakulā cepi, brāhmaṇa… vessakulā cepi, brāhmaṇa… suddakulā cepi brāhmaṇa, agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ.

444. ‘Taŋ (p. 2.394) kiŋ maññasi, brāhmaṇa, idha rājā khattiyo muddhāvasitto nānājaccānaŋ purisānaŋ purisasataŋ sannipāteyya – “āyantu bhonto ye tattha khattiyakulā brāhmaṇakulā rājaññakulā uppannā sākassa vā sālassa vā salaḷassa vā candanassa vā padumakassa vā uttarāraṇiŋ ādāya aggiŋ abhinibbattentu, tejo pātukarontu; āyantu pana bhonto ye tattha caṇḍālakulā nesādakulā venakulā rathakārakulā pukkusakulā uppannā sāpānadoṇiyā vā sūkaradoṇiyā vā rajakadoṇiyā vā eraṇḍakaṭṭhassa vā uttarāraṇiŋ ādāya aggiŋ abhinibbattentu, tejo pātukarontū”’ ti?

‘Taŋ kiŋ maññasi, brāhmaṇa, yo evaŋ nu kho so khattiyakulā brāhmaṇakulā rājaññakulā uppannehi sākassa vā sālassa vā salaḷassa vā candanassa vā padumakassa vā uttarāraṇiŋ ādāya aggi abhinibbatto tejo pātukato so eva nu khvāssa aggi accimā ceva vaṇṇavā ca pabhassaro ca tena ca sakkā agginā aggikaraṇīyaŋ kātuŋ; yo pana so caṇḍālakulā nesādakulā venakulā rathakārakulā pukkusakulā uppannehi sāpānadoṇiyā vā sūkaradoṇiyā vā rajakadoṇiyā vā eraṇḍakaṭṭhassa vā uttarāraṇiŋ ādāya aggi abhinibbatto tejo pātukato svāssa aggi na ceva accimā na ca vaṇṇavā na ca pabhassaro na ca tena sakkā agginā aggikaraṇīyaŋ kātun’ ti? ‘No hidaŋ, bho gotama. Yopi hi so, bho gotama, khattiyakulā brāhmaṇakulā rājaññakulā uppannehi sākassa vā sālassa vā salaḷassa vā candanassa vā padumakassa vā uttarāraṇiŋ ādāya aggi abhinibbatto tejo pātukato svāssa aggi accimā ceva vaṇṇavā ca pabhassaro ca tena ca sakkā agginā aggikaraṇīyaŋ kātuŋ; yopi so caṇḍālakulā nesādakulā venakulā rathakārakulā pukkusakulā uppannehi sāpānadoṇiyā vā sūkaradoṇiyā vā rajakadoṇiyā vā eraṇḍakaṭṭhassa vā uttarāraṇiŋ ādāya aggi abhinibbatto tejo pātukato svāssa aggi accimā ceva vaṇṇavā ca pabhassaro ca tena ca sakkā agginā aggikaraṇīyaŋ kātuŋ. Sabbopi hi, bho gotama, aggi accimā ceva vaṇṇavā ca pabhassaro ca sabbenapi sakkā agginā aggikaraṇīyaŋ kātun’ ti.

‘Evameva (p. 2.395) kho, brāhmaṇa, khattiyakulā cepi agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti …pe… sammādiṭṭhi hoti, ārādhako hoti ñāyaŋ dhammaŋ kusalaŋ. Brāhmaṇakulā cepi, brāhmaṇa… vessakulā cepi, brāhmaṇa… suddakulā cepi, brāhmaṇa, agārasmā anagāriyaŋ pabbajito hoti, so ca tathāgatappaveditaŋ dhammavinayaŋ āgamma pāṇātipātā paṭivirato hoti, adinnādānā paṭivirato hoti, abrahmacariyā paṭivirato hoti, musāvādā paṭivirato hoti, pisuṇāya vācāya paṭivirato hoti, pharusāya vācāya paṭivirato hoti, samphappalāpā paṭivirato hoti, anabhijjhālu hoti, abyāpannacitto hoti, sammādiṭṭhi hoti, ārādhako hoti ñāyaŋ dhammaŋ kusalan’ ti.

Evaŋ vutte, esukārī brāhmaṇo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Esukārīsuttaŋ niṭṭhitaŋ chaṭṭhaŋ.

7. Dhanañjānisuttaŋ
445. Evaŋ me sutaŋ– ekaŋ samayaŋ bhagavā rājagahe viharati veḷuvane kalandakanivāpe. Tena kho pana samayena āyasmā sāriputto dakkhiṇāgirismiŋ cārikaŋ carati mahatā bhikkhusanghena saddhiŋ. Atha kho aññataro bhikkhu rājagahe vassaŋvuṭṭho yena dakkhiṇāgiri yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho taŋ bhikkhuŋ āyasmā sāriputto etadavoca– ‘kaccāvuso, bhagavā arogo ca balavā cā’ ti? ‘Arogo cāvuso, bhagavā balavā cā’ ti. ‘Kacci panāvuso, bhikkhusangho arogo ca balavā cā’ ti? ‘Bhikkhusanghopi kho, āvuso, arogo ca balavā cā’ ti. ‘Ettha, āvuso, taṇḍulapālidvārāya dhanañjāni nāma brāhmaṇo atthi. Kaccāvuso (p. 2.396) dhanañjāni brāhmaṇo arogo ca balavā cā’ ti? ‘Dhanañjānipi kho, āvuso, brāhmaṇo arogo ca balavā cā’ ti. ‘Kacci panāvuso, dhanañjāni brāhmaṇo appamatto’ ti? ‘Kuto panāvuso, dhanañjānissa brāhmaṇassa appamādo? Dhanañjāni, āvuso, brāhmaṇo rājānaŋ nissāya brāhmaṇagahapatike vilumpati, brāhmaṇagahapatike nissāya rājānaŋ vilumpati Yāpissa bhariyā saddhā saddhakulā ānītā sāpi kālankatā; aññāssa bhariyā assaddhā assaddhakulā ānītā’. ‘Dussutaŋ vatāvuso, assumha, dussutaŋ vatāvuso, assumha; ye mayaŋ dhanañjāniŋ brāhmaṇaŋ pamattaŋ assumha. Appeva ca nāma mayaŋ kadāci karahaci dhanañjāninā brāhmaṇena saddhiŋ samāgaccheyyāma, appeva nāma siyā kocideva kathāsallāpo’ ti?

446. Atha kho āyasmā sāriputto dakkhiṇāgirismiŋ yathābhirantaŋ viharitvā yena rājagahaŋ tena cārikaŋ pakkāmi. Anupubbena cārikaŋ caramāno yena rājagahaŋ tadavasari. Tatra sudaŋ āyasmā sāriputto rājagahe viharati veḷuvane kalandakanivāpe. Atha kho āyasmā sāriputto pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisi Tena kho pana samayena dhanañjāni brāhmaṇo bahinagare gāvo goṭṭhe duhāpeti. Atha kho āyasmā sāriputto rājagahe piṇḍāya caritvā pacchābhattaŋ piṇḍapātapaṭikkanto yena dhanañjāni brāhmaṇo tenupasankami. Addasā kho dhanañjāni brāhmaṇo āyasmantaŋ sāriputtaŋ dūratova āgacchantaŋ. Disvāna yenāyasmā sāriputto tenupasankami; upasankamitvā āyasmantaŋ sāriputtaŋ etadavoca– ‘ito, bho sāriputta, payo, pīyataŋ tāva bhattassa kālo bhavissatī’ ti. ‘Alaŋ, brāhmaṇa. Kataŋ me ajja bhattakiccaŋ. Amukasmiŋ me rukkhamūle divāvihāro bhavissati. Tattha āgaccheyyāsī’ ti. ‘Evaŋ, bho’ ti kho dhanañjāni brāhmaṇo āyasmato sāriputtassa paccassosi. Atha kho dhanañjāni brāhmaṇo pacchābhattaŋ bhuttapātarāso yenāyasmā sāriputto tenupasankami; upasankamitvā āyasmatā sāriputtena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho dhanañjāniŋ brāhmaṇaŋ āyasmā sāriputto etadavoca– ‘kaccāsi, dhanañjāni, appamatto’ ti? ‘Kuto, bho sāriputta, amhākaŋ appamādo yesaŋ no mātāpitaro (p. 2.397) posetabbā, puttadāro posetabbo, dāsakammakarā posetabbā, mittāmaccānaŋ mittāmaccakaraṇīyaŋ kātabbaŋ, ñātisālohitānaŋ ñātisālohitakaraṇīyaŋ kātabbaŋ, atithīnaŋ atithikaraṇīyaŋ kātabbaŋ, pubbapetānaŋ pubbapetakaraṇīyaŋ kātabbaŋ, devatānaŋ devatākaraṇīyaŋ kātabbaŋ, rañño rājakaraṇīyaŋ kātabbaŋ, ayampi kāyo pīṇetabbo brūhetabbo’ ti?

447. ‘Taŋ kiŋ maññasi, dhanañjāni, idhekacco mātāpitūnaŋ hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho mātāpitūnaŋ hetu adhammacārī visamacārī ahosiŋ, mā maŋ nirayaŋ nirayapālā” ti mātāpitaro vā panassa labheyyuŋ “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco puttadārassa hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho puttadārassa hetu adhammacārī visamacārī ahosiŋ, mā maŋ nirayaŋ nirayapālā” ti, puttadāro vā panassa labheyya “eso kho amhākaŋ hetu adhammacārī visamacārī ahosi mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco dāsakammakaraporisassa hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho dāsakammakaraporisassa hetu adhammacārī visamacārī ahosiŋ, mā maŋ nirayaŋ nirayapālā” ti, dāsakammakaraporisā vā panassa labheyyuŋ “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco mittāmaccānaŋ hetu adhammacārī visamacārī assa, tamenaŋ adhammacariyāvisamacariyāhetu nirayaŋ (p. 2.398) nirayapālā upakaḍḍheyyuŋ. Labheyya nu kho so “ahaŋ kho mittāmaccānaŋ hetu adhammacārī visamacārī ahosiŋ, mā maŋ nirayaŋ nirayapālā” ti, mittāmaccā vā panassa labheyyuŋ “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco ñātisālohitānaŋ hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho ñātisālohitānaŋ hetu adhammacārī visamacārī ahosiŋ, mā maŋ nirayaŋ nirayapālā” ti, ñātisālohitā vā panassa labheyyuŋ “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco atithīnaŋ hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho atithīnaŋ hetu adhammacārī visamacārī ahosiŋ, mā maŋ nirayaŋ nirayapālā” ti, atithī vā panassa labheyyuŋ “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco pubbapetānaŋ hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho pubbapetānaŋ hetu adhammacārī visamacārī ahosiŋ, mā maŋ nirayaŋ nirayapālā” ti, pubbapetā vā panassa labheyyuŋ “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ (p. 2.399) kiŋ maññasi, dhanañjāni, idhekacco devatānaŋ hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho devatānaŋ hetu adhammacārī visamacārī ahosiŋ, mā maŋ nirayaŋ nirayapālā” ti, devatā vā panassa labheyyuŋ “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco rañño hetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho rañño hetu adhammacārī visamacārī ahosiŋ, mā maŋ nirayaŋ nirayapālā” ti, rājā vā panassa labheyya “eso kho amhākaŋ hetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

‘Taŋ kiŋ maññasi, dhanañjāni, idhekacco kāyassa pīṇanāhetu brūhanāhetu adhammacārī visamacārī assa, tamenaŋ adhammacariyāvisamacariyāhetu nirayaŋ nirayapālā upakaḍḍheyyuŋ. Labheyya nu kho so “ahaŋ kho kāyassa pīṇanāhetu brūhanāhetu adhammacārī visamacārī ahosiŋ, mā maŋ nirayaŋ nirayapālā” ti, pare vā panassa labheyyuŋ “eso kho kāyassa pīṇanāhetu brūhanāhetu adhammacārī visamacārī ahosi, mā naŋ nirayaŋ nirayapālā”’ ti? ‘No hidaŋ, bho sāriputta. Atha kho naŋ vikkandantaŋyeva niraye nirayapālā pakkhipeyyuŋ’.

448. ‘Taŋ kiŋ maññasi, dhanañjāni, yo vā mātāpitūnaŋ hetu adhammacārī visamacārī assa, yo vā mātāpitūnaŋ hetu dhammacārī samacārī assa; katamaŋ seyyo’ ti? ‘Yo hi, bho sāriputta, mātāpitūnaŋ hetu adhammacārī visamacārī assa, na taŋ seyyo; yo ca kho, bho sāriputta, mātāpitūnaŋ hetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā (p. 2.400) kammantā, yehi sakkā mātāpitaro ceva posetuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā puttadārassa hetu adhammacārī visamacārī assa, yo vā puttadārassa hetu dhammacārī samacārī assa; katamaŋ seyyo’ ti? ‘Yo hi, bho sāriputta, puttadārassa hetu adhammacārī visamacārī assa, na taŋ seyyo; yo ca kho, bho sāriputta, puttadārassa hetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā yehi sakkā puttadārañceva posetuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā dāsakammakaraporisassa hetu adhammacārī visamacārī assa, yo vā dāsakammakaraporisassa hetu dhammacārī samacārī assa; katamaŋ seyyo’ ti? ‘Yo hi, bho sāriputta, dāsakammakaraporisassa hetu adhammacārī visamacārī assa, na taŋ seyyo; yo ca kho, bho sāriputta, dāsakammakaraporisassa hetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā, yehi sakkā dāsakammakaraporise ceva posetuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā mittāmaccānaŋ hetu adhammacārī visamacārī assa, yo vā mittāmaccānaŋ hetu dhammacārī samacārī assa; katamaŋ seyyo’ ti? ‘Yo hi bho sāriputta, mittāmaccānaŋ hetu adhammacārī visamacārī assa, na taŋ seyyo; yo ca kho, bho sāriputta, mittāmaccānaŋ hetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā, yehi sakkā mittāmaccānañceva mittāmaccakaraṇīyaŋ kātuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ (p. 2.401) kiŋ maññasi, dhanañjāni, yo vā ñātisālohitānaŋ hetu adhammacārī visamacārī assa, yo vā ñātisālohitānaŋ hetu dhammacārī samacārī assa; katamaŋ seyyo’ ti? ‘Yo hi, bho sāriputta, ñātisālohitānaŋ hetu adhammacārī visamacārī assa, na taŋ seyyo; yo ca kho, bho sāriputta, ñātisālohitānaŋ hetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā, yehi sakkā ñātisālohitānañceva ñātisālohitakaraṇīyaŋ kātuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā atithīnaŋ hetu adhammacārī visamacārī assa, yo vā atithīnaŋ hetu dhammacārī samacārī assa; katamaŋ seyyo’ ti? ‘Yo hi, bho sāriputta, atithīnaŋ hetu adhammacārī visamacārī assa, na taŋ seyyo; yo ca kho, bho sāriputta, atithīnaŋ hetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā, yehi sakkā atithīnañceva atithikaraṇīyaŋ kātuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā pubbapetānaŋ hetu adhammacārī visamacārī assa, yo vā pubbapetānaŋ hetu dhammacārī samacārī assa; katamaŋ seyyo’ ti? ‘Yo hi, bho sāriputta, pubbapetānaŋ hetu adhammacārī visamacārī assa, na taŋ seyyo; yo ca kho, bho sāriputta, pubbapetānaŋ hetu dhammacārī samacārī assa, tadevettha seyyo. Adhammacariyāvisamacariyāhi bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā, yehi sakkā pubbapetānañceva pubbapetakaraṇīyaŋ kātuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā devatānaŋ hetu adhammacārī visamacārī assa, yo vā devatānaŋ hetu dhammacārī samacārī assa; katamaŋ (p. 2.402) seyyo’ ti? ‘Yo hi, bho sāriputta, devatānaŋ hetu adhammacārī visamacārī assa, na taŋ seyyo; yo ca kho, bho sāriputta, devatānaŋ hetu dhammacārī samacārī assa, tadevettha seyyo Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā, yehi sakkā devatānañceva devatākaraṇīyaŋ kātuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā rañño hetu adhammacārī visamacārī assa, yo vā rañño hetu dhammacārī samacārī assa; katamaŋ seyyo’ ti? ‘Yo hi, bho sāriputta, rañño hetu adhammacārī visamacārī assa, na taŋ seyyo; yo ca kho, bho sāriputta, rañño hetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā, yehi sakkā rañño ceva rājakaraṇīyaŋ kātuŋ, na ca pāpakammaŋ kātuŋ, puññañca paṭipadaŋ paṭipajjituŋ.

‘Taŋ kiŋ maññasi, dhanañjāni, yo vā kāyassa pīṇanāhetu brūhanāhetu adhammacārī visamacārī assa, yo vā kāyassa pīṇanāhetu brūhanāhetu dhammacārī samacārī assa; katamaŋ seyyo’ ti? ‘Yo hi, bho sāriputta, kāyassa pīṇanāhetu brūhanāhetu adhammacārī visamacārī assa, na taŋ seyyo; yo ca kho, bho sāriputta, kāyassa pīṇanāhetu brūhanāhetu dhammacārī samacārī assa, tadevettha seyyo. Adhammacariyāvisamacariyāhi, bho sāriputta, dhammacariyāsamacariyā seyyo’ ti. ‘Atthi kho, dhanañjāni, aññesaŋ hetukā dhammikā kammantā yehi sakkā kāyañceva pīṇetuŋ brūhetuŋ, na ca pāpakammaŋ kātuŋ, puññañca paṭipadaŋ paṭipajjitun’ ti.

449. Atha kho dhanañjāni brāhmaṇo āyasmato sāriputtassa bhāsitaŋ abhinanditvā anumoditvā uṭṭhāyāsanā pakkāmi. Atha kho dhanañjāni brāhmaṇo aparena samayena ābādhiko ahosi dukkhito bāḷhagilāno. Atha kho dhanañjāni brāhmaṇo aññataraŋ purisaŋ āmantesi (p. 2.403) ‘ehi tvaŋ, ambho purisa yena bhagavā tenupasankama; upasankamitvā mama vacanena bhagavato pāde sirasā vandāhi– “dhanañjāni, bhante, brāhmaṇo ābādhiko dukkhito bāḷhagilāno. So bhagavato pāde sirasā vandatī” ti. Yena cāyasmā sāriputto tenupasankama; upasankamitvā mama vacanena āyasmato sāriputtassa pāde sirasā vandāhi– “dhanañjāni, bhante, brāhmaṇo ābādhiko dukkhito bāḷhagilāno. So āyasmato sāriputtassa pāde sirasā vandatī” ti. Evañca vadehi– “sādhu kira, bhante, āyasmā sāriputto yena dhanañjānissa brāhmaṇassa nivesanaŋ tenupasankamatu anukampaŋ upādāyā”’ ti. ‘Evaŋ bhante’ ti kho so puriso dhanañjānissa brāhmaṇassa paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so puriso bhagavantaŋ etadavoca– ‘dhanañjāni, bhante, brāhmaṇo ābādhiko dukkhito bāḷhagilāno. So bhagavato pāde sirasā vandatī’ ti. Yena cāyasmā sāriputto tenupasankami; upasankamitvā āyasmantaŋ sāriputtaŋ abhivādetvā ekamantaŋ nisīdi. Ekamantaŋ nisinno kho so puriso āyasmantaŋ sāriputtaŋ etadavoca– ‘dhanañjāni, bhante, brāhmaṇo ābādhiko dukkhito bāḷhagilāno. So āyasmato sāriputtassa pāde sirasā vandati, evañca vadeti– “sādhu kira, bhante, āyasmā sāriputto yena dhanañjānissa brāhmaṇassa nivesanaŋ tenupasankamatu anukampaŋ upādāyā”’ ti. Adhivāsesi kho āyasmā sāriputto tuṇhībhāvena.

450. Atha kho āyasmā sāriputto nivāsetvā pattacīvaramādāya yena dhanañjānissa brāhmaṇassa nivesanaŋ tenupasankami; upasankamitvā paññatte āsane nisīdi. Nisajja kho āyasmā sāriputto dhanañjāniŋ brāhmaṇaŋ etadavoca– ‘kacci te, dhanañjāni, khamanīyaŋ, kacci yāpanīyaŋ? Kacci dukkhā vedanā paṭikkamanti, no abhikkamanti? Paṭikkamosānaŋ paññāyati no abhikkamo’ ti? ‘Na me, bho sāriputta, khamanīyaŋ na yāpanīyaŋ. Bāḷhā me dukkhā vedanā abhikkamanti, no paṭikkamanti. Abhikkamosānaŋ paññāyati, no paṭikkamo. Seyyathāpi, bho sāriputta balavā puriso tiṇhena sikharena muddhani abhimattheyya; evameva kho (p. 2.404) bho sāriputta, adhimattā vātā muddhani ca ūhananti. Na me, bho sāriputta, khamanīyaŋ, na yāpanīyaŋ. Bāḷhā me dukkhā vedanā abhikkamanti, no paṭikkamanti. Abhikkamosānaŋ paññāyati, no paṭikkamo. Seyyathāpi, bho sāriputta, balavā puriso daḷhena varattakkhaṇḍena sīse sīsaveṭhaŋ dadeyya; evameva kho, bho sāriputta, adhimattā sīse sīsavedanā. Na me, bho sāriputta, khamanīyaŋ na yāpanīyaŋ. Bāḷhā me dukkhā vedanā abhikkamanti, no paṭikkamanti. Abhikkamosānaŋ paññāyati, no paṭikkamo. Seyyathāpi, bho sāriputta, dakkho goghātako vā goghātakantevāsī vā tiṇhena govikantanena kucchiŋ parikanteyya; evameva kho, bho sāriputta, adhimattā vātā kucchiŋ parikantanti. Na me, bho sāriputta, khamanīyaŋ, na yāpanīyaŋ. Bāḷhā me dukkhā vedanā abhikkamanti, no paṭikkamanti. Abhikkamosānaŋ paññāyati, no paṭikkamo. Seyyathāpi, bho sāriputta, dve balavanto purisā dubbalataraŋ purisaŋ nānābāhāsu gahetvā angārakāsuyā santāpeyyuŋ samparitāpeyyuŋ; evameva kho, bho sāriputta, adhimatto kāyasmiŋ ḍāho. Na me, bho sāriputta, khamanīyaŋ na yāpanīyaŋ. Bāḷhā me dukkhā vedanā abhikkamanti, no paṭikkamanti. Abhikkamosānaŋ paññāyati no paṭikkamo’ ti.

451. ‘Taŋ kiŋ maññasi, dhanañjāni, katamaŋ seyyo – nirayo vā tiracchānayoni vā’ ti? ‘Nirayā, bho sāriputta, tiracchānayoni seyyo’ ti. ‘Taŋ kiŋ maññasi, dhanañjāni, katamaŋ seyyo– tiracchānayoni vā pettivisayo vā’ ti? ‘ tiracchānayoniyā, bho sāriputta, pettivisayo seyyo’ ti. ‘Taŋ kiŋ maññasi, dhanañjāni, katamaŋ seyyo– pettivisayo vā manussā vā’ ti? ‘Pettivisayā, bho sāriputta, manussā seyyo’ ti. ‘Taŋ kiŋ maññasi, dhanañjāni katamaŋ seyyo– manussā vā cātumahārājikā vā devā’ ti? ‘Manussehi (p. 2.405) bho sāriputta, cātumahārājikā devā seyyo’ ti. ‘Taŋ kiŋ maññasi, dhanañjāni, katamaŋ seyyo– cātumahārājikā vā devā tāvatiŋsā vā devā’ ti? ‘Cātumahārājikehi, bho sāriputta, devehi tāvatiŋsā devā seyyo’ ti. ‘Taŋ kiŋ maññasi, dhanañjāni, katamaŋ seyyo– tāvatiŋsā vā devā yāmā vā devā’ ti? ‘Tāvatiŋsehi, bho sāriputta, devehi yāmā devā seyyo’ ti. ‘Taŋ kiŋ maññasi, dhanañjāni, katamaŋ seyyo– yāmā vā devā tusitā vā devā’ ti? ‘Yāmehi, bho sāriputta, devehi tusitā devā seyyo’ ti. ‘Taŋ kiŋ maññasi, dhanañjāni, katamaŋ seyyo– tusitā vā devā nimmānaratī vā devā’ ti? ‘Tusitehi, bho sāriputta, devehi nimmānaratī devā seyyo’ ti. ‘Taŋ kiŋ maññasi, dhanañjāni, katamaŋ seyyo– nimmānaratī vā devā paranimmitavasavattī vā devā’ ti? ‘Nimmānaratīhi bho sāriputta, devehi paranimmitavasavattī devā seyyo’ ti. ‘Taŋ kiŋ maññasi, dhanañjāni, katamaŋ seyyo paranimmitavasavattī vā devā brahmaloko vā’ ti? ‘“Brahmaloko” ti – bhavaŋ sāriputto āha; “brahmaloko” ti – bhavaŋ sāriputto āhā’ ti .

Atha kho āyasmato sāriputtassa etadahosi– ‘ime kho brāhmaṇā brahmalokādhimuttā. Yaŋnūnāhaŋ dhanañjānissa brāhmaṇassa brahmānaŋ sahabyatāya maggaŋ deseyyan’ ti. ‘Brahmānaŋ te, dhanañjāni, sahabyatāya maggaŋ desessāmi; taŋ suṇāhi, sādhukaŋ manasi karohi, bhāsissāmī’ ti. ‘Evaŋ, bho’ ti kho dhanañjāni brāhmaṇo āyasmato sāriputtassa paccassosi. Āyasmā sāriputto etadavoca– ‘katamo ca, dhanañjāni, brahmānaŋ sahabyatāya maggo? Idha, dhanañjāni, bhikkhu mettāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharati. Ayaŋ kho, dhanañjāni, brahmānaŋ sahabyatāya maggo’.

452. ‘Puna caparaŋ, dhanañjāni, bhikkhu karuṇāsahagatena cetasā …pe… muditāsahagatena cetasā… upekkhāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā viharati. Ayaŋ kho, dhanañjāni, brahmānaŋ sahabyatāya maggo’ ti. Tena hi, bho sāriputta, mama vacanena bhagavato pāde sirasā vandāhi– “dhanañjāni (p. 2.406) bhante, brāhmaṇo ābādhiko dukkhito bāḷhagilāno. So bhagavato pāde sirasā vandatī” ti. Atha kho āyasmā sāriputto dhanañjāniŋ brāhmaṇaŋ sati uttarikaraṇīye hīne brahmaloke patiṭṭhāpetvā uṭṭhāyāsanā pakkāmi. Atha kho dhanañjāni brāhmaṇo acirapakkante āyasmante sāriputte kālamakāsi, brahmalokañca upapajji.

453. Atha kho bhagavā bhikkhū āmantesi– ‘eso, bhikkhave, sāriputto dhanañjāniŋ brāhmaṇaŋ sati uttarikaraṇīye hīne brahmaloke patiṭṭhāpetvā uṭṭhāyāsanā pakkanto’ ti. Atha kho āyasmā sāriputto yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi, ekamantaŋ nisinno kho āyasmā sāriputto bhagavantaŋ etadavoca– ‘dhanañjāni, bhante, brāhmaṇo ābādhiko dukkhito bāḷhagilāno, so bhagavato pāde sirasā vandatī’ ti. ‘Kiŋ pana tvaŋ sāriputta dhanañjāniŋ brāhmaṇaŋ sati uttarikaraṇīye hīne brahmaloke patiṭṭhāpetvā uṭṭhāyāsanā pakkanto’ ti? ‘Mayhaŋ kho, bhante, evaŋ ahosi– “ime kho brāhmaṇā brahmalokādhimuttā, yaŋnūnāhaŋ dhanañjānissa brāhmaṇassa brahmānaŋ sahabyatāya maggaŋ deseyyan” ti. ‘Kālankatoca, sāriputta, dhanañjāni brāhmaṇo, brahmalokañca upapanno’ ti.

Dhanañjānisuttaŋ niṭṭhitaŋ sattamaŋ.

8. Vāseṭṭhasuttaŋ
454. Evaŋ me sutaŋ– ekaŋ samayaŋ bhagavā icchānangale viharati icchānangalavanasaṇḍe. Tena kho pana samayena sambahulā abhiññātā abhiññātā brāhmaṇamahāsālā icchānangale paṭivasanti, seyyathidaŋ– cankī brāhmaṇo, tārukkho brāhmaṇo, pokkharasāti brāhmaṇo, jāṇussoṇi brāhmaṇo, todeyyo brāhmaṇo, aññe ca abhiññātā abhiññātā brāhmaṇamahāsālā. Atha kho vāseṭṭhabhāradvājānaŋ māṇavānaŋ janghāvihāraŋ anucankamantānaŋ anuvicarantānaŋ ayamantarākathā (p. 2.407) udapādi– ‘kathaŋ, bho, brāhmaṇo hotī’ ti? Bhāradvājo māṇavo evamāha– ‘yato kho, bho, ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena– ettāvatā kho, bho, brāhmaṇo hotī’ ti. Vāseṭṭho māṇavo evamāha– ‘yato kho, bho, sīlavā ca hoti vattasampanno ca– ettāvatā kho, bho, brāhmaṇo hotī’ ti. Neva kho asakkhi bhāradvājo māṇavo vāseṭṭhaŋ māṇavaŋ saññāpetuŋ, na pana asakkhi vāseṭṭho māṇavo bhāradvājaŋ māṇavaŋ saññāpetuŋ. Atha kho vāseṭṭho māṇavo bhāradvājaŋ māṇavaŋ āmantesi– ‘ayaŋ kho, bho bhāradvāja, samaṇo gotamo sakyaputto sakyakulā pabbajito icchānangale viharati icchānangalavanasaṇḍe. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Āyāma, bho bhāradvāja, yena samaṇo gotamo tenupasankamissāma; upasankamitvā samaṇaŋ gotamaŋ etamatthaŋ pucchissāma. Yathā no samaṇo gotamo byākarissati tathā naŋ dhāressāmā’ ti. ‘Evaŋ, bho’ ti kho bhāradvājo māṇavo vāseṭṭhassa māṇavassa paccassosi.

455. Atha kho vāseṭṭhabhāradvājā māṇavā yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Ekamantaŋ nisinno kho vāseṭṭho māṇavo bhagavantaŋ gāthāhi ajjhabhāsi –


‘Anuññātapaṭiññātā, tevijjā mayamasmubho;


Ahaŋ pokkharasātissa, tārukkhassāyaŋ māṇavo.


‘Tevijjānaŋ yadakkhātaŋ, tatra kevalinosmase;


Padakasmā veyyākaraṇā, jappe ācariyasādisā.


Tesaŋ no jātivādasmiŋ, vivādo atthi gotama.


‘Jātiyā (p. 2.408) brāhmaṇo hoti, bhāradvājo iti bhāsati;


Ahañca kammunā brūmi, evaŋ jānāhi cakkhuma.


‘Te na sakkoma ñāpetuŋ, aññamaññaŋ mayaŋ ubho;


Bhavantaŋ puṭṭhumāgamā, sambuddhaŋ iti vissutaŋ.


‘Candaŋ yathā khayātītaŋ, pecca pañjalikā janā;


Vandamānā namassanti, lokasmiŋ gotamaŋ.


‘Cakkhuŋ loke samuppannaŋ, mayaŋ pucchāma gotamaŋ;


Jātiyā brāhmaṇo hoti, udāhu bhavati kammunā .


Ajānataŋ no pabrūhi, yathā jānemu brāhmaṇan’ ti.

456. 
‘Tesaŋ vo ahaŋ byakkhissaŋ, (vāseṭṭhāti bhagavā)


Anupubbaŋ yathātathaŋ.


Jātivibhangaŋ pāṇānaŋ, aññamaññāhi jātiyo.


‘ tiṇarukkhepi jānātha, na cāpi paṭijānare;


Lingaŋ jātimayaŋ tesaŋ, aññamaññā hi jātiyo.


‘Tato kīṭe paṭange ca, yāva kunthakipillike;


Lingaŋ jātimayaŋ tesaŋ, aññamaññā hi jātiyo.


‘Catuppadepi jānātha, khuddake ca mahallake;


Lingaŋ jātimayaŋ tesaŋ, aññamaññā hi jātiyo.


‘Pādudarepi jānātha, urage dīghapiṭṭhike;


Lingaŋ jātimayaŋ tesaŋ, aññamaññā hi jātiyo.


‘Tato macchepi jānātha, udake vārigocare;


Lingaŋ jātimayaŋ tesaŋ, aññamaññā hi jātiyo.


‘Tato pakkhīpi jānātha, pattayāne vihangame;


Lingaŋ jātimayaŋ tesaŋ, aññamaññā hi jātiyo.


‘Yathā etāsu jātīsu, lingaŋ jātimayaŋ puthu;


Evaŋ natthi manussesu, lingaŋ jātimayaŋ puthu.


‘Na (p. 2.409) kesehi na sīsehi, na kaṇṇehi na akkhīhi;


Na mukhena na nāsāya, na oṭṭhehi bhamūhi vā.


‘Na gīvāya na aŋsehi, na udarena na piṭṭhiyā;


Na soṇiyā na urasā, na sambādhe na methune .


‘Na hatthehi na pādehi, nangulīhi nakhehi vā;


Na janghāhi na ūrūhi, na vaṇṇena sarena vā.


Lingaŋ jātimayaŋ neva, yathā aññāsu jātisu.

457. 
‘Paccattañca sarīresu, manussesvetaŋ na vijjati.


Vokārañca manussesu, samaññāya pavuccati.


‘Yo hi koci manussesu, gorakkhaŋ upajīvati;


Evaŋ vāseṭṭha jānāhi, kassako so na brāhmaṇo.


‘Yo hi koci manussesu, puthusippena jīvati;


Evaŋ vāseṭṭha jānāhi, sippiko so na brāhmaṇo.


‘Yo hi koci manussesu, vohāraŋ upajīvati;


Evaŋ vāseṭṭha jānāhi, vāṇijo so na brāhmaṇo.


‘Yo hi koci manussesu, parapessena jīvati;


Evaŋ vāseṭṭha jānāhi, pessako so na brāhmaṇo.


‘Yo hi koci manussesu, adinnaŋ upajīvati;


Evaŋ vāseṭṭha jānāhi, coro eso na brāhmaṇo.


‘Yo hi koci manussesu, issatthaŋ upajīvati;


Evaŋ vāseṭṭha jānāhi, yodhājīvo na brāhmaṇo.


‘Yo hi koci manussesu, porohiccena jīvati;


Evaŋ vāseṭṭha jānāhi, yājako so na brāhmaṇo.


‘Yo hi koci manussesu, gāmaŋ raṭṭhañca bhuñjati;


Evaŋ vāseṭṭha jānāhi, rājā eso na brāhmaṇo.


‘Na (p. 2.410) cāhaŋ brāhmaṇaŋ brūmi, yonijaŋ mattisambhavaŋ;


Bhovādi nāma so hoti, sace hoti sakiñcano.


Akiñcanaŋ anādānaŋ, tamahaŋ brūmi brāhmaṇaŋ.

458. 
‘Sabbasaŋyojanaŋ chetvā, yo ve na paritassati;


Sangātigaŋ visaŋyuttaŋ, tamahaŋ brūmi brāhmaṇaŋ.


‘Chetvā naddhiŋ varattañca, sandānaŋ sahanukkamaŋ;


Ukkhittapalighaŋ buddhaŋ, tamahaŋ brūmi brāhmaṇaŋ.


‘Akkosaŋ vadhabandhañca, aduṭṭho yo titikkhati;


Khantībalaŋ balānīkaŋ, tamahaŋ brūmi brāhmaṇaŋ.


‘Akkodhanaŋ vatavantaŋ, sīlavantaŋ anussadaŋ;


Dantaŋ antimasārīraŋ, tamahaŋ brūmi brāhmaṇaŋ.


‘Vāripokkharapatteva, āraggeriva sāsapo;


Yo na limpati kāmesu, tamahaŋ brūmi brāhmaṇaŋ.


‘Yo dukkhassa pajānāti, idheva khayamattano;


Pannabhāraŋ visaŋyuttaŋ, tamahaŋ brūmi brāhmaṇaŋ.


‘Gambhīrapaññaŋ medhāviŋ, maggāmaggassa kovidaŋ;


Uttamatthamanuppattaŋ, tamahaŋ brūmi brāhmaṇaŋ.


‘Asaŋsaṭṭhaŋ gahaṭṭhehi, anāgārehi cūbhayaŋ;


Anokasārimappicchaŋ, tamahaŋ brūmi brāhmaṇaŋ.


‘Nidhāya daṇḍaŋ bhūtesu, tasesu thāvaresu ca;


Yo na hanti na ghāteti, tamahaŋ brūmi brāhmaṇaŋ.


‘Aviruddhaŋ viruddhesu, attadaṇḍesu nibbutaŋ;


Sādānesu anādānaŋ, tamahaŋ brūmi brāhmaṇaŋ.


‘Yassa rāgo ca doso ca, māno makkho ca ohito;


Sāsaporiva āraggā, tamahaŋ brūmi brāhmaṇaŋ.

459. 
‘Akakkasaŋ (p. 2.411) viññāpaniŋ, giraŋ saccaŋ udīraye;


Yāya nābhisajje kiñci, tamahaŋ brūmi brāhmaṇaŋ.


‘Yo ca dīghaŋ va rassaŋ vā, aṇuŋ thūlaŋ subhāsubhaŋ;


Loke adinnaŋ nādeti, tamahaŋ brūmi brāhmaṇaŋ.


‘Āsā yassa na vijjanti, asmiŋ loke paramhi ca;


Nirāsāsaŋ visaŋyuttaŋ, tamahaŋ brūmi brāhmaṇaŋ.


‘Yassālayā na vijjanti, aññāya akathankathiŋ;


Amatogadhaŋ anuppattaŋ, tamahaŋ brūmi brāhmaṇaŋ.


‘Yodhapuññañca pāpañca, ubho sangaŋ upaccagā;


Asokaŋ virajaŋ suddhaŋ, tamahaŋ brūmi brāhmaṇaŋ.


‘Candaŋ va vimalaŋ suddhaŋ, vippasannaŋ anāvilaŋ;


Nandībhavaparikkhīṇaŋ, tamahaŋ brūmi brāhmaṇaŋ.


‘Yo imaŋ palipathaŋ duggaŋ, saŋsāraŋ mohamaccagā;


Tiṇṇo pārangato jhāyī, anejo akathankathī.


Anupādāya nibbuto, tamahaŋ brūmi brāhmaṇaŋ.


‘Yodhakāme pahantvāna, anāgāro paribbaje;


Kāmabhavaparikkhīṇaŋ, tamahaŋ brūmi brāhmaṇaŋ.


‘Yodhataṇhaŋ pahantvāna, anāgāro paribbaje;


Taṇhābhavaparikkhīṇaŋ, tamahaŋ brūmi brāhmaṇaŋ.


‘Hitvā mānusakaŋ yogaŋ, dibbaŋ yogaŋ upaccagā;


Sabbayogavisaŋyuttaŋ, tamahaŋ brūmi brāhmaṇaŋ.


‘Hitvā ratiñca aratiŋ, sītībhūtaŋ nirūpadhiŋ;


Sabbalokābhibhuŋ vīraŋ, tamahaŋ brūmi brāhmaṇaŋ.


‘Cutiŋ yo vedi sattānaŋ, upapattiñca sabbaso;


Asattaŋ sugataŋ buddhaŋ, tamahaŋ brūmi brāhmaṇaŋ.


‘Yassa gatiŋ na jānanti, devā gandhabbamānusā;


Khīṇāsavaŋ arahantaŋ, tamahaŋ brūmi brāhmaṇaŋ.


‘Yassa (p. 2.412) pure ca pacchā ca, majjhe ca natthi kiñcanaŋ;


Akiñcanaŋ anādānaŋ, tamahaŋ brūmi brāhmaṇaŋ.


‘Usabhaŋ pavaraŋ vīraŋ, mahesiŋ vijitāvinaŋ;


Anejaŋ nhātakaŋ buddhaŋ, tamahaŋ brūmi brāhmaṇaŋ.


‘Pubbenivāsaŋ yo vedi, saggāpāyañca passati;


Atho jātikkhayaŋ patto, tamahaŋ brūmi brāhmaṇaŋ.

460. 
‘Samaññā hesā lokasmiŋ, nāmagottaŋ pakappitaŋ;


Sammuccā samudāgataŋ, tattha tattha pakappitaŋ.


‘Dīgharattānusayitaŋ, diṭṭhigatamajānataŋ;


Ajānantā no pabrunti, jātiyā hoti brāhmaṇo.


‘Na jaccā brāhmaṇo hoti, na jaccā hoti abrāhmaṇo .


Kammunā brāhmaṇo hoti, kammunā hoti abrāhmaṇo .


‘Kassako kammunā hoti, sippiko hoti kammunā;


Vāṇijo kammunā hoti, pessako hoti kammunā.


‘Coropi kammunā hoti, yodhājīvopi kammunā;


Yājako kammunā hoti, rājāpi hoti kammunā.


‘Evametaŋ yathābhūtaŋ, kammaŋ passanti paṇḍitā;


Paṭiccasamuppādadassā, kammavipākakovidā.


‘Kammunā vattati loko, kammunā vattati pajā;


Kammanibandhanā sattā, rathassāṇīva yāyato.


‘Tapena brahmacariyena, saŋyamena damena ca;


Etena brāhmaṇo hoti, etaŋ brāhmaṇamuttamaŋ.


‘Tīhi vijjāhi sampanno, santo khīṇapunabbhavo;


Evaŋ vāseṭṭha jānāhi, brahmā sakko vijānatan’ ti.

461. Evaŋ (p. 2.413) vutte, vāseṭṭhabhāradvājā māṇavā bhagavantaŋ etadavocuŋ– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhotā gotamena anekapariyāyena dhammo pakāsito. Ete mayaŋ bhavantaŋ gotamaŋ saraṇaŋ gacchāma dhammañca bhikkhusanghañca. Upāsake no bhavaŋ gotamo dhāretu ajjatagge pāṇupetaŋ saraṇaŋ gate’ ti.

Vāseṭṭhasuttaŋ niṭṭhitaŋ aṭṭhamaŋ.

9. Subhasuttaŋ
462. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena subho māṇavo todeyyaputto sāvatthiyaŋ paṭivasati aññatarassa gahapatissa nivesane kenacideva karaṇīyena. Atha kho subho māṇavo todeyyaputto yassa gahapatissa nivesane paṭivasati taŋ gahapatiŋ etadavoca– ‘sutaŋ metaŋ, gahapati– “avivittā sāvatthī arahantehī” ti. Kaŋ nu khvajja samaṇaŋ vā brāhmaṇaŋ vā payirupāseyyāmā’ ti? ‘Ayaŋ, bhante, bhagavā sāvatthiyaŋ viharati jetavane anāthapiṇḍikassa ārāme. Taŋ, bhante, bhagavantaŋ payirupāsassū’ ti. Atha kho subho māṇavo todeyyaputto tassa gahapatissa paṭissutvā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho subho māṇavo todeyyaputto bhagavantaŋ etadavoca– ‘brāhmaṇā, bho gotama, evamāhaŋsu– “gahaṭṭho ārādhako hoti ñāyaŋ dhammaŋ kusalaŋ, na pabbajito ārādhako hoti ñāyaŋ dhammaŋ kusalan” ti. Idha bhavaŋ gotamo kimāhā’ ti?

463. ‘Vibhajjavādo kho ahamettha, māṇava; nāhamettha ekaŋsavādo. Gihissa vāhaŋ, māṇava, pabbajitassa vā micchāpaṭipattiŋ na vaṇṇemi. Gihī vā (p. 2.414) hi *2.0651 māṇava, pabbajito vā micchāpaṭipanno micchāpaṭipattādhikaraṇahetu na ārādhako hoti ñāyaŋ dhammaŋ kusalaŋ. Gihissa vāhaŋ, māṇava, pabbajitassa vā sammāpaṭipattiŋ vaṇṇemi. Gihī vā hi, māṇava, pabbajito vā sammāpaṭipanno sammāpaṭipattādhikaraṇahetu ārādhako hoti ñāyaŋ dhammaŋ kusalan’ ti.

‘Brāhmaṇā, bho gotama, evamāhaŋsu– “mahaṭṭhamidaŋ mahākiccaŋ mahādhikaraṇaŋ mahāsamārambhaŋ gharāvāsakammaṭṭhānaŋ mahapphalaŋ hoti; appaṭṭhamidaŋ appakiccaŋ appādhikaraṇaŋ appasamārambhaŋ pabbajjā kammaṭṭhānaŋ appaphalaŋ hotī” ti. Idha bhavaŋ gotamo kimāhā’ ti.

‘Etthāpi kho ahaŋ, māṇava, vibhajjavādo; nāhamettha ekaŋsavādo. Atthi, māṇava, kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ vipajjamānaŋ appaphalaŋ hoti; atthi, māṇava, kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ sampajjamānaŋ mahapphalaŋ hoti; atthi, māṇava, kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ vipajjamānaŋ appaphalaŋ hoti; atthi, māṇava, kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ sampajjamānaŋ mahapphalaŋ hoti. Katamañca, māṇava kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ vipajjamānaŋ appaphalaŋ hoti? Kasi kho, māṇava, kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ vipajjamānaŋ appaphalaŋ hoti. Katamañca, māṇava, kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ sampajjamānaŋ mahapphalaŋ hoti? Kasiyeva kho, māṇava, kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ sampajjamānaŋ mahapphalaŋ hoti. Katamañca, māṇava, kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ vipajjamānaŋ appaphalaŋ hoti? Vaṇijjā kho, māṇava, kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ vipajjamānaŋ appaphalaŋ hoti. Katamañca māṇava, kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ sampajjamānaŋ mahapphalaŋ hoti? Vaṇijjāyeva kho, māṇava, kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ sampajjamānaŋ mahapphalaŋ hoti.

464. ‘Seyyathāpi, māṇava, kasi kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ vipajjamānaŋ appaphalaŋ hoti; evameva kho, māṇava, gharāvāsakammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ vipajjamānaŋ (p. 2.415) appaphalaŋ hoti. Seyyathāpi, māṇava, kasiyeva kammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ sampajjamānaŋ mahapphalaŋ hoti; evameva kho, māṇava, gharāvāsakammaṭṭhānaŋ mahaṭṭhaŋ mahākiccaŋ mahādhikaraṇaŋ mahāsamārambhaŋ sampajjamānaŋ mahapphalaŋ hoti. Seyyathāpi, māṇava, vaṇijjā kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ vipajjamānaŋ appaphalaŋ hoti; evameva kho, māṇava, pabbajjā kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ vipajjamānaŋ appaphalaŋ hoti. Seyyathāpi, māṇava, vaṇijjāyeva kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ sampajjamānaŋ mahapphalaŋ hoti; evameva kho māṇava, pabbajjā kammaṭṭhānaŋ appaṭṭhaŋ appakiccaŋ appādhikaraṇaŋ appasamārambhaŋ sampajjamānaŋ mahapphalaŋ hotī’ ti.

‘Brāhmaṇā bho gotama, pañca dhamme paññapenti puññassa kiriyāya, kusalassa ārādhanāyā’ ti. ‘Ye te, māṇava, brāhmaṇā pañca dhamme paññapenti puññassa kiriyāya, kusalassa ārādhanāya– sace te agaru– sādhu te pañca dhamme imasmiŋ parisati bhāsassū’ ti. ‘Na kho me, bho gotama, garu yatthassu bhavanto vā nisinno bhavantarūpo vā’ ti . ‘Tena hi, māṇava, bhāsassū’ ti. ‘Saccaŋ kho, bho gotama, brāhmaṇā paṭhamaŋ dhammaŋ paññapenti puññassa kiriyāya, kusalassa ārādhanāya. Tapaŋ kho, bho gotama, brāhmaṇā dutiyaŋ dhammaŋ paññapenti puññassa kiriyāya, kusalassa ārādhanāya. Brahmacariyaŋ kho, bho gotama, brāhmaṇā tatiyaŋ dhammaŋ paññapenti puññassa kiriyāya, kusalassa ārādhanāya. Ajjhenaŋ kho, bho gotama, brāhmaṇā catutthaŋ dhammaŋ paññapenti puññassa kiriyāya, kusalassa ārādhanāya. Cāgaŋ kho, bho gotama, brāhmaṇā pañcamaŋ dhammaŋ paññapenti puññassa kiriyāya, kusalassa ārādhanāya. Brāhmaṇā, bho gotama, ime pañca dhamme paññapenti puññassa kiriyāya, kusalassa ārādhanāyāti. Idha bhavaŋ gotamo kimāhā’ ti?

465. ‘Kiŋ pana, māṇava, atthi koci brāhmaṇānaŋ ekabrāhmaṇopi yo evamāha– “ahaŋ imesaŋ pañcannaŋ dhammānaŋ sayaŋ abhiññā sacchikatvā vipākaŋ pavedemī”’ ti? ‘No hidaŋ, bho gotama’. ‘Kiŋ pana, māṇava, atthi koci brāhmaṇānaŋ ekācariyopi ekācariyapācariyopi yāva sattamā ācariyamahayugāpi yo evamāha– “ahaŋ imesaŋ pañcannaŋ dhammānaŋ sayaŋ abhiññā sacchikatvā (p. 2.416) vipākaŋ pavedemī”’ ti? ‘No hidaŋ, bho gotama’. ‘Kiŋ pana, māṇava, yepi te brāhmaṇānaŋ pubbakā isayo mantānaŋ kattāro mantānaŋ pavattāro yesamidaŋ etarahi brāhmaṇā porāṇaŋ mantapadaŋ gītaŋ pavuttaŋ samihitaŋ tadanugāyanti tadanubhāsanti bhāsitamanubhāsanti vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, tepi evamāhaŋsu– “mayaŋ imesaŋ pañcannaŋ dhammānaŋ sayaŋ abhiññā sacchikatvā vipākaŋ pavedemā”’ ti? ‘No hidaŋ, bho gotama’.

‘Iti kira, māṇava, natthi koci brāhmaṇānaŋ ekabrāhmaṇopi yo evamāha– “ahaŋ imesaŋ pañcannaŋ dhammānaŋ sayaŋ abhiññā sacchikatvā vipākaŋ pavedemī” ti; natthi koci brāhmaṇānaŋ ekācariyopi ekācariyapācariyopi yāva sattamā ācariyamahayugāpi yo evamāha “ahaŋ imesaŋ pañcannaŋ dhammānaŋ sayaŋ abhiññā sacchikatvā vipākaŋ pavedemī” ti; yepi te brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti tadanubhāsanti bhāsitamanubhāsanti vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu. Tepi na evamāhaŋsu– “mayaŋ imesaŋ pañcannaŋ dhammānaŋ sayaŋ abhiññā sacchikatvā vipākaŋ pavedemā” ti.

‘Seyyathāpi, māṇava, andhaveṇi paramparāsaŋsattā purimopi na passati majjhimopi na passati pacchimopi na passati; evameva kho, māṇava, andhaveṇūpamaŋ maññe brāhmaṇānaŋ bhāsitaŋ sampajjati– purimopi na passati majjhimopi na passati pacchimopi na passatī’ ti.

466. Evaŋ vutte, subho māṇavo todeyyaputto bhagavatā andhaveṇūpamena vuccamāno kupito anattamano bhagavantaŋyeva khuŋsento bhagavantaŋyeva vambhento bhagavantaŋyeva vadamāno– “samaṇo gotamo pāpito bhavissatī” ti bhagavantaŋ etadavoca– ‘brāhmaṇo, bho gotama, pokkharasāti opamañño subhagavaniko evamāha– “evameva (p. 2.417) panidhekacce samaṇabrāhmaṇā uttarimanussadhammā alamariyañāṇadassanavisesaŋ paṭijānanti. Tesamidaŋ bhāsitaŋ hassakaŋyeva sampajjati, nāmakaŋyeva sampajjati, rittakaŋyeva sampajjati, tucchakaŋyeva sampajjati. Kathañhi nāma manussabhūto uttarimanussadhammā alamariyañāṇadassanavisesaŋ ñassati vā dakkhati vā sacchi vā karissatīti– netaŋ ṭhānaŋ vijjatī”’ ti?

‘Kiŋ pana, māṇava, brāhmaṇo pokkharasāti opamañño subhagavaniko sabbesaŋyeva samaṇabrāhmaṇānaŋ cetasā ceto paricca pajānātī’ ti? ‘Sakāyapi hi, bho gotama, puṇṇikāya dāsiyā brāhmaṇo pokkharasāti opamañño subhagavaniko cetasā ceto paricca na pajānāti, kuto pana sabbesaŋyeva samaṇabrāhmaṇānaŋ cetasā ceto paricca pajānissatī’ ti?

‘Seyyathāpi, māṇava, jaccandho puriso na passeyya kaṇhasukkāni rūpāni, na passeyya nīlakāni rūpāni, na passeyya pītakāni rūpāni, na passeyya lohitakāni rūpāni, na passeyya mañjiṭṭhakāni rūpāni, na passeyya samavisamaŋ, na passeyya tārakarūpāni, na passeyya candimasūriye. So evaŋ vadeyya– “natthi kaṇhasukkāni rūpāni, natthi kaṇhasukkānaŋ rūpānaŋ dassāvī; natthi nīlakāni rūpāni, natthi nīlakānaŋ rūpānaŋ dassāvī; natthi pītakāni rūpāni, natthi pītakānaŋ rūpānaŋ dassāvī; natthi lohitakāni rūpāni, natthi lohitakānaŋ rūpānaŋ dassāvī; natthi mañjiṭṭhakāni rūpāni, natthi mañjiṭṭhakānaŋ rūpānaŋ dassāvī; natthi samavisamaŋ, natthi samavisamassa dassāvī; natthi tārakarūpāni, natthi tārakarūpānaŋ dassāvī; natthi candimasūriyā, natthi candimasūriyānaŋ dassāvī. Ahametaŋ na jānāmi, ahametaŋ na passāmi; tasmā taŋ natthī” ti. Sammā nu kho so, māṇava, vadamāno vadeyyā’ ti?

‘No hidaŋ, bho gotama. Atthi kaṇhasukkāni rūpāni, atthi kaṇhasukkānaŋ rūpānaŋ dassāvī; atthi nīlakāni rūpāni, atthi nīlakānaŋ rūpānaŋ dassāvī; atthi pītakāni rūpāni, atthi pītakānaŋ rūpānaŋ dassāvī; atthi lohitakāni rūpāni, atthi lohitakānaŋ rūpānaŋ dassāvī; atthi mañjiṭṭhakāni rūpāni, atthi mañjiṭṭhakānaŋ rūpānaŋ dassāvī; atthi samavisamaŋ, atthi samavisamassa dassāvī; atthi tārakarūpāni, atthi tārakarūpānaŋ dassāvī (p. 2.418) atthi candimasūriyā, atthi candimasūriyānaŋ dassāvī. “Ahametaŋ na jānāmi, ahametaŋ na passāmi; tasmā taŋ natthī” ti; na hi so, bho gotama, sammā vadamāno vadeyyā’ ti.

‘Evameva kho, māṇava, brāhmaṇo pokkharasāti opamañño subhagavaniko andho acakkhuko. So vata uttarimanussadhammā alamariyañāṇadassanavisesaŋ ñassati vā dakkhati vā sacchi vā karissatīti– netaŋ ṭhānaŋ vijjati’.

467. ‘Taŋ kiŋ maññasi, māṇava, ye te kosalakā brāhmaṇamahāsālā, seyyathidaŋ– cankī brāhmaṇo tārukkho brāhmaṇo pokkharasāti brāhmaṇo jāṇussoṇi brāhmaṇo pitā ca te todeyyo, katamā nesaŋ seyyo, yaŋ vā te sammuccā vācaŋ bhāseyyuŋ yaŋ vā asammuccā’ ti? ‘Sammuccā, bho gotama’.

‘Katamā nesaŋ seyyo, yaŋ vā te mantā vācaŋ bhāseyyuŋ yaŋ vā amantā’ ti? ‘Mantā, bho gotama’.

‘Katamā nesaŋ seyyo, yaŋ vā te paṭisankhāya vācaŋ bhāseyyuŋ yaŋ vā appaṭisankhāyā’ ti? ‘Paṭisankhāya, bho gotama’.

‘Katamā nesaŋ seyyo, yaŋ vā te atthasaŋhitaŋ vācaŋ bhāseyyuŋ yaŋ vā anatthasaŋhitan’ ti? ‘Atthasaŋhitaŋ, bho gotama’.

‘Taŋ kiŋ maññasi, māṇava, yadi evaŋ sante, brāhmaṇena pokkharasātinā opamaññena subhagavanikena sammuccā vācā bhāsitā asammuccā’ ti? ‘Asammuccā, bho gotama’.

‘Mantā vācā bhāsitā amantā vā’ ti? ‘Amantā, bho gotama’.

‘Paṭisankhāya vācā bhāsitā appaṭisankhāyā’ ti? ‘Appaṭisankhāya, bho gotama’.

‘Atthasaŋhitā vācā bhāsitā anatthasaŋhitā’ ti? ‘Anatthasaŋhitā, bho gotama’.

‘Pañca (p. 2.419) kho ime, māṇava, nīvaraṇā. Katame pañca? Kāmacchandanīvaraṇaŋ, byāpādanīvaraṇaŋ, thīnamiddhanīvaraṇaŋ uddhaccakukkuccanīvaraṇaŋ, vicikicchānīvaraṇaŋ– ime kho, māṇava, pañca nīvaraṇā. Imehi kho māṇava, pañcahi nīvaraṇehi brāhmaṇo pokkharasāti opamañño subhagavaniko āvuto nivuto ophuṭo pariyonaddho. So vata uttarimanussadhammā alamariyañāṇadassanavisesaŋ ñassati vā dakkhati vā sacchi vā karissatīti– netaŋ ṭhānaŋ vijjati.

468. ‘Pañca kho ime, māṇava, kāmaguṇā. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhā viññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā– ime kho, māṇava, pañca kāmaguṇā. Imehi kho, māṇava, pañcahi kāmaguṇehi brāhmaṇo pokkharasāti opamañño subhagavaniko gathito mucchito ajjhopanno anādīnavadassāvī anissaraṇapañño paribhuñjati. So vata uttarimanussadhammā alamariyañāṇadassanavisesaŋ ñassati vā dakkhati vā sacchi vā karissatīti– netaŋ ṭhānaŋ vijjati.

‘Taŋ kiŋ maññasi, māṇava, yaŋ vā tiṇakaṭṭhupādānaŋ paṭicca aggiŋ jāleyya yaŋ vā nissaṭṭhatiṇakaṭṭhupādānaŋ aggiŋ jāleyya, katamo nu khvāssa aggi accimā ceva vaṇṇavā ca pabhassaro cā’ ti? ‘Sace taŋ, bho gotama, ṭhānaŋ nissaṭṭhatiṇakaṭṭhupādānaŋ aggiŋ jāletuŋ, svāssa aggi accimā ceva vaṇṇavā ca pabhassaro cā’ ti. ‘Aṭṭhānaŋ kho etaŋ, māṇava, anavakāso yaŋ nissaṭṭhatiṇakaṭṭhupādānaŋ aggiŋ jāleyya aññatra iddhimatā. Seyyathāpi, māṇava, tiṇakaṭṭhupādānaŋ paṭicca aggi jalati tathūpamāhaŋ, māṇava, imaŋ pītiŋ vadāmi yāyaŋ pīti pañca kāmaguṇe paṭicca. Seyyathāpi, māṇava, nissaṭṭhatiṇakaṭṭhupādāno aggi jalati tathūpamāhaŋ, māṇava imaŋ pītiŋ vadāmi yāyaŋ pīti aññatreva kāmehi aññatra akusalehi dhammehi.

‘Katamā ca, māṇava, pīti aññatreva kāmehi aññatra akusalehi dhammehi? Idha, māṇava, bhikkhu vivicceva kāmehi …pe… paṭhamaŋ jhānaŋ upasampajja viharati. Ayampi kho, māṇava, pīti aññatreva kāmehi aññatra akusalehi (p. 2.420) dhammehi. Puna caparaŋ, māṇava, bhikkhu vitakkavicārānaŋ vūpasamā …pe… dutiyaŋ jhānaŋ upasampajja viharati. Ayampi kho, māṇava, pīti aññatreva kāmehi aññatra akusalehi dhammehi.

469. ‘Ye te, māṇava, brāhmaṇā pañca dhamme paññapenti puññassa kiriyāya kusalassa ārādhanāya, katamettha brāhmaṇā dhammaŋ mahapphalataraŋ paññapenti puññassa kiriyāya kusalassa ārādhanāyā’ ti? ‘Yeme, bho gotama, brāhmaṇā pañca dhamme paññapenti puññassa kiriyāya kusalassa ārādhanāya, cāgamettha brāhmaṇā dhammaŋ mahapphalataraŋ paññapenti puññassa kiriyāya kusalassa ārādhanāyā’ ti.

‘Taŋ ki maññasi, māṇava, idha aññatarassa brāhmaṇassa mahāyañño paccupaṭṭhito assa. Atha dve brāhmaṇā āgaccheyyuŋ– “itthannāmassa brāhmaṇassa mahāyaññaŋ anubhavissāmā” ti. Tatrekassa brāhmaṇassa evamassa– “aho vata! Ahameva labheyyaŋ bhattagge aggāsanaŋ aggodakaŋ aggapiṇḍaŋ, na añño brāhmaṇo labheyya bhattagge aggāsanaŋ aggodakaŋ aggapiṇḍan” ti. Ṭhānaŋ kho panetaŋ, māṇava vijjati yaŋ añño brāhmaṇo labheyya bhattagge aggāsanaŋ aggodakaŋ aggapiṇḍaŋ, na so brāhmaṇo labheyya bhattagge aggāsanaŋ aggodakaŋ aggapiṇḍaŋ. “Añño brāhmaṇo labhati bhattagge aggāsanaŋ aggodakaŋ aggapiṇḍaŋ, nāhaŋ labhāmi bhattagge aggāsanaŋ aggodakaŋ aggapiṇḍan” ti – iti so kupito hoti anattamano. Imassa pana, māṇava, brāhmaṇā kiŋ vipākaŋ paññapentī’ ti? ‘Na khvettha, bho gotama, brāhmaṇā evaŋ dānaŋ denti– “iminā paro kupito hotu anattamano” ti. Atha khvettha brāhmaṇā anukampājātikaŋyeva dānaŋ dentī’ ti. ‘Evaŋ sante, kho, māṇava, brāhmaṇānaŋ idaŋ chaṭṭhaŋ puññakiriyavatthu hoti– yadidaŋ anukampājātikan’ ti. ‘Evaŋ sante, bho gotama, brāhmaṇānaŋ idaŋ chaṭṭhaŋ puññakiriyavatthu hoti– yadidaŋ anukampājātikan’ ti.

‘Ye te, māṇava, brāhmaṇā pañca dhamme paññapenti puññassa kiriyāya kusalassa ārādhanāya, ime tvaŋ pañca dhamme kattha bahulaŋ samanupassasi– gahaṭṭhesu vā pabbajitesu vā’ ti? ‘Yeme, bho gotama, brāhmaṇā pañca dhamme paññapenti puññassa kiriyāya kusalassa ārādhanāya, imāhaŋ pañca dhamme pabbajitesu (p. 2.421) bahulaŋ samanupassāmi appaŋ gahaṭṭhesu. Gahaṭṭho hi, bho gotama, mahaṭṭho mahākicco mahādhikaraṇo mahāsamārambho, na satataŋ samitaŋ saccavādī hoti; pabbajito kho pana, bho gotama, appaṭṭho appakicco appādhikaraṇo appasamārambho, satataŋ samitaŋ saccavādī hoti. Gahaṭṭho hi, bho gotama, mahaṭṭho mahākicco mahādhikaraṇo mahāsamārambho na satataŋ samitaŋ tapassī hoti… brahmacārī hoti… sajjhāyabahulo hoti… cāgabahulo hoti; pabbajito kho pana, bho gotama, appaṭṭho appakicco appādhikaraṇo appasamārambho satataŋ samitaŋ tapassī hoti… brahmacārī hoti… sajjhāyabahulo hoti… cāgabahulo hoti. Yeme, bho gotama, brāhmaṇā pañca dhamme paññapenti puññassa kiriyāya kusalassa ārādhanāya, imāhaŋ pañca dhamme pabbajitesu bahulaŋ samanupassāmi appaŋ gahaṭṭhesū’ ti.

‘Ye te, māṇava, brāhmaṇā pañca dhamme paññapenti puññassa kiriyāya kusalassa ārādhanāya cittassāhaŋ ete parikkhāre vadāmi– yadidaŋ cittaŋ averaŋ abyābajjhaŋ tassa bhāvanāya. Idha, māṇava, bhikkhu saccavādī hoti. So “saccavādīmhī” ti labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Yaŋ taŋ kusalūpasaŋhitaŋ pāmojjaŋ, cittassāhaŋ etaŋ parikkhāraŋ vadāmi– yadidaŋ cittaŋ averaŋ abyābajjhaŋ tassa bhāvanāya. Idha, māṇava, bhikkhu tapassī hoti …pe… brahmacārī hoti …pe… sajjhāyabahulo hoti …pe… cāgabahulo hoti. So “cāgabahulomhī” ti labhati atthavedaŋ, labhati dhammavedaŋ, labhati dhammūpasaŋhitaŋ pāmojjaŋ. Yaŋ taŋ kusalūpasaŋhitaŋ pāmojjaŋ, cittassāhaŋ etaŋ parikkhāraŋ vadāmi– yadidaŋ cittaŋ averaŋ abyābajjhaŋ tassa bhāvanāya. Ye te māṇava, brāhmaṇā, pañca dhamme paññapenti puññassa kiriyāya kusalassa ārādhanāya, cittassāhaŋ ete parikkhāre vadāmi – yadidaŋ cittaŋ averaŋ abyābajjhaŋ tassa bhāvanāyā’ ti.

470. Evaŋ vutte, subho māṇavo todeyyaputto bhagavantaŋ etadavoca– ‘sutaŋ metaŋ, bho gotama– “samaṇo gotamo brahmānaŋ sahabyatāya maggaŋ jānātī”’ ti.

‘Taŋ kiŋ maññasi, māṇava, āsanne ito naḷakāragāmo, na yito dūre naḷakāragāmo’ ti?

‘Evaŋ, bho, āsanne ito naḷakāragāmo (p. 2.422) na yito dūre naḷakāragāmo’ ti.

‘Taŋ, kiŋ maññasi māṇava, idhassa puriso naḷakāragāme jātavaddho; tamenaŋ naḷakāragāmato tāvadeva avasaṭaŋ naḷakāragāmassa maggaŋ puccheyyuŋ; siyā nu kho, māṇava, tassa purisassa naḷakāragāme jātavaddhassa naḷakāragāmassa maggaŋ puṭṭhassa dandhāyitattaŋ vā vitthāyitattaŋ vā’ ti?

‘No hidaŋ, bho gotama’.

‘Taŋ kissa hetu’?

‘Amu hi, bho gotama, puriso naḷakāragāme jātavaddho. Tassa sabbāneva naḷakāragāmassa maggāni suviditānī’ ti. ‘Siyā nu kho, māṇava, tassa purisassa naḷakāragāme jātavaddhassa naḷakāragāmassa maggaŋ puṭṭhassa dandhāyitattaŋ vā vitthāyitattaŋ vāti, na tveva tathāgatassa brahmalokaŋ vā brahmalokagāminiŋ vā paṭipadaŋ puṭṭhassa dandhāyitattaŋ vā vitthāyitattaŋ vā. Brahmānañcāhaŋ, māṇava, pajānāmi brahmalokañca brahmalokagāminiñca paṭipadaŋ; yathāpaṭipanno ca brahmalokaŋ upapanno tañca pajānāmī’ ti

‘Sutaŋ metaŋ, bho gotama– “samaṇo gotamo brahmānaŋ sahabyatāya maggaŋ desetī” ti. Sādhu me bhavaŋ gotamo brahmānaŋ sahabyatāya maggaŋ desetū’ ti.

‘Tena hi, māṇava, suṇāhi, sādhukaŋ manasi karohi, bhāsissāmī’ ti. ‘Evaŋ bho’ ti kho subho māṇavo todeyyaputto bhagavato paccassosi. Bhagavā etadavoca–

471. ‘Katamo ca, māṇava, brahmānaŋ sahabyatāya maggo? Idha, māṇava, bhikkhu mettāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyābajjhena pharitvā viharati. Evaŋ bhāvitāya kho, māṇava, mettāya cetovimuttiyā yaŋ pamāṇakataŋ kammaŋ na taŋ tatrāvasissati, na taŋ tatrāvatiṭṭhati. Seyyathāpi, māṇava, balavā sankhadhamo appakasireneva cātuddisā viññāpeyya; evameva kho, māṇava …pe… evaŋ bhāvitāya kho, māṇava, mettāya cetovimuttiyā yaŋ pamāṇakataŋ kammaŋ na taŋ tatrāvasissati, na taŋ tatrāvatiṭṭhati. Ayampi kho, māṇava, brahmānaŋ sahabyatāya maggo. ‘Puna (p. 2.423) caparaŋ, māṇava, bhikkhu karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyābajjhena pharitvā viharati. Evaŋ bhāvitāya kho, māṇava, upekkhāya cetovimuttiyā yaŋ pamāṇakataŋ kammaŋ na taŋ tatrāvasissati, na taŋ tatrāvatiṭṭhati. Seyyathāpi, māṇava, balavā sankhadhamo appakasireneva cātuddisā viññāpeyya; evameva kho, māṇava …pe… evaŋ bhāvitāya kho, māṇava, upekkhāya cetovimuttiyā yaŋ pamāṇakataŋ kammaŋ na taŋ tatrāvasissati, na taŋ tatrāvatiṭṭhati. Ayampi kho, māṇava, brahmānaŋ sahabyatāya maggo’ ti.

472. Evaŋ vutte, subho māṇavo todeyyaputto bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gataŋ. Handa, ca dāni mayaŋ, bho gotama, gacchāma; bahukiccā mayaŋ bahukaraṇīyā’ ti. ‘Yassadāni tvaŋ, māṇava, kālaŋ maññasī’ ti. Atha kho subho māṇavo todeyyaputto bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Tena kho pana samayena jāṇussoṇi brāhmaṇo sabbasetena vaḷavābhirathena sāvatthiyā niyyāti divā divassa. Addasā kho jāṇussoṇi brāhmaṇo subhaŋ māṇavaŋ todeyyaputtaŋ dūratova āgacchantaŋ. Disvāna subhaŋ māṇavaŋ todeyyaputtaŋ etadavoca– ‘handa, kuto nu bhavaŋ bhāradvājo āgacchati divā divassā’ ti? ‘Ito hi kho ahaŋ, bho (p. 2.424) āgacchāmi samaṇassa gotamassa santikā’ ti. ‘Taŋ kiŋ maññasi, bhavaŋ bhāradvājo, samaṇassa gotamassa paññāveyyattiyaŋ paṇḍito maññeti’? ‘Ko cāhaŋ, bho, ko ca samaṇassa gotamassa paññāveyyattiyaŋ jānissāmi? Sopi nūnassa tādisova yo samaṇassa gotamassa paññāveyyattiyaŋ jāneyyā’ ti. ‘Uḷārāya khalu, bhavaŋ bhāradvājo, samaṇaŋ gotamaŋ pasaŋsāya pasaŋsatī’ ti. ‘Ko cāhaŋ, bho, ko ca samaṇaŋ gotamaŋ pasaŋsissāmi? Pasatthapasatthova so bhavaŋ gotamo seṭṭho devamanussānaŋ. Ye cime, bho, brāhmaṇā pañca dhamme paññapenti puññassa kiriyāya kusalassa ārādhanāya; cittassete samaṇo gotamo parikkhāre vadeti– yadidaŋ cittaŋ averaŋ abyābajjhaŋ tassa bhāvanāyā’ ti.

Evaŋ vutte, jāṇussoṇi brāhmaṇo sabbasetā vaḷavābhirathā orohitvā ekaŋsaŋ uttarāsangaŋ karitvā yena bhagavā tenañjaliŋ paṇāmetvā udānaŋ udānesi– ‘lābhā rañño pasenadissa kosalassa, suladdhalābhā rañño pasenadissa kosalassa yassa vijite tathāgato viharati arahaŋ sammāsambuddho’ ti.

Subhasuttaŋ niṭṭhitaŋ navamaŋ.

10. Sangāravasuttaŋ
473. Evaŋ me sutaŋ– ekaŋ samayaŋ bhagavā kosalesu cārikaŋ carati mahatā bhikkhusanghena saddhiŋ. Tena kho pana samayena dhanañjānī nāma brāhmaṇī cañcalikappe paṭivasati abhippasannā buddhe ca dhamme ca sanghe ca. Atha kho dhanañjānī brāhmaṇī upakkhalitvā tikkhattuŋ udānaŋ udānesi– ‘Namo tassa bhagavato arahato sammāsambuddhassa. Namo tassa bhagavato arahato sammāsambuddhassa. Namo tassa bhagavato arahato sammāsambuddhassā’ ti 0210

Tena kho pana samayena sangāravo nāma māṇavo cañcalikappe paṭivasati tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ (p. 2.425) padako, veyyākaraṇo, lokāyatamahāpurisalakkhaṇesu anavayo. Assosi kho sangāravo māṇavo dhanañjāniyā brāhmaṇiyā evaŋ vācaŋ bhāsamānāya. Sutvā dhanañjāniŋ brāhmaṇiŋ etadavoca– ‘avabhūtāva ayaŋ dhanañjānī brāhmaṇī, parabhūtāva ayaŋ dhanañjānī brāhmaṇī, vijjamānānaŋ (tevijjānaŋ) brāhmaṇānaŋ, atha ca pana tassa muṇḍakassa samaṇakassa vaṇṇaŋ bhāsissatī’ ti . ‘Na hi pana tvaŋ, tāta bhadramukha, tassa bhagavato sīlapaññāṇaŋ jānāsi. Sace tvaŋ, tāta bhadramukha, tassa bhagavato sīlapaññāṇaŋ jāneyyāsi, na tvaŋ, tāta bhadramukha, taŋ bhagavantaŋ akkositabbaŋ paribhāsitabbaŋ maññeyyāsī’ ti. ‘Tena hi, bhoti, yadā samaṇo gotamo cañcalikappaŋ anuppatto hoti atha me āroceyyāsī’ ti. ‘Evaŋ, bhadramukhā’ ti kho dhanañjānī brāhmaṇī sangāravassa māṇavassa paccassosi.

Atha kho bhagavā kosalesu anupubbena cārikaŋ caramāno yena cañcalikappaŋ tadavasari. Tatra sudaŋ bhagavā cañcalikappe viharati todeyyānaŋ brāhmaṇānaŋ ambavane. Assosi kho dhanañjānī brāhmaṇī– ‘bhagavā kira cañcalikappaŋ anuppatto, cañcalikappe viharati todeyyānaŋ brāhmaṇānaŋ ambavane’ ti. Atha kho dhanañjānī brāhmaṇī yena sangāravo māṇavo tenupasankami upasankamitvā sangāravaŋ māṇavaŋ etadavoca– ‘ayaŋ, tāta bhadramukha, so bhagavā cañcalikappaŋ anuppatto, cañcalikappe viharati todeyyānaŋ brāhmaṇānaŋ ambavane. Yassadāni, tāta bhadramukha, kālaŋ maññasī’ ti.

474. ‘Evaŋ, bho’ ti kho sangāravo māṇavo dhanañjāniyā brāhmaṇiyā paṭissutvā yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho sangāravo māṇavo bhagavantaŋ etadavoca– ‘santi kho, bho gotama, eke samaṇabrāhmaṇā diṭṭhadhammābhiññāvosānapāramippattā, ādibrahmacariyaŋ paṭijānanti. Tatra, bho gotama, ye (p. 2.426) te samaṇabrāhmaṇā diṭṭhadhammābhiññāvosānapāramippattā, ādibrahmacariyaŋ paṭijānanti, tesaŋ bhavaŋ gotamo katamo’ ti? ‘Diṭṭhadhammābhiññāvosānapāramippattānaŋ, ādibrahmacariyaŋ paṭijānantānampi kho ahaŋ, bhāradvāja, vemattaŋ vadāmi. Santi, bhāradvāja, eke samaṇabrāhmaṇā anussavikā. Te anussavena diṭṭhadhammābhiññāvosānapāramippattā, ādibrahmacariyaŋ paṭijānanti; seyyathāpi brāhmaṇā tevijjā. Santi pana, bhāradvāja, eke samaṇabrāhmaṇā kevalaŋ saddhāmattakena diṭṭhadhammābhiññāvosānapāramippattā, ādibrahmacariyaŋ paṭijānanti; seyyathāpi takkī vīmaŋsī. Santi, bhāradvāja, eke samaṇabrāhmaṇā pubbe ananussutesu dhammesu sāmaŋyeva dhammaŋ abhiññāya diṭṭhadhammābhiññāvosānapāramippattā, ādibrahmacariyaŋ paṭijānanti. Tatra, bhāradvāja, ye te samaṇabrāhmaṇā pubbe ananussutesu dhammesu sāmaŋyeva dhammaŋ abhiññāya diṭṭhadhammābhiññāvosānapāramippattā, ādibrahmacariyaŋ paṭijānanti, tesāhamasmi. Tadamināpetaŋ, bhāradvāja, pariyāyena veditabbaŋ, yathā ye te samaṇabrāhmaṇā pubbe ananussutesu dhammesu sāmaŋyeva dhammaŋ abhiññāya diṭṭhadhammābhiññāvosānapāramippattā, ādibrahmacariyaŋ paṭijānanti, tesāhamasmi.

475. ‘Idha me, bhāradvāja, pubbeva sambodhā anabhisambuddhassa bodhisattasseva sato etadahosi– “sambādho gharāvāso rajāpatho, abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So kho ahaŋ, bhāradvāja, aparena samayena daharova samāno susukāḷakeso bhadrena yobbanena samannāgato paṭhamena vayasā akāmakānaŋ mātāpitūnaŋ assumukhānaŋ rudantānaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajiŋ. So evaŋ pabbajito samāno kinkusalagavesī anuttaraŋ santivarapadaŋ pariyesamāno yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “icchāmahaŋ, āvuso kālāma, imasmiŋ dhammavinaye brahmacariyaŋ caritun” ti. Evaŋ vutte, bhāradvāja, āḷāro kālāmo maŋ etadavoca– “viharatāyasmā. Tādiso ayaŋ dhammo yattha viññū puriso nacirasseva sakaŋ ācariyakaŋ sayaŋ (p. 2.427) abhiññā sacchikatvā upasampajja vihareyyā” ti. So kho ahaŋ, bhāradvāja, nacirasseva khippameva taŋ dhammaŋ pariyāpuṇiŋ. So kho ahaŋ, bhāradvāja, tāvatakeneva oṭṭhapahatamattena lapitalāpanamattena “ñāṇavādañca vadāmi, theravādañca jānāmi, passāmī” ti ca paṭijānāmi, ahañceva aññe ca. Tassa mayhaŋ, bhāradvāja, etadahosi– “na kho āḷāro kālāmo imaŋ dhammaŋ kevalaŋ saddhāmattakena sayaŋ abhiññā sacchikatvā upasampajja viharāmīti pavedeti; addhā āḷāro kālāmo imaŋ dhammaŋ jānaŋ passaŋ viharatī” ti.

‘Atha khvāhaŋ, bhāradvāja, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “kittāvatā no, āvuso kālāma, imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, bhāradvāja, āḷāro kālāmo ākiñcaññāyatanaŋ pavedesi. Tassa mayhaŋ, bhāradvāja, etadahosi– “na kho āḷārasseva kālāmassa atthi saddhā, mayhaŋpatthi saddhā; na kho āḷārasseva kālāmassa atthi vīriyaŋ …pe… sati… samādhi… paññā, mayhaŋpatthi paññā. Yaŋnūnāhaŋ yaŋ dhammaŋ āḷāro kālāmo sayaŋ abhiññā sacchikatvā upasampajja viharāmīti pavedeti tassa dhammassa sacchikiriyāya padaheyyan” ti. So kho ahaŋ, bhāradvāja, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ. Atha khvāhaŋ, bhāradvāja, yena āḷāro kālāmo tenupasankamiŋ; upasankamitvā āḷāraŋ kālāmaŋ etadavocaŋ– “ettāvatā no, āvuso kālāma, imaŋ dhammaŋ sayaŋ abhiññā sacchikatvā upasampajja pavedesī” ti? “Ettāvatā kho ahaŋ, āvuso, imaŋ dhammaŋ sayaŋ abhiññā sacchikatvā upasampajja pavedemī” ti. “Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti. “Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma. Iti yāhaŋ dhammaŋ sayaŋ abhiññā sacchikatvā upasampajja pavedemi taŋ tvaŋ dhammaŋ sayaŋ abhiññā sacchikatvā upasampajja viharasi; yaŋ tvaŋ dhammaŋ sayaŋ abhiññā sacchikatvā upasampajja viharasi tamahaŋ dhammaŋ sayaŋ abhiññā sacchikatvā upasampajja pavedemi. Iti yāhaŋ dhammaŋ jānāmi taŋ tvaŋ dhammaŋ jānāsi, yaŋ tvaŋ dhammaŋ jānāsi tamahaŋ dhammaŋ jānāmi (p. 2.428) Iti yādiso ahaŋ tādiso tuvaŋ, yādiso tuvaŋ tādiso ahaŋ. Ehi dāni, āvuso, ubhova santā imaŋ gaṇaŋ pariharāmā” ti. Iti kho, bhāradvāja, āḷāro kālāmo ācariyo me samāno attano antevāsiŋ maŋ samānaŋ attanā samasamaŋ ṭhapesi, uḷārāya ca maŋ pūjāya pūjesi. Tassa mayhaŋ, bhāradvāja, etadahosi– “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva ākiñcaññāyatanūpapattiyā” ti. So kho ahaŋ, bhāradvāja, taŋ dhammaŋ analankaritvā tasmā dhammā nibbijja apakkamiŋ.

476. ‘So kho ahaŋ, bhāradvāja, kinkusalagavesī anuttaraŋ santivarapadaŋ pariyesamāno yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “icchāmahaŋ, āvuso, imasmiŋ dhammavinaye brahmacariyaŋ caritun” ti. Evaŋ vutte, bhāradvāja, udako rāmaputto maŋ etadavoca– “viharatāyasmā. Tādiso ayaŋ dhammo yattha viññū puriso nacirasseva sakaŋ ācariyakaŋ sayaŋ abhiññā sacchikatvā upasampajja vihareyyā” ti. So kho ahaŋ, bhāradvāja, nacirasseva khippameva taŋ dhammaŋ pariyāpuṇiŋ. So kho ahaŋ, bhāradvāja, tāvatakeneva oṭṭhapahatamattena lapitalāpanamattena “ñāṇavādañca vadāmi, theravādañca jānāmi, passāmī” ti ca paṭijānāmi, ahañceva aññe ca Tassa mayhaŋ, bhāradvāja, etadahosi – “na kho rāmo imaŋ dhammaŋ kevalaŋ saddhāmattakena sayaŋ abhiññā sacchikatvā upasampajja viharāmīti pavedesi; addhā rāmo imaŋ dhammaŋ jānaŋ passaŋ vihāsī” ti. Atha khvāhaŋ, bhāradvāja, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “kittāvatā no, āvuso, rāmo imaŋ dhammaŋ sayaŋ abhiññā sacchikatvā upasampajja viharāmīti pavedesī” ti? Evaŋ vutte, bhāradvāja, udako rāmaputto nevasaññānāsaññāyatanaŋ pavedesi. Tassa mayhaŋ, bhāradvāja, etadahosi– “na kho rāmasseva ahosi saddhā, mayhaŋpatthi saddhā; na kho rāmasseva ahosi vīriyaŋ …pe… sati… samādhi… paññā, mayhaŋpatthi paññā. Yaŋnūnāhaŋ yaŋ dhammaŋ rāmo sayaŋ abhiññā sacchikatvā upasampajja (p. 2.429) viharāmīti pavedesi tassa dhammassa sacchikiriyāya padaheyyan” ti. So kho ahaŋ, bhāradvāja, nacirasseva khippameva taŋ dhammaŋ sayaŋ abhiññā sacchikatvā upasampajja vihāsiŋ.

‘Atha khvāhaŋ, bhāradvāja, yena udako rāmaputto tenupasankamiŋ; upasankamitvā udakaŋ rāmaputtaŋ etadavocaŋ– “ettāvatā no, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti? “Ettāvatā kho, āvuso, rāmo imaŋ dhammaŋ sayaŋ abhiññā sacchikatvā upasampajja pavedesī” ti. “Ahampi kho, āvuso, ettāvatā imaŋ dhammaŋ sayaŋ abhiññā sacchikatvā upasampajja viharāmī” ti. “Lābhā no, āvuso, suladdhaŋ no, āvuso, ye mayaŋ āyasmantaŋ tādisaŋ sabrahmacāriŋ passāma. Iti yaŋ dhammaŋ rāmo sayaŋ abhiññā sacchikatvā upasampajja pavedesi taŋ tvaŋ dhammaŋ sayaŋ abhiññā sacchikatvā upasampajja viharasi; yaŋ tvaŋ dhammaŋ sayaŋ abhiññā sacchikatvā upasampajja viharasi taŋ dhammaŋ rāmo sayaŋ abhiññā sacchikatvā upasampajja pavedesi. Iti yaŋ dhammaŋ rāmo abhiññāsi taŋ tvaŋ dhammaŋ jānāsi, yaŋ tvaŋ dhammaŋ jānāsi taŋ dhammaŋ rāmo abhiññāsi. Iti yādiso rāmo ahosi tādiso tuvaŋ, yādiso tuvaŋ tādiso rāmo ahosi. Ehi dāni, āvuso, tuvaŋ imaŋ gaṇaŋ pariharā” ti. Iti kho, bhāradvāja, udako rāmaputto sabrahmacārī me samāno ācariyaṭṭhāne maŋ ṭhapesi, uḷārāya ca maŋ pūjāya pūjesi. Tassa mayhaŋ, bhāradvāja, etadahosi– “nāyaŋ dhammo nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva nevasaññānāsaññāyatanūpapattiyā” ti. So kho ahaŋ, bhāradvāja, taŋ dhammaŋ analankaritvā tasmā dhammā nibbijja apakkamiŋ.

477. ‘So kho ahaŋ, bhāradvāja, kinkusalagavesī anuttaraŋ santivarapadaŋ pariyesamāno magadhesu anupubbena cārikaŋ caramāno yena uruveḷā senānigamo tadavasariŋ. Tatthaddasaŋ ramaṇīyaŋ bhūmibhāgaŋ, pāsādikañca vanasaṇḍaŋ, nadiñca sandantiŋ setakaŋ supatitthaŋ ramaṇīyaŋ, samantā ca gocaragāmaŋ. Tassa mayhaŋ, bhāradvāja, etadahosi – “ramaṇīyo vata, bho, bhūmibhāgo, pāsādiko ca vanasaṇḍo, nadī ca sandati setakā supatitthā ramaṇīyā, samantā ca gocaragāmo. Alaŋ vatidaŋ kulaputtassa padhānatthikassa padhānāyā” ti (p. 2.430) So kho ahaŋ, bhāradvāja, tattheva nisīdiŋ– “alamidaŋ padhānāyā” ti. Apissu maŋ, bhāradvāja, tisso upamā paṭibhaŋsu anacchariyā pubbe assutapubbā.

‘Seyyathāpi, bhāradvāja, allaŋ kaṭṭhaŋ sasnehaŋ udake nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, bhāradvāja, api nu so puriso amuŋ allaŋ kaṭṭhaŋ sasnehaŋ udake nikkhittaŋ uttarāraṇiŋ ādāya abhimanthento aggiŋ abhinibbatteyya, tejo pātukareyyā’ ti? ‘No hidaŋ, bho gotama. Taŋ kissa hetu? Aduñhi, bho gotama, allaŋ kaṭṭhaŋ sasnehaŋ, tañca pana udake nikkhittaŋ; yāvadeva ca pana so puriso kilamathassa vighātassa bhāgī assā’ ti. ‘Evameva kho, bhāradvāja, ye hi keci samaṇā vā brāhmaṇā vā kāyena ceva cittena ca kāmehi avūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho so ca ajjhattaŋ na suppahīno hoti na suppaṭippassaddho, opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. No capi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti abhabbāva te ñāṇāya dassanāya anuttarāya sambodhāya. Ayaŋ kho maŋ, bhāradvāja, paṭhamā upamā paṭibhāsi anacchariyā pubbe assutapubbā.

478. ‘Aparāpi kho maŋ, bhāradvāja, dutiyā upamā paṭibhāsi anacchariyā pubbe assutapubbā. Seyyathāpi, bhāradvāja, allaŋ kaṭṭhaŋ sasnehaŋ ārakā udakā thale nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, bhāradvāja, api nu so puriso amuŋ allaŋ kaṭṭhaŋ sasnehaŋ ārakā udakā thale nikkhittaŋ uttarāraṇiŋ ādāya abhimanthento aggiŋ abhinibbatteyya tejo pātukareyyā’ ti? ‘No hidaŋ, bho gotama. Taŋ kissa hetu? Aduñhi, bho gotama, allaŋ kaṭṭhaŋ sasnehaŋ, kiñcāpi ārakā udakā thale nikkhittaŋ; yāvadeva ca pana so puriso kilamathassa vighātassa (p. 2.431) bhāgī assā’ ti. ‘Evameva kho, bhāradvāja, ye hi keci samaṇā vā brāhmaṇā vā kāyena ceva cittena ca kāmehi vūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho so ca ajjhattaŋ na suppahīno hoti na suppaṭippassaddho, opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti, abhabbāva te ñāṇāya dassanāya anuttarāya sambodhāya. Ayaŋ kho maŋ, bhāradvāja, dutiyā upamā paṭibhāsi anacchariyā pubbe assutapubbā.

479. ‘Aparāpi kho maŋ, bhāradvāja, tatiyā upamā paṭibhāsi anacchariyā pubbe assutapubbā. Seyyathāpi, bhāradvāja, sukkhaŋ kaṭṭhaŋ koḷāpaŋ ārakā udakā thale nikkhittaŋ. Atha puriso āgaccheyya uttarāraṇiŋ ādāya– “aggiŋ abhinibbattessāmi, tejo pātukarissāmī” ti. Taŋ kiŋ maññasi, bhāradvāja, api nu so puriso amuŋ sukkhaŋ kaṭṭhaŋ koḷāpaŋ ārakā udakā thale nikkhittaŋ uttarāraṇiŋ ādāya abhimanthento aggiŋ abhinibbatteyya, tejo pātukareyyā’ ti? ‘Evaŋ bho gotama. Taŋ kissa hetu? Aduñhi, bho gotama, sukkhaŋ kaṭṭhaŋ koḷāpaŋ, tañca pana ārakā udakā thale nikkhittan’ ti. ‘Evameva kho, bhāradvāja, ye hi keci samaṇā vā brāhmaṇā vā kāyena ceva cittena ca kāmehi vūpakaṭṭhā viharanti, yo ca nesaŋ kāmesu kāmacchando kāmasneho kāmamucchā kāmapipāsā kāmapariḷāho so ca ajjhattaŋ suppahīno hoti suppaṭippassaddho, opakkamikā cepi te bhonto samaṇabrāhmaṇā dukkhā tibbā kharā kaṭukā vedanā vedayanti, bhabbāva te ñāṇāya dassanāya anuttarāya sambodhāya. No cepi te bhonto samaṇabrāhmaṇā opakkamikā dukkhā tibbā kharā kaṭukā vedanā vedayanti, bhabbāva te ñāṇāya dassanāya anuttarāya sambodhāya. Ayaŋ kho maŋ, bhāradvāja, tatiyā upamā paṭibhāsi anacchariyā pubbe assutapubbā. Imā kho maŋ, bhāradvāja, tisso upamā paṭibhaŋsu anacchariyā pubbe assutapubbā.

480. ‘Tassa (p. 2.432) mayhaŋ, bhāradvāja, etadahosi– “yaŋnūnāhaŋ dantebhidantamādhāya, jivhāya tāluŋ āhacca, cetasā cittaŋ abhiniggaṇheyyaŋ abhinippīḷeyyaŋ abhisantāpeyyan” ti. So kho ahaŋ, bhāradvāja, dantebhidantamādhāya, jivhāya tāluŋ āhacca, cetasā cittaŋ abhiniggaṇhāmi abhinippīḷemi abhisantāpemi. Tassa mayhaŋ, bhāradvāja, dantebhidantamādhāya, jivhāya tāluŋ āhacca, cetasā cittaŋ abhiniggaṇhato abhinippīḷayato abhisantāpayato kacchehi sedā muccanti. Seyyathāpi, bhāradvāja, balavā puriso dubbalataraŋ purisaŋ sīse vā gahetvā khandhe vā gahetvā abhiniggaṇheyya abhinippīḷeyya abhisantāpeyya, evameva kho me, bhāradvāja, dantebhidantamādhāya, jivhāya tāluŋ āhacca, cetasā cittaŋ abhiniggaṇhato abhinippīḷayato abhisantāpayato kacchehi sedā muccanti. Āraddhaŋ kho pana me, bhāradvāja, vīriyaŋ hoti asallīnaŋ, upaṭṭhitā sati asammuṭṭhā; sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

481. ‘Tassa mayhaŋ, bhāradvāja, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, bhāradvāja, mukhato ca nāsato ca assāsapassāse uparundhiŋ. Tassa mayhaŋ, bhāradvāja, mukhato ca nāsato ca assāsapassāsesu uparuddhesu kaṇṇasotehi vātānaŋ nikkhamantānaŋ adhimatto saddo hoti. Seyyathāpi nāma kammāragaggariyā dhamamānāya adhimatto saddo hoti, evameva kho me, bhāradvāja, mukhato ca nāsato ca assāsapassāsesu uparuddhesu kaṇṇasotehi vātānaŋ nikkhamantānaŋ adhimatto saddo hoti. Āraddhaŋ kho pana me, bhāradvāja, vīriyaŋ hoti asallīnaŋ, upaṭṭhitā sati asammuṭṭhā; sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, bhāradvāja, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, bhāradvāja, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, bhāradvāja, mukhato ca nāsato ca kaṇṇato ca assāsapassāsesu uparuddhesu adhimattā vātā muddhani ūhananti. Seyyathāpi, bhāradvāja, balavā puriso, tiṇhena sikharena muddhani abhimattheyya, evameva kho me, bhāradvāja, mukhato ca nāsato (p. 2.433) ca kaṇṇato ca assāsapassāsesu uparuddhesu adhimattā vātā muddhani ūhananti. Āraddhaŋ kho pana me, bhāradvāja, vīriyaŋ hoti asallīnaŋ upaṭṭhitā sati asammuṭṭhā; sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, bhāradvāja, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, bhāradvāja, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, bhāradvāja, mukhato ca nāsato ca kaṇṇato ca assāsapassāsesu uparuddhesu adhimattā sīse sīsavedanā honti. Seyyathāpi, bhāradvāja, balavā puriso daḷhena varattakkhaṇḍena sīse sīsaveṭhaŋ dadeyya, evameva kho, bhāradvāja, mukhato ca nāsato ca kaṇṇato ca assāsapassāsesu uparuddhesu adhimattā sīse sīsavedanā honti. Āraddhaŋ kho pana me, bhāradvāja, vīriyaŋ hoti asallīnaŋ, upaṭṭhitā sati asammuṭṭhā; sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, bhāradvāja, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, bhāradvāja, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, bhāradvāja, mukhato ca nāsato ca kaṇṇato ca assāsapassāsesu uparuddhesu adhimattā vātā kucchiŋ parikantanti. Seyyathāpi bhāradvāja, dakkho goghātako vā goghātakantevāsī vā tiṇhena govikantanena kucchiŋ parikanteyya, evameva kho me, bhāradvāja, mukhato ca nāsato ca kaṇṇato ca assāsapassāsesu uparuddhesu adhimattā vātā kucchiŋ parikantanti. Āraddhaŋ kho pana me, bhāradvāja, vīriyaŋ hoti asallīnaŋ upaṭṭhitā sati asammuṭṭhā; sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato.

‘Tassa mayhaŋ, bhāradvāja, etadahosi– “yaŋnūnāhaŋ appāṇakaŋyeva jhānaŋ jhāyeyyan” ti. So kho ahaŋ, bhāradvāja, mukhato ca nāsato ca kaṇṇato ca assāsapassāse uparundhiŋ. Tassa mayhaŋ, bhāradvāja, mukhato ca (p. 2.434) nāsato ca kaṇṇato ca assāsapassāsesu uparuddhesu adhimatto kāyasmiŋ ḍāho hoti. Seyyathāpi, bhāradvāja, dve balavanto purisā dubbalataraŋ purisaŋ nānābāhāsu gahetvā angārakāsuyā santāpeyyuŋ samparitāpeyyuŋ, evameva kho me, bhāradvāja, mukhato ca nāsato ca kaṇṇato ca assāsapassāsesu uparuddhesu adhimatto kāyasmiŋ ḍāho hoti. Āraddhaŋ kho pana me, bhāradvāja, vīriyaŋ hoti asallīnaŋ, upaṭṭhitā sati asammuṭṭhā, sāraddho ca pana me kāyo hoti appaṭippassaddho, teneva dukkhappadhānena padhānābhitunnassa sato. Apissu maŋ, bhāradvāja, devatā disvā evamāhaŋsu– “kālankato samaṇo gotamo” ti. Ekaccā devatā evamāhaŋsu– “na kālankato samaṇo gotamo, api ca kālankarotī” ti. Ekaccā devatā evamāhaŋsu – “na kālankato samaṇo gotamo, nāpi kālankaroti; arahaŋ samaṇo gotamo, vihārotveva so arahato evarūpo hotī” ti.

‘Tassa mayhaŋ, bhāradvāja, etadahosi– “yaŋnūnāhaŋ sabbaso āhārupacchedāya paṭipajjeyyan” ti. Atha kho maŋ, bhāradvāja, devatā upasankamitvā etadavocuŋ– “mā kho tvaŋ, mārisa, sabbaso āhārupacchedāya paṭipajji. Sace kho tvaŋ, mārisa, sabbaso āhārupacchedāya paṭipajjissasi, tassa te mayaŋ dibbaŋ ojaŋ lomakūpehi ajjhohāressāma. Tāya tvaŋ yāpessasī” ti. Tassa mayhaŋ, bhāradvāja, etadahosi– “ahañceva kho pana sabbaso ajajjitaŋ paṭijāneyyaŋ, imā ca me devatā dibbaŋ ojaŋ lomakūpehi ajjhohāreyyuŋ, tāya cāhaŋ yāpeyyaŋ. Taŋ mamassa musā” ti. So kho ahaŋ, bhāradvāja, tā devatā paccācikkhāmi, “halan” ti vadāmi.

‘Tassa mayhaŋ, bhāradvāja, etadahosi– “yaŋnūnāhaŋ thokaŋ thokaŋ āhāraŋ āhāreyyaŋ pasataŋ pasataŋ yadi vā muggayūsaŋ, yadi vā kulatthayūsaŋ, yadi vā kaḷāyayūsaŋ, yadi vā hareṇukayūsan” ti. So kho ahaŋ, bhāradvāja, thokaŋ thokaŋ āhāraŋ āhāresiŋ pasataŋ pasataŋ, yadi vā muggayūsaŋ yadi vā kulatthayūsaŋ, yadi vā kaḷāyayūsaŋ, yadi vā hareṇukayūsaŋ. Tassa mayhaŋ, bhāradvāja, thokaŋ thokaŋ āhāraŋ (p. 2.435) āhārayato pasataŋ pasataŋ, yadi vā muggayūsaŋ, yadi vā kulatthayūsaŋ, yadi vā kaḷāyayūsaŋ, yadi vā hareṇukayūsaŋ, adhimattakasimānaŋ patto kāyo hoti. Seyyathāpi nāma āsītikapabbāni vā kāḷapabbāni vā, evamevassu me angapaccangāni bhavanti tāyevappāhāratāya; seyyathāpi nāma oṭṭhapadaŋ, evamevassu me ānisadaŋ hoti tāyevappāhāratāya; seyyathāpi nāma vaṭṭanāvaḷī, evamevassu me piṭṭhikaṇṭako uṇṇatāvanato hoti tāyevappāhāratāya; seyyathāpi nāma jarasālāya gopānasiyo oluggaviluggā bhavanti, evamevassu me phāsuḷiyo oluggaviluggā bhavanti tāyevappāhāratāya; seyyathāpi nāma gambhīre udapāne udakatārakā gambhīragatā okkhāyikā dissanti, evamevassu me akkhikūpesu akkhitārakā gambhīragatā okkhāyikā dissanti tāyevappāhāratāya; seyyathāpi nāma tittakālābu āmakacchinno vātātapena saŋphuṭito hoti sammilāto, evamevassu me sīsacchavi saŋphuṭitā hoti sammilātā tāyevappāhāratāya. So kho ahaŋ, bhāradvāja, “udaracchaviŋ parimasissāmī” ti piṭṭhikaṇṭakaŋyeva pariggaṇhāmi, “piṭṭhikaṇṭakaŋ parimasissāmī” ti udaracchaviŋyeva pariggaṇhāmi; yāvassu me, bhāradvāja, udaracchavi piṭṭhikaṇṭakaŋ allīnā hoti tāyevappāhāratāya. So kho ahaŋ, bhāradvāja “vaccaŋ vā muttaŋ vā karissāmī” ti tattheva avakujjo papatāmi tāyevappāhāratāya. So kho ahaŋ, bhāradvāja, imameva kāyaŋ assāsento pāṇinā gattāni anumajjāmi. Tassa mayhaŋ, bhāradvāja, pāṇinā gattāni anumajjato pūtimūlāni lomāni kāyasmā papatanti tāyevappāhāratāya. Apissu maŋ, bhāradvāja, manussā disvā evamāhaŋsu– “kāḷo samaṇo gotamo” ti. Ekacce manussā evamāhaŋsu– “na kāḷo samaṇo gotamo, sāmo samaṇo gotamo” ti. Ekacce manussā evamāhaŋsu– “na kāḷo samaṇo gotamo napi sāmo, manguracchavi samaṇo gotamo” ti; yāvassu me, bhāradvāja, tāva parisuddho chavivaṇṇo pariyodāto upahato hoti tāyevappāhāratāya.

482. ‘Tassa mayhaŋ, bhāradvāja, etadahosi– “ye kho keci atītamaddhānaŋ samaṇā vā brāhmaṇā vā opakkamikā dukkhā tibbā kharā kaṭukā vedanā vedayiŋsu (p. 2.436) etāvaparamaŋ, nayito bhiyyo; yepi hi keci anāgatamaddhānaŋ samaṇā vā brāhmaṇā vā opakkamikā dukkhā tibbā kharā kaṭukā vedanā vedayissanti, etāvaparamaŋ, nayito bhiyyo; yepi hi keci etarahi samaṇā vā brāhmaṇā vā opakkamikā dukkhā tibbā kharā kaṭukā vedanā vedayanti, etāvaparamaŋ, nayito bhiyyo. Na kho panāhaŋ imāya kaṭukāya dukkarakārikāya adhigacchāmi uttari manussadhammā alamariyañāṇadassanavisesaŋ. Siyā nu kho añño maggo bodhāyā” ti Tassa mayhaŋ bhāradvāja, etadahosi– “abhijānāmi kho panāhaŋ pitu sakkassa kammante sītāya jambucchāyāya nisinno vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharitā. Siyā nu kho eso maggo bodhāyā” ti? Tassa mayhaŋ, bhāradvāja, satānusāri viññāṇaŋ ahosi– “eseva maggo bodhāyā” ti. Tassa mayhaŋ, bhāradvāja, etadahosi– “kiŋ nu kho ahaŋ tassa sukhassa bhāyāmi yaŋ taŋ sukhaŋ aññatreva kāmehi aññatra akusalehi dhammehī” ti? Tassa mayhaŋ, bhāradvāja, etadahosi– “na kho ahaŋ tassa sukhassa bhāyāmi yaŋ taŋ sukhaŋ aññatreva kāmehi aññatra akusalehi dhammehī” ti.

483. ‘Tassa mayhaŋ, bhāradvāja, etadahosi– “na kho taŋ sukaraŋ sukhaŋ adhigantuŋ evaŋ adhimattakasimānaŋ pattakāyena. Yaŋnūnāhaŋ oḷārikaŋ āhāraŋ āhāreyyaŋ odanakummāsan” ti. So kho ahaŋ, bhāradvāja, oḷārikaŋ āhāraŋ āhāresiŋ odanakummāsaŋ. Tena kho pana maŋ, bhāradvāja, samayena pañcavaggiyā bhikkhū paccupaṭṭhitā honti– “yaŋ kho samaṇo gotamo dhammaŋ adhigamissati taŋ no ārocessatī” ti. Yato kho ahaŋ, bhāradvāja, oḷārikaŋ āhāraŋ āhāresiŋ odanakummāsaŋ, atha me te pañcavaggiyā bhikkhū nibbijja pakkamiŋsu– “bāhulliko samaṇo gotamo padhānavibbhanto āvatto bāhullāyā” ti.

‘So kho ahaŋ, bhāradvāja, oḷārikaŋ āhāraŋ āhāretvā balaŋ gahetvā vivicceva kāmehi …pe… paṭhamaŋ jhānaŋ upasampajja vihāsiŋ. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ (p. 2.437) samādhijaŋ pītisukhaŋ dutiyaŋ jhānaŋ… tatiyaŋ jhānaŋ… catutthaŋ jhānaŋ upasampajja vihāsiŋ.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhininnāmesiŋ. So anekavihitaŋ pubbenivāsaŋ anussarāmi, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarāmi. Ayaŋ kho me, bhāradvāja, rattiyā paṭhame yāme paṭhamā vijjā adhigatā, avijjā vihatā, vijjā uppannā; tamo vihato, āloko uppanno; yathā taŋ appamattassa ātāpino pahitattassa viharato.

484. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhininnāmesiŋ. So dibbena cakkhunā visuddhena atikkantamānusakena satte passāmi cavamāne upapajjamāne hīne paṇīte suvaṇṇe dubbaṇṇe sugate duggate yathākammūpage satte pajānāmi …pe… ayaŋ kho me, bhāradvāja, rattiyā majjhime yāme dutiyā vijjā adhigatā, avijjā vihatā, vijjā uppannā; tamo vihato, āloko uppanno; yathā taŋ appamattassa ātāpino pahitattassa viharato.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhininnāmesiŋ. So “idaŋ dukkhan” ti yathābhūtaŋ abbhaññāsiŋ, “ayaŋ dukkhasamudayo” ti yathābhūtaŋ abbhaññāsiŋ, “ayaŋ dukkhanirodho” ti yathābhūtaŋ abbhaññāsiŋ, “ayaŋ dukkhanirodhagāminī paṭipadā” ti yathābhūtaŋ abbhaññāsiŋ; “ime āsavā” ti yathābhūtaŋ abbhaññāsiŋ, “ayaŋ āsavasamudayo” ti yathābhūtaŋ abbhaññāsiŋ, “ayaŋ āsavanirodho” ti yathābhūtaŋ abbhaññāsiŋ, “ayaŋ āsavanirodhagāminī paṭipadā” ti yathābhūtaŋ abbhaññāsiŋ. Tassa me evaŋ jānato evaŋ passato kāmāsavāpi cittaŋ vimuccittha, bhavāsavāpi cittaŋ vimuccittha, avijjāsavāpi (p. 2.438) cittaŋ vimuccittha. Vimuttasmiŋ vimuttamiti ñāṇaŋ ahosi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsiŋ. Ayaŋ kho me, bhāradvāja, rattiyā pacchime yāme tatiyā vijjā adhigatā, avijjā vihatā, vijjā uppannā; tamo vihato, āloko uppanno; yathā taŋ appamattassa ātāpino pahitattassa viharato’ ti.

485. Evaŋ vutte, sangāravo māṇavo bhagavantaŋ etadavoca– ‘aṭṭhitavataŋ bhoto gotamassa padhānaŋ ahosi, sappurisavataŋ bhoto gotamassa padhānaŋ ahosi; yathā taŋ arahato sammāsambuddhassa. Kiŋ nu kho, bho gotama, atthi devā’ ti? ‘Ṭhānaso metaŋ, bhāradvāja, viditaŋ yadidaŋ– adhidevā’ ti

. ‘Kiŋ nu kho, bho gotama, “atthi devā” ti puṭṭho samāno “ṭhānaso metaŋ, bhāradvāja viditaŋ yadidaŋ adhidevā” ti vadesi. Nanu, bho gotama, evaŋ sante tucchā musā hotī’ ti? ‘“Atthi devā” ti, bhāradvāja, puṭṭho samāno “atthi devā” ti yo vadeyya, “ṭhānaso me viditā” ti yo vadeyya; atha khvettha viññunā purisena ekaŋsena niṭṭhaŋ gantabbaŋ yadidaŋ– “atthi devā”’ ti. ‘Kissa pana me bhavaŋ gotamo ādikeneva na byākāsī’ ti? ‘Uccena sammataŋ kho etaŋ, bhāradvāja, lokasmiŋ yadidaŋ– “atthi devā”’ ti.

486. Evaŋ vutte, sangāravo māṇavo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhotā gotamena anekapariyāyena dhammo pakāsito. Esāhaŋ (p. 2.439) bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Sangāravasuttaŋ niṭṭhitaŋ dasamaŋ.

Brāhmaṇavaggo niṭṭhito pañcamo.

Tassuddānaŋ–

Brahmāyu selassalāyano, ghoṭamukho ca brāhmaṇo;

Cankī esu dhanañjāni, vāseṭṭho subhagāravoti.

Idaŋ vaggānamuddānaŋ–

Vaggo gahapati bhikkhu, paribbājakanāmako;

Rājavaggo brāhmaṇoti, pañca majjhima-āgame.

Majjhimapaṇṇāsakaŋ samattaŋ.

